
1395 çулта çуллахи уйăхсем пăлхар халăхне май пур таран пулăшас тенĕн чипер тăчĕç. Хĕлле Атăлăн çӳл енче юр хулăнах ларнă пулас та, çуркунне шывлă килчĕ. Каярах та, çу пуçламăшĕнче, вăйлă çумăр талккишпех чĕресрен янă пек шавласа иртрĕ. Çавăнпа Атăл çулла та çурхи шайран нумаях чакмарĕ. Çакă шывпа çӳрекен сутуçсемшĕн чăн-чăн ырлăх пулчĕ темелле. Вĕсем пăлхарсен чи паллă хулине Аслă Пăлхара Хасар тинĕсĕнчен те, çурçĕр енчен те пысăк карапсемпех килсе тăчĕç, яланхинчен самай нумайрах тавар кӳрсе çитерчĕç. Çавăнпа пĕрлех таçти-таçти çĕртен тăсăлакан мăн çулсем та пушă тăмарĕç. Вĕсемпе те Аслă Пăлхар енне тĕвепе лаша караванĕсем тăршшĕпе туртăнчĕç. Нихçанхинчен нумай пулсан та, тавар хулара сутăнмасăр выртмарĕ. Китай пурçăнне, Инди чейне, Перси кавирне, турккăсен çар хатĕрĕсене çурçĕртен килнĕ финсем те, анăçри тĕрлĕ халăх çыннисем те, кӳршĕри вырăссем те, пăлхарсем хăйсем те хапăлпах туянчĕç, çав хушăрах кăнтăр сутуçисене тискер кайăк тирĕ, йывăç япаласем, савăт-сапа, тырă чылай сутрĕç. Сутуçсен ăнăçăвĕ ахаль çынсене те нумай уса кӳчĕ. Ара, карапсене çӳретме вăй питти кĕсменçĕ нумай кирлĕ. Тата вĕсене çул çинче ушкуйниксенчен те сыхламалла. Пĕр сăмахпа, çу уйăхĕсем нумай-нумай çынна ĕç тупса пачĕç.

Анчах çурла уйăхĕн варринче тем пулчĕ-çке, караван-сарайра та, ун таврашĕнче те çăвĕпе шавлăн кĕрлесе тăнă суту-илӳ сасартăк чакса ларчĕ. Хулана каравансем килме пăрахрĕç, Атăл хĕрри чаплă ют карапсенчен пушанчĕ. Унччен Аслă Пăлхара килсе ĕлкĕрнĕ сутуçсем вара темшĕн юлнă таварне васкаварлăн йӳнĕпех сутса пĕтерчĕç те хыпалансах килнелле тухса кайрăç.

Хулара кĕç-вĕç вăрçă пуçланасси çинчен сăмах сарăлчĕ. Кунталла тĕнчипе чапа тухнă Уксах Тимĕр хăй килет имĕш.

Çакă, паллах, хула пуçне Пулат хана шухăшлаттармасăр тăма пултарайман. Пĕр енчен, ăна ку сăмах тӳрре тухмассăн туйăнчĕ. Пăлхар патшалăхĕ икĕ ĕмĕр çурă ĕнтĕ монголсемпе Çĕпĕр тутарĕсен аллинче. Çак хушăра кунти халăх мĕн кăна тӳссе ирттермен-ши? Тухăçран килнĕ эшкерсем, пăлхарсем ытла вăйлă хирĕç тăнипе тилĕрсе кайнăскерсем, хулана пирвай тĕпĕ-йĕрĕпе тенĕ пек аркатса тăкрĕç, каярах тата, Аслă Пăлхар пурпĕр пĕтменнине, аталансах пынине кура, ăна хăйсен çуллахи тĕп хули туса хучĕç. Халĕ ĕнтĕ монголсен патшалăхĕ Ылтăн Урта хăй те хавшаса пырать. Енчен 1380 çулчченхи çирĕм виçĕ çул хушшинче Урта пуçĕнче 27 хан ларса улшăнма ĕлкĕрнĕ тĕк, урăхла епле пулма пултартăр? Каярах, Калка шывĕ хĕрринче Мамай çарне çапса аркатнă хыççăн импери тилхепине Тăхтамăш ярса илсен, Ылтăн Уртара йĕрке çирĕплене пуçланă пекчĕ. Анчах империн кăнтăр пайне — Кăвак Уртана Уксах Тимĕр ярса илсен вăл Тăхтамăш çарĕсене те темиçе хутчен çапа-çапа аркатрĕ. Çапла вара тахçан вăйлă халăхăн пĕр-пĕринпе çураçса пурăнайман ывăлĕсем хăватлă патшалăха темиçе пая пайласа пĕтерчĕç. Çавна кура пăлхар халăхĕн каллех çĕкленес шанчăк çуралчĕ. Ара, тепре вăй илнĕ улус халĕ хавшанă монгол-тутарсене пăхăнмасан та пултарнă. Çавăнпа вăтăр çул каялла Пулат хан Ылтăн Уртан Атăл тăрăхĕнчи пысăк пайне никама пăхăнман çĕршыв тесе пĕлтерчĕ. Шел, пăртакранах çак çĕршыва кĕрекен Джукету ханĕ ăна пăхăнма пăрахрĕ. Унăн хăйĕн пуç пулса пурăнас килнĕрен вăл тин йĕркеленнĕ патшалăха икке пайларĕ. Нумаях та вăхăт иртмерĕ, Джукету хулине чуп халăхсем — кăпчаксемпе нухайсем пырса тапăнчĕç те тĕпĕ-йĕрĕпе çапса аркатрĕç, çунтарса ячĕç.

Çапах унашкал чуп халăхсем кунта килсе тапăнмалла мар пек. Вăйсăртарах-ха вĕсем кунашкал хуласене парăнтарма. Тем тесен те Аслă Пăлхар вăл Джукету мар, самаях вăйлă хӳтĕленнĕ. Хулан тĕп пайне карман теме те юрать. Ун тавра тарăн канав чавса тухнă, тăпринчен тăршшĕпех шал енче чăнкă вал купаланă, ун çине тата тăпра тултарнă пурасенчен çӳллĕ хӳнь хăпартнă. Çук, чуп халăхсем Аслă Пăлхара килсе тапăнас çук. Эппин нивушлĕ Уксах Тимĕрех килет кунталла? Килессе вара такам Вейли килетех. Сутуçсем ахальтен тарса пĕтмен, паллах, вĕсем инкек çывхарнине тискер чĕрчунсенчен çивĕчрех туяççĕ. Çапла, Ылтăн Уртан кăнтăр енче — Кăвак Уртара тепĕр хăватлă çĕршыв çуралнă, ку тĕрĕс. Анчах аякра вăл, Урал юханшывĕнчен тытăнса перссем пурăнакан тăрăхалла тăсăлать теççĕ. Тĕп хули те унăн Аслă Пăлхартан икĕ пин çурă çухрăмри Самаркант шутланать. Чăн та, çав патшалăх пуçĕ Уксах Тимĕр (ун чух вăл уксах та пулман тем) пĕр çирĕм пилĕк çулсем каялла Пăлхар çĕрĕ енне те килсе явăнкаланăччĕ, анчах çийĕнчех пăрахса кайрĕ. Пĕр шутласан, мĕн тума кирлĕ-ши ăна халĕ Аслă Пăлхар? Пулат ăнланнă тăрăх, Уксах Тимĕр хăйĕн патшалăхне кăнтăрти çĕрсене кĕртме, малалла вĕсен шучĕпе хăватланса пыма тăрăшать.

Çапли çапла пулĕ те, сутуçсем те халь-халь кĕсьене кĕрес услама сăлтавсăрах пăрахса тармĕç. Эппин вăрçă килесси çинчен çӳрен сăмах ахальтен тухман. Çавăнпа Пулат икĕ эрне каялла хăйĕн шанчăклă элтеперне Али бека кăнтăралла тăсăлакан мăн çул тăрăх унти чăн лару-тăрăва пĕлсе килме кăларса ячĕ. Инкеке-мĕне лекмесен паян Али таврăнмалла.

Шухăш йĕрне нимĕн те ан кансĕрлетĕр тесе Пулат урама тухрĕ, суд çӳльхӳчĕ умне çитсен чарăнчĕ те икĕ хутлă чул çурта чылайччен тин курнă пек пăхса тăчĕ. Кам шăпине кăна татса паман-ши вăл çакăнта? Айăплисене тăварлă хулăпа çаптарнă, хăш çынсене пуç касса вĕлермелле те тунă. Çапла, Пулат хан çынсене айăплама пултарать-ха. Анчах акă халь, вĕсене айăплама мар, хӳтĕлемелле чухне вăл хăйĕн тивĕçне еплерех пурнăçлĕ?

Таврара вара калама çук тӳлек. Çуллахи кĕске çĕр аниччен вăхăт чылай-ха çапах уйăх хăпарнă ĕнтĕ, шупкан та пулин хăйĕн çинчен аса илтерет. Анăçра çĕрпе пĕлĕт пĕрлешнĕ тĕлте хĕвел кĕренĕ тăкăнса сарăлнă та хĕвелĕ хăш тĕле анса ларнине те тĕп-тĕрĕс тавçăрса илме çук. Хĕвел те уйăх, уйăх та хĕвел Çутсанталăкăн вĕçĕмсĕр ылмашăвĕ. Пурнăçра та çавах. Ырри те усалли, усалли те ырри... Вĕсенчен нихăшĕ те яланлăхах упранса юлмасть. Пулат тытса пыракан Пăлхар патшалăхĕн шăпи те çавнашкал. Мĕн кăна курман-ши вăл хăйĕн тăватă ĕмĕр ытла тăсăлакан пурнăçĕнче? Çывăх вăхăтра вара тата тепĕр тĕрĕслев витĕр тухма тивет пулас. Пурнăç тĕрĕслевĕ, истори тĕрĕслевĕ...

Пулат пурçăн халатне хыçалтан аллипе çатăрласа чĕркуççи айĕнче хуçлатрĕ те пусма картлашки çине ларчĕ, шухăша путрĕ. Чылайччен ним хускалмасăр ларчĕ вăл çапла. Ĕнтĕ таврара каç ĕнтрĕкĕ ерипен çĕр сĕмне куçса пычĕ. Çавна май башня хыçĕнчен тухакан шурă ĕмĕлкене Пулат тӳрех асăрхарĕ. Ĕмĕлке утса мар, акăш пек ярăнса шунăн туйăнчĕ. Ун пек çăмăллăн тĕнчере пĕр çын çеç çӳреме пултарать. Вăл — Пулат хĕрĕ Алсу.

— Атте, эсĕ ма халь те çывăрмастăн? — ыйтрĕ патнерех çывхарсан Алсу.

— Алсу, хĕрĕм, эсĕ хăв тата мĕншĕн халĕ те вырăн çинче мар? — терĕ Пулат самантлăха йывăр шухăшсен пусăмĕнчен хăтăлса. — Санăн халĕ иккĕмĕш тĕлĕк курмалла.

Вăл тулли уйăх çутинче хăйĕн юратнă ачине тинкерсе пăхса илчĕ. Чăлт шурă таса пит çинче йăлтăр мăшăр куç, пысăках мар тӳрĕ сăмса, чĕкеç çунатти пек куç харшисем, тин уçăлас кĕл чечек евĕр чăпăрт тута уççăнах палăраççĕ. Хĕр кăкăрĕ çинчи шӳлкеме йăлтăр-ялтăр çиçкелесе илет, хуçин илемне вирлĕрех палăртасшăн тейĕн. Пурçăн тутăр айĕнчен вара çурăм çине хура çивĕт мар, çăлкуçăн чĕр кĕмĕл шывĕ юхса аннăн туйăнать. Алсу — Пулатпа Селиме ачисенчен чи кĕçĕнни, асси. Çавăнпах тем ашшĕпе амăшĕ ăна çав тери юратаççĕ. Эх, мĕн тери телейлĕ пулĕ ăна качча илекен йĕкĕт. Чи пахи — Алсу вăл сăн-питпе те, кăмăл-сипечĕпе те, ăс-тăнĕпе те çав тери чиперри. Ăна çитекенни, тупата, Асла Пăлхар хулинче урăх никам çук.

— Пĕлетĕн-и, атте, манăн халĕ пĕртте тĕлĕк курас шухăш мар. Манăн халĕ тантăшсемпе пулас, вĕсемпе выляс-кулас килет.

— Çук, хĕрĕм. Эсĕ çитĕнсе пыратăн ĕнтĕ, санăн малашне тантăшусемпе выляма-кулма мар, каччăсен куçĕ тĕлне пулма та юрамасть, — асăрхаттарчĕ Пулат.

— Мĕн-ма-ха çапла вăл, аттем?

— Мĕншĕн тесен эпир, пăлхарсем, ислам тĕнне пăхăнса пурăнатпăр. Пĕлетĕн-и, хĕрĕм, вуннăмĕш ĕмĕр пуçламăшĕнче пирĕн патшалăха Хазар каганачĕ çав тери хĕсĕрлеме тытăннă. Çавăн чухне пирĕн Алмуш патша Араб халифатĕнчен пулăшу ыйтать. Арабсем вĕсем, хăвах пĕлен, мăсăльмансем.

— Вара мĕн? — хăюсăррăн хирĕçлерĕ Алсу. — Ку вăл хăçан пулнă. Тата мĕнле пулăшнă арабсем пире монголсем тапăннă чухне? Ав чăвашсем те пăлхарсемех. Анчах вĕсем хăйсен тĕнĕпе пурăнаççĕ.

Пулат хĕрĕ çине тăсмалла-и ку калаçăва е вĕçлемелле тенĕн пăхса илчĕ.

— Чăвашсем — хăйне евĕр йăх, — терĕ вара. — Нумаях пулмасть-ха вĕсен пуçĕ Хасан хан пирĕнпех Аслă Пăлхар хулинче пурăнатчĕ, Анчах тем килĕшмерĕ-ши ăна е урăх сăлтава пула вăл пире пăрахса чăвашсен пĕр пайне çурçĕр-хĕвеланăçнелле, сĕм вăрман хӳттине ертсе кайрĕ.

— Тĕлĕнмелле... Эпĕ чăвашсене урăхларах хакланă. Вĕсем вара чăнах та çав териех хăравçăсем-и? — ыйтрĕ Алсу. Сассинчен çакă ăна хытах пăшăрхантарни сисĕнчĕ. — Ахальтен хăйсен ханĕ хыççăн кĕтӳ пек тапранса каяс çук.

— Те хăравçă вăл, Хасан, те çапла майпа хăйĕн йăхне упраса хăварасшăн — ăнланса пĕтер чее çынна. Пĕлетĕн-и, хăй вăхăтĕнче Пăлхар патшалăхĕнче чăвашсен хăйсен улусĕ пулнă. Унăн тĕп хули Сăвар пулнă. Чăвашсене унччен сăварсем тенĕ-çке. Монголсем пире пăхăнтарсан çав хулана тĕпĕ-йĕрĕпе çунтарса янă. Ма тесессĕн унта вĕсене пуринчен вăйлă хирĕç тăнă. Чĕрĕ юлнă чăвашсем çавăн хыççăн хăйсене пиртен раснарах тыткалама пуçларĕç.

— Мана вара юлашки вăхăтра вĕсем килĕшме те тытăннăччĕ, — ассăн сывласа каларĕ Алсу. — Темиçе кун каялла эпĕ караван-сарайра пĕр чăваш йĕкĕчĕпе паллашрăм. Вăл каласа панă тăрăх, чăвашсем каччăсемпе хĕрсене тĕл пулма чармаççĕ. Пачах урăхла, вĕсем пĕрле вăйă ирттереççĕ иккен, унта пĕр-пĕринпе алăран алă тытăнса юрлаççĕ, ташлаççĕ, савăнаççĕ.

«Эх, Алсу, хĕрĕм, çамрăк-ха эсĕ, юлашки вăхăтра темелĕх те пурăнайман. Пирĕн халĕ ташă-юрă çинчен мар, пач урăххи çинчен пуç ватмалла», — шухăшларĕ Пулат, анчах шарламарĕ, вăрăм ӳснĕ шĕвĕрех сухалне çеç шăлкаларĕ. Хăйне хăй ытлашши сăмахран чарнă чухне вăл яланах çапла тăвать.

— Атте, пĕлетĕн-и, ĕнер караван-сарая тепре кайса пăхрăм, — терĕ çав хушăра Алсу, хăй унта мĕншĕн кайнине каламасăр. — Вăл халĕ пуш-пушах тесен те юрать. Китайпа Инди сутуçисем, финн усламçисем пурте кайса пĕтнĕ. Вĕсем çеç-и, çывăхри чăвашсем, çармăссемпе утмăртсем те курăнмаççĕ. Ма çапла вăл?

Пулат пĕр хушă чĕнмесĕр ларчĕ, унтан хĕрне чăннине калани вырăнлăрах пулĕ тесе шутларĕ те:

— Хĕрĕм, пирĕн паталла пысăк çар килет пулас, — терĕ. — Ăна Уксах Тимĕр хăй ертсе пырать теççĕ. Çав тери хăватлă çын. Вăл Ылтăн Уртан питĕ пысăк пайне пăхăнтарнă та хăйĕн патшалăхне туса хунă.

— Атте, тен, вăл килсен те пĕтĕмпех йĕркеллĕ пулĕ. Хăвах каласа кăтартаттăн-çке пирĕн çĕршыв историне. Монголсем Пăлхар патшалăхне çĕнсе илсен ăна хăйсен улусĕ туса хучĕç, вара пирĕн хуламăр каллех аталанса кайрĕ теттĕн.

Пулат ассăн сывласа илчĕ.

— Вăл çапла та-ха, хĕрĕм, анчах унччен монголсем пире пăхăнтарас тесе халăхăмăрăн çуррине ытла вĕлерсе пĕтернĕ. Уксах Тимĕр те çав тери кăра çын теççĕ. Çавăнпа унран та тем кĕтме пулать.

Алсу пуçĕпе ашшĕн хул пуççинчен кăшт тĕршĕнчĕ те шăппăн ыйтрĕ:

— Нивушлĕ эпир ăна хирĕç тăраймăпăр? Нивушлĕ пире кам та пулин тĕппипех пĕтерме пултарĕ, эпир вара çук пулса тăрăпăр? Вăйлă пек-çке эпир, пĕтĕм тĕнчепе çыхăннă.

Пулат ал лаппипе хĕрне пуçĕнчен ачашшăн шăлса илчĕ те сасартăк сăвă кала пуçларĕ:



Эпир çукки вăл ним те мар.

Эпир пурри те ним те мар,

Енчен пиртен юлмасть тĕк ӳлĕм

Килес ăрушăн пархатар.



Çапла çырнă вуниккĕмĕш ĕмĕр пуçламăшĕнче пăлхарсен чаплă поэчĕ Кул Хали. Акă мĕншĕн пăшăрханатăп эпĕ, хĕрĕм. Пире çапла çине-çинех аркатма тытăнсан пурăна киле çĕршывăмăртан нимĕн те юлмĕ. Эппин пирĕн халăхăмăр та тĕнче ĕмĕрлĕхĕнче йĕр хăвараймасăрах çухалас хăрушлăх пур. Халиччен ун пекки самай вăйлă халăхсемпе те пулкаланă.

Çак самантра мечет енчен юланутçăсен пысăках мар ушкăнĕ çывхарни курăнчĕ. Ушкăн суд башнинчен çĕр хăлаçсенче чарăнчĕ те пĕр юланутçи çĕре сиксе анчĕ, Пулат ханпа хĕрĕ патнелле васкаса утрĕ.

— Алсу, эсĕ халĕ каях, çывăрма вырт, — килекене хирăç ура çине тăнă май хушрĕ Пулат хĕрне. — Манăн кунта хамăн элтеперпе Али бекпа калаçса илмелле. Пирĕн сăмах хĕрарăм хăлхи валли мар.

Алсу мĕнле килнĕ, çаплах шăппăн куçран çухалчĕ.

Кĕçех Али килсе çитрĕ. Пулатран пĕр пуç çӳллĕрехскер, сарлака кăкăрлăскер вăл халĕ юмахри чăн-чăн паттăр пек курăнать.

— Хисеплĕ Пулат хан, час таврăнайманшăн каçар, — терĕ вăл пуç тайса. — Тăшман вăйне пултарнă таран тĕплĕнрех палăртас терĕм, çавăнпа ытларах сăнама тиврĕ.

— Вара? — чăтăмсăррăн васкатрĕ Пулат.

— Пирĕн пата май çук пысăк çар йăтăнса килет. Çарăçсем пурте юланутпа, питĕ хăвăрт куçса пыраççĕ. Апат-çимĕç турттаракан лавсем кăна вĕсене пăртак тытса тăраççĕ. Анчах тăшман кунта ыранах çитĕ, çĕр каçсан тепĕр куннех хулана тапăнса кĕме пултарĕ.

— Мĕнле пек, хирĕç тăрайăпăр-и ăна? — те бекран ыйтрĕ, те хăйпе хăй шухăшларĕ Пулат.

— Хирĕç тăрăпăр та-ха... Пĕр çарăç юлмиччен... — терĕ Али. — Çапах хуламăра хӳтĕлесе хăварас шанчăк, тӳрех калам, пысăках мар. Пулат хан, мана хăравçă тесе ан шутла, эпĕ юлашки юн тумламĕччен çапăçăп. Анчах вăйлă тăвăла карта тытнипех чараймăн, хăв пĕлен.

— Çав териех вăйлă-и тăшман?

— Ĕнер Уксах Тимĕр çарăçĕсем çĕр каçма çума-çумăн выртса тухрĕç. Çапах тапăрĕн вĕçĕ-хĕрри курăнмарĕ.

Пулат пĕр самант тем шухăшларĕ, çапах нимех те ăсласа кăлараймарĕ. Çак хушăра вĕсем патне Алипе пĕрле сăнава çӳренĕ ытти çарăçсем те пырса тăчĕç.

— Эх, туслăх çукки пĕтерет-çке, — терĕ Пулат пăшăрханса. — Сутуçсем караван-сарайран кайма тытăнсанах эпĕ сых енне Хусан ханĕ патне элчĕ янăччĕ. Мĕнле те пулин йывăрлăх сиксе тухас тăк пĕр-пĕрне пулăшмашкăн калаçса килĕшес шутпа. «Эпĕ хальлĕхе хам та вăйсăр, нимĕнпе те пулăшаймастăп», — тесе ăсатса янă Хусан ханĕ ман çынсене.

— Мĕншĕн-ха çапла каланă вăл? — тĕлĕнчĕ Али. — Енчен Уксах Тимĕр Аслă Пăлхара мар, Хусана тапăнас тенĕ пулсан? Пирĕн элчĕ Хусана çӳренĕ чухне унăн çулне никам та пĕлмен-çке. Енчен пире хусансен пулăшăвĕ мар, хусансене хăйсене пирĕн пулăшу кирлĕ пулас тăк?

— Мана Хусан халăхĕ юлашки вăхăтра пиртен писсех пынăн туйăнать, — хутшăнчĕ калаçăва çарăçсенчен пĕри. — Темшĕн-çке унта халĕ кăпчаксем йышлăн пурăнаççĕ. Вĕсен калаçăвĕ те, йăли-йĕрки те пирĕннинчен самай раснарах. Монголсемпе килнĕ Çĕпĕр тутарĕсенни евĕрлĕрех. Тен, Хусан ханĕ пăлхар йăли-йĕркине пăрахăçласшăн? Çав мехелпе Ылтăн Уртан пысăк пайне хăй аллинче хăварасшăн? Апла тесен унăн пире мĕншĕн пулăшмалла? Уншăн, паллах, эпир хавшаса юлни аванрах.

— Чимĕр, Хусан ханĕ Уксах Тимĕрпе пĕр каварлă мар-и? — терĕ тепĕр çарăçĕ.

— Ахальтен вăл ма-ха хăйне никам тапăнмасса пĕлнĕн тыткалать?

— Апла шухăшлас килмест, — пуçне сулкаларĕ Пулат. — Тимĕр вăл чи пирвай вăйлă аталаннă хуласене пĕтерет. Хусан вара хальлĕхе йăмшакрах-ха, ăна чăрмантарас шая çитеймен. Хăйĕн халăхне инкекрен упраса хăварасшăн тем Хусан ханĕ. Кăна эпĕ Хасан хан чăвашсен пысăк пайне хăйпе ертсе кайнине аса илнĕран те çапла шутларăм.

— Хисеплĕ хан, сана сĕнӳ парасси ман ĕç мар та... — терĕ Апи. — Çапах... Тен, пирĕн кӳршĕсенчен пулăшу ыйтмаллаччĕ?

— Камран? Пирĕн вăйлă кӳршĕ пĕрре кăна — вырăссем. Анчах Мамай бекпярбек пире Чулхулана тапăнма вĕслетрĕ те вĕсемпе те вăрçăнтарса ячĕ. Эх, чавса çывăх та çыртма çук. Ĕлĕкрех пулса иртнине ытла хăвăрт манатпăр-çке, унчченхи йăнăшсене шута илме часах пăрахатпăр... Апи бек, акă мĕн, — терĕ вара Пулат татăклăн. — Халь тин курултай пухса тăраймăпăр. Пысăках мар канаш пухсан та юрĕччĕ. Унччен пуçтавра хамăрăн ăна-кăна çавăрттармалла. Тата санăнта инçе çул хыççăн пăртак канса илмелле. Эппин, ыран... çук ĕнтĕ, паян пулса тухать, тул çутăлнă-çутăлман пухăнатпăр. Çакăнтах. Пирĕн пĕр кун пур-ха. Ку вăл, паллах, нумай мар. Çапах пирĕн нимĕн тумасăр алă усса ларма юрамасть.

— Юрать эппин, — килĕшрĕ Али, вара пуç тайса пăрăнса утрĕ.

Ун хыççăн ытти çарăçсем те кайрĕç. Часах çĕрлехи шăплăха таканланă лашасем чула чанклаттарса кайни хускатрĕ, çав сасă илтĕнми-илтĕнми пулса пычĕ те кĕçех таврана каллех шăплăх пусса илчĕ.

Пулат вара канма каймашкăн васкамарĕ, картлашка çине ларчĕ те тем шухăшларĕ, шухăшларĕ. Те ватлăха пула, те хăй çине ытла пысăк яваплăх тиеннĕрен вăл юлашки вăхăтра талăкĕ-талăкĕпех чăлăм куç хупмасăр пурăнать.

Канаша суд çӳльхӳчĕн пĕрремĕш хутĕнчи пысăк зала пухăнчĕç. Унăн ĕçне хутшăнакансем нумаях мар: Пулат хан хăй, унăн икĕ ывăлĕ Юсуфпа Керим, Али элтепер тата пĕр пинпӳпе виçĕ çĕрпӳ. Ют çын хăлхине нимĕн те ан кĕтĕр тесе Пулат чей хатĕрлеме те тарçисене мар, арăмне Селимене хушрĕ. Хĕрарăм вĕри чее пиалăсене ярса пачĕ те шăппăн тухса кайрĕ.

— Атте, ытла сахаллăн мар-и эпир кунта? — сăмах хушрĕ Пулатăн аслă ывăлĕ Юсуф.

— Пирĕн çав тери кăткăс ыйту татса пама тивет, тен, çын ытларах пухмаллаччĕ?

— Ывăлăм, пысăк ушкăнпа ĕçкĕ ĕçме лайăх. Татăклă йышăну тума вара пуç нумаййи чăрмантарать кăна, — касса татрĕ Пулат ывăлĕ çине хĕсĕкрех куçне пушшех хĕсерех пăхса. — Атьăр, кирлĕ-кирлĕ марпа минресе лармăпăр. Али бек, кĕскен лару-тăрăва уçса пар.

Али сарлака хул пуççине вылянтарса ярт тӳрленсе тăчĕ. Унăн тăрăхларах типшĕм пичĕ çинче пит шăммисем вылянса илчĕç. Пăлханать этем...

— Лару-тăрăвĕ вăл уçăран та уçă, — терĕ Али. — Кăнтартан пирĕн енне Уксах Тимĕр тапăнса килет. Çарĕ унăн калама çук йышлă та вăйлă. Ахальтен-им Тимĕр Ылтăн Уртан чи лайăх тăрăхĕсене Тигрпа Ефрат шывĕсем таранах çĕнсе илнĕ. Тӳрех калам, Аслă Пăлхарăн ăна хирĕç тăмалăх вăй çук. Кунашкал йывăр лаву-тăру пирĕн Чингис хан тапăннăранпа та пулман пулĕ. Монголсемпе эпир юлашкинчен çапах та пĕр чĕлхе тупнăччĕ, вĕсен тĕп улусĕн шайĕнче юлнăччĕ. Чингис ханпа ун хыççăнхи патшасем Аслă Пăлхара хăйсен çуллахи тĕп хули вырăнне хунă. Анчах Уксах Тимĕре, эпĕ ăнланнă тăрăх, пирĕн çĕршывăмăр та, хуламăр та кирлех мар. Вăл пире çурçĕр енче хăйĕнпе тупăшакансем ан пулччăр тесе кăна аркатасшăн пулас. Çавăнпа Тимĕрпе калаçса татăласси те иккĕленӳллĕ.

— Ну, канаш, мĕн калăр? — ыйтрĕ Пулат элтепер хăйĕн сăмахне вĕçлесен.

Пурте шăпăрт ларчĕç, хан хăй мĕн каласса кĕтрĕç.

— Çапла, вăй сахалрах çав пирĕн. Монголсем хавшанипе усă курса улус шайĕнчен патшалăх шайне тепре çĕкленме тытăннăччĕ çеç, икке пайланса кайрăмăр. Ну, ăçта халĕ Джукету патшалăхĕ? Чăваш йăхĕ таçти вăрмансене кайса пытанчĕ. Хусан ханĕ пăлхар халăхĕн нушисенчен пăрăнса юлма тăрăшать. Мĕншĕн хăш-пĕр çынсем хăйсем кăна пуç пулма ăнтăлаççĕ? Çавăн пирки вĕсем патшалăхпа халăх çинчен вуçех манаççĕ, — пăшăрханса та тарăхса калаçрĕ Пулат.

— Атте, каçар та, пирĕн халĕ урăххи пирки пуç ватмалла, — пӳлчĕ ăна Керим.

— Эс аçуна пӳлме ан хăйнă пул! — сасартăк хĕрӳленчĕ Пулат. — Юсуф пиччӳнтен тĕслĕх ил. Иртни пирки вара чăнах та тек пуплешмĕпĕр. Эппин тепре ыйтатăп: кам мĕн сĕнме пултарать?

— Мĕн сĕнмелли кунта? Тăшманпа çапăçас пулать — çавă çеç. Çапла-и, туссем? — çарăçсенчен ыйтрĕ Али.

— Çапла, чăн сăмах! — харăссăн хуравларĕç пинпӳпе çĕрпӳсем.

Пулат куç харши айĕнче халĕ те çамрăк чухнехиллех çиçекен куçĕпе пурне те тĕсесе пăхса тухрĕ, самаях шуралнă сухалне шăлкаларĕ. Унтан Алие мар, ытларах ыттисене ăнлантарнăн каларĕ:

— Вăл çаплах-ха. Сан паттăрлăху пирки, Али бек, эпĕ пĕртте иккĕленместĕп. Анчах хăвах каларăн-çке, тăшман çав тери йышлă та вăйлă.

— Мĕнех, хисеплĕ Пулат хан, çĕршывăмăр чысĕшĕн эпир пуç хума та хатĕр, — терĕ Али хастаррăн.

— Ку çапла тейĕпĕр. Халăхăмăра вара кам хӳтĕлĕ?

Çарăçсем нимĕн хуравлама аптранăран кĕçĕтмен пуçĕсене хыçкаларĕç.

— Пирĕн халех çывăхри хуласемпе ялсене йыхравçăсем ямалла. Кам алла хĕç тытма пултарать — пурте тӳрех Аслă Пăлхара килччĕр, — сĕнчĕ пăртакран Юсуф.

—Тен, пирĕн халех пĕтĕм халăх курултайне пухмалла? — терĕ Керим.

— Каларăм-çке, васкаварлă ĕçсене пысăк ушкăнпа татса пама хĕн. Тата курултай пухма вăхăт та çук ĕнтĕ, — килĕшмерĕ Пулат. Çавăнтах хушусем пара пуçларĕ. — Йыхравçăсем тенĕрен, Юсуф, эс ку ĕçе канаш хыççăн хăвах йĕркеле. Али бек, эсĕ хăвăн нурекӳсемпе тăшмана уйра ытларах чарса тăма тăрăш. Пинпӳпе çĕрпӳсем, эсир хăвăр çарăçăрсемпе тăшмана çĕр валĕсем çинчех кĕтсе илĕр. Анчах уя ан тухăр. Эсир сахаллăн тата çуран, утлă эшкерпе алла-аллан тытăçса çапăçаймăр. Керим, эсĕ çапăçайман ватăрах арçынсене пух та Али элтепер туса паракан вăхăтпа усă курса хула карне пур çĕрте те майласа çитерме тăрăш. Вăл пирĕн тĕллĕн-тĕллĕн чăтăмлах мар. Пурнăç йĕркеленсе пынă май хӳтлĕх пирки юлашки вăхăтра тимлесех каймарăмăр пулмалла.

— Атте, ватăсемпе тăрмашиччен эпĕ тӳрех çапăçăва кĕрĕп, — килĕшесшĕн пулмарĕ Керим.

— Эс каллех мана итлесшĕн мар. Аçу мар халĕ эпĕ саншăн, Аслă Пăлхар ханĕ! — хыттăн кăшкăрса пăрахрĕ ăна Пулат. — Хула карне кăшт юсаса ĕлкĕрни те эс виличчен çапăçнинчен вуншар хут усăллăрах. Çапăçма тесен, тăшман килсе çитсен эсĕ унран пĕрех пăрăнаймăн. — Унтан Пулат ура çине тăчĕ те: — Çакăнпа сăмахăм пĕтрĕ! Çапăçăва хатĕрленме тытăнăр! — терĕ татăклăн.

Пурте тăрса пуç тайрĕç, алăк патнелле утрĕç.

— Юсуф, Керим, эсир кăштах тăхтăр-ха! — чарчĕ ывăлĕсене Пулат. Ыттисем тухса кайсан хыçалти пӳлĕм алăкне уçса кăшкăрчĕ: — Селиме, Алсу, тухăр кунта! Пурте вырнаçса ларăр. Пирĕн çемьепе калаçмалли пур.

Урайне талккишпех сарнă хулăн кавир çине арçынсем ура хуçлатса, хĕрарăмсем чĕркуççи çине ларса вырнаçрĕç. Пулат пурне те тимлĕн пăхса çаврăнчĕ. Кăвакара пуçланă çӳçне тăваткалласа çыхнă тутăр айне пытаракан арăмне те, хăйне хывнă ывăлĕсене те (Керим кăшт çамрăкрах пулмасан вĕсене йĕкĕрешсем теме те пулать), пиçĕ хулă пек авăк кĕлеткеллĕ хĕрне те вăл пĕрремĕш хут курать тейĕн. Е юлашки хут...

— Тинех эпир çемйипех пухăнтăмăр, — терĕ пăртакран Пулат мăшăрне куçран пăхса. — Нуша çук чухне пурте пĕрле ларса та калаçаймастпăр-çке. Ну, юрĕ. Халĕ ман сăмаха итлĕр.

— Эсĕ каланине яланах итленĕ, — терĕ Селиме. — Ку вăл манăн сан умăнти тивĕçĕм. Тата Аллах умĕнчи.

— Пĕлетĕп, Селиме. Çавăнпа хисеплетĕп сана. Çавăнпах эсĕ манăн пĕртен-пĕр мăшăрăм. Эппин, итлĕр. Тӳррине тӳррĕн каламалла. Ку çапăçура эпир тем пек çине тăрсан та çĕнтереймĕпĕр...

— Атте, ма-ха малтанах çапла каласа хумалла, — пӳлчĕ ашшĕне Керим. — Пире кăпчаксем, нухайсем, Крым тутарĕсем, вырăссем сахал тапăннă-им? Эпир пурне те хӳтерсе янă.

— Миçе каланă сана аçуна ан пӳл тесе, — хăтăрса тăкрĕ ывăлне Пулат. Çавăнтах тата сассине çемçетрĕ те ăнлантарма тытăнчĕ. — Уксах Тимĕр çарĕ вăл кăпчак-нухай эшкерĕсем йышши мар. Вăл çур тĕнчене çавăрса илнĕ. Уксах Тимĕре халĕ Патту ханпа танлаштарма пулать. Пĕр сăмахпа, пурне те шута илтĕм те, Селиме, Алсу, эпĕ сире сых енне хула тулашне ăсатма шутларăм.

— Ăçта вара, атте? — ыйтрĕ Алсу.

— Эс те пулин мана тарăхтарса ан лар! — кăшкăрса пăрахрĕ Пулат. — Эсĕ, хĕрача, аçуна пӳлсе сăмах хушма епле хăятăн? Эпĕ хамах пĕтĕмпе ăнлантарса парăп.

— Каçар, атте, — пуçне пĕкрĕ Алсу.

— Хĕрĕм, эсĕ ĕнер чăвашсене аса илнĕччĕ. Вĕсен пуçне Хасана эпĕ лайăх пĕлетĕп.

— Атте, каçар, анчах эсир унпа вăрçăнса уйрăлнă теттĕн мар-и? Эсĕ ăна хăравçă тесе те айăпланăччĕ пулас, — аса илтерчĕ Юсуф.

Пулат сухалне, мăйăхне шăлкаларĕ, тем шухăшларĕ.

— Çапла, — терĕ вара, — шел, эпир унпа чăнах та ырăпах уйрăлмарăмăр. Анчах Хасан вăл нумай пурăнса курнă ăслă çын, кăмăлĕпе те ырă. Эпĕ шанатăп, вăл пирĕн нушана ăнланĕ, сире хăйĕн хӳттине илĕ. Хăравçă тени вара... Вăл мана хăйĕн йышăнăвне çапла ăнлантарчĕ. Эпир, пăлхарсем, монгол-тутарсем хыççăн çав тери вăйсăрланса юлтăмăр, пирĕн улус икке пайлансан — пушшех те терĕ. Çавăнпа халăхăмăра упраса хăварас тесен пирĕн вăрçă-харçă таврашĕнчен хальлĕхе пăрăнма тăрăшмалла терĕ. Вăл чăваш йăхне сĕм вăрмана çав тĕллевпе ертсе кайрĕ.

— Ку вара хăрани мар-им? — сăмах хушрĕ Керим та.

— Ун чух эпĕ те ăна çаплах каларăм. Халĕ вара пăхатăп та... Пĕлетĕр-и, Хасан хăйĕн халăхне ялсенче усрать. Анчах чăвашсем юртсене — вĕсем юрта çурт теççĕ — пĕренерен хăпартма тытăннă. Çавăнпа вĕсенче, хулари пекех, нумайччен пурăнма пулать.

— Ма апла хăтланать вара вăл? — тĕлĕнчĕ Юсуф. — Çĕршыв аталанăвĕ чи пирвай хуласенчен килет-çке.

— Çапла та-ха... Тепĕр енчен, тăшман пуринчен малтан хуласене тĕп тума тăрăшать. Кашни яла çитсе тухма унăн вăхăт та, хал та çитеес çук. Хула тесен... Хасан Атăл хĕрринчи пĕр яла хула картне лартнă ĕнтĕ. Шупаш ятлă вăл. Пăлхарти пекех ун тавра пĕрене хӳнь карса тухнă. Хули пысăках мар, анчах пăхăрпа пăлат ăстисем те, савăт-сапа тăвакансем те, кĕпе-тумтир çĕлекенсем те унта çителĕклех теççĕ. Ну, çитĕ, — калаçăва кирлĕ енне пăрчĕ Пулат. — Пĕр сăмахпа, Селиме, Алсу, эсир паян каçпа Хасан чăвашĕсем патне тухса каятăр. Сых енне сире Юсуфпа Керим ăсатĕç.

Ывăлĕсем ашшĕ çине пĕр самант тĕлĕнсе пăхса ларчĕç.

— Темскер ăнланмарăм-ха, — терĕ Юсуф. — Пирĕн, мĕн, çапăçу хирне пăрахса каймалла-и?

— Эпĕ тăшманпа çапăçассинчен пăрăнма пултараймастăп! — татăклăн хирĕçлерĕ Керим та.

Пулат ура çине тăчĕ, ывăлĕсене çӳлтен аялалла пăхса кăшкăрса пăрахрĕ:

— Шăпланăр, шăпăрлансем! Епле хăятăр эсир мана хирĕçлеме? Эпĕ сире çапăçуран пăрăнма хушмастăп. Яра куна хӳтĕлев ĕçне йĕркелĕр. Юсуф, ан ман, санăн çывăхри ялсенчен çапăçма пултаракан йĕкĕтсене пурне те хăваласа килмелле. Керим, эсĕ тăпра хăпартăвĕсем патĕнче хӳтĕлев йĕркелесе яр. Уйрăмах çыхăну çинчен ан ман. Ăçта йывăртарах килĕ, эпĕ унта çĕнĕ вăйсем пултарнă таран ярса парăп. Анчах манăн лару-тăрăва пĕлсех тăмалла. Çапăçăва йĕркелесе çитерсен вара пурте Хасан патне тухса вĕçтеретĕр.

Юсуфпа Керим, ун хыççăн Селимепе Алсу та ура çине тăчĕç.

— Атте, вăрçăн-и, вăрçмăн-и мана, анчах эпĕ çапăçакан юлташсене пăрахса каяймастăп, — терĕ Керим.

— Аннӳпе йăмăкна пăрахма вара пултаратăн-и?

— Иртерех тухсан вĕсем хăйсемех те кайĕç. Тăшман хальлĕхе аякра-ха, — иккĕленерех хирĕçлерĕ Керим.

— Сан аннӳпе йăмăку куçса кайнă чăвашсем хăш еннерех пурăннине те чухламаççĕ. Пĕлетĕн-çке, пирĕн хĕрарăмсем кил ĕçĕпе кăна пурăнаççĕ, тĕнчене мар, урама та пит тухса çӳремеççĕ.

— Апла тесен аннепе йăмăка Юсуф ăсаттăр, — хăйĕннех печĕ Керим.

Ку пиччĕшне тата килĕшмерĕ.

— Ма тата эпĕ кăна? Е эсĕ хăвна манран паттăртарах та кирлĕрех тесе шутлатăн? — хирĕçлерĕ вăл шăллĕне.

Тавлашăва çак таранчченех нимĕн шарламасăр итлесе ларнă Селиме тӳсеймерĕ, хăй те сăмах хушрĕ:

— Пулат хуçа, мана калама ирĕк парăн-и?

— Ну, кала эппин, — килĕшсе пуç сулчĕ Пулат.

Селиме чунран тухакан сĕмахсемпе ӳкĕтлеме тытăнчĕ:

— Ачамсем, итлĕр-ха. Тĕнчере чи хакли — кил-йыш. Вăл пулмасан сирĕн патшалăхăр та пулмасть. Çавăнпа, ман шутпа, йывăр самантсенче чи пирвай кил-йыша упраса хăварма тăрăшмалла. Эпĕ, сирĕн аннĕр, калатăп çакна. Çавăнпа, тархасшăн, ан хирĕçлĕр аçăра.

Амăшĕпе те ытларах Керим тавлашрĕ.

— Анне, эпĕ сана шутсăр юрататăп, хисеплетĕп. Анчах маншăн çак самантра тăван халăх умĕнчи тивĕçĕм хаклăрах. Çĕршывăмăра, халăхăмăра хӳтĕлесси, упраса хăварасси вăл пирĕн, арçынсен, пуринчен яваплăрах тивĕçĕмĕр. Уйрăмах ханпа унăн ывăлĕсен. Эпĕ çапла шутлатăп.

Юсуф та шăллĕ майлă пулчĕ:

— Атте, эсĕ пире хăв çапла вĕрентрĕн мар-и?

Ĕнтĕ тавлашу ытлашши вăрăма тăсăлса кайрĕ. Тумалли ĕç вара Пулат ханăн халĕ темĕн чухлех. Çавна пула вăл итлемен ывăлĕсене тарăхмаллипех тарăха пуçларĕ. Кунпа пĕрлех тата вĕсене ятласа тăкнипе çеç ӳкĕте кĕртеймессе те туйрĕ. Çавăнпа кăраланма тытăннă кăмăлне пусарсах малалла ăнлантарчĕ:

— Ачамсем, халăха упраса хăварасси вăл тăшманпа мĕн виличчен сапăçасса кăна пĕлтермест. Эпĕ хам та çакна тинтерех çеç, Хасанпа чăвашсем çинчен çине-çинех шухăшланă май ăнкарса илтĕм. Тен, Хасан хан тĕрĕсех тунă? Ан тив, вăл паттăрлăх кăтартман тейĕпĕр. Анчах, авă, пире юлашки çулсенче кам кăна киле-киле тапăнмасть. Хасан чăвашĕсем вара чиперех пурăнаççĕ пулас, йышпа та вĕсем хушăнсах пыраççĕ курăнать.

— Тăшманран пăрăнса юлас тесе ĕмĕр тăршшĕпех çапла сĕм вăрманта пытанса çӳремелле-и вара? Унашкал мĕскĕнленсе пурăниччен пурăнманни! — хĕрӳллĕн каласа хучĕ Керим.

— Ма ĕмĕр тăршшĕпех? Вăхăт çитĕ, чăвашсем çĕнĕ Пăлхар çĕршывне вăй кĕртĕç. Пирĕн пĕтĕм шанчăк та текех вĕсенче çеç курăнать.

Çапла каласса каларĕ те-ха Пулат, сассинчен вăл хăй çакна пĕтĕмпех ĕненсе çитерни палăрмарĕ. Юсуф вара хăйĕн иккĕленĕвне пытармарĕ:

— Те пулĕ-ха вăл, те пулмĕ.

— Кăна ĕнтĕ пĕртен-пĕр Аллах кăна пĕлет, — хаш сывларĕ Пулат. — Пиртен кам тĕрĕс тăвать, тĕрĕс шухăшлать е йăнăшать — кăна ӳлĕм вăхăчĕ çеç кăтартса парĕ. Шел, эпĕ çав саманта кураяс çук. Сирĕн вара шанчăк пур-ха. Тем тесен те малашлăха ĕненсе пурăнмалла. Унсăрăн епле-ха. Унсăрăн, ачамсем, пурнăçăн пĕтĕм тĕшши пĕтет.

— Атте, вара епле-ха?..

— Эпĕ хам сăмахăма каланă... — каллех хирĕçлеме пăхрĕç ывăлĕсем, анчах Пулат вĕсене касса татрĕ.

— Шăпăрт! Шăпăрт тенĕ сире! Тек пирĕн тавлашса ларма вăхăт çук. Халех иксĕр те ĕçе пикенĕр!

Кăнтăрла çитеспе Пулат хăйĕн тур утне утланчĕ те хула хӳтĕленĕве еплерех хатĕрленнине тĕрĕслеме кайрĕ. Пирвай вăл Карен Атăл енчи хӳньне пăхса çаврăнма шутларĕ. Пĕр енчен, тăшман кунтан тапăнса кĕмелле мар пек. Хулапа Атăл хушшинче Ăшăхла текен юханшыв юхса выртать. Вăл тарăн мар, çапах пысак йышпа вăрман енчен утпа килме те, Атăл хĕрринчи чаллăран çуран утма та самай кансĕрлет. Çавăнпа ку тĕлте çĕр валне те, кар хӳньне те халиччен питех пăхса тăман. Вĕсем вара тĕллĕн-тĕллĕн ишĕлкеленĕ иккен. Халĕ кунта сахалтан икçĕр çын ĕçлет. Пĕрисем валăн вăхăта пула сĕвекленнĕ вырăнĕсене кĕреçепе çĕр ывăтса хăпартаççĕ, теприсем хӳнĕн çĕрĕшнĕ пĕренисене улăштараççĕ. Аяккарахра Атăл сарăлса выртать, хĕвел питтинче пин-пин ахах çуттипе йăлтăртатать. Уншăн пулсан этемлĕх хуйхи-суйхи ним те мар, унăн хăйĕн пурнăçĕ, хăйĕн ăнтăлăвĕ. Мăн шывăн лăпкăлăхне курсан ун хĕрринче кĕçех тĕнчере сайра пулакан хаяр çапăçу пуçланасса ĕненес те килмест. Хăватлă тӳлеклĕх кăна халĕ анлă Атăл питĕнче.

Пулат çĕр чавакансене тем хушакан Керима курчĕ, ăна хăй патне чĕнсе илчĕ.

— Ман шутпа, Тимĕр пире ку енчен хытах хĕсес çук, — терĕ вăл. — Çавăнпа ĕçлесе пĕтерсен ку çынсене кăнтăр енне, тĕп кармана хӳтĕлеме яр. Кунта вара ăста тĕкĕрĕçсене хăвар. Вĕсем ахаль ухă мар, арбалет илччĕр, тăшман тĕкĕрĕçĕсене кар хӳньне вутлă çĕмренпе тивертес çывăха ан яччăр. Тата, чим... — тем асăрхарĕ Пулат Ăшăхла енче, — Аха пасар сăмсахĕнче ма халĕ те çын хĕвĕшет?

— Ара, унта пирĕн хырçăпа пасар укçи пухакан вырăн-çке, — аса илтерчĕ Керим.

— Мĕн пухнă укçана халех пĕр тĕрхем юлмиччен илсе килтер. Çынсене вара унтан пурне те хӳтерсе яр, чаллăна эпир пĕрех сыхласа хăвараймăпăр, — хушрĕ Пулат.

Унтан вăл тĕп кармана кайрĕ. Ку вăл Аслă Пăлхарăн чи вăйлă çирĕплетнĕ вырăнĕ. Ăна хулан кăнтăр еннерехĕнче туса лартнă, ма тесессĕн ку енчен хулана тапăнма пуринчен меллĕрех. Инçех мар хура вăрман тăсăлса выртать, унпа тăшман çарĕн самай пысăк ушкăнĕ систермесĕр килсе çитме пултарать. Тепĕр тесен, сисейсен те хулан Уксах Тимĕр çарне уйра е вăрманта тытса чармалăх вăй çук.

Пулатпа харăсах тĕп кармана Юсуф та çывăхри ялсенче пухнă йĕкĕтсемпе килсе çитрĕ. Вĕсем çапăçма япăхрах хатĕрленни пĕрре пăхсах курăнать. Нумайăшĕн кӳпе те çук. Юсуф çыннисем йĕкĕтсене васкасах тимĕр хулкансемпе пăлат хĕçсем валеçсе тухрĕç. Вĕсене пăлхарсем, шанчăклăрах пултăр тесе, хăйсемех тăваççĕ. Ара, пăлхар тимĕрĕ-хурçи Багдадра шăратнинчен те пахараххи тĕнчипех паллă. Ку тĕлĕшпе уйрăмах Урал енчи пăлхар-пушкăртсем ăнтараççĕ, хулана тимĕр, хурçă, пăхăр тата ытти металл кирлĕ чухлех кӳрсе тăраççĕ. Вĕсенчен мĕн кирлине ăсталакансем вара Аслă Пăлхарта темĕн чухлех. Кунта тимĕрçĕ лаççисен шучĕ çук.

Пулат хан Али бек нукерĕсем патне те çитсе курчĕ. Вĕсем халĕ учĕсене çапăçăва хатĕрлеççĕ: сĕлĕ параççĕ, шыв çителĕклĕ ĕçтереççĕ. Тимĕр лашисем чылайранпа ĕнтĕ çул çинче, Али учĕсемпе танлаштарсан, вĕсем самай ĕшеннĕскерсем, çакă Али нукерĕсене пулăшма кирлĕ. Тата элтепер кашни юланутçа аркан валеçсе тухнă. Çапăçура çав хатĕр тепĕр чухне сăнăпа хĕçрен ăнăçлăрах пулăшать.

Çук, Уксах Тимĕр Аслă Пăлхара пит çăмăллăн çĕнсе кĕреймĕ. Хакла ларĕ ăна кунти çĕнтерӳ, питĕ хакла ларĕ. Çапах пăлхарсем тăшман эшкерне тытса чараяс çук, çапла, чараяс çук. Çапла шухăшласа Пулат суд çӳльхӳтне таврăнчĕ. Чăннипе вăл çӳльхӳт кăна мар, икĕ хутлă самай пысăк çурт. Хулари чи шанчăклă вырăн тесе кил-йышне вăл халĕ унта усрать.

Ашшĕне курсанах Алсу ăна хирĕç чупса тухрĕ.

— Атте, манăн та хулана хӳтĕлес килет, — тесе вăл Пулата анратсах ячĕ.

— Эс мĕн аташан? — сивлерĕ хĕрне Пулат. — Тĕнчене култарасшăн-и? Пулат тăхăмне намăса ярасшăн-и? Вăрçă вăрçасси нихăçан та хĕрарăм ĕçĕ пулман, ан та пултăр! Хĕрарăма вăрçă уйне кăларма хăякан арçыннăнне тӳрех пуçне касмалла.

— Вара епле-ха капла? Эсир пурнăçпа вилĕм хушшинче чухне ман нивушлĕ таçти кĕтесре хĕсĕнсе лармалла?

— Хĕрарăм тивĕçĕ вăл — кил-йыша упрасси, тăхăма малалла тăсасси, — ăс пачĕ Пулат. — Эс мĕн, аннӳ пирĕншĕн санран сахалрах пăшăрханать тетĕн-им? Унăн халĕ чунĕ те, чĕри те пирĕннинчен ытларах ыратаççĕ пулĕ. Анчах вăл туйăмне никам умĕнче те палăртмасть, ма тесессĕн хăйĕн тивĕçне питĕ лайăх пĕлет. Сирĕн иксĕрĕн халĕ пĕртен-пĕр чи кирлĕ ĕç — хуларан тухса кайма хатĕрленесси. Халех аннӳ патне таврăннă пултăр! Пулăш ăна!

— Атте!.. — тата тем каласшăн пулчĕ Алсу, анчах Пулат ăна сăмах хушма памарĕ.

— Каланă сана! Аннӳ унта пĕччен нушаланать, эсĕ кунта услапланса çӳретĕн. Пуçтарăр чи кирлĕ япалăрсене. Сире эпĕ ултă лавран ытла параймастăп. Вĕсене те урапа пусăрăниччен тиесе ан лартăр, унсăрăн хăвăрт каяймăр.

Алсу пуçне усса çӳльхӳте кĕрсе кайрĕ.

«Эх, хĕрĕм, кама хывнă эсĕ, — шухăшларĕ Пулат. — Кама пултăр, хамах ĕнтĕ. Манăн юн пĕрчи». Çапла шухăшласа илнĕ хыççăн Пулат чĕри хĕссе-хĕссе килчĕ. Нивушлĕ вăл çав çурхи чечек пек черченкĕ чуна çăлса хăвараймĕ?

Пулат кăшт-кашт апатланса та ĕлкĕреймерĕ, Али бек янă çарăç килсе çитрĕ.

— Хисеплĕ хан, унта... — тăсрĕ вăл аллине тĕп карман енне, — унта тăшман курăнчĕ.

— Халех-и? — чăнласах тĕлĕнчĕ Пулат. — Епле хăвăрт килсе çитрĕç.

Вăл турăх куркипе капăртма татăкне айккинелле хучĕ те кавир çинчен тăчĕ, çӳльхӳтрен хыпаланса тухса тур утне паян миçемĕш хут ĕнтĕ утланчĕ.

Али бек Пулата пусмапа кар хӳнĕ çине ертсе хăпартрĕ. Кунтан тавралăх мĕн вăрман патне çитиччен ал лаппи çинчи пек курăнать. Тепĕр тесен, вăрманĕ инçех те мар, çур çухрăм ытларахрах.

— Авă вĕсем, — нухайкка тытнă аплине тăсса кăтартрĕ Али,

Умра виçĕ çĕр хăлаçра тăшман юланутçисем учĕсене хуллен юрттарса кар тавра иртеççĕ. Шăп пĕр теçетке. Сăнавçăсем пулас, хулана ăçтан тапăнмаллине палăртаççĕ ĕнтĕ, йăвашрах вырăнсем шыраççĕ.

— Çул çинчен пăртак канса илесчĕ, çук, тӳрех лару-тăрăва тĕпче пуçларĕç, — терĕАли.

— Чăнах та, — килĕшрĕ Пулат. — Халĕ кун вăрăм, хула тавра каярах та çаврăнса тухма пулать пек-çке. Çар канашне те Тимĕр тӳрех пухмасть пулĕ-ха, çул çинчен хăйĕн те канса илмелле. Çапах темшĕн питĕ васкаççĕ. Али, итле, эсĕ сых енне хăвăн нукерӳсене хапха патнерех тăрат-ха, кирлĕ самантра тӳрех уя вĕçтерсе тухма пултарччăр.

— Нивушлĕ Уксах Тимĕр çарне кантармасăрах çапăçăва кĕртĕ тесе шутлан?

— Кам пĕлет ăна? Çар ĕçĕ хушнă пек тусан, унăн чăнах та çыннисене вăрăм çул хыççăн ирччен кантармалла. Çавна май эпир те çапăçу ирпе пуçланасса кĕтетпĕр. Енчен Тимĕр, çакна шута хурса, халех, тӳрех тапăнсан? Пирĕншĕн ку пач кĕтмен япала пулĕччĕ. Çавăнпа эсĕ çын ярса хамăр çарăçсене асăрхаттар-ха, халех сыхă тăччăр, — хушрĕ Пулат.

Элтепер хăйĕн пулăшуçине чĕнсе илчĕ, ăна тем ăнлантарчĕ. Лешĕ çавăнтах утне утланчĕ те вырăнтанах сиккипе вĕçтерчĕ.

Тĕшманăн сăнав ушкăнĕ вара Атăл хĕрринелле юрттарчĕ, унтан хула карĕн кукăрĕнче куçран çухалчĕ. Унччен те пулмарĕ, вĕсем сасартăк каллех курăнса кайрĕç. Ку хутĕнче вăрманалла сиккипе вĕçтерчĕç. Ахăртнех Уксах Тимĕр кунашкал ушкăн темиçе те кăларса янă, çавăнпа вĕсем хула таврах саврăнса тăмаççĕ. Эппин Тимĕр темшĕн вăхăта хытă перекетлет. Ырра мар ку, çук, пĕртте ырра мар.

Сăнавçăсем куçран çухалнăранпа чĕрĕк сехет иртрĕ-ши, иртмерĕ-ши — вăрмантан сасартăк тăшман нукерĕсен пысăк ушкăнĕ сирпĕнсе тухрĕ. Хула карĕ патне çывхарнăçемĕн вĕсем айккинелле сапаланса пычĕç, кĕçех пĕтĕм уя кăткăсем пек çăттăн тултарса лартрĕç. Малти ретри юланутçăсем хыçĕнче урапа тĕнĕлĕсем çине хунă вăрăм пусма сĕтĕрекен лашасем курăнаççĕ. Темиçе нукерĕ тата çунакан çуткăç тытса пырать. Эппин тăшмансем кар патне çывхарсан çĕмренсем тивертсе пеме хатĕрленеççĕ, йывăç пурасене çунтарса çул уçасшăн.

Пулат Али бекенне çаврăнса тăма та ĕлкĕреймерĕ, элтепер: «Эпĕ кайрăм», — терĕ те нукерĕсем патне чупса анчĕ, çав хушăрах хуралçăсене хапха уçма хушса кăшкăрчĕ. Ĕнтĕ сыхă тăнă çарăçсем самантрах учĕсене утланчĕç те хапха яри уçăлса çитессе кĕтмесĕрех уялла вирхĕнсе тухрĕç. Уй вĕсем лашасене оп-оп-оплатса та шăхăрса хăваланă, хаяррăн кăшкăрашса харпăр хăйне хавхалантарнă шавпа тулчĕ. Çӳлтен Али нукерĕсем Пулата анлă Атăла пырса кĕрекен пĕчĕк шыв юххи пек туйăнаççĕ. Вĕсем тăшманăн вышкайсăр йышлă эшкерне çурмалла пайласа уйăра пуçларĕç. Акă пăлхарсем Уксах Тимĕр çарăçĕсене сăнăпа тирме, хĕçпе касма тытăнчĕç. Чăн та, сăннисем часах хуçăлса пĕтрĕç, çапах унччен Али нукерĕсем вĕсемпе чылай тăшмана витерсе тĕп тума ĕлкĕрчĕç. Вара хĕç вĕççĕн тытăçу пуçланчĕ. Кунта ĕнтĕ кам вăйлăрах та йăрăрах, çавă чĕрĕ юлать. Çакăнпа пĕрлех хĕç вĕççĕн тытăçакансем хыçĕнчи пăлхар нукерĕсем Тимĕр çарăçĕсене арканпа çаклатса ут çинчен турта-турта антараççĕ. Капла вĕсене касса пăрахма самай меллĕрех.

Хулана хӳтĕлекенсене сасартăк тапăнса анратма ăнтăлнă тăшман, пăлхарсенчен кунашкал чăрсăрлăха кĕтменскер, пирвай хăй аптраса тăчĕ. Али нукерĕсем çак самантпа самай усă курса юлчĕç. Анчах кĕçех тăшмана та чун кĕчĕ. Вара уйра хаяртан хаяр çапăçу пуçланчĕ. Хурçă хĕçсем пĕр-пĕринпе çапăнса чанклатни, çарăçсем пĕрисем хаяррăн кăшкăрашни, теприсем аманнипе йынăшни, чĕвен тăран лашасем тулхăрни-хартлатни пĕр евĕр шава пĕрлешсе кайрĕç те çакна пăхса тăракан Пулат пĕтĕм ӳт-пĕвĕ канăçсăррăн сăрлатма тытăннине, чунĕ сӳлесе кайнине туйрĕ. Ăслă-тăнлă этемлĕхе тивĕç мар хăрушă, тискер курăм. Анчах нимĕн тума çук.

Çапăçу уйĕнчи лару-тăру вара куç умĕнчех улшăнса пырать. Али бек нукерĕсем иртнĕ тăрăхра халĕ талккишпех вилнĕ е аманнă çынсем выртаççĕ, теприсем тата упаленсе те уксахласа айккинерех пăрăнма хăтланаççĕ. Вуншар мар, çĕршер ĕнтĕ вĕсем. Ытларах хура тумлă тăшман çарăçĕсем выртса юлаççĕ. Анчах вĕсен хушшинче сăрă тумлисем те чылай. Çавна май ахаль те йышлах мар пăлхарсем уйра сахалрах та сахалрах курăна пуçларĕç. Кăна Али те асăрхарĕ пулас, вăл хĕç тытнă аллине çĕклесе темиçе хут çавăрса илчĕ те унăн нукерĕсем ерипен карман еннелле чакма тытăнчĕç. Хапха хуралçисем вĕсене кĕтсе тăнă ĕнтĕ, çитнĕ юлташĕсене хăвăртрах кĕрсе тарма хапхин çуррине уçса та хунă. Хӳнь çинчи тĕкĕрĕçсем вара тăшман нукерĕсене, вĕсем пăлхар çарăçĕсемпе пĕрле хулана кĕрсе ан кайччăр тесе, çӳлтен çĕмренсемпе ăшалаççĕ.

Кĕçех уйри шав шăпланса-шăпланса пычĕ те пăч пĕтрĕ. Тăшман çарăçĕсем, вилнисемпе аманнисене пуçтарса, каялла вăрмана кĕрсе кайрĕç. Али бек нукерĕсем те хапхаран тепре тухса вилнĕ тата аманнă юлташĕсене пуçтарса кĕчĕç, вара хăшĕ аманнă юлташĕсене пулăшрĕ, хăшĕ хĕрсе кайнă лашасене лăплантарчĕ. Али хăй, суранланнă хулне утнă май шурă пусмапа туртса çыхса, Пулат патне хăпарчĕ.

— Пăртаклăха тытса чартăмăр та-ха, — терĕ вăл сывлăш çавăрса, — анчах пирĕн тек тухма юрамасть. Эпир уйра кăткă йăви çине лекнĕ кăпшанкă пек çеç. Сан вара, Пулат хан, Суд çӳльхӳтне таврăнмалла тесе шутлатăп. Эпĕ çар пуçĕсене пур хыпара унта çитерме хушса хăварнăччĕ. Çавăнпа хулан пĕтĕм хӳтĕлевне йĕркелесе пымашкăн эсĕ башньăра пулни меллĕрех.

Кăна Пулат хăй те ăнланать, çавăнпа вăл элтепера ыталаса тав турĕ те пĕр сăмах шарламасăр анса кайрĕ. Анчах анса çитеймерĕ, çур çулта тăп! чарăнчĕ те васкасах каялла, Али патне хăпарчĕ.

— Хан, итлетĕп сана. Эсĕ мана тем каласшăнччĕ-и? — кĕтсе илчĕ ăна элтепер.

— Çапла... — Пулат Али умне пите-питĕн пырса тăчĕ. — Санран пытарма кирлĕ мар. Тепĕр тесен эсĕ кăна хăв та лайăх ăнланатăн. Тен, паянхи кун маншăн ку тĕнчери юлашки кун пулĕ.

— Пулат хан!

— Ан шавла! — чарчĕ элтепере Пулат. — Çук, эпĕ хамшăн пĕртте пăшăрханмастăп. Çут тĕнчере ытлашшипех пурăнтăм, ыррине те, усаллине те çителĕклех курнă. Анчах манăн малаш пирки шухăшламалла-çке. Пирĕн йăх ан пĕттĕр тесе мĕн май килнине пĕтĕмпех тумалла.

— Ăнланатăп, — килĕшсе пуç сулчĕ Али.

— Темле çав, ăнланайăн-ши... Эсĕ мана, тепĕр тесен ыттисем те Пулат хан хăйĕн кил-йышĕшĕн çеç тăрăшать теме пултараççĕ. Манăн шухăшăм вара пĕтĕм пăлхар халăхĕ çинчен. Ан тив, паян эпир Уксах Тимĕре çĕнтереймесен те халăхăмăрăн малашлăх шанчăкне сӳнме, никĕсне пĕтме памалла мар. Çавăнпа эпĕ ывăлăмсене упраса хăварасшăн. Вĕсен-çке-ха ӳлĕм манăн ĕçе малалла тăсма тивĕ. Пĕр сăмахпа, эпĕ вĕсене амăшĕпе йăмăкне ăсатас йӳтĕмпе чăвашсем патне ăсатасшăн. Ĕлкĕрейсен...

— Ăнланатăп, Пулат хан. Анчах... Уксах Тимĕр пирĕн пата шăпах ĕнтĕ Чăваш тăрăхĕ енчен хăпарнă-иç. Халĕ унти лару-тăру мĕнлереххине эпир пачах та пĕлместпĕр, — иккĕленчĕ Али.

— Эпĕ Чăваш тăрăхĕ пирки пуплешместĕп. Эпĕ унчченрех Хасан ханпа кайнă чăвашсем çинчен каларăм, — ăнлантарчĕ Пулат.

Али тек нимĕн те ыйтмарĕ.

— Юсуфпа Керима май килсенех сан пата ярăп. Эсĕ вара малалла мĕн тумаллине хăвах пĕлĕн, — терĕ çеç.

Пулат пуç сĕлтсе элтепере тав турĕ те кайма тăчĕ, пĕр-икĕ утăмран татах чарăнса ыйтрĕ:

— Али бек, эсĕ мана сивлеместĕн-и?

— Эпĕ сана епле сивлеме пултарăп? Эсĕ тĕнчере пуринчен хăватлă Аллах хăй пире ярса панă хан. Пирĕн тивĕç — эсĕ мĕн каланине пĕр пăркаланмасăр пурнăçласси. Кашни-пĕр пуслăх хушнине кăшт та пулин иккĕленсе йышăнма тытăнсан çĕр çинче пĕтĕм йĕрке пĕтет. Мăхаммат пире çапла вĕрентет.

— Ну, тавах сана, Али бек. Тинех чун лăш кайрĕ. Сана шанатăп эпĕ, Али тусăм.

Пулат пусмапа хуллен анса кайрĕ, утне йывăррăн утланчĕ те хула варринелле юрттăрчĕ. Çапла, ватăлнă Пăлхар ханĕ, хăçантанпа ĕнтĕ вăл халăх пуçĕнче. Анчах ăс-тăнĕ унăн çав-çавах çивĕч-ха, пурнăçа вара вăл пуринчен лайăх пĕлет витĕр курса ăнланать.

Вăхăт нумаях та иртмерĕ, Пулат патне хулан тĕрлĕ енчен хыпарçăсем киле те пуçларĕç. Уксах Тимĕр çаплах-ха ирччен тăхтас темерĕ курăнать. Хальхинче вăл çарăçĕсене утпа мар, çуран янă. Вĕсем лашапа вăрăм пусмасем çеç мар тĕреклĕ кĕрешсене шĕвĕртсе тунă тăрăнсем те турттарса килеççĕ-мĕн. Эппин Уксах Тимĕр пăлхарсен вăйне пысăка хурать, хулана вара Вăтам Азири хăватлă кармансене тапăнас меслетпе çĕнсе кĕресшĕн. Çарĕ вара хăйĕн куçпа ытамлайми йышлă-мĕн.

Кĕçех акă унтан та кунтан сĕрлев илтĕне пуçларĕ. Çапăçу сĕрлевĕ. Пин-пин чуна çут тĕнчепе сыв пуллаштаракан хăрушла сĕрлев. Этемсен ĕрĕхĕвне кура çутçанталăк та асса кайма хатĕрленет пулас, анăç енче тăхлан пек хура пĕлĕт капланса хăпарать, çиçĕм çиçкелет. Хушăран аслати сасси те илтĕннĕн туйăнать.

Тахăш самантра Пулат патне вĕри чейпе тулли пиала йăтса Селиме кĕчĕ.

— Аслатиллĕ çумăр килет пулмалла, — терĕ вăл. — Эй, тĕнче! Тӳпере çутçанталăк вăйĕсем кĕрешеççĕ, çĕр çинче — этемсем. Ма апла-ха вăл? Мĕншĕн эпир, тĕрлĕ халăх, пĕр-пĕринпе тату пурăнаймастпăр? Çĕр çинче пурин валли те вырăн çителĕклĕ пек-çке. Эпир пурсăмăр та — пĕр Турă ачисем. Эппин мĕн-ма-ха пĕр-пĕринпе хирĕçетпĕр, çапăçатпăр, пĕр-пĕрне вĕлеретпĕр? Ма-ха теприсем ют çын пурлăхне, ют халăхăн тар кăларса пухнă пурлăхне хапсăнаççĕ?

Калаçса тăнă май вĕсем пӳлĕме Алсу кĕнине те сисмен.

— Анне, пире чăваш енне тухса каймах тивĕ-ши? — ыйтрĕ вăл. — Нивушлĕ пирĕн çарăçсем хулана хӳтĕлесе хăвараймĕç?

— Çитĕ сире! — хатăрса тăкрĕ Пулат хĕрарăмсене. — Тупнă пуплешмелли вăхăт. Çула тухма хатĕр-и эсир?

— Паçăрах хатĕр, — шантарчĕ Селиме. — Мĕн кирлине пĕтĕмпех тиенĕ.

— Юрать, аван. Кĕçех кунта Юсуфпа Керим çитмелле, вара тӳрех тухса кайăр. Кирлĕ пулсан эпĕ тата Али бека сирĕн валли çул уçса пама ыйтăп.

— Атте, епле-ха эпир сана пăрахса хăварăпăр? — пăшăрханчĕ Алсу.

— Ку вăл санăн ĕç мар! — хытах кăшкăрса пăрахрĕ Пулат. Çавăнтах тата сассине çемçетрĕ. — Пĕлетĕн-и, хĕрĕм, эпĕ — хан. Урăхла каласан, халăха ертсе пыракан çын. Манăн унпа мĕн вĕçне çитиччен пулмалла.

— Хĕрĕм, эс кун пирки аçупа ан та пуплеш, — лăплантарчĕ Селиме. — Мĕн йăллине вăл пиртен лайăхрах пĕлет. Вăл пирĕншĕн кăна мар, пур пăлхаршăн ашшĕ вырăнĕнче.

Çӳльхӳт тулашĕнче лаша таканĕсем чул çинче чаклатни, Юсуф ăйăрне тем каласа лăплантарни илтĕнчĕ. Пулат васкасах урама тухрĕ. Селимепе Алсу вара ун хыççăн тухма хăяймарĕç, анчах ашшĕпе ывăлĕн калаçăвне илтме тăрăшса уçă чӳрече умне пырса тăчĕç. Юсуф урхамахне юпаран кăкарнă хушăра Керим та персе çитрĕ.

— Атте, мĕн пулнă? — тӳрех ыйтрĕ вăл. — Али пире васкасах сан пата килме хушрĕ.

— Юсуф, Керим, килĕр-ха çывăхарах, — чĕнсе илчĕ вĕсене Пулат.

Ывăлĕсем хăпăл-хапăл пырса тăчĕç.

— Атте, мĕн калассине хăвăртрах кала, — чăтăмсăррăн васкатрĕ Керим. — Ху куран, пуплешсе тăмалли самант мар.

— Эппин, тӳрех калам, — килĕшрĕ Пулат. — Ачамсем, эсир халех аннӳпе йăмăкăра илĕр те Хасан чăвашĕсем патне вĕçтерĕр. Ултă лав çула хатĕр тăрать. Мавзолея хирĕçри вăрттăн хапхаран тухса кайăр. Эпĕ пĕлнĕ тăрăх, хальлĕхе унта тăшман çарăçĕсем çукпа пĕрех, ма тесессĕн карăн çав тĕлти хӳнĕ — чи вăйлă хӳтĕленнĕ вырăн. Тăшман, паллах, пирĕн пата унтан тапăнса кĕме шутламасть. Анчах хуларан никам та тухса ан çӳрейтĕр тесе хăйĕн çарăçĕсене хапха патне пырса тăратма пултарать. Сирĕн унччен кайма ĕлкĕрмелле.

— Эпĕ çапăçу хирне пăрахса каяймастăп, — ашшĕ каласа пĕтернĕ-пĕтермен татăклăн хирĕçлерĕ Юсуф.

— Атте, паян уйра манăн миçе юлташ выртса юлнине эсĕ пĕлетĕн-и? — хурав парас вырăнне ыйтрĕ Керим. — Туссене пăрахса кайсан манăн леш тĕнчере вĕсен умĕнче мĕн каласа тӳрре тухас?

Кунашкаллине кĕтмен Пулат кĕске вăхăтлăха аптраса тăчĕ. Анчах халĕ кашни самант хаклă, кĕçех хула карĕнчен нихăш тĕлте те тухса кайма май килмĕ, кусем вара кутăнлашса вăхăта ирттереççĕ.

— Ачасем, эсир мана хирĕçлеме епле хăятăр? Эпĕ сирĕн аçăр кăна мар, эпĕ — хан! Тата аннӳпе йăмăкăра эсир ним вырăнне те хумастăр-им?

Анчах ывăлĕсене ку сăмахсем те витереймерĕç.

— Хан ывăлĕсем пулнăран ĕнтĕ пирĕн кил-йышшăн кăна мар, пĕтĕм тăван халăхшăн яваплă пулмалла, — терĕ Юсуф.

Хаярлăхпа витерейменнине кура Пулат ӳкĕтлеме тытăнчĕ:

— Ывăлăмсем, тархасшăн, ăнланăр. Эсир чăвашсем патне кайни вăл хамăр тăхăма упраса хăварнине пĕлтерет. Пăлхар ханĕн тăхăмне. Вăрçă вĕçленĕ, халăх каллех ура çине тăма ăнтăлĕ. Кам ертсе пырĕ ăна ун чухне? Пуçлăхсăр халăх вăл сурăх кĕтĕвĕ çеç. Çук, апла мар. Выльăх кĕтĕвĕнче те кĕтӳ пуçĕ пур.

— Йывăр вăхăтра хăйне пăрахса кайнă çынсене халăх кайран пуçлăх вырăнне йышăнĕ-ши? — иккĕленчĕ Керим.

Çак самантра тĕп карман енчи çапăçу шавĕ хытăрах илтĕне пуçларĕ, çывăхалла куçнăн туйăнчĕ. Ахăртнех, тăшман унта хулана кĕме пултарнă.

— Атте, эпир тек пуплешсе тăраймастпăр, ху куран, — терĕ те Юсуф урхамахне юпаран вĕçертсе утланчĕ.

Ун хыççăнах Керим та йĕнер çине вăшт кăна сиксе ларчĕ. Вара пиччĕшĕпе шăллĕ тĕп карман енне çил пек вĕçтерчĕç. Пулат вĕсене куçпа ăсатса та тăмарĕ, чӳрече умĕнче тăракан хĕрарăмсене асăрхарĕ те вĕсене алă сулса чĕнсе илчĕ. Селимепе Алсу хыпалансах ун умне анса тăчĕç.

— Акă мĕн, хĕрарăмсем, — терĕ вĕсене Пулат, — Сирĕн чăвашсем патне хăвăрăнах кайма тивет. Юсуфпа Керима эпĕ ӳкĕте кĕртеймерĕм.

— Мĕнле-ха капла? Пиччесем кунтах юлĕç-и? — каллех пăшăрханчĕ Алсу.

— Вĕсем — çарăçсем, хăйсен халăх умĕнчи тивĕçне сире хӳтĕлессинчен мала хучĕç, — халĕ ĕнтĕ лăпкăнрах ăнлантарчĕ Пулат. — Тĕрĕс тăваççĕ-и вĕсем, тĕрес мар-и — кăна пĕр Аллах çеç пĕлет. Анчах эсир ан пăшăрханăр. Эпĕ сирĕн лавçăсене хăш çулпа каймаллине лайăх ăнлантарса парăп. Алсу, хĕрĕм, йăпăрт кăна чуп-ха лавçăсем патне, вĕсене кунта чĕнсе кил.

Алсу çӳльхӳт хыçнелле вĕçтерчĕ. Ашшĕне итлеме хăнăхни те, çывхарса килекен çапăçу шавĕ те ăна васкама хистерĕ.

— Пулат хуçа, эсĕ хăв ĕнтĕ çакĕнтах юлатăн-и? — хăюсăррăн ыйтрĕ Селиме.

— Кăна ыйтмасан та юратчĕ, — кăмăлсăрланса хуравларĕ Пулат.

Селиме куляннине тата пăшăрханнине палăртас теменнипе пуçне усрĕ, куçне упăшкинчен тартрĕ. Çакна асăрханă Пулатăн чунĕ çемçелчĕ, вара вăл мăшăрне лăплантарма тăрăшрĕ:

— Эс, Селиме, маншăн пĕртте ан пăшăрхан. Пурте йĕркеллĕ пулĕ. Сире элĕ сых енне кăна ăсататăп. Ывăлăмсене май килсенех сирĕн хыççăн чуптарăп. Кайран вара сире илме эпĕ хам пырăп.

— Пурте йĕркеллĕ пулĕ тен те çав... Пулĕ-ши? Темшĕн чĕре ырă мара сиссе хĕсет, — иккĕленчĕ Селиме.

— Ула куракла кранклатса ан тăр кунта! — самантрах тарăхса кайрĕ Пулат. — Пирĕн пурнăç пĕтĕмпех Аллах аллинче. Унăн пире пăрахма сăлтав çук, эпир ун умĕнче нимĕнле çылăха кĕмен.

Сасартăк мавзолей енчен те çапăçу шавĕ хытах илтĕне пуçларĕ. Вăл çывхарса-çывхарсах пычĕ. Унпа пĕрлех, тăхлан пĕлĕт çӳле хăпарса çитеймен пулин те, анăçра çиçĕм çиçрĕ, аслати шартлатрĕ.

— Ах! — терĕ Селиме. — Пулат, тăшмансем мавзолей енчен килеççĕ.

— Куратăп, — нимĕн тăвайман енне ал лаппине чăмăрларĕ Пулат. — Хӳтлĕх вăйлă тесе çын сахал хăварнăччĕ унта. Тăшман хĕснине çав йышпа тӳсеймерĕç пулас. Шел, эпĕ сире ăсатса яма ĕлкĕреймерĕм. Каçарăр мана, Селиме.

— Куншăн пĕртте ан пăшăрхан, — лăплантарчĕ Селиме упăшкине. — Эпĕ пурăнасшăн пит çунатăп тетĕн-им? Манăн санпа пĕрле çеç пулас килет. Санпа юнашар чухне маншăн вилĕм те вилĕм мар. Ачамсене кăна шутсăр шел.

Вăл упăшкине тата тем каласшăнччĕ, анчах çак самантра çывăхра, ним пĕлĕтсĕр çĕртех, татах çиçĕм çиçрĕ, аслати шартлатрĕ. Унччен те пулмарĕ, юнашарах арçынсем хаяррăн кăшкăрашни-ятлаçни, хĕçе хĕç тата хĕç хулккана лекнĕрен тухакан хурçă-тимĕр чанклатăвĕ кĕрлесе кайрĕ. Тăшман çарăçĕсем пăлхар çарăçĕсене вăйлăн хĕсеççĕ-мĕн.

— Селиме, хăвăртрах çӳльхӳте тарса пытан! — хушрĕ Пулат.

— Эсĕ хăв тата? — ыйтрĕ Селиме.

— Эпĕ — хан.

Пулат урăх нимĕн те шарламарĕ, анчах вăл мĕн каласшăн пулнине Селиме çур сăмахранах ăнланчĕ.

— Эпĕ вара — хан мăшăрĕ, — терĕ вăл çирĕппĕн.

Çапла Пулатпа Селиме урса кайса çапăçакан çарăçсем хушшинче пĕр хускалмасăр тăчĕç. Çавăнпа-ши е вĕсем кам пулнине пĕлнĕрен-чухланăран тăшман çарăçĕсем вĕсене тĕкĕнмерĕç.

Акă ĕнтĕ çапăçу шавĕ суд çӳльхӳтĕнчен иртрĕ, аяккалла кайнăçемĕн шăпланса-шăпланса пычĕ, кĕçех илтĕнми те пулчĕ. Эппин, Аслă Пăлхар хули парăнчĕ...

Çӳльхӳт умĕнчи тӳртума тăшман юланутçисен ушкăнĕ пырса кĕчĕ. Вĕсенчен пĕри ыттисенчен ĕлккен тумтирĕпе те, хăйне тыткаланипе те самай уйрăлса тăрать. Вăл шăрăха пăхмасăр сăсар мулаххайĕ, хура сăран тум тăхăннă. Унăн хулканне те, хĕç йĕннине те ахахпа эрешленĕ курăнать, хĕвел пĕлĕт айне пытаннă пулин та вĕсем йăлтăр-ялтăр çиçкелесе илеççĕ.

— Тинех парăнтартăмăр сана, Аслă Пăлхар, — рехетлĕн каларĕ сăсар мулаххайли йĕри-тавра пăхкаласа. — Хули вара аптрамасть. Кайсын, сан шутупа мĕнле пек?

Унпа юнашар пыракан юланутçă — вăл мулаххайлă арçыннăн пулăшуçи Кайсын пулчĕ — хуçи енне пуç тайрĕ те:

— Аслă Пăлхар çинчен чылай илтнĕ. Ман шутпа, пирĕн Самарканта вăл çапах та çитеймест. Çула май курнă ытти хуларан вара пуринчен те ирттерет пек туйăнать, — терĕ.

— Туйăнать мар, ирттерет, — татса каларĕ хуçи. — Хăшĕсем мана унта çитиех вăрçăпа ан çӳре теме пăхрĕç. Çĕршывăмăр ахаль те капашсăр пысăк, унта йĕрке тытса тăма йывăр пулать тесе ĕнентерчĕç.

— О, аслăран та аслă эмир! Пĕр енчен вĕсем тĕрĕсех калаççĕ пек. Ав, Ылтăн Урта мĕн тери анлăччĕ. Çур тĕнчеччĕ унăн аллинче. Эсĕ ăна тытрăн та çапса аркатрăн, унăн чи лайăх çĕрĕсене çавăрса илтĕн. Паллах, тĕлĕнмелле ăсна пула. Çапах ытлашши кӳпшесе кайнă Ылтăн Уртана ертсе пыма меслет çукки те пулăшнах сана.

— Паллах, паллах, — кăмăлсăррăн килĕшрĕ эмир пулăшуçипе. — Анчах мана кунта килмелле мар тесе сĕнекенсем пурпĕр ухмахсем. Çак хулапа унăн улусĕ Ылтăн Урта аллинчен вĕçерĕннĕ май малашне вăйлăн аталанма пултарни кĕретех. Халех çак шайрискер, вăл мĕн тери пысăк хăват илнĕ пулĕччĕ. Эпĕ туса хунă пысăк патшалăхпа çурçĕр енче çакнашкал вăй чикĕленсе тăни кирлĕ-и мана? Ертсе пырасси тенĕрен, эпĕ ку улуса хам çĕршыв чиккине кĕртме шутламастăп та. Лайăх кăна аркатса хăварсан вăл сахалтан çур ĕмĕр вăй илеймесĕр пурăнĕ. Хальлĕхе мана çакă çеç кирлĕ. Мана кăнтăр енче тăшман нумаййи те çитет.

Сăмахне вĕçлесен эмир утне Пулатпа Селиме умĕнче чарса тăратрĕ.

— Кайсын, кусем тата камсем? — ханпа арăмне тин çеç асăрханçи туса ыйтрĕ вăл. — Чим, — сăмах чĕнме хатĕр пулăшуçине алă çĕклесе чарчĕ çавăнтах, — эпĕ хамах тавçăрса илем. Тумтирне кура... Тата çапла тăнине шута илсе... Йăнăшмастăп пулсан, ку çын — Пăлхар ханĕ. Хĕрарăмне пĕлместĕп. Анчах, каллех тумне кура, ахăртнех хан арăмĕ. Çапла-и? — Пулат енне кăшт усăнса ыйтрĕ эмир.

— Çапла, эпĕ çак хула ханĕ Пулат, — терĕ Пулат. — Эсĕ вара кам пулатăн?

— Ку тата санăн аслă арăму-и? — Пулат ыйтăвне илтмĕш пулчĕ эмир.

— Çапла, вăл манăн арăм Селиме. Асли те, кĕçĕнни те вăлах. Манăн пĕр арăм çеç. Татах ыйтатăп, эсĕ хăв кам пулатăн? — çакна паçăрах тавçăрса илнĕ пулин те тепре ыйтрĕ Пулат.

— Кунта ыйту параканни эпĕ! — йĕнер çинче йăрст тӳрленсе ларса кăшкăрса пăрахрĕ эмир. — Эсĕ вара суя хан пулас. Э, Кайсын, эсĕ мĕн шутлатăн? Хан пĕр арăмпа çеç пурăнма пултарать-и?

— Хисеплĕ эмир, эпĕ Пăлхар ханĕ чăнах та пĕр арăмпа кăна пурăнать тенине илтнĕ. Тата питрен те вăл Пăлхарта шăратса кăларнă кĕмĕл тĕрхем çинчи сăн пекех. Укçи çавăн ятлă вĕсен.

— Чăнах-и? — тĕлĕнчĕ эмир, вара Пулат енне çаврăнса йĕкĕлтесе илчĕ: — Эсĕ, хан, кĕлмĕçе тухма тытăннă мар-и? Икĕ арăм тăрантарса усрамалăх та мул çук иккен санăн. Е эсĕ вырăн çинчи ĕçе пит пултараймастăн?

Кăна илтсен эмирпа Кайсын çеç мар, вĕсемпе пĕрле килнĕ ытти юлан утçăсем те çăвар тулли ахăрса ячĕç. Пулатпа Селиме вара нимĕн пулман пек пач хускалмасăр тăчĕç. Çакă эмира килĕшмерĕ.

— Эсĕ, хан пекки, ма нимĕн те шарламастăн? — кăшкăрса пăрахрĕ вăл.

— Эпĕ палламан çынсемпе пуплешсе çăвар тутине сая ямастăп, — хуравларĕ Пулат лăпкăн.

— Палламан çынпа тетĕн-ха? Кайсын, илтетĕн-и, эпĕ уншăн палламан çын. Мана пĕтĕм тĕнче пĕлет, ку этем вара çав-çавах палламасть. Итле, эппин. Иранра мана Тимур-е-лане теççĕ. Европăра Тамерлан тесе чĕнеççĕ. Тюрксем вара мана Уксах Тимĕр ятпа пĕлеççĕ. Эсир те, пăлхарсем, çаплах чĕнетĕр мана, — эмир ут çинчен сиксе анчĕ те пĕр-икутăм утса кăтартрĕ. — Куратăн-и, эпĕ чăнах та уксах. Ку сеç мар, манăн хăрах алăра икĕ пӳрне çук. Пурпĕр эпĕ тĕнчере пуринчен вăйли, пуринчен хăватли. Çакна эсĕ паян хăв та курса ĕнентĕн пулĕ тетĕп, э-э-э...

— Пулат хан, — аса илтерчĕ Кайсын.

— Çапла, Пулат хан, — аса илнĕ пек турĕ Уксах Тимĕр. — Ну, халĕ пуплешĕпĕр-и ĕнтĕ?

— Эпĕ сана патшалăхсем хушшинчи çыхăнусен шайĕпе шухăшлакан çын тесеччĕ. Эсĕ вара ĕçсе супнă аскăнчăк арçын шайĕнчи этем кăна. Мĕн çинчен пуплешес ман санпа? — хуравлас вырăнне каласа хучĕ Пулат.

Уксах Тимĕр ханпа арăмĕ тавра утса çаврăнчĕ, унтан Пулата хирĕç пырса тăчĕ, ăна мăнаçлăн каларĕ:

— Мана патшалăхсем хушшинчи шайпа шухăшлани кирлĕ мар. Кĕçех эпĕ çĕр çинчи пĕртен-пĕр патша пулса тăрăп. Эс мана, мĕн, арăму пирки шӳтлесе илнĕшĕн кӳрентĕн-и? Ахалех кӳренетĕн. Нумай арăм тытасси вăл вырăн вăййисемшĕн кăна мар. Тĕрĕсрех каласан, пачах та уншăн мар. Арăм нумаййи вăл тăхăм кăкĕ вăйлине пĕлтерет. Манăн, сăмахран, вун виçĕ арăм. Ачасен шучĕ çук. Çĕр çинче темле хăрушă пăтăрмах сиксе тухсан та тăхăма малалла тăсаканни кам та пулин юлатех. Сан вара миçе ача-ха? Калăпăр, эпĕ сана халĕ тытатăп та çакатăп. Çĕр çинче санăн юну юлĕ-и?

— Ачасем манăн çителĕклех, маншăн тавăрма та, манăн ĕçе малалла тăсма та пултарĕç, — терĕ Пулат.

Анчах çак самантра унăн та, Селимен те чунра тем йăшăл туса илчĕ. Ачасем... Ăçта халĕ вĕсем? Ĕçе малалла тăсĕç тесе калăн, анчах хуларан та тухса каяймарĕç-çке.

— Хаклăран та хаклă эмир, эпĕ пĕлнĕ тăрăх Пулат ханăн икĕ ывăл. Иккĕшĕ те çарăçсем, — пĕлтерчĕ Уксах Тимĕре пулăшуçи.

— О-о, апла паян вĕсем манпа çапăçнă-и? Е пĕр-пĕр вăрттăн шăтăкра пăштиклесе выртнă? Çапăçрĕçех пулсан, чĕрех юлчĕç-и е вĕсене ула кураксем тăпăлтарма та тытăннă ĕнтĕ? Э, Пулат хан? — пĕлесшĕн пулчĕ Тимĕр.

— Тăшманпа çапăçасси — çарăç тивĕçĕ, — терĕ çеç Пулат.

— Ку тĕрĕс. Ун пек çынсене эпĕ хисеплетĕп. Анчах çапăçу ав вĕçленсе пырать. Ăçта санăн ывăлусем?

Çак самантра çӳльхӳт хыçĕнче кунталла килекен Алсу курăнчĕ. Юрать-ха Селиме ăна пуринчен малтан асăрхарĕ, алă сулса часрах пытанма хушрĕ. Хĕрĕ ăна тӳрех ăнланчĕ, айккинерех ӳсекен йăмрасем хыçне кĕрсе куçран çухалчĕ.

— Эй, ханум, эс мĕн алă сулкаласа тăран унта? — Селиме умне пырса тăчĕ Уксах Тимĕр.

— Сулкаламастăп-çке. Шăнана çеç хăваларăм, — хăранине пусарса хуравларĕ Селиме.

— Шăнана çапла хăвалаççă-и вара? Эй, нукерсем! Çавăнталла кайса пăхăр-ха, хан ывăлĕсем пиртен пытанмаççĕ-и унта?

Çавăнтах Уксах Тимĕрпе килнĕ ушкăнран виçĕ юланутçă уйрăлчĕç те çӳльхӳт хыçнелле вĕçтерчĕç, ун тавра хăвăрт кăна çаврăнса каялла таврăнчĕç, никама та асăрхаманни çинчен пĕлтерчĕç. Тимĕр тем шухăшлакаларĕ те;

— Кайсын, пирĕн çарăçсене кайса асăрхаттар-ха, тыткăна ыттисенчен чаплăрах тумланнă çамрăк пăлхарсем лексен вĕсене пĕр çĕре пухчăр. Вĕсен хушшинче Пулат хан ывăлĕсем пулма пултараççĕ. Амăшĕ хăйне лăпкă тыткаланине кура вĕсем чĕрĕ юлнă пек туйăнать. Тата хамăрăннисене кала, Самаркантран ман пата килекен хыпарçа ăнсăртран йăнăшпа çапса ан пăрахчăр. Унти лару-тăру çинчен пĕлтерме эпĕ ман пата кунсерен хыпарçăсем ярса тăма хушнăччĕ.

Кайсын пуç тайрĕ те çавăнтах рысакне вырăнтанах сиккипе ячĕ. Уксах Тимĕр вара каллех Пулат патне пычĕ, унпа малалла пуплешме шутлани çинчен пĕлтерчĕ. Мĕн çинчен-ши тесе ыйтсан Тимĕр пытарса тăмарĕ:

— Хăвăн шăпу-пурнăçу çинчен, тăванăм. Тата ачусенни çинчен, — терĕ. — Пытармастăп, эпĕ санăн пĕтĕм тăхăмна тĕп тума шут тытрăм.

Пулат хирĕç нимĕн те шарламарĕ. Ăна-кăна вăл ахаль те лайăх ăнланать. Чикĕре вăйлă патшалăх ан пултăр тени вăл унăн тĕп хулине аркатасса кăна мар, унти халăха ертсе пыма пултаракан пуçлăхсăр хăварасса та пĕлтерет. Анчах Селимене Уксах Тимĕр сăмахĕсем чуна витерсе ыраттарчĕç. Вăл хаяр тăшмана хирĕç каламасăр тӳсеймерĕ:

— Эмир, çынна вĕлересси саншăн калама çук кăмăллă ĕç пулас.

— Эс, хĕрарăм, шăпăрт тăр! — кăшкăрса пăрахрĕ Уксах Тимĕр. — Хă, упăшку епле ирĕке янă сана. Ытла çемçе кăмăллă çын эсĕ, Пулат. Çавăнпа çĕршывна та пӳтлĕн ертсе пыраймарăн, пире хирĕç тăраймарăн... Çук, ханум, сире эпĕ кăмăла тултарассишĕн вĕлерместĕп. Мана çутçанталăк саккунĕ çапла хушать.

Кăна илтсен Пулат та чĕнмесĕр тăма пултараймарĕ.

— Мĕнле саккун тата вăл, этемсене пĕр-пĕрне вĕлерсе пĕтерме хушаканскер? — терĕ вăл хăйне çĕнтернĕ Уксах Тимĕре куçран çирĕппĕн пăхса.

— Каларăм-çке, çутçанталăк саккунĕ. Тĕрĕсрех каласан, пурнăç саккунĕ. Вăл вара çапла калать: çĕр çинче чи вăйлă чĕрчунсем кăна пурăнма тивĕç тет. Этемсем хушшинче те çаплах. Тата çĕршывсем хушшинче те. Е эсĕ, хан, çакна ку таранччен пĕлмен-и?

— Илтнĕ-ха ун пек каланине. Анчах кам вĕйлăраххине эсĕ епле хакласа палăртатăн? Çын вăйне кура-и? Е ăсне мала хуран? Тен, кӳлепи мăнăшĕпе? Е тата, хăв калашле, арăм нумай тытма пултарнипе? Çĕршывсем тĕлĕшпе те çаплах. Вĕсене те тĕрлĕ енчен хаклама пулать-çке.

— Эсĕ, Пăлхар ханĕ, ăсчах пекех калаçатăн. Маншăн тесен çĕршыв вăйĕн пĕртен-пĕр палли вăл — ыттисем хушшинче пуç пулса тăни. Ытти тесен... Кӳршĕсене пăхăнтарсан вĕсен çĕрĕсене çеç мар, ăслă та пултаруллă çыннисене те туртса илме пулать.

— Апла пире ма кил-йышпах вĕлерсе пĕтересшĕн эсĕ? — каллех хушша кĕчĕ Селиме.

— Ăт, каллех калаçăва хĕрарăм хутшăнать... Ма тесессĕн санăн упăшку — Пăлхар халăхĕн пуçĕ, унăн ертӳçи. Чăн-чăн ертӳçĕшĕн пур халăха тĕппипех пăхăнтарма вара ай-яй çăмăл мар.

Селиме тата тем каласшăнччĕ, анчах Пулат ăна хул пуççинчен тытрĕ те ал лаппипе хуллен пăчăртарĕ. Аслă хĕрарăм упăшкине сăмахсăрах ăнланчĕ, тек шарламарĕ. Пулат вара таврана тинкерсе çаврăнчĕ, уйрăмах анăçра тăхлан пек хуралса хăпаракан пĕлĕте пăхрĕ. Ахаль чухне çак вăхăтра ку пĕлĕт çумăра чĕреслетсе тăкса иртсе те каймаллаччĕ ĕнтĕ. Паян вара çутçунталăка тем пулнă, вăл пĕртте васкамасть, вĕçĕмсĕр аслати авăттарса кăна тем пирки систерме тăрăшать

— Эмир, эс мĕн, мана вĕлерсен халăх урăх ертӳçĕ çуратаймĕ тетĕн-им? Çук апла пулмĕ, ма тесессĕн тĕнче хĕсĕр мар. Пултаруллă çынсем халăхра малашне те тупăнсах пырĕç, — терĕ Пулат лăпкăн.

Тимĕр ăна хирĕçлемерĕ. Пачах урăхла, унпа килĕшнĕ пек те пулчĕ.

— Улмуççи лайăх ӳстĕр, çимĕç нумай патăр тесен ăна лайăх çĕр çине лартмалла. Тата çĕрне нумай çул кăпкалатса, имçамласа тăмалла. Эпĕ вара, Пулат хан, санăн хулуна тĕпĕ-йĕрĕпех çунтарса ярăп. Тĕпĕ-йĕрĕпех! Ним çук çĕрте çав тери пултаруллă çынсем те вăй час илеймĕç. Эппин, эпĕ хамăн патшалăхăн çурçĕр чикки пирки пуç ватмасăрах пурăнăп. Чухлатăн-и халĕ патшалăх ертӳçин мĕнлерех пулмаллине, еплерех шайпа шухăшламаллине?

— Эмир, нивушлĕ эсĕ вилнĕ çынсем выртакан мавзолейсене, Çӳлти атте хушнипе лартнă мечĕтсене аркатма хăйăн?

— Ма хăяс мар манăн? — пуçне каçăртрĕ Уксах Тимĕр. — Эпĕ вăйлă, хăватлă. Мана кам чарма пултарĕ?

— Çапах та мечĕтсем... Эсĕ мăсăльман-çке.

Тимĕр тек калаçса тăмарĕ. Вăл çарăçсене ханпа арăмне аллисенчен çыхса лартма хушрĕ, унтан иккĕшне те çӳльхӳте кĕмелли пусма картлашки çине кайса ларттарчĕ.

Çак самантра хан мунчи енчен Уксах Тимĕр нукерĕсем тыткăна лекнĕ пăлхар çарăçĕсене хăваласа килни курăнчĕ. Вĕсене Кайсын ертсе пырать. Кĕçех тыткăнри çынсене суд çӳльхӳчĕ патне çитерчĕç, пĕр рете тăратса тухрĕç. Кайсын пĕлтернĕ тăрăх, кунта пăлхарсен ыттисенчен лайăхрах тумланнă пур çарăçне те илсе килнĕ. Хан ывăлĕсем чĕрĕ юлнă тăк, вĕсем çак çамрăксем хушшинче пулмалла.

— Эпир кăна часах пĕлĕпĕр, — терĕ Уксах Тимĕр тыткăнрисен речĕ патне пырса. — Ну, сиртен хăшĕсем Пулат хан ывăлĕсем?

Пăлхар ачисем пĕр-пĕрне пăхкаласа илчĕç, нимĕн те шарламарĕç.

— Мĕн вара, сиртен нихăшĕ те Пулат хан ывăлĕ мар-им? — тĕлĕннĕ пек турĕ Тимĕр. — Кайсын, эс кун пирки мĕн шутлатăн?

— Чаплăран та чаплă эмир, енчен вĕсем ниçта та пăсланса çухалман тăк, çак йĕкетсем хушшинче пулмаллах, — шантарчĕ Кайсын. — Вилнĕ пăлхар çарăçĕсем хушшинче кусенчен лайăхрах тумланнă çамрăксем çук.

Тимĕр уксахласа рет умĕпе утса тухрĕ, Пулатпа Селиме патне таврăнчĕ.

— Пулат хан, тен, сан ывăлусем манпа çапăçман та, унчченех таçти аякка тухса тарнă?

— Пирĕн тăхăмра хăравçă çын нихăçан пулман, — мăнаçлăн хуравларĕ Пулат.

— Ĕненетĕп, ĕненетĕп, — тыткăнри çарăçсем патне таврăннă май каларĕ Тимер — Çавăнпа, Кайсын, Пулат хан ывăлĕсем çак ушкăнрах тăраççĕ тесе шутлатап.

— Ăслăран та ăслă эмир, эсĕ яланах тĕрĕссине калатăн.

— Эппин, эпир çав йĕкĕтсене епле палласа илĕпĕр? Вĕсем иккĕн пулма кирлĕ тенĕччĕ-и эсĕ? Пулат хан, хăшĕсем кунта сан ывăлусем?

Çĕнтерӳçĕ эмир унпа усал вăйă вылянине Пулат туйса илчĕ ĕнтĕ, çавăнпа нимĕн те шарламарĕ. Тимĕр вара Селимерен ыйтрĕ:

— Ханум, эс те хăв çуратнă ачусене паллами пулнă-и?

Селиме те, упăшки пекех, нимĕн хуравламарĕ.

— Мĕнех, хăвăрăнне хăвăр пĕлĕр, — анасласа каларĕ Тимĕр, вара нукерĕсене хушрĕ: — Эй, çаксене пурне те вилесен купи патне илсе кайăр та пуçĕсене касăр!

Нукерсем пăлхар йĕкĕчĕсене тĕккелесе каялла хăвала пуçларĕç. Çакна курса тăракан амăшĕ тӳсеймерĕ, кăшкăрса ячĕ:

— Чимĕр! Тăхтăр!

— Мĕн, ачусене палласа илтĕн-им? — савăнса ыйтрĕ Уксах Тимĕр. — Хăшĕсем вара сан ывăлусем?

Юсуф амăшне калама памарĕ, ыттисенчен маларах тухса тăчĕ:

— Эпĕ Пулат хан ывăлĕ.

— Тата эпĕ, — илтĕнчĕ çавăнтах Керим сасси. Вара вăл та ушкăнран тухса пиччĕшĕпе юнашар тăчĕ.

Уксах Тимĕр вĕсем патне пырса иккĕшне те пуç тӳпинчен пуçласа ура тупанĕ таран вăрахчен тĕсерĕ, танлаштарма тесе Пулат енне те çаврăна-çаврăна пăхрĕ.

— Çапла, сирте эпĕ чăнах та Пулат хан сăнне куратăп, — терĕ вара. — Кăмăл тĕлĕшпе те сирте хан тĕшши пурри сисĕнет. Çу-ук, тусăмсем, сире чĕрĕ хăварма ниепле те юрамасть. Барс çурисем ытла хăвăрт çитĕнеççĕ, чĕрнисемпе качлаттарма тытăннине сиссе те юлаймăн. — Çавăнтах хăйĕн нукерĕсене хушрĕ: — Хан ывăлĕсене кунтах хăварăр, ыттисене хамăрпа тыткăна илсе каятпăр. Пире вăй питти çынсем нумай кирлĕ.

Уксах Тимĕр çарăçĕсен пĕр пайĕ тыткăнри пăлхар çарăçĕсене каялла хăваласа кайрĕ, ыттисем Юсуфпа Керима ашшĕпе амăшĕ патне тĕксе ячĕç те хан кил-йышне пур енчен хупăрласа тăчĕç.

— Эмир, эсĕ манăн ывăлсене мĕн тăвасшăн? — сехĕрленсе ыйтрĕ Селиме.

Уксах Тимĕр ăна нимĕн те хуравламарĕ. Ун вырăнне Кайсын лĕх-лĕх кулкаласа кăмăлтанах ăнлантарчĕ:

— Ăт, кĕске ăслă хĕрарăм. Аслăран та аслă эмир упăшкупа иксĕре уççăнах ăнлантарчĕ пуль: эпир сире кил-йышпах тĕп тăватпăр терĕ-çке. Урăхла каласан, тымарĕ-мĕнĕпех кăкласа пăрахатпăр. Пулат тăхăмĕ çут тĕнчере тек нихăçан ан пултăр.

— Маттур, Кайсын, питĕ лайăх ăнлантартăн, — пулăшуçине ырларĕ Уксах Тимĕр. Унтан нукерĕсене кăшкăрчĕ: — Эй, эсир! Çак çӳльхӳт тавра вут хурса тухăр та чĕртсе ярăр. Пулат хан кил-йышне çавăнта çунтарса ярăпăр. Вара хулана аркатма тытăнăпăр. Кайсын, пурне те пĕлтер, çĕнтерӳ ячĕпе савăнма виçĕ кун паратăп. Унтан кăшт канса илĕпĕр. Çавăн хыççăн ку хулан тĕлли-палли ан юлтăр!

Уксах Тимĕр сăмахне унăн çыннисем мухтавлăн кăшкăрса йышăнчĕç. Кунашкал «уявсене» вĕсем, аякри кăнтăртан çакăнта çити çĕнтерӳсемпе çитнĕскерсем, хăнăхнă пулас. Çак самантра арçынсен хулăн саслă ĕрлешĕвне çĕнтерсе хĕрарăмăн уçă сасси янравлăн илтĕнчĕ:

— Эмир, юрĕ, эсĕ пире, Пулатпа иксĕмĕре, тĕп ту, анчах ачасене, тархасшăн, ан тĕкĕн. Çамрăк-çке вĕсем, пурăнса та курман.

Селиме тата тем каласшăнччĕ, анчах Пулат ăна шарт чарчĕ:

— Шăпăрт тăнă пул! Нимĕн те ан ыйт унран. Уксах Тимĕр вăл каçару ыйтма тивĕç çын мар. Кун умĕнче мĕскĕнленни — хамăра намăса яни.

Ывăлĕсем те амăшне лăплантарма тăрăшрĕç.

— Анне, эс пире ан шелле. Эпир текех пĕчĕк ачасем мар. Эпир — çарăçсем, — аса илтерчĕ Юсуф.

— Ан кулян, анне. Çĕршыв чысĕшĕн вилесси вăл сăваплă япала. Сире вара аттепе иксĕре çав тери шел, — хушса хучĕ Керим.

Пулат ывăлĕсене юратса та шеллесе пăхса илчĕ, тăшман хăлхине кĕмелле мар шăппăн каларĕ:

— Итлемерĕр каланине. Халĕ ав еплерех пулса тухать. Халăхăмăр пуçсăр кĕту пек тăрса юлĕ.

— Каçар пире, атте, — шăппăн хуравларĕ Юсуф. — Эпĕ халь тин пĕр япалана ăнланса илтĕм. Чĕрĕ юласси тепĕр чух çапăçса вилессинчен те йывăртарах пулма пултарать иккен. Шел, паçăр çавна чухлаймарăм.

Уксах Тимĕр çарăçĕсем вара хăйсен ĕçне турĕç. Вĕсем таврари йывăç япаласене пуçтарса Суд çӳльхӳчĕ тавра хурса тухрĕç, тивертсе ячĕç. Кĕçех çӳльхӳте виçĕ енчен çулăм явакласа илчĕ, унăн хĕрлĕ сарă чĕлхисем майĕпен çӳлелле хăпара пуçларĕç.

— Аллаха килĕшмен япала ку. Тимĕр, путсĕр этем, вăл сана халь тăвакан çылăхна аса илтерĕ-ха, хăв леш тĕнчене кайичченех явап тыттарĕ! Ман ылханăм çиттĕрех сана! Санăн вун виçĕ арăму та, вĕсем çуратнă ачусем те хăвăнпа пĕрле тĕл пулччăр! Тьху сана! — ылханчĕ Селиме.

Кăна илтсен Тимĕр тилĕрсех кайрĕ. Вăл Селиме патне уксаххине кура мар йăрă чупса пычĕ, ăна çапма тесе нухайкка тытнă аллине çĕклерĕ. Юрать-ха Пулат вĕсен хушшине кĕме ĕлкĕрчĕ.

— Эмир, нивушлĕ хĕрарăма çапăн? Мăсăльман мар пулĕ эсĕ, — терĕ вăл нимĕн тăвайманран тарăхнипе чĕтресе.

Уксах Тимĕр, çаплах-ха çĕкленĕ алăпа тăраканскер, ăна питрен хаяррăн пăхрĕ-пăхрĕ те пăрăнчĕ.

— Эсир тата мĕн çăвар карса тăратăр?! Кĕртсе пăрахăр тăваттăшне те шала! Халех! Çак самантрах! Вуттине нумайрах хурăр, — хушрĕ вăл çарăçĕсене. Унтан тин Пулата мăнаçлăн хуравларĕ: — Çук, çапмастăп сан арăмна. Хăвна та тĕкĕнместĕп. Сире вутта кăна пăрахатăп. Куратăн-и, хан, вăл епле вăйлă кĕрлесе çунать. Манăн вăй пекех. Çавăн пек хăватлă çын эпĕ. Эсир вуншар, çĕршер çул тĕрмешсе тунă мул-пурлăха эпĕ самантрах кĕлпе вĕçтерсе яма пултаратăп. Манăн, Тамерланăн, халĕ пĕтĕм тĕнчене аркатмалăх вăй пур!

— Çурт çунтарса ярасси вăл ăна лартасси мар, — терĕ Пулат. — Уншăн мĕн мухтанмалли?

— Çитĕ лăпăртатса! Эй, çарăçсем, сире миçе каламалла? Пăрахăр вĕсене халех вутта!

Уксах Тимĕр çарăçĕсем чупкалама тытăнчĕç. Пирвай Пулатпа Селимене, унтан Юсуфпа Керима пĕрерĕн-пĕрерĕн картлашкасем тăрăх çӳльхӳте пашка-пашка сĕтĕрчĕç. Лешсем хирĕç тăнипе ку ĕç пит хăвăрт пулса пымарĕ. Çакна кура Тимёр хăйĕн çыннисене тарăхса кăшкăркаларĕ:

— Мĕн мĕшĕлтететĕр? Çавсене çĕнмелĕх те вăй юлман-им сирĕн? Мĕншĕн тăрантаратăп эпĕ сире така какайĕпе? Кускалăр хăвăртрах!

Ĕнтĕ Пулатпа Селимене, хыççăнах Юсуфпа Керима та çӳльхӳт алăкĕ патне сĕтĕрсе хăпарнăччĕ, çак самантра айккинче сасартăк Алсу хаяррăн тăвăнса кăшкăрни илтĕнсе кайрĕ. Унтан хĕр хăй те çӳльхӳт хыçĕнчен чупса тухрĕ, Уксах Тимĕр умне пырса лапах чĕркуçленсе ларчĕ:

— Аслă эмир! Ырă пул, ан пĕтер манăн аттепе аннене, манăн пиччемсене. Мĕн парĕ ку сана? Эсĕ вĕсене çĕнтернĕ, парăнтарнă. Тек вĕсем сана хирĕç тăмĕç. Ма-ха эçĕ Аллах пурнăç панă çынсене тĕп тăвасшăн?

Тимĕр самантлăха Алсу çине тĕлĕнсе те аптраса пăхса тăчă.

— Эсĕ тата кам пулатăн? — ыйтрĕ вăл пăртакран. Унтан пулăшуçи енне пуçне пăрчĕ: — Кам вара ку пирĕшти пек чиперкке пике?

Кайсын та нимĕн ăнланмасăр хул пуççине сиктерсе илчĕ:

— Пĕлместĕп, юратнăран та юратнă эмир. Анчах вăл Пулат ывăлĕсене пиччесем тенĕрен, нивушлĕ Пулатхан хĕрĕ?

— Çапла, эпĕ Пулат ханăн пĕртен-пĕр хĕрĕ, — васкаса çирĕплетрĕ Апсу. — Аслă эмир, сана Аллах умĕнче тархаслатăп, хăтар вилĕмрен манăн аттепе аннене, манăн пиччемсене. Халĕ пĕр самант ытлашши шухăшласа тăни те вĕсен пурнăçне татма пултарать.

Уксах Тимĕр хĕре итлерĕ-итлерĕ те хуллинчен тытса çĕклерĕ:

— Эс тăр-ха, тăр, юмахри пике.

Алсу вара хăйĕннех тăсрĕ:

— Аслă эмир, эсĕ чăннипех хăватлă. Вĕсен пурнăçне çăласси саншăн ним те мар. Эпĕ вара çакăншăн тем тума та хатĕр. Санăн чуру пулам-и? Е сан çумăнта йытă пек чупса çӳрем-и?

— Эсĕ пирвай ятна та пулин кала-ха, — хĕре пӳлсе ыйтрĕ Тимĕр.

— Алсу эпĕ. Пулат хан хĕрĕ.

— Алсу... Мĕнешкел çепĕç ят...

Анчах Алсушăн ку вăл вăхăта тăсни кăна. Çавăнпа вăл чăтăмсăрлăхне пытармасăр васкатрĕ:

— Эмир, вăхăт иртет. Çулăм иккĕмĕш хута çитет ĕнтĕ. Мĕн тăвас ман сана ӳкĕте кĕртес тесе? Уруна чуп тăвас-и? Эс утас çул çине кавир пек сарăлса выртас-и? Кала!

Çак сăмахсене илтсен чул чĕреллĕ Уксах Тимĕр те кăштах çемçелчĕ.

— Алсу, пикеçĕм, нимĕн те тумалла мар, — терĕ вăл. — Тăшман ертӳçине вĕлересси вăл — манăн тивĕç. Манăн кăна та мар. Тĕнчери нумай çар пуçĕ çапла тăвать. Пиртен тухнă йăла мар.

— Анчах эсĕ темĕнле йăлана та пăрахăçлама пултаратăн, — йĕрес вĕçне çитсех ӳкĕтлерĕ Алсу. — Эсĕ, Тимĕр, пуринчен вăйлă, пуринчен хăватлă. Саншăн ку вăл нимĕн те мар.

— Вăл çапла та-ха... — тем шухăшланă май каларĕ Уксах Тимĕр. — Эс мĕн терĕн-ха, кил-йышна хăтарассишĕн тем тума та хатĕр терĕн-и?

— Çапла, чаплă эмир, тем тума та хатĕр, — хăйĕн сăмахне çирĕплетрĕ Апсу. — Енчен эсĕ эпĕ ыйтнине тивĕçтермесен, эппин, мана та аттепе анне, пиччесем патне пăрах. Вĕсем вилсен маншăн çут тĕнчере вырăн çук.

— Хă... — çăра сухалне пӳрне пуçĕсемпе тăрмакаласа каллех тем шухăшларĕ Тимĕр, вара çавăнтах çарăçĕсене кăшкăрчĕ: — А ну халех сӳнтерĕр вутта! Хăвăртрах! Хăвăртрах! Мĕн, эсир вут тивертме кăна ăста-им? Кайсын, халех Пулатпа кил-йышне урама илсе тух. Чупкала хăвăртрах, ытла лӳпперленсе кайрăн юлашки вăхăтра!

Кайсын тачка кӳлепине силлентерсе пусмапа чупнă пек туса хăпарчĕ, пирвай шала кĕме ĕлкĕреймен Юсуфпа Керима çурăмран тăке-тĕке аяла, çĕр çине анма хушрĕ, унтан тĕтĕм витĕр аран курăнакан алăкран кĕрсе çухалчĕ. Пăртакран вăл сĕрĕмпе кăшт минреме ĕлкĕрнĕ Пулатпа Селимене çавăтса анчĕ. Селиме Алсуна тӳрех асăрхарĕ, ун патне чупса пычĕ, тăвăнчăк сасăпа йынăшса ăна ыталаса илчĕ. Пулат та арăмĕ хыççăн васкарĕ, хĕрне хул пуççмнчен тытса ачашларĕ, савăнпа пĕрлех: «Эс ма килтĕн кунта? Мĕн туса хутăн халĕ?» — тесе шăппăн хăтăрса та илчĕ. Алсу никама та юплемерĕ, амăшĕпе ашшĕне, пиччĕшĕсене пĕрерĕн-пĕрерĕн ытала-ытала вĕсен пит çăмартисене ачашшăн шăлкаларĕ. «Чиперех-и эсир? Сывах-и?» — вĕçĕмсĕр ыйтрĕ хăй.

Темччен пыратчĕ çакă, анчах вĕсем патне Тимĕр уксахласа пычĕ, Алсуна тăванĕсенчен туртса уйăрчĕ.

— Эсĕ, Алсу, манпа калаç. Кунта чи асли — эпĕ, — аса илтерчĕ вăл.

— Эпĕ пĕлетĕп, эмир, — хуравларĕ Алсу. — Çавăнпа санран татах пĕтĕм чунран ыйтатăп: тархасшăн, ан тив манăн аттепе аннене, манăн пиччесене. Эсĕ вĕсене çĕнтертĕн, парăнтартăн. Пирĕн хуламăр халĕ сан аллунта. Тата мĕн çитмест сана? Тата мĕн кирлĕ?

— Алсу, хĕрĕм, нимĕн те ан ыйт унран!

— Алсу, пирĕншĕн тархаслама ан хăйнă пул! — харăссăн кăшкăрчĕç Пулатпа Керим.

Алсу ашшĕпе кĕçĕн пиччĕшне итлерĕ те шăпланчĕ, çапах Уксах Тимĕре куçран тилмĕрсе пăхма пăрахмарĕ. Эмир та мĕн каламаллине çийĕнчен ăнкарса илеймерĕ, пăртакран тин хăйне алла илчĕ те:

— Пикеçĕм, эсĕ ытла та çамрăк, хальлĕхе нумай япалана ăнланаймастăн-ха, — терĕ. — Пиçен текен ӳсентăрана курнă-и эсĕ? Ăна тăпăлтараççĕ, çулса пăрахаççĕ, вăл кайран каллех шăтса тухать, унчченхинчен те вăйлăрах ашкăрса каять. Çавăнпа пиçене тымарĕ-мĕнĕпе кăкламалла.

— Пиçен вăл — пиçен. Кунта сăмах манăн чи çывăх çыннăмсем çинчен пырать. Халĕ ĕнтĕ вĕсем саншăн никам та мар, сана унччен те тĕкĕнменскерсем малашне пушшех те нимĕнле сиен кӳмĕç, — терĕ Алсу шăппăн, шанчăкне çухатса.

— Çук çав, пикеçĕм, — килĕшмерĕ унпа Уксах Тимĕр. Вара ăнлантарма тытăнчĕ.

Эмир шучĕпе, халăхсем те пиçен пекех. Вĕсене пыра-пыра лăскатăн, çапса аркататăн. Анчах пултаруллă ертӳçĕсем юлсан вĕсем пурпĕр çĕнĕрен аталанма тытăнаççĕ, вĕсен çĕршывĕсем каллех вăй илеççĕ, хăватланса каяççĕ. Çавăнпа çĕршыва аркатни кăна ăна çĕнтернине пĕлтермест-ха. Ăна чăнласах çĕнтерес тесен унăн ертсе пыма пултаракан çыннисене тĕп тумалла иккен.

— Сан аçупа пиччӳсем шăпах çав шайри çынсем, — хушса хучĕ юлашкинчен Уксах Тимĕр. — Манăн вĕсен тĕлĕшпе нимĕнле курайманлăх та çук. Анчах вĕсене тĕп тумаллах. Унсăрăн эпĕ сак тарана çити çӳренинчен нимĕнле усă пулаймĕ.

— Апла мана та вĕсемпе пĕрле вутта пăрах, — шанăçа вуçех çухатса каларĕ Алсу.

Уксах Тимĕр темшĕн татăклă сăмахне пĕлтерме васкамарĕ. Вăл Алсу тавра хуллен утса çаврăнчĕ, ăна пур енчен те тимлĕн пăхса тухрĕ, пасарта япала суйларĕ тейĕн.

— Мĕн тери тĕлĕнмелле чиперлĕх, чăн-чăн юмахри илем! — терĕ вара тĕлĕннине пытармасăр. — Кайсын, эс мĕнле шутлан?

— Чăнах та юмахри пике, — килĕшрĕ лешĕ. — Эпĕ кунашкал илеме ниçта та, нихăçан та курман. Хм... Сан арăмусемсĕр пуçне, паллах, чаплăран та чапла эмир.

— Эс ман умра йăпăлтатса ан тăр, — ăна хăтăранçи турĕ Тимĕр. — Ман арăмсенчен нихăшĕ те ку илемпе танлашаймасть... — Унтан Алсу енне çаврăнчă: — Итле, пикеçĕм. Эсĕ тинтерех кăна кил-йышна хăтарассишĕн тем тума та хатер терĕн. Хăлха улталамарĕ-и мана? Эпĕ тĕрĕсех ăнлантăм-и сана?

Алсу эмира куçран пăхрĕ-пăхрĕ те каллех ун умне чĕркуçленсе ларчĕ, ăна атă кунчинчен тытса хăвăрт-хăвăрт кала пуçларĕ — такам халь-халь çăвар хупма хушасран хăрарĕ тейĕн:

— Тĕрĕсех илтрĕн, аслă эмир, тĕрĕсех ăнлантăн. Манăн кил-йыша тĕкĕнмесен эпĕ эсĕ мĕн хушнине пурне те тума хатĕр. Уруна çăвасси таранах...

— Алсу!

— Йăмăк, пирĕн ята ан яр! — харăс кăшкăрса ячĕç Юсуфпа Керим.

— ... Аслă эмир, эсĕ ман пиччесене ан итле. Вĕсем халĕ ăспа мар, кăмăла мана хурса калаçаççĕ, — хăйĕннех тăсрĕ Алсу.

Уксах Тимĕр ăна каллех, сан пек пике арçын умĕнче чĕркуçленсе ларни халăх умĕнче пулмалла мар тесе, хуллинчен тытса йăтса тăратрĕ.

— Пĕлетĕн-и, эпĕ çапах та эсĕ ыйтнине пĕтĕмпех пурнăçлама пултараймастăп, — терĕ вара.

— Эмир, эсĕ кунта кăна мар, пĕтĕм тĕнчере пуринчен те вăйли-çке. Сана пурте пĕлеççĕ, сана хирĕç никам пĕр сăмах калаймĕ, — ӳкĕтлеме пăрахмарĕ Алсу.

— Ку çаплах ĕнтĕ, — мăнаçлăн килĕшрĕ Тимĕр. — Анчах эпĕ те ĕмĕртен пыракан йăлана пăрахăçлама пултараймастăп. Унсăрăн ман халăхăм мана хисеплеме пăрахĕ. Çав йăла вара тыткăна лекнĕ ертӳçĕсене тĕп тумах хушать. Пиччӳсем тесен... Вĕсем Пăлхар ханĕн ачисем кăна та-ха... Чăн та, арçын ачасем... Çапах вĕсем ертӳçĕсем пулса çитеймен-ха...

— Эппин, эмир, пиччемсене те пулин ан тив!

Тимĕр каллех тем шухăшларĕ, ятне туса тенĕ пек пулăшуçинчен ыйтрĕ:

— Кайсын, эс мĕн шутлан? Ку ачасене ирĕке кăларсан пирĕн çарăçсем пăлханма тытăнмĕç-и?

— Нимĕн калама алтратăп, — хул пуçсине сиктерсе илчĕ Кайсын.

— Ăнлантăм сана. Енчен эпĕ ку ĕçе арçын кăмăлне тивĕçтерекен тепĕр ĕçпе çыхăнтарсан? Ман çарăçсем арçынсем пуль, нивушлĕ мана ăнланмĕç?

— Мĕнле ĕç-ши вăл? — кăсăкланчĕ Кайсын.

— Халех курăн... Алсу, эпĕ сан пиччӳсене ирĕке яма пултаратăп.

— Чăнах-и?

Саманчĕ ашшĕпе амăшĕн пурнăçне çапах çăлайми йывăр пулин те Алсу сассинче кăшт савăнни те палăрчĕ.

— Анчах...

Çак сăмахпа Уксах Тимĕр хĕр чунĕнче кăшт палăрнă шанчăка самантрах сӳнтерсе хучĕ. Кăварлă вучаха тулли витре шыв тăкрĕ тейĕн.

— Анчах мĕн, аслăран та аслă эмир? — сисчĕвленсе ыйтрĕ Алсу.

— Санăн мана качча тухмалла пулать.

Алсу тĕлĕннипе самантлăха шак хытса тăчĕ, унтан хуллен-хуллен пиччĕшĕсем патнелле чакма тытăнчĕ, каллех чарăнса тăчĕ.

— Ку маншăн пач кĕтмен япала. Манăн шухăшламалла, — терĕ вара.

— Ну, пăртак шухăшла эппин.

Сасартăк юнашарах çĕрпе пĕлĕте çыхăнтарса çиçĕм çиçрĕ, аслати шартлатрĕ. Вăйлă çил пĕр кас шавласа иртрĕ. Вара тавралăх каллех шăп пулса тăчĕ. Пăртакран инçех те мар: «Аслăран та аслă эмир патне Самаркантран хыпарçă çитнĕ!» — тени илтĕннĕ. Анчах Самаркант хыпарне тем пек кĕтнĕ пулин те Уксах Тимĕр хыпарçа хăй йышăнмарĕ, ун патне: «Хăв куран, хальлĕхе маншăн кунти ĕç кирлĕрех», — тесе Кайсына ячĕ. Пулăшуçи кайсан Тимĕр каллех Алсу патне пычĕ:

— Ну, мĕн шухăш тытрăн, пикеçĕм?

Алсу хăйĕн сăмахне калас тесе çăвар уçрĕ çеç, Керимпа Юсуф харăссăн кăшкăрса ячĕç:

— Асту, йăмăкăм!

— Алсу, эс хăв кам хĕрĕ пулнине ан ман!

Тимĕр пĕр тăвансем патнелле уксахларĕ, нухайкка тытнă аллине çĕклерĕ, анчах çапмарĕ. Те шухăшне улăштарчĕ, те ăна Кайсын: «Усал хыпар! Усал хыпар!» — тесе кăшкăрса килни чăрмантарчĕ. Кĕçех пулăшуçă эмир патне çитрĕ те ăна хăлхаран шăппăн пĕлтерчĕ: «Хыпарçă каланă тăрăх, Самаркантра пăлхав çĕкленнĕ. Унти ятлă çынсем сана хăйсен пуçлăхĕ вырăнне хума пăрахнă имĕш».

— Вăт ирсĕр сыснасем! — Юсуфпа Керимран хăпса кăшкăрса ячĕ Уксах Тимĕр. — Вăт путсĕрсем! Ну вĕсене-и... Çитсен кашнин пуçне хам касса тухатăп. Ак çак икĕ пӳрнесĕр алăпа! — çĕклесе кăтартрĕ сулахай аллине. — Анчах пирĕн хăвăртрах каялла тухма тивет. Эпĕ вара çара пăртак кантарасшăнччĕ. Халĕ эс кай та элтеперсене пух, пурне те хамăр ку хулара виçĕ кунран ытла чарăнса тăрайманнине пĕлтер. Тата кала: çав виçĕ кун иртсен çĕр çинче Аслă Пăлхар хулин ячĕ те юлмалла мар.

Кайсын пуç тайрĕ те утне утланса çар пуçлăхĕсем вырнаçнă çурта вĕçтерчĕ. Уксах Тимĕр вара пăртак каллĕ-маллĕ уткаласа çӳрерĕ, кăшт лăплансан каплех Алсу патне пычĕ:

— Ну, пикеçĕм, ман арăм пулма килĕшетĕн-и?

— Çук, эпĕ сана качча тухма пултараймастăп, — терĕ Алсу куç хĕррипе пиччĕшĕсем енне пăхса илсе.

— Тĕрĕс калан, йăмăкăм! — терĕç лешсем харăссăн.

— Эсĕ, Алсу, çил хăван иккен, — сивлерĕ Тимĕр. — Тин кăна кил-йышна хăтарас тесе тем тума та хатĕр теттĕн, халĕ ав каялла чакатăн.

— Эпĕ сана чура вырăнĕнче пулса кăна пăхма пултаратăп. Качча тухасси вара вăл пач урăхла япала.

— Темскер ăнланаймарăм-ха, — тĕлĕнчĕ Уксах Тимĕр. — Эмир арăмĕ пулни унăн чури пулнинчен лайăхрах мар-им вара?

Алсу ăна куçран хăюллăн пăхса хуравларĕ:

— Çапла, эмир, лайăхрах мар. Арăм пулни вăл сана чунпа та пăхăнмаллине пĕлтерет. Эпĕ вара сана чунпа нихăçан та пăхăнаймăп!

— Мĕншĕн?! — пушшех тĕлĕнчĕ Тимĕр. — Пĕлессӳ килсен, эпĕ çав тери япăх çын мар. Ĕçĕ манăн çавнашкал — ыттисене пăхăнтарасси. Кил-йышра вара эпĕ пач расна этем.

— Манăн çакна пĕртте ĕненес килмест, — пуçне пăркаларĕ Алсу.

— Ну... Апла эпĕ санăн пиччӳсене çăлса хăвараймастăп, каçар.

— Эмир! — тăвăнса йынăшрĕ Алсу.

— Каланă! — татса хучĕ Тимĕр, вара каллĕ-маллĕ уткала пуçларĕ. Пăртакран каллех Алсу патне пычĕ. — Итле, эпĕ сана тӳрех аслă арăм тăвăп! Сан пата кун сиктерсе пырса тăрăп. Эсĕ килте чи аслă хуçа пулăн. Ну, мĕнле? Е аçупа аннӳне кăна мар, пиччӳсене те, хăвна та халех вутта пăрахăп. Эй, çарăçсем, вутта тепĕр хут чĕртсе ярăр!

Хальхинче эмир ытла та хаяр калаçнăран-ши Алсу çак сăмахсене илтсен чăнласах хăраса кайрĕ. Капла çак самант унăн пĕтĕм кил-йышĕшĕн юлашки пулма пултарать-çке. Вара чăнах та çут тĕнчере Пулат хан тăхăмĕн шăрши-марши те юлмĕ.

— Эмир, тăхта! — кăшкăрчĕ Алсу.

— Ну! Пĕр енчен, эсĕ манăн аслă арăм пулма пултаратăн, — лару-тăрăва татах хĕртрĕ Тимĕр. — Тепĕр енчен, пурте çунса пĕтетĕр, кĕлĕ кайран çилпе вĕçсе саланĕ. Хăшĕ килĕшет? Суйла!

Ах, тĕрĕсех калать-çке те Уксах Тимĕр, анчах тĕрĕслĕхĕ унăн ытла та вышкайсăр хăрушăскер. Аптранă Алсу пирвай пиччĕшĕсене, унтан амăшне, юлашкинчен вара ашшĕне куçран пăха-пăха вĕсем мĕн шухăшланине ăнланма тăрăшрĕ. Пиччĕшĕсем те, амăшĕ те пуç уснă, ашшĕ кăна Алсуна хирĕç çирĕппĕн пăхрĕ. Акă ашшĕ куçне мăчлаттарчĕ. Мĕн каласшăн пулчĕ вăл? Ма сăмахпа нимĕн те шарламасть? Пулат вара куçне хĕрĕнчен вĕçертмерĕ, каллех тепре мăчлаттарса илчĕ. Те кĕç-вĕç юхса тухас куççуль тумламне пытарчĕ, те татах тем каласшăн пулчĕ. Çапах Алсуна ашшĕ ăна ăнланнăн туйăнчĕ. Анланать çеç те мар, ырлать те пек.

— Эмир, эпĕ сана качча тухма килĕшетĕп, — терĕ Алсу.

Çакна илтсен Селиме ахлатса ячĕ, Юсуфпа Керим шăлĕсене тĕпренме тытăнасла хыттăн çыртса лартрĕç. Ашшĕ çеç хĕрне çаплах куçран пăхса тăрать. Унăн питĕнче вăл Апсуна ырлани халĕ уçăмлăнах палăрать.

— Чăнах-и?! — çамрăк каччă пек савăнса кăшкăрса ячĕ Уксах Тимĕр. — Алсу, пĕлетĕн-и, эпĕ паян тĕнчере пуринчен телейлĕ çын! Шутла: паян эпĕ мĕн тери вăйлă патшалăха парăнтартăм. Паянах тĕнчери чи илемлĕ пикене качча илетĕп! Эй, çарăçсем, мухтăр мана!

Пулат кил-йышне хураллакан çарăçсем сăннисене харăс çĕклесе хăватлăн кăшкăрса ячĕç: «Аслăран та аслă эмира мухтав! Мухтав! Мухтав!» Уксах Тимĕр савăнăçне ниçта шăнăçтарайманран унталла та кунталла уткаларĕ, ал лапписемпе çăра сухалне, сарлака кăкăрне кăмăллăн шăлкаларĕ. Паллах, унăн савăнăçĕ çарăçсем мухтанăран мар, — унашкаллине вăл кунне темиçе илтет, — унăн савăнăçĕ хăй чăнах илемлĕрен те илемлĕ пикене качча илнĕрен тапса тăрать.

— Эмир, анчах пирвай пиччесене манăн куçумĕнчех ирĕке яр! — кăштах сивĕтрĕ ăна пулас арăмĕ.

— Кӳрентеретĕн, Алсу. Уксах Тимĕр хăйĕн сăмахне тытакан çын, — терĕ эмир. Çавăнтах çарăçĕсене хушрĕ: — Халех Пулат хан ывăлĕсене аллисене салтăр та ирĕке ярăр.

— Ирĕке яни кăна мар, эмир, манăн пиччесене чи чаплă урхамахсем пар. Вара вĕсем ман умрах куçран çухалччăр.

— Алсу, нивушлĕ мана çав териех шанмастăн? — чĕнласах кӳренчĕ Уксах Тимĕр. — Эй, нукерсем, çак йĕкĕтсене чи чаплă утсене йĕнерлесе парăр!

Часах хуралçăсем Юсуфпа Керима ирĕке ячĕç, çавăнтах нукерсем пиччĕшĕпе шăллĕне чаплă утсем çавăтса пырса тыттарчĕç. Юсуфпа Керим йăмăкĕ çумĕпе ним шарламасăр иртрĕç, утсем çине вăшт кăна сике-сике ларчĕç, Алсуна тин куçран тимлĕн-тимлĕн пăхрĕç те янаварĕсене йĕвен вĕçĕпе кăшт кăна лектерчĕç, вара вырăнтанах сиккипе хула тулашнелле вĕçтерчĕç.

— Эмир, эпĕ вĕсене юлашки хут май килнĕ таран нумайрах пăхса юлам-и? — ыйтрĕ Алсу.

Уксах Тимĕр хирĕç нимĕн те шарламаннине кура вăл пусмапа ерипен Çӳльхӳнĕн иккĕмĕш хутнех хăпарчĕ, унта ыттисем курман юлан утçăсене темччен пăхса ăсатрĕ. Вара сасартăк пусма хĕррине чупса пычĕ те аялалла пуç хĕрлех сикрĕ.

— Ах! — тăвăнса кăшкăрса ячĕ те Селиме нимĕн ăнланса ĕлкĕреймен хуралса сирсе хĕрĕ ӳкнĕ çĕре чупрĕ. Часах унтан вăл хӳхлени илтĕнчĕ: — Ах, хĕрĕм, мĕн туса хутăн эсĕ? Ма капла сарăмсăр вĕçлерĕн хăвăн кĕске ĕмĕре? Пĕрремĕш хут çеçкене ларнă çĕмĕрт çеçчĕ эсĕ, пĕтĕм пурнăçу малашраччĕ санăн. Пурăнас та пурăнас пулатчĕ ӳлĕмре. Эс вара... Ах, хĕрĕм, пепкеçĕм... Ашшĕ, эсĕ мĕн туса тăратăн тата?

Пулат та Алсу вилли выртнă çĕре каяс тесе туртăнчĕ, анчах хуралçăсем ăна тытса чарма ĕлкĕрчĕç ĕнтĕ.

— Селиме, ан хӳхле! Сарăмсăр вилмен пирĕн хĕрĕмĕр, паттăрла вилчĕ! — кăшкăрчĕ вара Пулат хан арăмне.

Анраса кайнă Уксах Тимĕр тин тăна кĕчĕ, тилĕрсе кăшкăра пуçларĕ:

— Халех вут тĕртĕр ку çӳльхӳте! Хăвăртрах! Вуттине нумайрах хурăр! Кĕртсе пăрахăр шала çав анчăк çури виллине, хыççăнах путсĕр ашшĕпе амăшне вăркăнтарăр! — хушрĕ вăл нукерĕсемпе çарăçĕсене. — Пĕттĕр Пулат тăхăмĕ, тĕппипех пĕттĕр, çĕр çинче тек унăн шăрши-марши ан юлтăр!

Уксах Тимĕр çарăçĕсем Пулатпа Селимене çурăмран тĕке-тĕке пусмапа хăпартрĕç. «Çук ĕнтĕ, Уксах Тимĕр, халь тин тĕп тăваймăн манăн тăхăма», — шухăшларĕ Пулат. Вăл самантлăха çаврăнса тăчĕ те хуралçă хăйне малалла хă-парма хистенине пăхмасăр тĕнче еннелле пăхса мăнаçлăн каларĕ:



Эпир çукки вăл ним те мар,

Эпир пурри те ним те мар

Енчен пиртен юлмасть тăк ӳлĕм

Килес ăрушăн пархатар!



Унтан пăлхар ханĕ аллипе хуралçа сирсе хăех алăкран шала кĕме ĕлкĕрнĕ арăмĕ хыççăн васкарĕ. Селиме кунта урайĕнче Алсу виллине ыталаса ларатчĕ ĕнтĕ. Пулат шăппăн вĕсен çумне урисене хуçлатса ларчĕ. Вара вĕсем иккĕшĕ, тĕрĕсрех, виççĕшĕ те çулăм вăйлăрах та вăйлăрах çатăртатса çуннине пĕр сасă кăлармасăр тăнларĕç.

Тулта типĕ аçа никам нихăçан курман хăватпа кĕрслеттерчĕ. Çиçĕмĕ шăпах тăшман сарăçĕсен ушкăнĕн варрине шăтарса кĕчĕ. Темиçе çын çавăнтах каснă юпа пек тӳнсе кайрĕç. Уксах Тимĕр ăйăрĕ хăранипе хартлатса-кĕçенсе чĕвен тăчĕ те айккинелле тĕлсĕр-палсăр тапса сикрĕ. Юрать-ха хуçи ăна утланма ĕлкĕреймен, анраса кайнăскер, вăл ăçта тăнă çавăнтах лак ларчĕ, ларнă çĕртех арçынна, эмира пушшех те намăс япала туса хучĕ.

Анчах çӳльхӳтри çынсем çакна курмарĕç те, илтмерĕç те ĕнтĕ.



* * *

Хăйсен йĕрĕ çине тăшман нукерĕсем ан ӳкчĕр тесе сых енне çулсăр-мĕнсĕрех чылай аякка кайсан Юсуфпа Керим хыçран никам та хăваламаннине курса ĕненчĕç те самантлăха сывлăш çавăрмалăх чарăнса тăчĕç.

— Пичче, Хасан хан чăвашĕсем патне лекес тесен пирĕн ăçталла çул тытмаллине эсĕ пĕлетĕн-и? — ыйтрĕ Керим.

— Çук, пĕлместĕп, — тунмарĕ Юсуф. — Атте пире кун çинчен каласа пама ĕлкĕреймерĕ.

— Апла пулсан атя-ха çав тӳпеме хăпарар, — сенчĕ Керим. — Тен, пĕр-пĕр çул курăпăр. Вăл пире малтанлăха çын пурăнакан çĕре илсе тухĕ. Кайран куç курĕ унта. Чĕлхе Самарканта çитерет теççĕ.

Пăртакран вĕсем сăртлăрах вырăна çитсе тепре чарăнчĕç, йĕри-тавра пăхкаларĕç. Хыçра, çурçĕр енче, Пăлхар хули тĕлĕнче пушар тĕтĕмĕ йăсăрланать. Унта мĕн çунни çинчен пиччĕшĕпе шăллĕн шухăшлас та килмерĕ, анчах иккĕшĕ те чĕре хĕссе-хĕссе илнине туйрĕç. Çапах Керим тăван хула енне тепре çаврăнса пăхрĕ те тĕлĕнсе кăшкăрса ячĕ:

— Пичче, кур-ха!

Юсуф та утне Аслă Пăлхар енне çавăрса тăратрĕ. Пушар тĕтĕмĕ йăсăрланнă тĕлте сасартăк пĕлĕте çити çулăм йăлкăшса хăпарчĕ. Унччен те пулмарĕ, çулăм хĕлхемĕнчен пысăк акăш вĕçсе уйрăлчĕ. Шап-шурă акăш. Вăл çуначĕсене сарса янă та вĕсене çапмасăрах вĕçет, шăп та лăп Юсуфпа Керим тăнă еннелле.

— Пирĕн йăмăк шăпах çакăн пек шурă тумпаччĕ, — тунсăхлăн каларĕ Керим. — Ах анчах та çав...

Шурă акăш вара ĕнтĕ пиччĕшĕпе шăллĕ тăракан тĕле вĕçсе çитрĕ, вĕсен пуçĕ тĕлĕнче виçĕ хут çаврăнчĕ те çурçĕр-хĕвеланăç еннелле вĕçсе кайрĕ, тахăш самантра куçран çухалчĕ.

— Ансăртран мар ку, — терĕ Юсуф.

— Эпĕ те çапла шутлатăп, — килĕшрĕ унпа Керим.

Хăйсем мĕн тавçăрса илнине вĕсем пĕри те шарламарĕç. Ытла хăрушă шухăш...

— Эппин, шурă акăш кăтартнă çулпа каяр мар-и? — сĕнчĕ Юсуф.

Шăллĕ пиччĕшĕпе килĕшсе пуç сулчĕ. Анчах капла вĕсен пирвай Атăл урлă каçма тивет-çке. Хăйсем çеç пулас тăк вĕсем халь тесен халь аслă юхан шыв хĕррине тухмалла та пĕр-пĕр пĕрене тупса ун урлă ишсе каçмалла. Анчах утсене пăрахса хăварма юрамасть. Ара, çуран сĕм вăрманта инçех каяймăн. Хасан хана тупас çул ăçта çити тăсăласса вара пиччĕшĕпе шăллĕ хальлĕхе тавçăрма та пултараймаççĕ. Çавăнпа вĕсен ирĕксĕрех сулăллă каçма шырама тивет.

Кĕçех икĕ юлан утçă сылтăмалла пăрăнса пыракан самай такăр çул çине тухрĕç. Эппин ку çул ăçта та пулин илсе çитеретех. Çавăнпа вĕсем учĕсене малалла пĕр иккĕленмесĕр юрттарчĕç.

Кун вĕçленсе пырать ĕнтĕ. Хĕвел анăçра пытаннă та тĕнче хĕррине кăна пăртак, майра тутине кĕренпе хĕретнĕ пек, çутатса тăрать. Тăхлан тĕсĕпе хуралса-капланса хăпарнă çумăр пĕлĕчĕ çумасăрах таçта саланса пĕтнĕ. Каç сĕмне пула тухăç енче ăмăрлана пуçланă кăвак тӳпе халĕ тап-таса. Таврара аслати авăтни мар, нимĕнле сас-чӳ илтĕнмест. Кайăксем те пулин, кун каçа пĕсехисене лайăхах тултарма ĕлкĕрнĕскерсем, канма ларнă. Çапла, тискер кун иртсе кайрĕ. Аслă та хăватлă çутçанталăкшăн пĕр хулана аркатса-çунтарса яни, пĕр çĕршыва тĕп туни ним те мар. Çав арканнă хулан, çав арканнă çĕршывăн чĕрĕ юлнă çыннисен вара паянтан кашнин хăйĕн пурнăçне çĕнĕлле йĕркелемелле, анлăран та анлă çутçанталăкра хăйĕн пĕчĕк те пулин вырăнне тупса пурнăçа — хăйĕнне те, пĕтĕм халăхăнне те — малалла тăсмалла.

  
   Хасан хана шыраса

Юсуфпа Керим мĕн теттĕмленичченех Атăл хĕррипе малалла кайрĕç, анчах каçма таврашĕ çав-çавах курăнмарĕ-ха. Вара вĕсем ирччен канса илме шутларĕç. Утсене те кантарма вăхăтчĕ. Тата — чи кирли — вĕсене шăвармалла та çитермеллеччĕ. Пиччĕшĕпе шăллĕ çĕре анса янаварĕсене йĕвенрен çавăтрĕç те çултан пăрăнса вăрмана шаларах кĕчĕç, шывпа тулли пысăках мар лупашка патне çитсен вĕсене шăварчĕç, унтан хăйсен чĕн пиçиххийĕсемпе тăлларĕç те курăк çине ячĕç, вара ая хыр-чăрăш лăсси сарса çывăрма выртрĕç. Сых енне вăхăт-вăхăт вăранса таврана сăнакаларĕç пулин те кун каçа ырса çитнĕ икĕ çамрăк ир енне хытах тĕлĕрсе кайнă.

Вĕсем çывăхрах ют лаша тулхăрнипе шарт сиксе вăранчĕç. Иккĕшĕ те харăсах ялт! тăрса ларчĕç, унталла-кунталла пăхкаларĕç. Юнашарах, чăнах та, хушка пуçлă хăмăр лаша кĕтĕнет. Юсуфпа Керим урхамахĕсем вара çисе тăраннă пулас, кĕтмен хăнана кăсăклансах куçласа тăраççĕ. Инçех мар, çул хĕрринерех икĕ кустăрмаллă арпа урапи тăрать. Ун çине темле ăпăр-тапăр хурса тултарнă, çав ăпăр-тапăр çинче пĕр хĕрарăм çывăрать. Çĕр çинче урапа çумĕнчех тепĕр çын — самаях тĕреклĕ арçын выртать. Лаши тепре тулхăрса илчĕ пулсан та хуçи йăшăл та тумарĕ. Епле нимĕнрен хăраманскер ку? Икĕ вăй питти çамрăкпа юнашар вырнаçса ним шухăшсăр хуп турттарать. Хĕрарăмĕ кăна лаша сасă панă хыççăн ку енне çаврăнса выртрĕ. Тутăрне куçĕ çинех антарса çыхнипе унăн пичĕ курăнмарĕ, çапах хусканăвĕсенчен вăл самаях çамрăкки палăрчĕ.

Юсуфпа Керим пĕр-пĕрин çине пăхса илчĕç. Кун çутала пуçланă, çапах ытла ирччĕ-ха, хĕвел тухасси те палăрмастчĕ. Чăн та, йĕри-тавра кайăксем каçса кайсах чĕвĕлтететчĕç-шăхăратчĕç-юрлатчĕç ĕнтĕ. Анчах çын вĕсемпе ăçтан танлаштăр?

— Канăр халĕ, ан васкăр, — илтĕнчĕ çак самантра хулăн сасă. Арçынни ку ытла тимсĕр мар иккен, Юсуфпа Керима сăнасах выртнă. Пиччĕшĕпе шăллĕ пĕр-пĕрин çине тепре пăхса илчĕç те тӳп кăна тӳнсе выртрĕç. Ара, ку çынран усаллине кĕтмелле мар-тăр. Унăн ырă мар шухăш пулнах тăк вăл вĕсене тахçанах тем тума пултарнă.

Тата нумай тĕлĕрчĕç-и вĕсем, сахал-и — хăйсене хайхи палламан арçын тĕккеленине туйрĕç.

— Эй, йĕкĕтсем, çула хатĕрленме вăхăт! — аса илтерчĕ вăл. Сăнран пăхсан ăна хĕрĕх çулсем пама пулать. Çӳллĕшпе вăл Юсуфпа Керим пекрехех, анчах самай тĕреклĕрех. Сарлака хул пуççиллĕ, йĕтĕн кĕпе айĕн кăкăр сенкерлисем хăватлăн мăкăрăлса тăни палăрать. Ал лапписем те чăмăртасан, тупата, шыв кăкшăмĕ мăнăш пулаççĕ. Çӳçĕ-сухалĕ мăкланса ӳснĕрен арçыннăн питне питех астуса юлма та çук. Анчах вичкĕн хура куçĕпе тачка сăмсине тӳрех асăрхатăн. Пĕтĕмĕшпе илсен ку çынра темĕнле ăнланмалла мар хăват тапса тăнăн туйăнать.

Юсуфпа Керим хăпăл-хапăл тăрса шыв кӳлленчĕкĕ патне кайрĕç те пит-куçа, ал лапписене йĕпеткелесе илчĕç, унтан учĕсен тăллисене вĕçертсе пиçиххисене çыхрĕç, янаварĕсене патнерех çавăтса килсе çăка тураттинчен кăкарчĕç. Çула май çын çав хушăра çилпе тӳннĕ хăрăк кĕреш çине çимелли — пашалу, тăварласа типĕтнĕ така какайĕ, симĕс сухан — кăларса хучĕ. Пашалăва чĕрĕклетсе хуçрĕ, какайне те вăрăм çĕçĕпе чĕрсе тăватта пайларĕ.

— Ну, йĕкĕтсем, çула тухиччен пăртак çырткаласа илер, — сĕнчĕ вăл Юсуфпа Керима, унтан урапа çинчи хĕрарăма та чĕнчĕ: — Хĕрĕм, эс те ан. Кунта арçынни-хĕрарăмми пайланса тăмалли вырăн мар.

Хĕрарăм арпа урапи çинчен анчĕ те шыв кӳлленчĕкĕ енне кайса çухалчĕ. Пăртакран таврăнсан каллех урапа кутне кайса ларчĕ. Юсуфпа Керим тин çеç вăл çап-çамрăк хĕр пулнине курчĕç.

— Юрĕ, унăн хăйĕн хуйхи, — хаш сывласа каларĕ арçын, — эпир вара атьар апатланса илер. Ваттисем выçă хырăмпа кун пуçлама хушман.

Юсуфпа Керим çак самантра тин хăйсем ĕнертенпе мĕн тери выçса çитнине туйса илчĕç. Анчах кашни тĕпренчĕк апат ылтăнран хаклă чухне ют çын çимĕçне епле-ха сĕмсĕрленсе çиме пултарăн? Çакна арçын ăнланчĕ пулас, кăмăллăн калаçа пуçларĕ:

— Атьăр пирвай паллашар, эппин. Мана Эпеç тесе чĕнеççĕ. Эпĕ — тимĕр-тăмăр ăсти. Тимĕрçĕ эппин. Эсир камсем?

Юсуфпа Керим хăйсен ячĕсене каларĕç.

— Эсир çарăçсем пек туйăнать, — терĕ вара Эпеç. — Халĕ те кӳпепе çӳретĕр. Йывăр мар-и? Анчах... сирĕн çумра ухă та, сăнă та, хĕç те çук. Ну, ку вăл манăн ĕç мар. Апатран вара ан пăрăнăр. Унран асли çук. Тата уни-куни нимĕн те ан шутлăр. Паян эпĕ сире пулăшăп, кирлĕ чухне эсир мана пăрахмăр тесе шутлатăп. Туятăп, эсир Пăлхартан пулас, сирĕн унтан нимсĕр-мĕнсĕр тухса тарма тивнĕ курăнать. Эпĕ ĕнер шăпах ун айккипе иртсе пыраттăм. Пăхатăп: вăрманта хуларан тухса тарнă çĕршер-çĕршер çын çӳрет. Çак хĕре те, — пуçне урапа енне сĕлтрĕ Эпеç, — вăрманта тупрăм. Никама ан шарлăр та, ăна Уксах Тимĕр çарăçĕсем ушкăнпа пусмăрланă иккен. Вара вăл та хуларан тухса тарнă, вăрманта çакăнса вилме шутланă. Юрать-ха шăпах çав самантра Аллах мана унта илсе çитерчĕ... Пĕр сăмахпа, эпĕ тăшман йышăннă вырăнпа иртме хăюлăх çитереймерĕм, каялла çаврăнтăм. Халĕ урăх çул шырама тивет ĕнтĕ... Ну, юрĕ, атьăр, çырткалар мĕн пуррине.

Апатланнă хушăра çула май çынсем татах калаçкаларĕç. Эпеç тăхăмĕ Урал тăвĕсем патĕнченех-мĕн, пăлхар-пушкăрт йышĕнчен. Ашшĕ унăн чукун шăратас енĕпе ăсталаннă, тем тĕрлĕ хуран туса сутнă. Анчах хуран вăл пĕрре шăратса кăларсан ĕмĕрлĕх япала, ăна ытти çĕре караванпа ăсатма та меллĕ мар, ма тесессăн йывăррипе лав çине пит нумай тиеймĕн. Вара кил-йышри арçынсем! тимĕр-хурçă япаласем те тума ăсталанса çитнĕ. Ашшĕ вилсен Эпеç, телей шыраса, Пăлхар çĕршывĕн лайăхрах аталаннă енне кайнă, пирвай Пӳлере, унтан тинтерех вăй иле пуçланă Хусана куçнă. Аслă Пăлхара кĕме вăл шутламан, ма тесессĕн унта ăстасем ахаль те нумаййине пĕлнĕ. Анчах, Эпеç каласа кăтартнă тăрăх, юлашки çулсенче Хусанта пурнăç палăрмаллах улшăна пуçланă. Хулана чуп халăх çыннисем — кăпчаксемпе нухайсем нумай пырса тулнă-мĕн, Çитменнине — чи куштаннисем. Вĕсем ытти халăхсене, вăл шутра хирти пăлхарсене те тустарса-çаратса мул нумай пухнă та халĕ пĕр вырĕнта тĕпленсе пурăнма шут тытнă, чул çуртсем, керменсем лартма тытăннă. Вăл-ку юрĕччĕ-ха, килнĕ çынсем йыш хушăннă май тĕп пăлхарсене ним вырăнне хуми пулнă. Калаçасса та халĕ Хусанта ытларах кăпчакла калаçаççĕ-мĕн. Çавăн пирки Хусана килсе хула шайне çитернĕ Хасан хан та тӳсеймен, çичĕ-сакăр çул каяллах унтан тухса кайнă иккен.

— Эппин Хасан хан Аслă Пăлхартан пирвай Хусана пынă-ха? Унтан ăçта кайнă-ши вăл? — ыйтрĕ Юсуф. — Эпир шăпах ун патне çитесшĕнччĕ.

— Пĕлместĕп, — терĕ Эпеç. — Хам та ун патне кайма хатĕрччĕ. Анчах тĕнче аслă, унта паллă хана та часах тупаймăн.

— Халь вара ăçталла çул тытатăн? — кăсăкланчĕ Керим.

— Ман шутпа, Пăлхар çĕршывĕн малашлăхĕ курăнмасть. Çавăнпа эпĕ турккăсем патне куçса каяс тетĕп. Тĕрлĕ ал ĕç ăстисене унта хапăлпах йышăнаççĕ тенине илтнĕ. Хусантан Чĕмпĕре çити Атăл пысăк кукăр тăвать, çавăнпа çула малтанлăха лашапа тухрăм. Каярах шывпа Сарă тăва çитиччен анăп та унтан Крыма кайăп тесеччĕ. Хусанта халĕ монголсемпе килнĕ Çăпĕр тутарĕсем те Крымран хăпарнă тутарсем те нумай. Вĕсем каланă тăрăх, Крымпа турккăсен çĕршывĕ хушшинче карапсем кайса-килсех тăраççĕ.

Пиччĕшĕпе шăллĕ хирĕç нимĕн шарламарĕç. Çакна Эпеç хăйне майлă ăнланчĕ курăнать.

— Сивлетĕр пулĕ-ха мана, — терĕ вăл. — Йывăрлăхран тарать ку тетĕр пуль. Çук, ачасем, пурнăç йывăрлăхĕнчен эпĕ пĕртте хăрамастăп, кирлех тĕк выçăлла-тутăлла пурăнма та хатĕр. Анчах çынна çын хисеплеменнине тӳсме пултараймастăп. Тепĕр тесен, эсир хăвăр та çапăçура пуç хума шутламан пек туйăнать, ав, юлашки хĕçе пăрахса тарнă. Çук, эпĕ сире сивлеместĕп. Пăлхартан чылай айккипе иртрĕм пулин те хула мĕнле çуннине аван ăнлантăм. Пĕлетĕр-и, ун тĕлĕнче пĕлĕт хĕп-хĕрлĕ вĕлкĕшсе тăратчĕ. Халăх вара хуларан çунакан йăвари кăткăсем пек тарать. Ав, ку хĕрача та... — урапа кутĕнчи хĕр енне пуç сулчĕ Эпеç, анчах калас сăмахне капаса пĕтермерĕ.

— Эпир çапăçуран хĕç пăрахса тарман, — пусăрăнчăк сасăпа каларĕ Юсуф.

Эпеç, ку манăн ĕç мар тенешкел, алă сулчĕ те пашалупа аш татăкĕ илсе хĕрача патне кайрĕ, ăна çиме хистесе пăхрĕ. Лешĕ хутланса ларчĕ, апата тем пек ӳкĕтлесен те тĕкĕнмерĕ.

— Эпир çапăçуран хĕç пăрахса тарман, — тепре каларĕ Юсуф Эпеç таврăнсан. — Эпир тыткăнран тарнă.

Эпеç пиччĕшĕпе шăллĕне самай тĕсесе пăхрĕ, унтан урапи патне тепре кайса ай сарăм улăмĕ айĕнчен икĕ ятаган илсе килчĕ.

— Çар хĕçĕ манăн çук, анчах сире çаксене пама пултаратăп, кирлĕ пулĕç, — тесе ятаганĕсене Юсуфпа Керима тыттарчĕ. — Тен, турккăсем патне пĕрле кайăпăр? — сĕнчĕ пăртакран. — Ушкăнпа хаваслăрах. Тата шанчăклăрах. Ку чухне çул çинче тем пулас пур.

— Çук, эпир çĕршывăмăра пăрахса каяймастпăр. Пире апла тусан çылăх пулать, — терĕ Юсуф.

— Шел. Ну, хăвăрăнне хăвăр пĕлĕр, — терĕ те Эпеç лашине тытса килчĕ, урапана кӳлсе тăратрĕ.

Нумай кайрĕç-и, сахал-и — хайхисем каçма патне çитрĕç-çитрĕçех. Каçма тени вăл — самай пысăк тăваткал сулă. Унăн икĕ хĕррипе кашни енче тăватшар кĕсменçĕ ларса тухнă. Хуçи хыçалта авăрласа çирĕплетнĕ сарлака хусăк евĕр хăма умĕнче тăрать, ăна пăркаласа сулла кирлĕ çĕрелле тĕллесе тытать. Атăл урлă каçакансем кунта хальхинче нумаях пулмарĕç, çавăнпа пирĕн тăватă çула май юлташ лаши-урапи качки йĕркеллех вырнаçрĕç. Вĕсемпе пĕрле тата те-миçе çын пулчĕç. Уксах Тимĕр Аслă Пăпхара тапăннине пурте пĕлеççĕ иккен. Чăн та, çыннисем пĕри те тăшмана курман, ма тесессĕн Тимĕр çарĕ кунта çитеймен. Ара, Атăл хĕррипе сĕм вăрман тăсăлать, кунта утлă çарпа хирти пек çил кăларса çӳреймĕн. Çынсем шутланă тăрăх, Уксах Тимĕр Аслă Пăлхара парăнтараймасть-мĕн, ма тесессĕн Пулат хан хулана пур енчен те хытă хӳтĕленĕ, çарĕ те унăн йышĕпе Уксах Тимĕрĕннинчен пĕртте кая мар имĕш. Юсуфпа Керима унашкал калаçăва итлеме пушшех йывăр пулчĕ, анчах вĕсем никама нимĕн шарламарĕç. Эпеç те сăмах хушмарĕ, вăхăтран вăхăт кăна пиччĕшĕпе шăллĕн куç хĕррипе тимлĕн пăхкаласа пычĕ.

Ăтăл урлă каçсан Керим сулă хуçипе ылтăн çĕрĕ парса татăлчĕ, Эпеç хăйпе çула май хĕрачашăн сулăçа кĕмĕл манит тыттарчĕ. Кĕтмен пайташăн савăнса кайнă сулăç вĕсене çырана ансан та чылай вăхăт пуç тайса тăчĕ.

— Ну, халь ĕнтĕ хăшĕ хăш еннелле çул тытăпăр? — ыйтрĕ Эпеç урхалăха хытарарах çыхнă май. — Манпа турккăсем патне кайма çаплах шутламастăр-и-ха?

— Тен, эсĕ хăв пирĕнпе пырăн? — сасартăк сĕнчĕ Юсуф. — Пирĕн халĕ вăй илмелле те çĕршывăмăра çĕнĕрен ура çине тăратмалла. Кашни çын шутра. Уйрăмах тимĕрçĕ йышши ăстасем.

Эпеç ун патне пычĕ, ăна пирвайхи хут курнă пек пуç тӳпинчен пуçласа ура тупанĕ таран тĕсесе илчĕ. Юсуф ăна куçран çирĕппĕн пăхса тăчĕ. Пит шăммисем вылянни кăна вăл çак самантра самаях пăлханнине палăртрĕ. Эппин ыт ахальтен сĕнмен вăл. Керим та хăйне пиччĕшĕ майлах тыткаларĕ, хытса çитеймен сарă сухалне шăлкаласа илчĕ.

— Пăхатăп та, эсир, ачасем, ахаль çынсем мар пулмалла, — терĕ Эпеç. — Тумтирĕр те сирĕн чаплă. Анчах çĕршыв шайĕпех калаçма тивĕç этемсемех-ши эсир?

— Эпир Пулат хан ывăлĕсем, — пытармарĕ Керим. — Пирĕн аттемĕре, аннепе йăмăка та Уксах Тимĕр вутта пăрахрĕ пулмалла. Пире вара... Кĕскен каласан, пире тăшманран тарса хăтăлма май килчĕ.

— Вăхăтлăха, — хушса хучĕ Юсуф. — Халĕ эпир пĕтĕм пурнăçăмăра Пăлхара çĕнĕрен çĕклес ĕçе пама тивĕç. Каярах Уксах Тимĕрпе тепре тĕл пуласса шанатпăр.

— Апла иккен-ха, — терĕ Эпеç айккинерех пăрăнса. — Хальлĕхе ăçта кайса тĕпленмеллине пĕлетĕр-и-ха хăвăр?

— Ăçта каймаллине эпир пĕлместпĕр, -тунмарĕ Юсуф. — Кама шырамаллине кăна пĕлетпĕр. Атте пире Хасан хана тупма хушнă. Эсĕ, ăв, вăл Хусанта пурăннă, кайран тухса кайнă терĕн. Эппин эпир ăна унта шыраса вăхăт ирттермĕпĕр. Ку та çăмăллăх.

— Ну, ăнăçу сунатăп сире, — терĕ те Эпеç лавĕ патне утрĕ. — Хĕрĕм, эс тата малалла кампа кайăн? — ыйтрĕ ку таранччен те пĕр сăмах шарламан хĕртен.

Лешĕ урапа çинчен анчĕ.

— Мана арçынсемпе çӳреме юрамасть, — аса илтерчĕ вăл шăппăн. — Коран хушмасть.

— Хĕрача, эпир халĕ чăвашсем патне каятпăр. Вĕсем, ку енне куçса килнисем, Корана пăхăнмаççĕ, вĕсен хăйсен туррисем пур, — терĕ Керим. — Ман йăмăк калатчĕ, чăвашра яшсемпе хĕрсем пĕрлех çӳреççĕ тетчĕ. Эппин атя пирĕнпе.

Хĕрача самантлăха пуçне çĕклесе Юсуфпа Керима тинкерсе пăхрĕ. Пиччĕшĕпе шăллĕ халь тин вăл çав тери чипер иккенне асăрхарĕç. Çулĕпе вунпиллĕксенче пулĕ. Çинçе те писĕ пилĕклĕскер, тăрăхларах пичĕ çинчи пысăк кусĕ тунсăхлă, чун ыратăвне пытарайми пăхать пулин те илĕртӳлĕхне сӳнтермен. Пысăках мар тӳрĕ сăмсапа çӳхе чăпăрт тути ăна пушшех юмахри илем кĕртеççĕ, çавăнпа пĕрлех çынни ку таса кăмăллăскер иккенне палăртаççĕ. Çавна пула Керим ăна пушшех хытă хĕрхенчĕ. Ара, тăшман çарăçĕсен мăшкăлне тӳсме унашкал çирĕп кăмăллă хĕре, паллах, çав тери йывăр.

— Эсир чăнахах Уксах Тимĕрпе тата унăн çыннисемпе тĕл пулма ĕмĕтленетĕр-и? — ыйтрĕ хĕр.

Юсуфпа Керим килĕшсе харăссăн пуç сулчĕç.

— Апла эпĕ сирĕнпе пырăп, — терĕ хĕр. — Анчах эсир мана хĕç тыткалама вĕрентĕр вара.

«Ку вăл хĕрарăм ĕçĕ мар», — тесшĕнччĕ Керим, анчах шарламарĕ, çапла каласан хĕр вĕсемпе пымасран хăрарĕ.

Эпеç вĕсене итлесе тăчĕ-тăчĕ те алă сулса:

— Апла тăк эпĕ те сирĕнпех аташса çӳрем-ха, — терĕ. — Хĕссе çитсен кăнтăралла каярах та тапса сикме пултарăп. Эпĕ пĕр кут та пĕр пуç, манăн пуçтарăнасси вăштик кăна. Эс вара, хĕрĕм, çапах та хăвăн ятна кала. Аван мар капла

— Пинеслу эпĕ, чӳлмек хĕртекен Валем ăста хĕрĕ.

Юсуфпа Керим пĕр-пĕрин çине пăхса илчĕç. Çук, вĕсем ку ăста ятне илтмен. Ара, пысăк çав Аслă Пăлхар хули, аллă пине яхăн çын пурăнать унта. Тĕрĕсрех пурăнатчĕ. Ăçтан пурне те пĕлсе пĕтерĕн. Çинех Пулат кил-йышĕ ытларах бексемпе те мăрсасемпе, элтеперсемпе те сутуçсемпе, çăлтăрçăсемпе те сăвăçсемпе явăçса пурăнатчĕ.

Кĕскен канашласа илнĕ хыççăн малалла çурçĕр-хĕвеланăçнелле ӳкрĕç. Çавна май Юсуфпа Керим харăсах ĕнер шурă акăш вĕçсе иртнине аса илчĕç. Пурнăç хăех вăл кăтартнă çулпа кайма хистет пулинех.

Эпеç каланă тăрăх, Хасан ханăн Атăл хĕрринче Хусантан çӳлерех тепĕр хула пулма тивĕç. Шупаш ятлăскер. Унта çитсе курнисем хула тавра кар çавăрса тухма та ĕлкĕрнĕ тетчĕç, çавăнпа халăхра ăна Шупашкар теççĕ-мĕн.

Каçма патĕнчен кăшт кайсанах çул сукмаксене пайланса пĕтрĕ те кĕçех пач курăнми пулчĕ. Халĕ ĕнтĕ çул çӳревçĕсене малалла сĕм вăрманпа кайма тиврĕ. Эпеç урапи çинчи ăпăр-тапăра икĕ миххе чышса тултарчĕ те лашин çурăмĕ çине йĕкĕрлесе хучĕ, урапине пăрахса хăварчĕ. Калаçса килĕшмесĕрех Юсуфпа Ке-рим ушкăна ертсе пымашкăн ăна шанчĕç. Ара, Эпеç таçта та тĕнче касса çӳренĕ çын, çула тĕрĕсех тытса пырĕ. Тата унăн сарлака çивчĕшлĕ пуртă пур-мĕн. Чăтлăхрах вырăна лексен вăл унпа иккĕ-виççĕ сулкаласах вĕтлĕхе, усăнса тăракан туратсене каса-каса ӳкерет те ыттисем валли çул уçса хурать. Чăн та, юлташĕ ывăнса çитесрен Юсуфпа Керим та хутран-ситрен пуртăпа ĕçлекелерĕç. Пинеслу çеç нимĕн чĕнмесĕр утрĕ те утрĕ. Тепĕр тесен, унăн халĕ урăх мĕн тăвас?

Хĕвел пуç тӳпинченех хĕрте пуçласан канма ларчĕç. Эпеç каллех иртен юлнă апатне кăларчĕ, пирвай пашалупа какай татăкне Пинеслу умне хучĕ.

— Çи! — хушнă пекех каларĕ вăл. — Урăх апат çук. Çимесен санăн малалла утмалăх вăй юлмĕ.

Пинеслу хальхинче итлерĕ, анчах пуринпе те пĕрле çиме вăтанчĕ, пашалупа какая илсе айккинелле пăрăнчĕ. Арçынсем мĕн юлнине пайласа çырткаларĕç те курăк çине месерле тăсăлса выртрĕç.

— Пĕлместĕп, Хасан хана тупайăпăр-и, çук-и те, ахаль çынсем патне çитесси те час пулас япала мар пек туйăнать. Таврара ниçта çын йĕрри курăнмасть, — терĕ Эпеç.

Ăна никам та хуравламарĕ. Ара, мĕн калăн кăна хирĕç, чăн сăмахăн суйи çук.

Кĕçех Эпеçпе Юсуф тĕлĕрсе кайрĕç. Эпеçĕ пĕр ăстрăм хуп турттарса та илчĕ. Керим вара янкăр кăвак тӳпене пĕрремĕш хут курнă пек пăхса выртрĕ. Тап-таса вăл, ниçта путек пысăкăш пĕлĕт те курăнмасть. Сасартăк темĕн вĕçсе иртнĕн туйăнчĕ. Шурă акăш! Аслă Пăлхартан вĕçсе тухни, ма тесессĕн ытти акăшсенчен палăрмаллах пысăкрах вăл. Кайăк аяла-аяла анчĕ те çула май туссем тĕлĕнче виçĕ çаврăм турĕ, унтан сасартăк çӳле хăпарса çурçĕр еннелле тӳп-тӳрĕ вĕçсе кайрĕ, кĕçех куçран та çухалчĕ.

— Юсуф, акăш! — пиччĕшне тĕксе вăратрĕ Керим, — Вăл пире каллех çул кăтартрĕ. Çурçĕререх тытмалла пирĕн.

Юсуф тăрса ларчĕ, тӳпенелле пăхкаларĕ, анчах нимĕнле кайăка та курмарĕ.

— Вĕçсе иртрĕ вăл, тин çеç пирĕн çийĕн вĕçсе иртрĕ, виç çаврăм тусан çурçĕрелле кайса çул кăтартрĕ, — çине тăрса ĕнентерчĕ Керим.

Вĕсем шавланине илтсе Эпеç те вăранчĕ, ăна-кăна юплесе çитсен анасласа алă сулчĕ те каллех куçне хупрĕ. Юсуф вара шăллĕне ĕненме те хатĕр. Ара, ĕнер шурă акăша вĕсем иккĕшĕ те курнă-çке.

Пиччĕшĕпе шăллĕ кăшкăрашса калаçнине илтсе тĕмсем хыçĕнчен уçланка Пинеслу тухрĕ.

— Эсĕ те куртăн-и шурă акăша? — ыйтрĕ унран Юсуф.

— Эпĕ пĕлĕтелле пăхман, — терĕ хĕр.

Çула тухас умĕн шурă акăш вĕçевне, вăл мĕне пĕлтерме пултарнине тепре сӳтсе яврĕç. Юсуфпа Керим кайăк кăтартнă енне çул тытма сĕнчĕç. Тепĕр енчен, Эпеç таçта та çӳренĕ çын, ăна та шанас килет.

— Пĕр тесен, эпир те çав еннерехех утнă, — терĕ юлашкинчен Эпеç. — Кăшт сылтăмарах пăрăннишĕн темех пулас çук. Ытах çын пурăнакан çĕре тухаймасан, каллех сулахаялла кайăпăр.

Часах умра самаях пысĕк юханшыв курăнчĕ. Эпеç каланă тăрăх, вĕсем Сĕве хĕррине тухнă иккен. Çыранпа каллĕ-маллĕ çӳрекелесен ăшăхрах вырăн тупрĕç те, кунта шывĕ сарлакарах пулин те, тепĕр енне çак тĕлтен каçма шут тытрĕç. Йĕрсене кура шыв урлă ку тĕлте каçакансем татах сахал мар. Ахăртне хăйне евĕр каçма вырăн кунта.

— Эсир, йĕкĕтсем, кĕпесене хывса лашасем çине хурăр, унсăрăн ишсе каçаймăр, — сĕнчĕ Эпеç. — Пинеслуна эпĕ хамăн лашана утлантарăп. Виçсĕмĕр вара юнашар ишĕпĕр.

Çапла турĕç те. Тепĕр çырана каçсан арçынсем пĕр енне, Пинеслу тепĕр енне кайса тумтирĕсене пăрса типĕткелерĕç, вара чарăнса тăмасăрах малалла талпăнчĕç. Вăхăт васкататчĕ ĕнтĕ, хĕвел анăçалла сулăннăччĕ, кăçех вăрман хыçне пытанма пултаратчĕ. Çапах тем пек хыпалансан та çын çӳрен сукмак е ура йĕрри те пулин ниçта курăнмарĕ.

— Сирĕн кайăкăра шанса, — мăкăртатса илчĕ пĕр самантра Эпеç.

— Эпир ăна ĕненетпĕр, мĕншĕн тесен вăл...

«Вăл пирĕн йăмăка аса илтерет» тесшĕнччĕ Керим, анчах каласа пĕтермерĕ. Тепĕр тесен Юсуф ăна пĕрех ăнланчĕ, ыттисен вара вĕсен вăрттăнлăхне пĕлмесен те юрать.

Апла-и, капла-и те, каллех сĕм вăрмантах çĕр каçма тиврĕ. Ку хутĕнче çĕр Атăл леш енчи пек лăпкă иртмерĕ. Унта та кунта е хир сыснисем тапăртатса иртни, е тĕрлĕ тискер кайăк çуйхашни, ӳхĕ ӳхлени хăлхана кĕрет. Такам тата çул çӳревçĕсене çӳлтен чăрăш йĕкелĕ пăрахса та мăшкăллама пăхрĕ. Нивушлĕ упăте алхасать? Пĕтнĕ теççĕ-çке вĕсем пăлхар вăрманĕсенче... Ир енне тата лашасем сехĕрленсе хартлатма тытăнчĕç, инçех те мар кашкăр уласа ячĕ. Арçынсен ирĕксĕрех черетпе хурал тăма тиврĕ.

Ирпе тăнă-тăман çула тухрĕç. Ара, ларса апатланас — çимелли юлманччĕ ĕнтĕ. Инçех те каяймарĕç, лашасем каллех пуç уха-уха, сăмса çунаттисене сара-сара хартлатма тытăнчĕç, унтан тăп чарăнса тăчĕç. Эпеç вĕсен умне тухрĕ, йĕри-тавра пăхкаларĕ. Инçех те мар кашкăр ларать иккен. Хăй — тĕлĕнмелле! — хĕллехи мулкач пек шап-шурă. Эпеç пурттине илсе ăна хăваласа ячĕ. Çавна май кашаман ларнă тĕле çитрĕ те самаях такăр сукмака асăрхарĕ. Шурă кашкăр вара çав сукмакпа малалла пăртак кайнă та каллех тем кĕтсе ларать. Эпеç хăй лашине йĕвенрен çавăтрĕ те сукмакпа малалла утрĕ. Шурă кашкăр çав хушăра каллех малалла куçса пычĕ, аяккарах кайсан çул çӳренсене кĕтнĕ пекех чарăна-чарĕна ларчĕ. Ара, çул кăтартать мар-и ку? Ахальтен тискер чĕрчун этем такăрлатнă сукмакпа тăр кăнтăрла çакăн чухлĕ çӳрес çук.

Çапла шурă кашкăр вĕсене хĕвел тӳпене хăпаричченех ертсе пычĕ. Кăнтăрла тĕлнелле вара урапа çулĕ çине илсе тухрĕ те çавăнтах пăч çухалчĕ. Халĕ ĕнтĕ çул çӳревçĕсем малалла лашисене утланса кайрĕç. Пинеслуна Эпеç хăй хыçне лартрĕ. Эпеçĕ ыттисенчен пуринчен йывăртарах, лаши те унăн чаплах мар пулин те хĕр йĕкĕтсемпе ларса пыма килĕшмерĕ.

Кĕçех хирĕç лавпа килекен çынсене тĕл пулчĕç. Вĕсенчен ыйтса ку çул Шупаш хулинех çитерессе пĕлчĕç. Çитесси вара инçех те мар иккен, лашапа хĕвел аниччен ĕлкĕрме пулать. Вара хавхаланнă çул çӳревçĕсем канмасăр-тумасăр, çул хĕрринче тĕллĕн-тĕллĕн курăнакан хресчен хуçалăхĕсене апатланма кĕмесĕр малалла васкарĕç. Каç енне тепĕр юханшыв урлă каçрĕç. Пысăках мар хăй, урлă кĕпер те пур.

Акă тинех умра сарлака юханшыв курăнса кайрĕ. Атăл! Ăна юхса кĕрекен пысăках мар юханшыв хĕррипе йывăç çуртсем ларса тухнă. Сулахайра, çӳллĕ тӳпемре, Аслă Пăлхарти пекех пĕрене пураласа тунă кар. Пăхсанах паллă, ăна пăлхарсем ăсталанă. Эппин çакă пулать-ха Шупашкар. Тем тесен те чăвашсен ханĕ унта пурăнма кирлĕ. Эпеç лайăх пĕлет: таврара урăх Чулхулапа Хусан таранах нимĕнле хула та çук.

Ĕнтĕ хĕвел çĕрпе пĕлĕт пĕрлешнĕ вырăнта пытанас вăхăт çитрĕ. Çулçӳрев йĕркине лайăх пĕлекен Эпеç паян кар тулашĕнче çĕр каçма, Хасан хан патне ыран ирпе кайма сĕнчĕ. Вăл ун-кун пăхкаласах çырма хĕрринче вырнаçнă тимĕрçĕ лаççине асăрхарĕ, унталла шанчăклăн çул тытрĕ. Лаçра юман каска пек лутра та тĕреклĕ тимĕрçĕпе унăн мăлатук çапакан çамрăк юлташĕ хĕрсех тăрмашатчĕç-ха. Ĕçĕ нумайран ĕнтĕ. Эппин хула тулли пурнăçпа пурăнать.

Эпеç хăйĕн ĕçтешĕпе паллашнă хыççăн пĕр сăмах хăвăрт тупрĕ, пĕтĕм йышпа ун патĕнче çĕр каçма калаçса татăлчĕ. Кĕçех лаç хуçи Няка вĕсене инçех мар ларакан лутра пӳрт картишне ертсе кĕчĕ, сĕтпе тата пашалупа каçхи апат тутарса арçынсене лаша вити маччинчи утă çине, Пинеслуна пӳрте çĕр каçма вырнаçтарчĕ.

Ăстаçă ĕçтешсем пĕр чĕлхе хăвăрт тупаççĕ. Юсуфпа Керим вăраннă тĕле Эпеç сарайра хуçапа пикенсех тем сӳтсе яватчĕ. Вĕсем, икĕ тĕреклĕ арçын, юман каска çинчи хĕскĕче тимĕр татăкки хĕстернĕ те унран тем тăвасси пирки пикенсех канашлаçсĕ. Хуçа кăтра пуçне хыçкаласа тимлесех итленине кура вĕрентекенни кунта Эпеç пулни сисĕнет.

— Çĕмрен пуçĕ пирки пуплешетпĕр-ха, — терĕ Эпеç лупасран тухакан Юсуфпа Керима асăрхаса. — Хам эпĕ ăна качăллă тăватăп. Пулă вăлти евĕрлĕрех. Вара çĕмрен çынна вилмеллех витермесен те ăна пĕрех çапăçма пăрахтарать. Ма тесессĕн ăна ӳтрен кăларнă чухне суран тăпăлать те палăрмаллах йывăрланать. Тата унашкал суран час тӳрленмест.

Çĕмрен пуçне кăна мар, хĕçе те Эпеç хăйне май туптать иккен. Авăр кутĕнче вăл ăна çава евĕр картласа тухать. Ун пек хĕçпе, кирлĕ пулсан, йывăç татма та, тимĕр касма та пулать.

— Чăн-чăн ăста эсĕ, — мухтарĕ ăна Няка. — Ну, халь ĕнтĕ пурте çывăрса тăчĕç пулмалла. Эппин атьăр ирхи апат тăвар.

Юлашки икĕ кун хушшинче выçса çитнĕ çулçӳревçĕсем тинех вĕри апат тĕлне пулчĕç. Ну пĕтĕрчĕç те вара ăна! Тин хурантан кăларнă тăварланă какай пĕçерет пулин те арçынсем ăна-кăна пăхса тăмарĕç, аш татăкне алăран алла куçаркаласа кăп-капах çыртса-чăмласа çăтрĕç. Пашалупа симĕс сухан туранă уйран ун хыççăн чăннипех те селĕм пулчĕç.

— Пирĕн Пинеслу ăçта тата? — аса илчĕ Керим.

— Ун пирки ан пăшăрханăр, вăл та выçă юлмĕ, — лĕплантарчĕ хуçа. — Анчах вăл сирĕн темле ăнланмалла мартарах хĕрача. Пĕр сăмах шарламасть, ялан пуçне усса çӳрет.

— Хуйхă унăн, — терĕ Эпеç. — Вăхăт иртнĕçем сывалĕ-ха.

Сĕтел хушшинче сăмах лайăхрах вакланать. Юсуфпа Эпеç, хăйсем кам пулнине палăртмасăр, Шупашкара Хасан хана шыраса килни çинчен каласан Няка темшĕн вĕсем çине тĕлĕнерех пăхса илчĕ.

— Апла эсир ахалех вăхăт сутса çӳренĕ, — терĕ вăл тепĕртакран.

— Ма тата? — ыйтрĕ Эпеç. — Пирĕн шутпа, чăваш ханĕ хулара пурăнма кирлĕ. Паянхи куна сирĕн пĕр хула çеç. Эпĕ Хусантан тинтерех çеç тухнă, унта Хасан çукчĕ. Аслă Пăлхара каялла вăл, çакăн чухлĕ çул иртсен, таврăнас çук. Тата виçĕм кунран хули те вăл те пур ĕнтĕ, те çук.

— Ма тата? — ыйтрĕ хальхинче хуçа.

Çулçӳревçĕсен ирĕксĕрех Уксах Тимĕр Аслă Пăлхара вăрçăпа килни, хулана парăнтарса çунтарса яни, Пулат ханпа арăмне тата хĕрне вĕлерни çинчен каласа пама тиврĕ.

— Ав еплерех, — ассăн сывласа каларĕ тимĕрçĕ. — Эпир вара пурăнатпăр кунта... Мĕн пулса иртет тĕнчере — нимех те пĕлместпĕр. Çук-ха, Уксах Тимĕр вăрçи çинчен каярах, паллах, эпир те илтеттĕмĕр. Çулла, халăх Атăлпа çӳренĕ чухне, пирĕн пата та хыпарсем çитеççĕ. Çапах халь хаççăн унашкал хаяр вăрçă пуласса шутламан. Вара нимĕнле те хирĕç тăма май килмерĕ-и ĕнтĕ?

— Ху пĕлен, вăя вăйпа кăна çĕнме пулать. Вăйсем тан чухне — тата чеелĕхпе, ăспа, — терĕ Эпеç. — Тепĕр тесен, эпĕ хам çапăçман, ак çак ачасем лайăх пĕлеççĕ.

— Уксах Тимĕр пире ытла пысăк йышпа тапăнчĕ. Çарăçĕсем кăткă пек, — айăплăн каларĕ Юсуф. — Эпир вара таврари пăлхарсене те пулин путлĕн пухса пĕрлештереймерĕмĕр. Хăвах пĕлен пуль, çĕршывĕ пирĕн ахаль те пайланса-вакланса пĕтнĕ.

— Çавă пĕтерет-çке те пире, ухмахсене, — кулянса каларĕ тимĕрçĕ. — Ытла харпăр хăйшĕн кăна тăрăшатпăр. Пирĕн те кунта, Шупашра, лару-тăру çапларах. Пĕлетĕр-и, туссем, Хасан хан чăнах та пирĕн хулара чарăнса тăнăччĕ. Хула карне те вăлах тутарчĕ, çапла майпа унăн пĕлтерĕшне татах ӳстерчĕ. Анчах кайран халăх ăна тытрĕ те хăваласа ячĕ.

— Ак! — шалт тĕлĕнчĕ Эпеç. — Ма тата?

Тимĕрçĕ каласа панă тăрăх, юлашки çулсенче Шупаш хулине ытти халăх çыннисем чылай килсе тулнă-мĕн. Уйрăмах вырăссем, пăртакшар — çармăссемпе ирçесем. Пирвай вĕсене Хасан хан хăй кунта йыхăрса илĕртнĕ. Ара, Аслă Пăлхар таврашĕнчен ханпа пĕрле ытларах хресченсем кăна куçса килнĕ-çке. Вĕсем хушшинче тимĕрçĕсем, пăхăрçăсем, кĕмĕлçĕсем, пăлат ăстисем, чӳлмек хĕртекенсем тата ытти ăстасем сахал пулнă. Унашкал ăстасемсĕр çĕнĕ çĕршыв туса аталантарма та, ăна хӳтĕлеме пултаракан çар йĕркелесе яма та май çук. Каярах вара çак çынсем хулари тĕп вăй пулса тăнă. Чăн та, хăйсен ăсталăхне вĕсем пăлхар-чăвашсене те вĕрентнĕ, Няка та çавсемпе кăна тимĕрçе тухма пултарнă. Анчах чăвашсен уйрăм çĕршывне туса хурас шухăш чăваш мар çынсене, уйрăмах вырăссене пит илĕртмен. «Эсĕ кама хирĕç тăрасшăн вара? — çине-çинех тĕпчесе ыйтнă вĕсем Хасан ханран. — Кунти таврара вырăссем кăна вăйлă. Эпир вĕсемпе хирĕçме килĕшместпĕр. Ахаль те пирвай Мамай ун хыççăн тата Тăхтамăш хĕтĕртсе тăнипе Шурă Атăл енчи пăлхарсем вырăс çĕрĕсем çине тапăнсах тăратчĕç». Хасан хан хăй никама та тапăнма шутламаннине, çапах çĕршывăн пурпĕр тĕрлĕ тăшманран кирек хăш самантра та хӳтĕленме хатĕр тăмаллине хула халăхне тем пекех ăнлантарнă. Анчах пилĕк-ултă çул каялла Чулхуларан вырăссене каллех пăлхарсем тапăнни çинчен хыпар çитсен Шупашри вырăссем тарăхсах кайнă та Хасана тытса суд тума шутланă. Юрать-ха ханăн нукерĕсем паттăр пулнă. Вĕсем тĕрлĕ ăстаçăсене кармана кĕрттермесĕр çĕрĕпе чарса тăнă. Çак хушăра Хасан хăйĕн кил-йышĕпе йĕп пек çухалма ĕлкĕрнĕ. Те чăн, те суя, анчах халăхра çапла сăмах çӳрет: çĕр айĕнче кармантан Атăл хĕррине çити вăрттăн çул пур-мĕн. Хасан хан пĕтĕм кил-йышĕпе çав çулпа тухнă та Атăлпа анаталла тарнă пулать.

— Ăçта çитсе чарăннă вăл, сывах-и ку таранччен — çакна никам та пĕлмест, — вĕçлерĕ калавне Няка. — Тата ватăччĕ ĕнтĕ вăл, лаша çине те хăй тĕллĕн утланса лараймастчĕ.

Кĕçех тимĕрçĕ ĕçе кайрĕ. Çулçӳревçĕсен урама тухса юлмалла пулчĕ. Пурне те çĕр каçтарнăшăн тата апат çитернĕшĕн Юсуфпа Керим кил хуçипе хăйсен кӳписене парса татăлчĕç. Няка пирвай, пăлхарăн пăлхара ахалех, чун хушнипех пулăшмалла тесе, нимĕн те илесшĕн марччĕ, анчах кӳпесене ăстаçă аллипе тыткаласа пăхрĕ те кăмăлпах йышăнчĕ. Вара çул çине тесе пĕр пĕтре апат тултарса пачĕ.

Нимĕн тума аптраса туссем пăртак хула тăрăх çӳрекелерĕç. Аслă Пăлхар хыççăн кунта тĕлĕнмелли нимех те курăнмарĕ. Чăн та, пурăна киле Шупаша самай аталантарма пулать пек. Суту-илӳ кунта халĕ те вăйлă пырать, карман çумĕнчи лапамра сутуçăсем хӳтлĕх тусах ĕçлеççĕ. Карманĕ те кунта Аслă Пăлхарти пек тӳрĕ лапамра мар, çӳллĕ сăрт çинче питĕ ăнăçлă вырнаçнă. Анчах Шупашкартан çĕршыв тĕп хули туса хурас тесен пирвай çĕршывне йĕркелемелле. Ку тĕлĕшпе вара чăваш-пăлхарсем кĕтӳçсĕр кĕтӳ пек тăрса юлнă иккен.

Урамсемпе çӳренĕ май Эпеçпе Юсуф тĕрлĕ çынран Хасан хан çинчен те ыйткаласа пăхрĕç. Анчах никам та уçăмлăн нимех те калаймарĕ, вырăсĕсем тата пуплешесшĕн те пулмарĕç, «не понимаю» тенипех çырлахрĕç.

— Ну, мĕн тăвăпăр? — ыйтрĕ юлашкинчен Эпеç Юсуфран.

— Пирĕн Хасан хана тем тесен те шыраса тупмалла, — пиччĕшĕнчен маларах хуравларĕ Керим.

— Ачасем, ку ĕç час пулассăн туйăнмасть. Ман шутпа, пирĕн малтанлăха хан çитсе чарăнма пултарнă тăрăхри пĕр-пĕр çĕрте тĕпленсе лармалла. Пурăннă май таврари чăвашсенчен ун пирки ыйта-ыйта пĕлмелле, — сĕнчĕ Эпеç.

— Хасан хан ăçта çитсе чарăнма пултарнине эпир епле пĕлĕпĕр? — иккĕленчĕ Керим.

— Шутлăр-ха, Хасан хан Атăлпа тарнă. Ман шутпа, вăл тăвалла хăпарман, ма тесессĕн унта вырăссем. Анаталла та аякках кайма пултарайман, ма тесессĕн унтан инçех те мар Хусан вырнаçнă. Хасан унта çуккине эпĕ лайăх пĕлетеп. Хан Атăл хĕрринчен ытла шалах кĕрсе вырнаçман пек туйăнать. Ара, сĕм вăрманта пурăнакан хан вăл халăх пуçĕ пулма пăрахать. Шупашкарпа Хусан хушшинче Атăл хĕрринерехре тĕпленсе пурăнсан эпир шăпах ĕнтĕ Хасан хан чарăнма пултарнă тăрăхра пулатпăр, — ăнлантарчĕ Эпеç. — Пирĕн таврари халăхран ыйтасси-тĕпчесси çеç юлать.

Юсуфпа Керим ăна хирĕçлеймерĕç, вара пурте вăхăта сая ямасăр çула тухрĕç. Пинеслу та вĕсенчен юлмарĕ. Халь тин унăн, мĕскĕнĕн, ăçта каяс ĕнтĕ.

Кун каçа пĕрре апата ларса каннипех çырлахса çулçӳревçĕсем каçчен чылай аякка кайрĕç. Çинех çулĕ те кунта, ытларах вăрманпа пырать пулин те, самай такăрлатнăскер.

— Ман шутпа, пирĕн таçта çак вырăналла вырнаçмалла, — терĕ вара Эпеç хĕвел аял хĕррипе çĕре перĕнсен. — Атьăр, мĕнле яла çитсе тухатпăр — савăнта чарăнатпăр.

Ĕшеннĕскерсем, пурте ку шухăшпа килĕшрĕç.

Кĕçех умра пĕр-пĕринчен инçех мар тĕллĕн-тĕллĕн ларса тухнă темиçе кил курăнчĕ. Çурчĕсем пысăк мар, хăшĕсем — пĕренерен, теприсем тата хуп хӳтлĕх кăна. Çул çӳревçĕсем лашисене пысăкрах çурт енне пăрчĕç те кĕçех çӳллĕ хапха умне пырса чарăнчĕç.

Кил хуçи, хĕрĕхсене çывхаракан сарă арçын, вĕсене пит кăмăлпах кĕтсе илмерĕ. Хăйне тыткаланинчен вăл кĕтмен хăнасенчен шикленни палăрчĕ. Çавăнпа Эпеç ăна лăплантарма тăрăшрĕ.

— Пире лупас айĕнче çĕр вырттарсан та юрать, — терĕ вăл. — Çимелли те пирĕн хамăрăнах пур. Ыран вара эпир санпа калаçса пăхасшăн. Кăмăлу пулсан, паллах. Енчен кăмăлу çук тăк, эпир кӳршӳсем патне кайăпăр.

Кунашкал калаçу кил хуçине аванмарлантарчĕ пулас. Ара, çул çыннине кăмăлсăр кĕтсе илни никама та чыс тумасть.

— Ара, мĕн эсир, — текелерĕ вăл. — Мĕн чухлĕ кирлĕ çавăн чухлĕ пурăнăр. Çĕр каçма тесен, лупас айĕнчен лайăхрах вырăн чăнах та сĕнеймĕп. Кăçалхи утта хăпартнă унта, таса. Хĕрачине çенĕке вырттарăп. Кĕçех ак каçхи апат тăвăпăр. Арăм лаçра халь пулă шӳрпи пĕçерет.

Картишĕнче апата ларсан Эпеç хăйĕн пĕтринчен сĕтел çине Шупашкар тимĕрçи парса янă тăварланă какайпа типĕтнĕ чăкăта кăларса хучĕ. Çакă хуçа кăмăлне тĕппипех çавăрчĕ курăнать. Ара, усал шухăшлă çын хăнара хăйĕн юлашки апатне кăларса хурас çук, паллах. Çавăнпа хуçа арăмне нӳхрепрен пĕр кăкшăм сăра илсе килтерчĕ. Ăна пĕрер курка ĕçсе ăш кантарсан арçынсен чĕлхисем палăрмаллах салтăнса кайрĕç.

Кил хуçине Сатăш тесе чĕнеççĕ-мĕн. Вăл пăлхар çынни маррине çул çӳревçĕсем унăн калаçăвĕнченех чухларĕç-ха. Сăтăш Атăл леш енчен куçса килнĕ çармăс иккен. Ма тата хăвăр халăхăрпа пурăнмастăн тесен, вăл çармăссене пирвай монголсем, халĕ вара Хусан таврашĕнче тымар янă кăпчаксемпе тутарсем хытă хĕсĕрлени, çавна пула çармăссем халь те ура çине путлĕн тăрайманни çинчен каласа кăтартрĕ. Ун шучĕпе, чăвашсем хушшинче пурăнма шанчăклăрах иккен, ма тесессĕн вĕсем çармăссенчен вăйлăрах, кирлех тĕк хăйсемшĕн çирĕп тăма та пултараççĕ. Чăн та, Сатăш хăйĕн кил-йышне Атăлăн ку енне кăçал çеç куçарса килнĕ. Унччен вăл кунта пĕччен хĕл каçса пăхнă. Никам та кансĕрлемен-тĕкĕнмен ăна, вара вăл çуркунне Атăл леш енче çармăссен Кушмара ялĕнче пурăннă арăмĕпе виçĕ ывăлне те куçарса килет. Кĕске вăхăтрах ашшĕпе ывăлĕсем пӳртпе лаç пуралаççĕ, лупас, выльăх карти туса лартаççĕ. Ялне вара Анатри Кушмара тесе ят параççĕ. Ма тесессĕн хальхинче Сатăш пĕлтĕр пурăннă çĕртен айккинерех кайса меллĕрех вырăн йышăннă. Çинех вăл Атăл урлă каллĕ-маллĕ çӳренĕ хушăра унăн унчченхи вырăнне темиçе чăваш пырса вырнаçнă иккен. Вĕсен ялне вара таврара Тури Кушмара теме тытăнаççĕ.

— Сатăш, эпир те сирĕн çывăха тымар ярсан эсĕ мĕн каланă пулăттăн? — ыйтрĕ Элеç.

— Мĕн калас ман? Эпĕ пăлхар-чăвашсене килĕштеретĕп, — терĕ Сатăш. — Ман шутпа, çармăссен вĕсемпе пĕрле хутшăнса пурăнмалла. Эпир хамăр тĕллĕн, сăмахран, вăйлă тăшманран хӳтĕленеес çук. Пăлхарсем те халĕ палăрмаллах хавшанă. Çавăнпа пирĕн пĕр-пĕрне пулăшмалла. — Сатăш кăшт шухăшласа ларчĕ те хушса хучĕ: — Анчах пире халăх пуçĕ кирлĕ. Çармăссен ун шайри ертӳçĕ хальлĕхе çук. Шел, кунти чăваш-пăлхарсем хушшинче те унашкал çынна курмастăп.

— Хасан хан çинчен эсĕ мĕн, нимĕн те илтмен-и? — ыйтрĕ Юсуф.

Сатăш ăна нимĕнпе те савăнтараймарĕ:

— Мĕнле калас... Калаçкалатчĕç ун çинчен хăш-пĕр чăвашсем. Халь хаççăн вара аса илме пăрахрĕç. Те чăнах пулнă ун пек çын, те халап кăна — эпĕ, çармăс çынни, пĕлсех каймастăп.

— Ну, юрать, — сăмаха тăрларĕ Эпеç. — Эппин выртса канар та ыран вырăн шырама тытăнăпăр. Юсуф, Керим, килĕшетĕр-и манпа?

Пиччĕшĕпе шăллĕ килĕшсе пуç сулчĕç.



* * *

Эпеç хăйĕн хуçалăхне тĕлĕнмелле хăвăрт çĕклерĕ. Пирвай вăл тӳпемре ултă юпаллă лаç туса лартрĕ, ăна çăка хуппипе карса тухрĕ. Инçех те мар лупас çĕклерĕ, ăна хăяхпа витрĕ. Хайхи арçынсене çулла пурăнмашкăн хăтлă майсемех пулса тăчĕç. Пĕр вăхăтрах Эпеç хыр кĕрешсем касса вĕсене хуппинчен тасатрĕ, пӳрт лартма пĕрене хатĕрлерĕ. Икĕ пуралăхах. Юсуфпа Керим Эпеçе пултарнă таран пулăшрĕç. Чăн та, хан ачисем хура ĕçе хăнăхман тата ăстах та мар, анчах йăтма-çĕклеме-сĕтĕрме вĕсен вăй çителĕклĕ. Çавăнпа пур ĕç те кал-кал сыпăнса пычĕ. Кĕçех çӳллех мар икĕ тӳпемре икĕ çурт ӳссе ларчĕ. Вĕсен урайĕсене тăм сарчĕç, ăна юман каскапа çапа-çапах тикĕслесе хытарчĕç. Пӳрт маччине вĕрлĕкпе витрĕç, ун çийĕн аяла — типĕ çулçă, çиеле типĕ тăпра сарса ăшă тытмалла турĕç. Атăл хĕрринче чул пухса Эпеç кăмака пекки те туса лартрĕ. Вут хутсан тĕтĕмĕ тула тухтăр тесе мачча çумĕнчи пĕренене касса шăтарчĕ, тĕтĕме унталла турттăр тесе вучах тĕлĕнче маччаран çакса кутăн варинкке пекки вырнаçтарчĕ, унăн вĕçне кукăртса пĕренери шăтăкпа çыхăнтарчĕ. Пӳртсен кăнтăр енче чӳречесем те касрĕç, вĕсене кĕркунне выльăх пусма тытăнсан вăкăр хăмпипе карса хуплама картса хучĕç. Эпеç каланă тăрăх, çав хăмпăна кĕл çинче лайăх кăна йăваласа çӳхетсен вăл çутă яракан пулать-мĕн.

Çанталăк сивĕ енне сулăниччен хуллен-ерипен ытти хуралтăсене те — лаша картисем, лашасемпе ытти выльăх валли утă усрама лупассем, апат-çимĕçе тискер чĕрчун тустарасран упрама ампарсем лартрĕç. Арçынсем Пинеслу çинчен те манмарĕç, ăна та пĕчĕк пӳрт туса пачĕç. Лешĕ вара вĕсене апат пĕçерсе, кĕпе-йĕм çуса пулăшса пурăнчĕ.

Çу каçа виçĕ юлташ çывăхне тата темиçе чăваш куçса ларчĕ. Кусем ытларах выяьăх-чĕрлĕх усрама юратаканскерсем пулчĕç. Хайхи таврари халăх ку вырăна Эпеç ялĕ теме тытăнчĕ.

Кĕркунне çĕр шăнтсан Эпеç икĕ лавпа — иккĕмĕш лавçи Пинеслуччĕ — Шупашкара пĕлĕш тимĕрçĕ патне кайса килчĕ. Няка хăйĕн çĕнĕ тусне пултарнă таран пулăшрĕ, сунтал, вĕркĕч, султтанпа пĕчĕкрех мăлатуксем парса ячĕ. Кĕçех вара çывăхри çырмара тимĕрçĕ лаççи ĕçлеме тьпăнчĕ. Ку таврара Эпеç пĕртен-пĕр тимĕр ăсти пулнăран ун патне пулăшу ыйтса таврари нумай ялтан çын çӳреме тытăнчĕ. Çавăнпа тимĕрçĕ лаççинчен халĕ мĕн ир пуçласа каçчен чăнкки-чанк-ки! чăнк-чанк! туни илтĕнсе тăрать. Мăлатук çапаканни унăн патвар яш — Сатăшăн аслă ывăлĕ Асан. Вунулттăри ача кун каçа епле чăтать-ши, анчах нихăçан та «ывăнтăм, пăртак канам-ха» тесе ыйтмасть.

Пĕр вырсарнинче калаçса ларма тесе Эпеç хăй патне Юсуфпа Керима, ĕçри çамрăк юлташне Асана тата унăн ашшĕне Сатăша чĕнчĕ. Сатăшĕ пушă алăпа мар, пĕр кăкшăм кăмăс йăтса пынă. Эпеç хăй те сĕтел çине пĕр кăкшăм сим пыл кăларса лартрĕ. Епле кăна ĕлкĕрет этем — вăл çулла вăрманта пыл чылай пухма та ĕлкĕрнĕ. Сим пыл хатĕрлеме вара ăна ашшĕ çамрăклах вĕрентнĕ-мĕн. Вĕсем пурăннă таврари пăлхар-пушкăртсем пыл пухма шутсăр ăста иккен. Пĕрер курка кăмăс, каярах тепрер курка тутлă шерпет ĕçсен арçынсем шавласах калаçса кайрĕç. Чĕлхен çеç мар, шухăшăн та чаракĕ ӳкрĕ пулмалла.

— Эпеç, Керим, итлĕр-ха мана, — терĕ янкăр сассипе пурне те хупласа Юсуф. — Вăт ларатпăр эпир халь кунта, кăмăс та сим пыл ĕçсе киленетпĕр. Анчах хамăр ку тăрăха мĕн çăмăлпа килнине манмарăмăр-и эпир, э? Керим, шăллăм, санпа вара эпир хамăр камне те аса илме пăрахрăмăр пулас. Чăнах, кам халь эпир? Хресченсем-и? Çук, хресченсем мар. Выльăх тытакан та мар. Тимĕрçĕ те мар. Çарăç та мар! Мар! Мар! Мар! Чухлатăн-и, шăплăм, эпир санпа кунта никам та мар!

Юсуф чăмăрĕпе юман сĕтеле шанлаттарчĕ. Ун çинчи йывăç куркасем тăнкăртатса илчĕç, тăвар килли тӳнсе кайрĕ. Эпеç пиччĕшĕпе шăллĕне тĕсерĕ-тĕсерĕ те пуçне усрĕ. Сатăшпа Аслан вара вĕсем çине нимĕн ăнланмасăр пăхса ларчĕç.

— Ну, Хасан хана та пулин шырарăмăр-и эпир çак хушăра? — малалла ӳпкелешрĕ Юсуф. — Тупрăмăр-и унăн йĕрне? Атте пире мĕн хушнăччĕ? Йăмăкăмăр тата чунне Аллаха мĕншĕн пачĕ, э? Пурăнатпăр халь кунта, кăмăспа сим пыл йăкăртаттарса ĕçетпĕр... Ни тĕллев çук пирĕн, ни тĕн çук. Тискер кайăк та çут тĕнчене усă пиртен нумайрах кӳрет.

Пиччĕшĕн ӳпкелешĕвне Керим чĕрине ыраттарса, хăйне вăрçнă пек йышăнчĕ. Унăн чунĕ кӳтсе килчĕ, куçĕнчен кĕç-вĕç куççуль юхса анас вĕçне çитрĕ. Ах анчах та çав! Тĕрĕсех калать-çке те пиччĕшĕ...

Арçын чунĕ çапла çемĕçнине никам ан куртăр тесе Керим сĕтел хушшинчен тухрĕ те кутнĕк сакки çине кайса ларчĕ, унта та лăпланаймасăр урама тухрĕ. Кунта тĕтĕм çапнă пӳртри пек мар, сывлама та, шухăшлама та усă, çăмăл. Çанталăк уяртан тӳпе янкăр хура кăвак. Ун çинче пин-пин çăлтăр йăл та ял вĕлтлетет. Сылтăмарах çурри катăк уйăх вĕсене кĕтӳçĕ вырăнне сăнаса тăрать пек. Чăн та, çути хăйĕн вăйсăрланнăран тӳпе тĕксĕмне кăшт та шĕветеймест. Çавна пула паян çăлтăрсем ытла та шултăра пек, аялах аннăн туйăнаççĕ. Çавăнпа-ши Керим халĕ хăйне çав тери халсăр-вăйсăр, кăткăран та пĕчĕкрех çын пек туйрĕ. Чăнах, кам вăл çак хăйне талккишпех пусаракан аслă уçлăхра? Кăшт çил вĕрсенех таçта тĕлсĕр-палсăр вĕçекен хăйăр пĕрчи... Чим-ха, аплах мар ĕнтĕ. Хăйăр пĕрчи вăл — чунсăр япала. Керим вара этем. Ан тив, уçлăх шайĕпе илсен кăткă пек çеç е унран та пĕчĕкрехскер, çапах этем. Çавнашкал этемсем пĕр кăткă йăвине пухăнсан... Керим тепре пĕлĕт çине пăхса илчĕ. «Вĕсен те асли, кĕтӳ пуçĕ пур, — шухăшларĕ вĕл. — Эпир вара кунта чăнах та ним тĕлли-паллисĕр, тулăксăр пурăнатпăр. Юрать-ха ку тăрăха нимĕнле тăшман килсе çӳремест. Енчен Уксах Тимĕр мар, хирти нухайсем е кăпчаксем персе çитсен те, эпир вĕсене пачах та хирĕç тăраяс çук. Эппин пирĕн, кунти чăваш-пăлхарсен, нимĕнле малашлăх та, нимĕнле ăраскал та çук-шим? Ара, ют çын ури хăçан та пулин ку тăрăха та килсе пусатех. Атте вара пире, Юсуфпа иксĕмĕре, кунта халăха çĕнĕрен пĕрлештерсе вăй кĕртмешкĕн тартрĕ. Хасан хан тупăнман-и тесен, эпир хамăр та хан ачисем. Эппин ма-ха халăх пуçне пирĕн хамăрăн тăмалла мар?»

Пăртак лăплансан Керим каллех пӳрте кĕчĕ. Ара, пурне те сасартăк пăрахса кайни аван мар, çынсем тем шухăшлама пултараççĕ.

Кунта вара калаçу лăпланнă пулас. Керим кĕнĕ самантра Юсуф мар, Эпеç калаçатчĕ.

— Вăт вара эпир Хасана шырама çак тăрăха килес терĕмĕр, — терĕ вăл Сатăша куçран пăхса. Ахăртне вăл ăна тем ăнлантарнă.

— Ав епле иккен, — терĕ çармăс арçынни. — Хасан хан, Хасан хан... Чим, халь аса илтĕм, эпĕ ун пирки çапах та тем илтнĕччĕ. Чим, чим... — Вăл сарлака çутă çамкине картлантарсах аса илчĕ-илчĕ те: — Çапла, эпĕ сирĕн хан çинчен илтнĕ, — терĕ. Çавăнтах салхуллăн хушса хучĕ: — Анчах вăл хыпар сире савăнтармĕ.

— Пулин, эс пĕрех кала, — хистерĕ ăна Юсуф. — Пирĕн шăллăмпа иксĕмĕрĕн чăннине пĕлмелле.

— Пирĕн Кушмараран инçех мар кӳршĕ ялта, Кăкшакă шывĕ Атăла юхса кĕнĕ тĕлерех, кĕçнерникунсенче пасар пухăнать. Сутă тума е тавар туянма унта çынсем пĕтĕм тавраран пыраççĕ. Чăвашсем те ку енчен кимĕпе каçаççĕ. Çав хушăрах, пĕр тĕл пулнăскер, таврари пур хыпара пĕр-пĕрне пĕлтереççĕ. Темиçе çул каяллаччĕ, — халь тин тĕплĕнех астумастăп та ĕнтĕ, — пĕрре çапла каларĕç. Атăлăн çармăс енчи çыранне пĕр çиллĕ кĕр кунĕнче хумсем темиçе çын виллине кăларса пăрахнă пупать. Инçех мар тата ӳпĕннĕ кимĕ выртнă. Çав вилесенчен пĕри — ватă çын, çав тери чаплă тумланнăскер. Çав пасартах чăвашсем унчченрех вырăссемпе вĕсен майлисем Хасан хана Шупашкартан хăваласа яни çинчен каласа кăтартнăччĕ. Халăх вара çав ватта хан пуль вăл тесе йышăнчĕ, — каласа пачĕ Сатăш.

— Пулма пултарать, — терĕ Эпеç кĕскен.

— Апла мĕн, эпир халь Атăлăн ку енче те пуçсăр халăх пулса юлтăмăр-и? — ыйтрĕ Асан.

— Ну, эпир, çармăссем, унчченех пуçсăр юлнă-ха, — аса илтерчĕ Сатăш.

Ашшĕ калани ывăлне килĕшмерĕ.

— Çармăссем-и эпир, мĕн-и, анчах кунти халăх çыннисем. Калаçасса та хале пăлхар-чăвашла калаçатпăр, — аса илтерчĕ вăл. — Тата пурăнма та мана кунта ытларах килĕшет. Ак, Эпеç пичче вĕрентнипе тимĕр ĕçне алла илĕп. Мĕнре япăх ĕç? Чăн та, тӳррипе мана сĕтел-пукан ăсталасси ытларах килĕшет. Мĕне Эпеç пичче пулăшнипе кирлĕ хатĕрсем туса çитерĕп те çав ĕçе пуçăнăп.

— Ара, эпĕ хам та çаплах шутлатăп. Унсăрăн ма кунта каçса килнĕ пулăттăм, — лăплантарчĕ ăна ашшĕ.

Эпеç пурне те тимлĕн лăхса çаврăнчĕ те тӳрленсе ларчĕ, темле хăпартлан темелле каласа хучĕ:

— Çук, атьсемри, эпир пуçсăр халăх мар. Юсуф, Керим, каçарăр та, халь ĕнтĕ сирĕн вăрттăнлăхăра уçса пама вăхăт тесе шутлатăп. Вăт, итле, Сатăш тусăм. Асан, эс те итле. Пăлхарсен хансем халĕ те пур. Сирĕн умра ларакан çак икĕ йăкĕт — Уксах Тимĕрпе çапăçса пуç хунă Пулат хан ывăлĕсем. Пулат вĕсене халăхпа пулччăр тесе вилĕмрен çăлса хăварнă, Хасан ханпа тĕл пулса ăна пулăшма хушнă. Халь вара, Хасан хан вилнĕ япала, вĕсем пирĕн хансем пулĕç.

— Анчах эпир икĕ хана харăс пăхăнма пултараймастпăр, — аса илтерчĕ Сатăш. — Юсуф, Керим, эсир пирвай хăвăр хушăрта кам аслă хан пуласси çинчен калаçса татăлăр.

Юсуфпа Керим пĕр-пĕрне куçран чылайччен пăхса ларчĕç, тем пирки калаçрĕç тейĕн.

— Мĕн татăлмалли, — терĕ вара Керим. — Юсуф — манăн пичче. Паллах, вăл асли, хан ятне те вăл тивĕçлĕ.

Эпеçе, Сатăшпа Асана сасартăк тем пулчĕ тейĕн. Вĕсем пĕр харăс тенĕ пек тăчĕç те Юсуфа пуç тайрĕç. Ыттисене кура Керим та ура çине тăчĕ.

— Хисеплĕ Юсуф хан, эпир эсĕ мĕн хушнине пурне те тума хатĕр, — пурин ячĕпе каларĕ Эпеç.

— Мĕнех, туссем, эпĕ çак яваплăран та яваплă тивĕçе йышăнатăп, — терĕ Юсуф. — Сире хамăн чи çывăх пулăшуçăсем тесе шутлатăп. Хальлĕхе вара киле каям. Халăх пĕрлешĕвне мĕнрен пуçламаллине палăртсан эпĕ сире ятарласа пухăп.

Юсуфпа пĕрле Керим та тухса кайрĕ. Çанталăк хытах сивĕтнĕрен кăчăрланнă юра çухăрттарса пиччĕшĕпе шăллĕ ним чĕнмесĕр утрĕç. Пинеспу килĕ умĕпе иртнĕ чухне темшĕн-çке Керим хĕр çинчен шухăшласа илчĕ. Мĕнле пурăнать вăл? Мĕн çикелет, мĕн тумланать? Пӳртне мĕнле ăшăтать? Ара, Пинеслу кунта хăр пĕччен, ашшĕ-амăшĕ те, ахаль тăвансем те çук унăн. Хĕрачана çĕнĕ çĕрте хуçалăх пуçласа яма, ăна пĕччен тытса пымашкăн паллах йывăр килет. Пулăшмаллах ăна. Анчах Керим тин çеç Эпеç патĕнче пулса иртнине аса илчĕ те Пинеслу çинчен каллех манчĕ.

Çапла, пиччĕшĕпе шăллĕ те-ха вĕсем Юсуфпа, анчах çак çĕртен пуçласа вĕсем пиччĕшĕпе шăллĕ те мар ĕнтĕ. Вĕсенчен пĕри халĕ пуриншĕн яваплă, çавна май пурне те пăхăнтаракан çын. Тепри вара, Керимĕ, унччен хăйне пиччĕшĕпе пĕр шайра туйса пурăннăскер, текех вăл хушнине пĕр пăркаланмасăр итлеме тивĕç çын. Тĕрĕс-ши ку? Ытла нимĕн шухăшламасăр персе ямарĕ-ши паçăр Керим пиччĕшĕ майлă сăмахсене? Тепĕр тесен, халь тин кун пирки мĕн пуç ватмалли? Каланă сăмаха каялла тавăраймăн. Тата асли-кĕçĕнни йĕркипе те çаплах пулмалла ĕнтĕ.



* * *

Чăваш-пăлхарсен çĕнĕ хан тупăнни çинчен таврара хыпар часах сарăлчĕ. Çавна май Эпеç ялне çынсем туртăна пуçларĕç. Кĕçех кунта хĕле пăхмасăр çурт-йĕр лартма тытăнчĕç. Чи пирвай — Пулат Юсуф хан валли. Ăна хан керменĕ тесех ят пачĕç. Пысăк, кирлĕ чухне канаш пухмалăх çурт. Ун хыççăн хурал пӳрчĕ ӳссе ларчĕ. Ăна хута ярсан арçынсем каçсерен унта пухăнма тытăнчĕç. Унтах Эпеçе ĕçпе килекен, анчах час каяйман çынсем çĕр каçмалла турĕç.

Пĕррехинче Юсуф таврари пур арçынна чĕнтерсе пухрĕ. Çанталăк çур енне сулăннăччĕ ĕнтĕ, кăнтăрла хĕвел питтинче тумла патлатма тытăмнăччĕ. Тата халăхĕ те хурал пӳртне шăнăçайми пухăнчĕ. Çавăнпа курултая урамрах, тĕрĕсрех каласан хан керменĕн картишĕнче ирттерчĕç. Юсуф унта халăха хăй кам иккенни, ку тăрăха мĕн тĕллевпе лекни, чăвашсен Хасан ханĕпе унăн кил-йышĕ ĕмĕрне епле вĕçлени çинчен тĕплĕн каласа пачĕ.

— Халăх, мĕн шутлатăр, сире хан кирлĕ-и е эсир ӳлĕм хăвăр тĕллĕнех пурăнма хатĕр? — тӳррĕн ыйтрĕ Юсуф юлашкинчен курултайран.

Çынсем мĕн илтни-пĕлнине пĕр-пĕринпе сӳтсе ява пуçларĕç, çавна май таврара пĕр ăстрăм хурт вĕллин нумай хут вăйлатнă кĕрлевĕ илтĕнсе тăчĕ.

— Юсуф хан, мана сăмах пар-ха! — илтĕнчĕ пăртакран сасă.

Халăх умне Юсуф палламан арçын тухса тăчĕ.

— Эпĕ çармăс çынни, — чăвашла тасах мар пулин те аванах ăнланмалла каларĕ вăл. — Нумай пулмасть Атăл леш енчен кунти Сатăш тусăм патне каçрăм эсир хирĕç пулмасан кил-йыша та илсе килсе сирĕнпе пĕрле пурăнма шутлатăп. Мĕншĕн тетĕр-и? Мĕншĕн тесен пире, çармăссене, юлашки вăхăтра хурахласа çӳрекен кăпчак-тутарсем кăна мар, Хусан ханĕ хушнипе унăн бекĕсем те хĕсе пуçларĕç. Вĕсем хăйсен нукерĕсемпе çармăс ялĕсене пырса кĕреççĕ те хырçă пухатпăр тесе ал айне лайăххи мĕн лекет пĕтĕмпех сăптăраççĕ. Ылтăн-кĕмĕл япала, сăсар тирĕ, лаша, выльăх-чĕрлĕх — пурне те, пурне те пуçтарса-хăваласа каяççĕ. Пирĕн халăх вара вĕсене хирĕç тăраймастъ. Ара, çармăссен халăха чăмăртаса çĕклекен пуç та çук, тата эпир вăрçă вăрçма та путлĕн пĕлместпĕр. Çавăнпа, ман шутпа, чăвашсене çĕнĕ хан кирлех.

Халăх мĕн илтнине татах сӳтсе явса тепре сĕрлесе кайрĕ. «Кĕтĕве кĕтӳçĕ кирлех те-ха», «Эпир сарлака Атăлăн ку енче, пирĕн пата камах çитме пултарĕ?» «Юсуфĕ тата те хан ывăлĕ-ха, те таçтан килнĕ ăçтиçук» тенисем илтĕнкелерĕç.

Акă ушкăн варрине Эпеç тухса тăчĕ.

— Халăх, мана итлĕр-ха! — ыттисен сĕрлевне хулăн сассипе хупласа хучĕ вăл.

— Шăпланăр, тимĕрçĕ калаçать! — лăплантарчĕ ыттисене ун хыçĕнче тăракан Сатăш.

Эпеçе пĕлмен çын таврара çук, ăна пурте хисеплеççĕ, çавăнпа кĕçех хан керменĕн картишĕнчи халăх шăп пулчĕ.

— Кунта ман хăлхана иккĕленсе калаçкаланисем кĕчĕç, — терĕ Эпеç. — Эпĕ сире хамăн ятпа шантарса калатăп: Юсуфпа Керим — Аслă Пăлхар ханĕн мухтавлă Пулатăн ывăлĕсем. Пулат хан пурнăçпа епле сывпуллашнине аса илме кирлĕ мар пулĕ тетĕп. Эпĕ сире кун çинчен ахаль чухне пĕрре кăна мар кала-кала кăтартнă. Юсуфпа Керим та Уксах Тимĕр çарăçĕсемпе пурнăçа шеллемесĕр çапăçнă. Анчах пăлхарсем çав çапăçура тăшмана çĕнтереймерĕç. Ма тесессĕн пăлхар халăхĕ вакланса-саланса кайнă. Вăл шутра эпир те, чăвашсем, авă, таçта та пĕр сапаланса пĕтрĕмĕр. Çавăнпа Пăлхар çĕршывĕнчен тĕрĕссипе халĕ ят кăна тăрса юлчĕ. Халăх! Енчен эпир халех пĕрлешме тытăнмасан, пире те Аслă Пăлхар шăпи кĕтет. Çинех эпир Уксах Тимĕрĕнни пек хăватлă çартан мар, пăр кайсан Атăлпа çӳрекен шывçи хурахĕсенчен те хӳтĕленеймĕпĕр. Чăннипе, пирĕн такамран хӳтĕленмешкĕн сăнă-хĕç таврашĕ те çук. Тата эпир те, кунти чăвашсем, çармăссем пекех путлĕн çапăçма пĕлместпĕр. Çавăнпа, халăх, пирĕн çĕнĕ хан тавра пĕрлешмелле. Вăл пире аслă Аллах хăй ярса панă пуçлăх, — вĕçлерĕ сăмахне Эпеç.

— Аллах тетĕн-ха эппин. Ислам пирĕн тĕн маррине мантăн-им? — терĕ такам.

— Сăмах кунта тĕн пирки мар.

— Эс халь тĕне мар, ачу-пăчуна асра тыт, — çавăнтах кăшкăрса пăрахрĕç ăна кӳршисем.

Ку тĕлĕшпе лăплансан урăхларах ыйтусем тăкăна пуçларĕç.

— Юсуф хан, сан шутупа, эпир çак Эпеç ялĕнчен тĕп хула тăвăпăр-им?

— Апла тесен, сана Шупашкара кайса лартмалла!

— Чимĕр-ха, хамăр пĕрлешесси çинчен пуплешетпĕр. Апла тăк, тен, пирен Хусана пăхăнмалла, унра хӳтлĕх шырамалла? — илтĕнчĕç сасăсем.

Ахăртне, паянхи калаçу халăхшăн çĕнĕ япала мар. Хăйсен малашлăхĕ пирки çынсем унчченех пĕр-пĕринпе нумай калаçнă курăнать. Ара, пурнăçа ăнланакан этем пĕччен хулă хуçăлать тесе ахальтен каламан ĕнтĕ.

— Хусан пирки эсир тин çеç Сатăш тусĕ каласа панине итлерĕр.

— Ну, кĕтӳ пăхлă сурăхсăр пулмасть! Тен, çав хурахсем çинчен Хусан ханĕ пĕлмест те! — иккĕленчĕ пăри. — Бексем тесен... Çармăссем Хусаншăн ют халăх пулнăран çапла пуль вăл.

— Кун пирки эпĕ хам куçпа хам курнине каласа пама пултаратăп, — терĕ Эпеç. — Пĕлетĕр-и, юлашки вăхăтра Хусана пăлхар хули теме те хĕнтерех. Унта халĕ ытларах кăпчакпа нухай бекĕсемпе мăрсисем хăйсен эшкерĕсемпе пуç пулса пурăнаççĕ. Тинтерех çеç-ха вĕсем тĕрлĕ халăха, вăл шутра хир ен пăлхарсене те çаратса-тустарса çӳренĕ. Халĕ мул-пурлăх пухутлах пухса çитернĕ те тĕпленсе ларма шут тытнă. Пĕлессĕр килет тĕк, Хусанта паян пăлхар чĕлхине те сайра илтетĕн. Унта ытларах кăпчакла-тутарла пуплешеççĕ. Çавăнпа Хусан ханĕ çармăссен мар, пăлхар-чăвашсен хӳтĕлевçи пулас пирки те эпĕ çав тери иккĕленетĕп.

— Апла иккен-ха.

— Вăт амитке... — аптраса мăкăртаткаларĕç тин çеç-ха çирĕп сасăпа кăшкăрашнă çынсем.

— Итлĕр, халăх! Юсуфпа Керим — чăн-чăн хан ывăлĕсем. Иккĕшĕн хушшинче вĕсем Юсуф асли пулать тесе татăлчĕç. Эппин юнĕпе те чунĕпе чăн-чăн хана Юсуфа хамăр пуçлăх тесе çак курултайра йышăнар та малашне ăна пăхăнса пурăнар! — татăклăн сĕнчĕ Эпеç.

— Каплах тесен йышăнар, ара.

— Пирĕн хан пултăр эппин, — унтан та кунтан илтĕнкелерĕç сасăсем.

— Илтместĕп! — хыттăн кăшкăрчĕ Эпеç. — Тепре калатăп: малашне Юсуфа хамăр хан тесе йышăнар! Çапла пултăр-и?

— Çапла пултăр! Çапла пултăр! Çапла пултăр! — хăватлăн янăраса кайрĕ тав-рара.

— Хисеплĕ Юсуф хан, халĕ сана сăмах, — пуç тайса каларĕ те Эпеç Сатăш çумне кайса тăчĕ.

Юсуф халăх умне тухрĕ. Çак кĕске самантра вăл сăнран пач улшăннă пек туйăнчĕ. Ярт кăна тӳрленчĕ, пуçне ытлашши каçăртса та мар, анчах хăйĕн сумне-хăватне пĕлекен çын пек ухса илчĕ. Акă Юсуф сулахай аллипе мулаххайне пуçĕнчен сăтăрса илчĕ те çӳле çĕклерĕ. Халăх, такам хушнă пек, шăкăр кăна чĕркуçленсе ларчĕ.

— Тăрăр, халăх, — терĕ Юсуф. Пурте тăнине кĕтсе илсен калама тытăнчĕ: — Тӳрех калам, пирĕн хальлĕхе хамăр пăлхар-чăваш çĕршывне туса хурасси çинчен шухăшлама иртерех. Малтанлăха çак тăрăхра Чăваш улусĕ йĕркелесе ярсан та тем пекехчĕ. Анчах ку ĕç пĕр ханран кăна килмест. Ăна пурнăçа кĕртме укçа-тенкĕ кирлĕ. Нумай кирлĕ. Эппин хырçă пухассине йĕркелеме тивет

— Каллех хырçă...

— Влаçа ăна пирĕн тире сӳме çеç тăваççĕ-им? — кăмăлсĕрланчĕç хăшĕсем.

— Тӳрех нăйкăшма ан тытăнăр-ха, — пӳлчĕç вĕсене теприсем. — Атьăр пирвай хырçă мĕн валли пухмаллине ыйтса пĕлер.

Юсуф нумай ӳкĕтлеттермерĕ, улус туса ярас тесен пуринчен малтан мĕн-мĕн тумалли çинчен кала пуçларĕ.

— Чи пирвай пирĕн çичĕ ютран хӳтĕленмешкăн вĕренмелле, вăй пухмалла, — ăнлантарчĕ вăл. — Унсăрăн ытти çинчен шухăшламалли те çук. Ав, тин çеç-ха кӳршĕ çармăс хăйсене Хусан бекĕсем хĕсĕрлени çинчен каласа кăтартрĕ. Ун пек инкек пурăна киле пирĕн тăрăха та çитме пултарать. Хальлĕхе кăнтăр енчи çеçен хирте ашкăнакан кăпчаксем сĕм вăрман урлă кунтах çитеймĕç. Анчах Хусанти кăпчаксем, ман шутпа, кунталла алă тăсма хăтланса пăхаççех. Вĕсенчен хӳтĕленмешкĕн хура халăх пĕр пулни çеç çителĕксĕр. Пирĕн çапăçма та вĕренес пулать. Çапăçас тесен хĕç, сăнă, ухă, кӳпе, хӳтлĕх тата ытти çар хатĕрĕсем, вăйлă урхамахсем кирлĕ. Юрать-ха пирĕн ăста тимĕрçĕ пур, эпĕ вăл пире ку енĕпе хытă пулăшасса шанатăп. Хăй ĕçленипе те, хăй ĕçне ыттисене вĕрентнипе те. Çывăх вăхăтра кашни пысăк ялтах тимĕрçĕ лаççи уçмалла. Анчах çар хатĕрĕсем тума тимĕр, пулат, вĕсене туянма укçа нумай кирлĕ. Эппин хырçăсăр ниепле те май килмест. Тĕрĕссипе каласан, кирек хăш патшалăх та çавăн çинче тытăнса тăрать. Хыснара укçа мĕн чухлĕ нумайрах — патшалăх çавăн чухлĕ вăйлăрах.

Халăх çĕнĕ хана тимлесе итлерĕ. Вăл каланăçемĕн çынсем шăпланса-шăпланса пычĕç, шухăша кайрĕç.

— Ăт ача-а, — терĕ Юсуф калама чарăнсан пĕр арçын, ĕнсине кăтăрт-кăтăрт хыçкаласа. — Эпир кунта хамăр ирĕкпе пурăнма хăнăхнă та, пĕр енчен хыснана укçа парас килмест, анчах тепĕр енчен унсăр та май çук пулса тухать. Йăлт аптриш капла.

— Вăл çапла-ха, анчах хырçă тӳлемелĕх укçана хыснана париччен ĕçлесе тупмалла-çке-ха. Мĕнле майпа? — терĕ унăн кӳрши. — Хальлĕхе эпир сунарпа-пулăпа аппаланса хамăра хамăр тăрантарнипех çырлахатпăр. Кунта вара хырăм тултарнипех çырлахма май килмест.

— Укçа тупма пулать, — халăх умнелле хĕсĕнсе тухрĕ Сатăш. — Курăр-ха, йĕри-тавра вĕçсĕр-хĕрсĕр вăрман. Атăл леш енче пушшех те. Пирĕн ушкăнпа сунар ĕçне йĕркелесе ямалла, хĕл каçа май килнĕ таран тир ытларах пухса хатĕрлемелле. Атăл уçăлсан ăна Чулхула ярмăрккине кайса сутмалла. Унтанах тимĕр-тăмăр, пурнăçра кирлĕ ытти япаласем туянса килмелле.

— Анчах унта çитиех ишме ай-яй, — пуçне пăркаларĕ унăн ентешĕ. — Шывçи хурахĕсем ирттерĕç-и пире?

Çапла вара каллех сăнă-хĕç хатĕрлесси, çапăçма вĕренесси патне çитсе тухрĕç.

— Кам вĕрентĕ пире çар ĕçне? Хамăр эпир сунарта ухăран пеме кăна пĕлкелетпĕр, — терĕ Эпеç ялне тинтерех куçса килнĕ çамрăк хресчен. — Тытăçура вара ытларах хĕçпе суллашмалла.

— Ку ĕçе эпĕ хамăн шăллăма Керима шанса пама шутлатăп, — пĕлтерчĕ Юсуф. — Хырçă пухас ĕçе те вăлах йĕркелĕ. Эпир Аслă Пăлхарта ку ĕçе аванах вĕренсе çитнĕ. Мĕнле, шăллăм, элтепер пулма килĕшетĕн-и? — ыйтрĕ Керимран çавăнтах.

Лешĕ нимĕн те шарламарĕ, кашни çынна уйрăмшарăн тĕсесе пăхса çаврăнчĕ çеç.

Çапла вара çак куна Чăваш улусне йĕркелесе янă кун теме пулчĕ. Чăн та, улус шайне çитесси темчченех-ха та, чи кирли — ĕçе пуçăнасси, кайран вăл, тен, тăрланса та çитĕ.

Керим курултайран килне пĕчченех таврăнчĕ. Ара, пурăнасса та вăл халĕ пĕччен пурăнать. Юсуф хан керменне куçнă ĕнтĕ, шăллĕ патне сайраран кăна кĕркелесе тухать. Малашне Керимăн хăйĕн ун патне çӳреме тивĕ. Пиччĕшĕ-и вăл унăн, мĕн-и, çапах халĕ Керим Юсуфа пăхăнса пурăнма тивĕç çын. Хăйсем вара иккĕшĕ те пĕр хан ывăлĕсем...

Çапла шухăшласа пынăçем Керим Пинеслу пӳрчĕ патне çывхарчĕ. Хĕр çак самантра шăпах урамраччĕ, йывăç кĕреçепе юр тасататчĕ. Чĕнмесĕр иртме аван мар пек. Пинеслу хĕрарăм кăна та-ха, вырăнти чăвашсем ку тĕлĕшпе Аслă Пăлхар çыннисем пек мар, хăйсене ирĕклĕрех тыткалаççĕ. Хĕрарăмсем те кунта патшалăх ĕçне хутшăнмаççĕ-тĕр те, килти ĕçре вара вĕсем арçынпа тан теме юрать.

— Салам, Пинеслу! — сывлăх сунчĕ Керим. — Мĕнле пурăнатăн?

— Аликкĕм салам! — хуравларĕ Пинеслу. — Пурăнатăп-ха.

Чăнах, мĕнле пурăнать вăл? Еплерех йӳнеçтерсе пырать пурнăçне? Арçынсем хĕлле кунта сунара çӳреççĕ, е хир сысни, е пăлан, тепĕр чух пăши те тыткаласа килеççĕ. Пинеслу вара хĕр упраç, сунара çӳреймест. Çулла çăнăх-кĕрпе таврашĕ те хатĕрлесе ĕлкĕреймен, паллах. Мĕн çисе пурăнать вара вăл? Çакăн çинчен шухăшланăçем Керим хăйне аван мар туя пуçларĕ. Ара, хĕр упраç-и, мĕн-и те Пинеслу, çапах ку тăрăха пĕрле килнĕ çын. Керим вара ăна пач маннă пулса тухать. Çук, тĕрĕс мар ку. Тем тесен те Керим — хан юнĕ, унăн хăй çинчен кăна мар, ыттисем пирки те тимлемелле.

Çапла шутласа Керим Пинеслупа тĕплĕнрех калаçса пăхма, вăл мĕнле пурăннине хăй куçĕпе курса пĕлме шутларĕ. Васкамалли паян çук пек, килте никам кĕтмест. Кил хуçинчен ирĕк ыйтса Керим пӳрте кĕчĕ. Кунта тĕттĕм тесен те юрать, вăкăр хăмпи карнă пĕчĕк чӳрече çутта сахал ярать. Çинех тата таврана каç сĕмĕ яваклама тытăннăччĕ ĕнтĕ. Ара, халĕ кун кĕске, халăхра калашле, автан авăтса пĕтериччен тĕттĕмленме тытăнать. Анчах акă Пинеслу шăратнă упа çăвĕ ăшне чикнĕ хăйăва çулу çапа-çапа çутрĕ те пĕчĕк пурт ăш-чикĕ палăрмаллах çуталчĕ, те çавăнпа, кунта самай хăтлă пек туйăнчĕ. Тĕпелте пысăках мар сĕтел, унăн икĕ енче — икĕ сак. Апăк патнерех, чул кăмакана хирĕç, кутник сакки вырнаçтарнă. Унăн пĕр пуçне вырăн чĕркесе хунă. Вырăнĕ аяла сармалли те, витĕнмелли те пăши тирĕнчен. Чăн та, пӳртре тĕтĕм шăрши сăмсана çуратъ ĕнтĕ, хура кăмака тĕлĕнчи шăтăк туртсах каймасть пулмапла. Тата ăшша тартас мар тесе хуçи ăна васкарах хупнă курăнать. Кăмакине вара тинтерех хутнă тем, ун чулĕнчен халĕ те ăшă çапса тăрать. Тата — тĕлĕнмелле! — чул çинчи тăм чӳлмекрен какай шăрши сарăлать. Шăпах ураса пайрам вăхăчĕччĕ те, Пинеслу шӳрпе лартнă пулинех. Анчах вăл какайне ăçта тупнă? Вара, темшĕн-çке, Керим чи пирвай шăпах çакăн çинчен ыйтрĕ.

— Сунара çӳретĕп эпĕ, — терĕ Пинеслу. — Хальлĕхе урăхран нимпе тăранса пурăнма май çук. Ак, юр кайсан çитес хĕл валли пухут тума тытăнăп.

— Сунара? — тĕлĕнчĕ Керим пӳрт ăш-чиккине пăхса çаврăнса. Ухă е сăнă таврашĕ ниçта та курăнмарĕ. — Хăш чĕрчуна çаклаткалатăн вара?

— Ытларах мулкач тытатăп. Серепесĕр пуçне манăн нимĕн те çук та. Тепер чух мулкач какайне кӳршĕсемпе пăши е пăлан какайĕпе улăштаратăп — лăпкăн ăнлантарчĕ Пинеспу. — Тем пекех сăнăпа та ухăпа ĕçлеме вĕренесчĕ те çав, вĕрентекен çук.

— Сăнăпа çӳресси вăл мăсăльман хĕрарăмĕн ĕçĕ мар, — ырламарĕ унăн шухăшне Керим.

— Кунти чăвашсем Мăхаммата хисепленине эпĕ, темскер, питех асăрхамарăм, — терĕ Пинеслу. — Вăсен хăйсен туррисем. Эпĕ, сăмахран, кунта Тĕнкрепе Киремете ытларах асăннине асăрхарăм. Тĕн йăли-йĕрки те вĕсен расна.

«Тĕрĕс асăрханă Пинеслу. Анчах тĕн тĕлĕшпе пирĕн пĕр йĕр тупмаллах — шухăшларĕ Керим. — Тĕн вăл халăхра пуриншĕн пĕрре пулмалла. Унсăрăн çынсем пĕр чĕлхе тупаймĕç. Юсуфа систермелле-ха кун çинчен. — Çавăнтах тата тем сивĕтрĕ ăна. — Тепĕр тесен, манăн мĕн ĕç? Вăл хан, вăлах пуç ваттăр кун пирки».

— Эсĕ хăв хăш тĕне йышăнатăн? — ыйтрĕ Керим. — Эпир санпа çапах та мăсăльман çĕршывĕнче пурăннă.

— Мана та мăсăльмансем... — хуравласшăн пулчĕ Пинеслу, çавăнтах пырĕнче хурлăх чăмакки капланса хăпарнăран шăпăрт пулчĕ. Кăшт тăхтасан шăппăн анчах хаяррăн каласа хучĕ: — Кураймастăп мăсăльмансене!

Керим, хăйне мăсăльман çынни тесе шутлать пулин те, ăна хирĕçлемерĕ. Ара Пинеслу мĕншĕн çапла каланине вăл самантрах ăнланчĕ. Ун пек чухне хирĕçлеме епле хăйăн?

— Юра-ать, — пуплешĕве малалла мĕнлерех тăсмаллине пĕлмесĕр сăмаха тăсса каларĕ Керим. — Кала-ха, еплерех пурăнан эсĕ кунта? Пĕччен сана питех те нушаллă пулĕ.

— Мĕн нуши пултăр пĕр хырăма тăрантарасси, — калаçу урăх енне пăрăннăшăн хĕпĕртесе ухутах хуравларĕ Пинеслу. — Тăвар çукки кăна пăртак аптратать. Эпĕ ачаран тăварлă çиме хăнăхнă.

— Темех мар, — терĕ Керим. — Паян курултайра эпир Чăваш улусĕ тума йышăнтăмăр. Юсуф халĕ пирĕн хан. Пăртакран акă пурнăç ерипен йĕркеленсех пырĕ. Тăварĕ те пулĕ пирĕн, пурнăçра кирлĕ ытти тем те пĕр те.

Вара вăл Пинеслуна халăх курултайра мĕн йышăннине питĕ тĕплĕн каласа пачĕ. Хĕре уйрăмах чăвашсен хăйсен çарăçĕсем пуласси кăсăклантарчĕ. Чăн та, Керим шучĕпе, çар ĕçне вĕренекен çамрăксене çарăçсем теме иртерех, ма тесессĕн вĕсене нимĕн ĕçлеттермесĕр хăйсене тĕллĕн тытса тăмашкăн улусăн укçа-тенкĕ хальлĕхе çук. Çапах çапăçма çамрăксене кăна мар, вăй питти арçынсене пурне те вĕрентмелле имĕш.

— Керим, апла мана та вĕрентĕр. Тархасшăн! — хĕрӳллĕн ыйтрĕ Пинеслу. Пăлханнипе вăл кăшт хĕрелсе кайрĕ. Çакă ытла çутах мар пӳртре те аванах палăрчĕ. Халь тин Керим Пинеслу мĕн тери илемлĕ хĕр иккенне асăрхарĕ. Вăтам пӳллĕ, хытанкарах çеç пулин те çирĕп пилĕклĕ. Çук-ха, ăна кунашкал сăмахсемпех сăнласа пама май килмест. Пуринчен тĕлĕнмелли — Пинеслу темĕнле нимĕнпе ăнлантарайми хĕрарăм илĕртӳлĕхĕпе палăрса тăни. Тата унăн тăрăхларах питĕнчи кăвар пек йăлтăркка хура куçĕ пĕрре пăхсах чуна шатăр витерни. Юрать-ха Пинеслу кунта килнĕренпех çын умĕнче куçне пытарса пурăнать. Акă халĕ вара сасартăк ĕмĕчĕпе хĕрӳленсе кайрĕ те, — хăюлăхĕ таçтан тупăнчĕ-çке, — Керима куçранах шăтарасла пăхать. Пăлханнăран кĕске тӳрĕ сăмса çунаттисем хăйĕн ту качакинни пек вылянаççĕ, çавăнпа ахаль те хитре пите илĕртӳлĕх тата ытларах кĕртеççĕ. Пулать-çке çавнашкал илем! Тӳррипе каласан, Керим хăйĕн çирĕм çулхи ĕмĕрĕнче хĕрсем пирки шухăшласах кайман. Ара, авланма вăхăт çитес тĕк ăна арăм ашшĕ тупса паратчĕ. Йăли çапла мăсăльмансен. Анчах Пулат Керима мар, унăн пиччĕшне Юсуфа та авлантарма ĕлкĕреймерĕ. Али алтепере вĕсене пушă вăхăт хăварттармасăр çар ăсталăхне вĕренттеретчĕ.

— Керим, Турă пул, тархасшăн, вĕрент мана çар ĕçне! — татах тархасларĕ Пинеслу. — Мана çакă питĕ кирлĕ, ăнланатăн-и, çав тери кирлĕ. Уксах Тимĕр çыннисем пирĕн пĕтĕм кил-йыша вĕлерсе пĕтерчĕç, мана вара... Çавăнпа вĕсене пĕр эпĕ çеç тавăрма пултаратап.

— Эс мĕн, кăнтăра, Самарканта кайма шутлатăн-им? — тĕлĕнчĕ Керим. — Каçар та, хăвна мăшкăллакансене эсĕ астуса юлтăн-им? Вĕсене пирвай тупса палламалла-çке.

— Эпĕ, Керим, вĕсен пичĕсене ĕмĕрне те манас çук. Тепĕр чух халĕ те тĕлĕкре курăнаççĕ те хăранипе кăшкăрса вăранатăп. Çапăçма вĕренсен эпĕ тĕлĕкре те вĕсенчен хăрама пăрахассăн туйăнать, — терĕ Пинеслу. Çавăнтах тата хĕр хăй камне аса илчĕ пулас та хĕрӳлĕхĕ унăн самантрах сӳнчĕ. — Каçар, — терĕ вара. — Ытлашши пуплеше пуçларăм. Тен, эсĕ чей ĕçĕн? Чейĕ манăн çук, анчах çулла кунти чăвашсем мана сар çип ути ытларах хатĕрлеме сĕнчĕç. Çавна вĕретсе пурăнатăп. Тутлă. Апат антарма та пултаратăп.

— Рахмат, — терĕ Керим. — Анчах манăн киле кайма вăхăт.

Çапла, арçынна хĕрарăм килĕнче вăрах пулма юрамасть. Керим вара Пинеслу патĕнче нумай ларчĕ ĕнтĕ. Чăвашсемшĕн çакă нимех те мар пулĕ те, вĕсем иккĕшĕ те урăхларах йăла-йĕркене хăнăхса ӳснĕ çынсем.

Керим Пинеслуран инçех те мар пурăнать. Çапах вăл çав пĕчĕк хушша час иртмерĕ, васкамасăр, хăйпе хăй тем шухăшласа, вăхăтран вăхăт кула-кула илсе утрĕ. Çак самантра вăл чунĕнче темĕнле халиччен пĕлмен туйăм çуралнине сисрĕ. Ырă-ырă, çĕклентерекен-хавхалантаракан туйăм.

  
   Çерçи вăрçи

Çуркунне енне тискер кайăксем туйлашма тытăнаççĕ те сыхлăха вуçех çухатаççĕ. Çавна май Пинеслун сунар ăнăçлăрах та ăнăçлăрах пулса пычĕ. Керим ăна ухăран тĕл пеме вĕрентни те самаях пулăшрĕ. Ку ăсталăха хĕр, чăнах та, питĕ хăвăрт алла илчĕ. Тата Эпеç ăна тĕлĕнмелле чаплă ухă ăсталаса пачĕ. Кукрашка авиччен вăл шĕшкĕ хуллине пирвай вĕри шывра тытса тимĕрçĕ лаççинче лайăх хĕртсе-сивĕтсе аппаланчĕ, хирлӳне те хăйне евĕр, сӳс çиппипе чăн тăрăхĕсенчен явса турĕ. Ухă йĕппи ан шутăр тесе кукрашка варрине пĕчĕк Çекĕл вырнаçтарчĕ. Тата сунара çӳремешкĕн уйрăм ухă йĕпписем, пысăкрах чĕрчуна тытма — сулмаклă çĕмренсем туса пачĕ. Вĕсен пуçĕсене те вăл çарăçсем валли тунă пек мар, урăхларах майлаштарчă — çинçерех те тăсăкрах, анчах яп-яка вĕсем. Чĕрчуна çав çĕмренпе лектерсен ăна каялла туртса кăларма çăмăл, чи пăхи вара — тир пăсăлмаcть.

Чăн та, Пинеслу ытларах сăсар, тилĕпе кăш, уйрăмах хурисене тытма тăрăшрĕ, пакшапа мулкача та тиркемерĕ. Ку ĕçре ăна Улайкка çав тери пулăшса пычĕ. Ăна хĕр пĕррехинче вăрманта ăнсăртран, йытăшăн çав тери синкерле самантра тĕл пулнăччĕ. Ун чухне кĕркуннеччĕ-ха, Пинеслу пĕр-пĕр чĕрчуна апатлăх тытас шутпа сунара тухнăччĕ. Вăрмана çухрăм та кĕреймерĕ, сасартăк çывăхрах кашкăрсен тискер харлатăвне, йытă мĕскĕннĕн нăйкăшнине илтрĕ. Хĕр нимăн шухăшласа тăмасăр шав еннелле васкарĕ. Пăхать — икĕ кашкăр пĕр йытта тапăннă-мĕн, ăна кĕç-вĕç туртса çурма хатĕр. Йытти юрать-ха ватă юман çумне тĕршĕннĕ те хăй çине хыçран тапăнтармасть. Анчах вăйсем пĕр марри куç кĕретех. Пинеслу мĕнпур вăйран кăшкăрса ячĕ, сулмаклă патак тытрĕ те йывăç вуллисене шанлаттарма тытăнчĕ. Кашкăрсем питех хăрамарĕç, кĕтмен хăна еннелле кăмăлсăррăн пăхкаларĕç, шăл йĕрсе хăратма та пăхрĕç, анчах çынна тапăнма хăяймарĕç, йытăран хăпса вăрманалла юлхавлăн лĕпĕстетрĕç. Пинеслу ĕнтĕ хăй те пăрăнса каясшăнччĕ, анчах анчăк ун патне чупса пычĕ, унăн урине сĕртĕнме тăрăшрĕ, выртса та тăрса, аманса юнланнă хӳрине аран вылятса хăй ăна хуçа вырăнне хунине палăртрĕ. Йытти ку тахçан çын аллинче пурăннă курăнать, чĕн мăйкăчĕ те упранса юлнă. Анчах мăн туса çӳренĕ вăл вăрманта? Ăçтан лекнĕ кунта? Эпеçре Пинеслу унашкал ула йытă курман. Анчах ăна-кăна ăçтан пĕлсе пĕтерĕн, чĕлхесĕр чĕрчун пурне те каласа параймасть-çке. Çакă çеç паллă — халĕ ку йыттăн хуçи çук, çавăнпа вăл вăрманта тăранса пурăнать пулас. Пĕр сăмахпа, Пинеслу ăна хăйпе илсе кайрĕ, унчченхи ятне пĕлменрен Улайкка тесе чĕне пуçларĕ. Улайкка çав тери ăслă иккен, вăрманта тăранса пурăннăскер, тискер чĕрчунсене самантрах тупма вĕренсе çитнĕ. Çавăнпа вĕсен иккĕшĕн сунар ĕçĕ чылай ăнăçлăрах кайрĕ.

Пинеслу паха тирсене çуркунне шывçи караванпа Чулхулана леçме ĕмĕтленет. Таçти аякри кăнтăра çитме унăн укçа нумай пухмалла, çавăнпа хĕр сунара çанталăк йĕркеллĕ чухне кун сиктермесĕр çӳреме тăрăшрĕ. Керим хĕçпе çапăçма вĕрентнĕ чухне кăна тухмарĕ вăл вăрмана. Пинеслу ку ĕçе те арçынсенчен кая мар хăнăхса пычĕ. Малтан Керим ăна, хĕрарăм тесе, çар ĕçне вĕренекенсен ушкăнне илесшĕн марччĕ. Кайран вара çакăн усси çав тери пысăккине ăнланса илчĕ те юриех ăна ыттисен умĕнче кашни çитĕнӳшĕн ырлама тăрăшрĕ. Çавна пула кахалрах йĕкĕтсен те çапăçма тăрăшсах хăнăхма тиврĕ. Ара, хĕр упраç умĕнче камăн намăс курас килтĕр?

Эпеçсем кăна мар, Чăваш улусне кĕме килĕшнĕ ытти ялсенчи арçынсем те хĕл каçа май килнĕ таран тир нумайрах хатĕрлеме тăрăшрĕç. Хăшĕсем Сатăшпа явăçса Атăл леш еннех, çармăс вăрманне çӳреме те ӳркенмерĕç, унтан çуни-çунипе тир те какай турттарчĕç. Вĕсен кашнин харпăр хăй валли хĕç, ятаган, сăнă, ухă, икĕ теçеткерен кая мар çĕмрен, хулкан тутармалла. Çапла йышăннă курултай. Май пулсан сых енне тата кӳпе те туптаттармалла. Атăл хĕрри ялсенчи арçынсен вара ку хушăра урăх ĕç пулчĕ. Вĕсен çуркуннеччен парăслă пилĕк баркас туса хатĕрлемелле.

Мĕн калăн, сунарçăсемшĕн хĕл — чи хĕрӳ вăхăт. Шап-шурă юр çинче юлакан йĕрсем, çулçăсăр çаралса юлнă йывăçсем тискер кайăксене йĕрлесе тупас ĕçе чылай çăмăллатаççĕ. Çын йĕр çине ӳксен вара унран хăтăлма ан та ĕмĕтлен. Çинех сунарçăн тата путсĕр йытă пулсан. Чее этем чĕрчун аран çӳрекен вырăна та ним мар кĕрсе каять. Тем сарлакăш йĕлтĕрпе вăл юр çинче те путмасть.

Çапла тăрмашса пурăннă хушăра çуркунне те хăвăрт çитнĕн туйăнчĕ. Акă ĕнтĕ пĕчĕк çеç юханшывсем те çыранран тухсах шарласа юхма тытăнчĕç, çулсем лашапа çӳрейми шеперсе кайрĕç. Хĕвел хытă хĕртнĕрен хăш-пĕр йывăçсем юр кайса пĕтессе кĕтмесĕрех кăчка ларасçĕ. Вăрманăн çӳлти хучĕ тĕрлĕ кайăк шавĕпе тулчĕ. Ку ĕнтĕ хĕл каçнă вĕçен кайăксемсĕр пуçне кăнтăрта хăнара пурăннисем те таврăннине, тăрăшсах хăйсен кунти пурнăçне майлаштарнине пĕлтерет.

Эпеçсем, улусри ытти ял çыннисем пекех, çуркунне тырă ытларах акса хăварма тăрăшрĕç, çу каçа выльăх нумайрах ӳстерсе самăртма ăнтăлчĕç. Ара, сунар вăл сунар та-ха, пашалу-капăртма таврашне те çиес килет. Çинех тата сунар вăл иккĕлле япала: хăш чух ăнать, хăш чух вăрмантан пушă алăпах таврăнатăн. Хĕлле тата çил-тăман эрни-эрнипе алхасни те пулкалать. Ун пек чухне кĕлетре пайта çук кил-йышăн шăл шаккасси кăна юлать. Ампарта тырă пур тăк вара унашкал пушă эрнесем ним те мар.

Ку хутĕнче çураки палăрмаллах хăвăрт та пахарах иртрĕ. Ку ĕнтĕ Эпеçле Асан çине тăрса тăрăшнинчен те нумай килчĕ. Вĕсем ака пуçĕ валли тимĕр тĕрен нумай туса пачĕç те çакă суха ĕçне самай çăмăллатрĕ. Акасса ытларах пăтă валли вирпе пăри, çăкăр-пашалу валли ырашпа тулă, лаша çитерме сĕлĕ акрĕç. Çармăссем тата пăрçана питĕ килĕштерчĕç.

Ака ĕçĕсене вĕçлесен авалхи йăлапа пур ялта та акатуй кĕрлерĕ. Эпеçре вăл çав тери савăнăçлă иртрĕ. Халăха уйрăмах çĕнĕ йышши тупăшусем кăсăклантарчĕç. Вĕсен шутĕнче — хĕçпе çапăçасси те. Чăн та, тупăшакансене чăн-чăн хеç тыттармарĕç. Ун вырăнне Керим ăсласа кăларнă суя хĕçсем — йывăрăшпа чăн-чăн хĕç чухлех таякан, анчах касман тимĕр тăрăхсем тыттарчĕç. Хурăмĕпе вĕсем хĕç пекех, кирлĕ пулсан тимĕрçĕсем вĕсене кĕске вăхăтрах туптаса çивĕчлетме пултараççĕ. Халăха уйрăмах çак çапăçусене Пинеслу хутшăнни тĕлĕнтерчĕ. Хăшĕсем пирвай ун çине пăхкаласа шăл йĕркелесе те илчĕç, ма кĕрет-ши ку кушак çури йытăсен хушшине текелерĕç. Çар ĕçне пĕрле вĕреннĕ йĕкĕтсем кăна хĕре чăн-чăнласах хирĕç тăма пултаракан вырăнне хурса йышăнчĕç. Анчах акă Пинеслу пĕр йĕкĕте парăнтарчĕ, теприне... «Ăт ача, — пуç хыçкаларĕç тин çеç-ха унран шăл йĕрнĕ арçынсем, — пулать-çке тĕнчере...» Кĕçех хĕрпе çапăçас текенсем юлмарĕç те.

— Ну, тата кам Пинеслуна хирĕç тухать? — ыйтрĕ ăмăртăва ертсе пыраканĕ.

Шарлакан пулмарĕ.

— Тен, пирĕн элтепер тухĕ? — уçă сасăпа ыйтрĕ хĕр.

Пурте Керим енне çаврăнса пăхрĕç. Ара, вăл-çке-ха чăвашсен элтеперĕ. Керим пĕр хушă аптраса тăчĕ. Çук, тытăçуран хăранипе мар.

— Пинеслу, эсĕ ĕнтĕ виçĕ çынпа çапăçрăн. Çавăнпа эпĕ санпа, ĕшеннĕ çынпа тытăçни вăл тĕрĕсех пулмĕ, — терĕ Керим.

Халăх элтепер сăмахне тĕрлĕ йышăнчĕ. Пĕрисем ăна ырласа тем калакаларĕç, теприсем шанмасăр кулкаларĕç.

— Эпĕ пĕртте ывăнман! Эпĕ халĕ шĕпах хĕрсе çитнĕ, — çине тăчĕ Пинеслу.

Кур-ха эсĕ ăна, епле хăюлланса кайнă вăл юлашки вахăтра. Аслă Пăлхартан кунта килсенех çынпа калаçма именетчĕ, ялан пуçне пĕксе çӳретчĕ. Халĕ, курăсан, улусри иккĕмĕш çынна тытăçăва чĕнет. Керимăн мĕн тăвас — килĕшмех тивет. Çын куçĕнче ӳксен вăл элтепер пулма та пăрахать.

Пинеслупа умĕн çапăçнă йĕкĕт «хĕçне» илсе Керим ăна хирĕç пырса тăчĕ, хĕре куçран тĕсесе пăхрĕ. Тĕлĕнмелле! Пинеслу пĕртте хура куçлă мар иккен. Вăл хура кăвак куçлă! Кăвакки хĕр пăлханнă самантсенче кăна палăра пуçлать пулмалла. Пĕр палăрсан вара еплерех йăлтăраса-çиçсе тăрать!

Çапах мĕншĕн-ха вăл Керимпа тупăшасшăн? Тепĕр тесен, халĕ ĕнтĕ кун пирки шухăшламалли самант мар.

Акă Керимпа Пинеслу пĕр-пĕрне пуç тайрĕç та икшер утăм каялла чакрĕç. Унтан, ăмăртăва ертсе пыраканĕ алă сулса вĕсен хушшинчен тухсан, хул пĕр-пĕрин патнелле çывхарчĕç. Унччен те пулмарĕ, Пинеслу малалла пĕр сикĕм турĕ те «хĕçне» Керим çинелле темле чалăшшăн, сылтăмран-çӳлтен сулахаялла туртса сулса ячĕ. Керим ăна «хĕçĕпе» хирĕç çапса аран сирсе ĕлкĕрчĕ. Ара, унашкал çапнине сирсе ямашкăн малтанах хатĕрленсе тĕрсан та çăмăл мар. Кур-ха эс ăна, хĕр упраç темерĕн, епле сулмаклă сулчĕ тата, Керим аллинчи хĕç кăшт çеç тухса ӳкмерĕ. Çу-ук, ку çынпа шăли-вали тытăçмалла мар. Хайхи Керим айккинелле пăрăнанçи туса Пинеслу тимлĕхне кăшт улталарĕ те сасартă каялла сиксе ăна сулахай енчен пилĕкрен çапма хăтланчĕ. Кун пек çапни те хӳтĕленме меллех мар. Анчах Пинеслу Керим «хĕçне» çăмăллăнах сирсе ячĕ хăй çийĕнчех Керима «хĕç» вĕçĕпе хырăмран чышма хăтланчĕ. Аван çапăçать, мур илесшĕ! Хутран-ситрен тапăннипех ăна парăнтараяс çук. Керим вара пĕр чарăнмасăр тăватă-пилĕк хут çапма та, чышма та хăтланса пăхрĕ. Пинеслу пур çапăва та сирсе яма ĕлкĕрсе пычĕ. Маттур, шеремет, ах маттур! Анчах тытăçу мĕн чухлĕ ытларах тăсăлать, Керимăн çарăç сумĕ çавăн чухлĕ чакса пырать-çке. Вара элтепер «хĕçĕпе» вĕçĕмсĕр пăтратса тапăнса пычĕ-пычĕ те сасартăк хăй тавра çаврăнса Пинеслу айккинче пулса тăчĕ. Хĕр кун пек куçăма вăхăтра сиссе ĕлкĕреймерĕ. Керим вăл çаврăнса тăриччен мĕнпур вăйне пухса унăн «хĕçне» туртса çапрĕ. Пинеслу ăна тытса тăраймарĕ, аллинчен вĕçертсе ячĕ. Элтепер, сусăрлатасран асăрханса, хĕре «хĕçĕпе» çапмарĕ, ун çине сиксе ӳксе ăна çĕре персе антарчĕ, кăкăрпа кăкăрăн урлă выртса пусса лартрĕ. Тем пулчĕ ăна çак самантра, вăл Пинеслуна куçран çывăхран çывăх пăхрĕ те темле авăра чăмрĕ тейĕн. Çав хушăрах тата кăкăрĕпе хĕр час-час сывланине, унăн чĕри епле тăпăлтатса тапнине те туйрĕ пек. Пĕр самант, пĕр кĕске самант çеç шухăшласа илчĕ вăл çакăн çинчен, анчах Пинеслуна йĕкĕт айĕнчен çĕлен пек авкаланса тухса тармалăх çав вăхăт та çитрĕ. Çакна курсан халăх ăна мухтаса сĕрлесе илчĕ. Эй, ара, хĕрӳ-качку, капла намăс курма та пулать-иç! Керим Пинеслуна айккинерех пăрăнма памарĕ, çĕр çинченех тапса сикрĕ те ăна икĕ уринчен те туртса тепре ӳкерчĕ, вара ниме пăхмасăр çĕр çине пусса выртрĕ. Темле тапаланчĕ пулин те Пинеслу хальхинче ун айĕнчен тухаймарĕ. Ăмăртăва ертсе пыраканĕ элтепер çĕнтерни çинчен пĕлтерчĕ.

Керим хĕре вĕçертрĕ, вăшт кăна сиксе тăчĕ, тăма пулăшас тесе ăна алă паче. Анчах Пинеслу та хăех çăмăллăнах тăчĕ. Тин кăна-ха вăйлăн та çулăмлăн курăннăскер вăл каллех пуçне усрĕ, вара никам çине пăхмасăр айккинелле пăрăнса утрĕ. Тек акатуйра ăна никам та курмарĕ. Мĕне пĕлтерчĕ ку? Нивушлĕ Пинеслун çав териех Керима çĕнтерес килнĕ? Анчах çавнашкал шанчăк унăн пулма та пултарайман, çакна хĕр хăй те ăнланнах ĕнтĕ. Эппин мĕншĕн-ха вăл куншăн çав тери хурланчĕ? Çак ыйту Керим пуçĕнчен кун каçа та тухма пĕлмерĕ. Вара вăл уяв хыçсан сим пыл ĕçме те юлмарĕ, ăш хыппине лăплантарма тесе пĕр алтăр сăра ӳлĕнтернипех çырлахрĕ те çула май Пинеслу патне кĕрсе тухас шутпа килне васкарĕ.

Керим пырса кĕнĕ чухне Пинеслу картишĕнче Улайккапа ун умне кукленсе ларсах тем пуплешетчĕ. Лешĕ пуçне чалăштарнă та, тем ăнланнă пек, хар хăлхине тăратса хуçине тимлесех итлет. Ют çын пырса кĕрсен те вăл пĕр-иккĕ хамлатса хуçине асăрхаттарнипех çырлахрĕ. Çапла ĕнтĕ, сунар йытти шавлама юратмасть. Тепĕр тесен, Керима вăл аван паллать, ма тесессĕн çар ĕç вĕрентĕвĕ хыççăн элтепер час-часах Пинеслупа пĕрле таврăнать.

Керим кĕнине курсан Пинеслу вăшт кăна тӳрленсе тăчĕ, хăйне çарăç евĕр тыткалама тăрăшрĕ.

— Пинеслу, темскер ăнланмарăм-ха, эсĕ мана кӳрентĕн-им? — тӳрех ыитрĕ Керим.

— Çук-çке, шухăшра та пулман, — йăвашшăн хуравларĕ Пинеслу.

— Апла ма уява юлмарăн? Халăх унта халĕ те савăнать-ха.

— Ман ĕнтĕ мĕн савăнмалли? — пуçне усрĕ хĕр. — Керим элтепер, хăвах пĕлен, эпĕ айăпа кĕнĕ хĕр. Юрать сиртен виçсĕртен пĕри те çакна аса илмест, сăмах та сармасть. Тавах сире уншăн. Анчах эпĕ хамăнне хам пĕлетĕп-çке. Ун чухне пулса иртни манăн чĕререн, чунран, пуçран самантлăха та тухмасть...

Пинеслу сасси кĕç-вĕç йĕрсе ярасла чĕтренсе тухрĕ. Çавăнпах пулĕ хĕр шăпланчĕ, хăйне алла илсе лăпланма тăрăшрĕ.

— Эс кирлĕ мара ан сӳпĕлтет, — хĕрсене еплерех йăпатмаллине пĕлменрен каларĕ Керим. — Пулса иртнинче эсĕ пĕртте айăплă мар. Уншăн тĕрĕссипе эпир, Аслă Пăлхар арçынĕсем, Юсуфпа иксĕмĕр уйрăмах айăплă. Хӳтĕлеймерĕмĕр сире...

— Эсир мĕн пултарнă таран çапăçнă, ман инкекре сирĕн айăп çук, — кăмăлне хытарнăран типпĕн хуравларĕ Пинеслу.

— Çапах та ăнланаймастăп, апла мĕншĕн уява пăрахса кайрăн? Нивушлĕ эсĕ темле пулсан та мана çĕнтерме тĕллев лартнă?

— Керим элтепер, те ăнланăн ĕнтĕ... Мана эсĕ парăнтарни мар, пач урăххи хурлантарчĕ. Пĕлетĕн-и, эпĕ пĕр япалана ăнланса илтĕм: енчен эпĕ хамран мăшкăлланă ирсĕрсене шыраса тупсан та, вĕсене тавăраймасса пултаратăп-çке. Ма тесессĕн ахăртнех вĕсем те çапăçма ăста. Ахаль çынсем мар-иç, нумай-нумай çĕршыв çарĕсене çĕнтернĕ çарăçсем. Манăн вара çав путсĕрсене тем тесен те тавăрмаллах. Унашкал çынсен çĕр çинче çӳремешкĕн ирĕк пулмалла мар.

Апла иккен-ха. Авă мĕнле ĕмĕтпе пурăнать çак пăхма ытла вăйлах та мар, анчах чунĕпе çирĕп те хăватлă пике. Çапла, пике. Чăн-чăн пике. Çакна Керим паян çав тери уççăн та çивĕччĕн ăнланчĕ. Унăн чĕри таппине туяс таранах.

— Эсĕ çав çынсене шырама каясах тетĕн-и? — ыйтрĕ Керим çенĕк картпашки çине вырнаçса ларнă май.

— Çапла, каясах тетĕп, — пуç сулса çирĕплетрĕ Пинеслу. — Вăт тир сутса укçа пухăп та çула пуçтарăнăп. Паян эсĕ мана çапла çăмăллăн парăнтарнине пăхмасăр.

— Ну, парăнтарасси çăмăллăнах пулмарĕ-ха, эсĕ маттур çапăçрăн, — мухтаса илчĕ Керим. — Тата уншăн çав териех пăшăрханма кирлĕ мар. Ху пĕлен, мана йĕкĕтсем те парăнтараймаççĕ. Эпĕ çар ĕçне мĕн пĕчĕкрен вĕренсе ӳснĕ. Хан ывăлĕсен пурин те çапăçма пĕлмелле пулнă. Çула пуçтарăнасси тесен... Эсĕ хăвăн ăçта çити кайма тивнине чухлатăн-и? Миçе çĕршыв урлă тухма, миçе халăх хушшипе иртме тивĕ.

— Пулин, — хăйĕннех печĕ Пинеслу. — Урăхла пурнăç маншăн çук.

— Ма çук? — хăй сисмесĕрех сасартăк хĕрсе кайрĕ Керим. — Качча тухăн та ак ача çуратăн, паттăр та маттур йĕкĕтсем ӳстерсе çитĕнтерĕн. Вара çав ăнсăртран пулса иртнĕ хурлăх та майĕпен манăçа тухса пырĕ. Ман анне калатчĕ, вăхăт пур хуйха та пусарать тетчĕ. Ку чăнахах çапла. Пирĕн Юсуфпа иксĕмĕрĕн те, авă, мĕн тери пысăк хуйхă. Çапах эпир майĕпен этем ретне кĕрсе çитрĕмĕр, чуна ялан шуйхатса тăракан асаилĕве халăхăмăршăн ĕçлесе пусарма тăрăшатпăр.

— Мĕн пирки пуплетĕн эсĕ, элтепер? — кĕç-вĕç йĕрсе ярас пек хуравларĕ те Пинеслу, куçĕнчен кĕç-вĕç куççуль тумламĕсем патлатса анасса сиссе çенĕке кĕрсе тарчĕ. — Каçар, элтепер, — терĕ шалтан, вара алăкне шалтлаттарсах хупса хучĕ.

Эх-ха-хай та çав, анчах мĕн калăн. Кашнин хăйĕн хуйхи, хăйĕн пурнăçĕ. Керимăн çак самантра пӳрте кĕрес, Пинеслуна ыталаса илсе пăчăртас, чун-чĕререн тухакан ăшă сăмахсем тупса лăплантарас килчĕ. Анчах тем тытса чарчĕ-чарчех ăна. Çук çав, Пинеслу пăшăрханăвĕнче тем тĕрĕсси те пурах. Хĕрпе мĕн пулса иртнине пĕле тăркач ăна ыталаса илесси те иккĕленӳллĕ. Эс айăплă мар тесе калас, тата сăмахĕ те ку тĕрĕсех ĕнтĕ. Анчах ыталаса лăплантарма тесен çав асаилӳ чун хĕрӳлĕхне самантрах пăш кăна сивĕтет, мунча чулĕ çине алтăрпа шыв сапнă пекех.

Акатуй хыççăн тепĕр куннех Керим элтепер суйласа илнĕ арçынсем Атăлпа Чулхулана кайма хатĕрлене пусларĕç. Улусĕпе пĕтĕмпе çĕре яхăн çын пухма тиврĕ. Тем пек тăрăшса шутласан та палăртнă ĕçсене унран сахалрах йышпа тума май çукки курăнчĕ. Уйрăмах кĕсменçĕсем нумай кирлĕ пулчĕç. Йышĕ тарама-ха, анчах çавăн чухлĕ вăй питти арçын, вĕсемпе пĕрлех тата суту тума ăста çынсем кирлĕ чухлĕ тупмашкăн улусра хĕнтерех иккен-ха. Пысăках мар-ха çав вăл, халăх та унта хальлĕхе йышлах мар.

Эх, çав Шупашкар пуçĕсем хăйсене уйрăм тыткалани пĕтерет-çке. Çав хулана Чăваш улусĕн тĕп хули тăвас тăк улусне те Пăлхар-чăваш çĕршывĕ теме юрĕччĕ-и, тен. Юсуф кун пирки мĕн чухлĕ шухăшламан-ши? Вăл Шупашкарти Няка тимĕрçĕпе туслă Эпеçе те хулана тимĕр-тăмăр туянма кайсан унти халăх ку тĕлĕшпе мĕн шутланине тĕпчесе пĕлкелеме хушрĕ. Эпеç каласа панă тăрăх, хулари чăвашсен ытларахăшĕ хăйсен çĕршывне туса хурас шухăшпа килĕшме те хатĕр иккен. Анчах хула пуçĕсем çакна татăклăн хирĕçлеççĕ. Вĕсен шучĕпе, кунти чăвашсемшĕн вăйлă вырăссен хӳттинче пурăнни лайăхрах. Таврара халĕ вырăссенчен хăватлăрах вăй çук имĕш, вĕсем Уксах Тимĕрпе те татуллă, пĕр-пĕринпе хирĕçмеççĕ. Ку кăна мар, Шупашкарта çӳрекен сăмаха ĕненсен, Уксах Тимĕр Аслă Пăлхара та вырăс кнеçĕсем ыйтнипе аркатса тăкнă-мĕн. Çапла майпа вырăссем пăлхарсене Чулхулана тапăннăшăн тавăрнă пулать. Тен, сăмахĕ тĕрĕсех те. Юсуф пăлхарсем Чулхулана кайса аркатнăшăн ашшĕ пăшăрханса-ӳпкелешсе калаçнине те, çакă вăл пĕтĕмпех Мамай хĕтĕртнипе пулса иртнĕ тенине те илтнĕ. Çапах Юсуф та, унăн шăллĕ Керим та, харпăр хăйне хӳтĕлеме пултаракан çĕршыва еплерех йĕркелемеллине ăнланаканскерсем, ку ĕçе вăйлă хуласăр тума май çуккине лайăх пĕлеççĕ. Çавăнпа Шупашкарпа пĕрлешес шухăша пиччĕшĕпе шăллĕ асра тытсах тăраççĕ, улус пăртак вăй илсенех ку тĕлĕшпе ĕçлеме шутлаççĕ. Паллă-çке-ха, пуян çын чухăнпа туслашасшăнах мар. Халăхсем те çаплах. Эппин Шупашкарпа çывăхланас тесен пирвай унăн шайне çитмелле, унран иртсе кайсан тата аванрах.

Хальлĕхе вара кашни ялтан хĕл каçа пухнă паха тирсем тиенĕ лавсем Атăл хĕррине çул тытрĕç. Эпеçрен каякансем хушшинче Пинеслу та пур. Керим хушнипе Атăлпа Чулхулана çула тухакансен пурин те тĕрлĕ çапăçу хатĕрĕ илмелле. Пинеслуна элтепер ухă тата çĕмренпе тулли йĕнĕ илме каларĕ. Уххи çарăçсем валли тунăскер, сунар уххинчен самай вăйлăрах перет.

Атăл хĕрринче вĕсене парăслă пилĕк баркас кĕтсе тăнă ĕнтĕ. Пĕтĕм тавара вĕсем çине аран вырнаçтаркаларĕç. Вара каçа пăхмасăр çула тухрĕç. Çил майлăрахах пулнипе тӳрех парăс çĕклерĕç, унсăр пуçне баркасăн икĕ енĕпе пилĕкшер кĕсменçĕ авăсса пыраççĕ. Кĕсменçĕсем икĕ черетлĕх те пур, çакă баркассене пĕр чарăнмасăр ишме май парать.

Атăл анаталла хытах юхмасть, çапах юхăма хирĕç кайма парăспа та çăмăл мар. Çĕрĕн-кунĕн ишсе те Чулхулана виççĕмĕш кунне тин çитрĕç. Караван çыннине пуринчен ытла çул çинче нимĕнле пăтăрмах та пулманни савăнтарчĕ. Вырăссем ушкуйниксем текен шывçи хурахĕсем курăнмарĕç те темелле. Сăр Атăла юхса тухнă тĕлте кăна, çавна пула шыв чылай анлăрах сарăлса выртнă тăрахра, караван çывăхне темиçе вак кимĕ çывхаркаларĕ. Анчах вĕсенче ларакан арçынсем хурахсем пек туйăнмарĕç. Вĕсен хĕç-сăнă таврашĕ те çукчĕ. Чăн та, вĕсем пулăçсем те марччĕ. Эппин мĕн туса çӳреççĕ-ши? Тепĕр тесен, кун пирки мĕн шухăшламалли, мăн Атăлпа кам тата мĕн сăлтавпа кăна çӳремест-тĕр.

Ятарласа тенĕ пек, чăвашсен караванĕ Чулхула ярмăрккине шăп ирпе, суту-илӳ кĕç-вĕç пуçланас умĕн çитрĕ. Караван пуçĕ Керим, вырăсла аванах пĕлекенскер, ярмăркка хуçисемпе суту вырăнĕ, вырăн укçи тӳлесси пирки хăвăрт калаçса татăлчĕ. Вара чăвашсем çул çинче ывăннине пăхмасăр баркассенчи тирсене çыран çинчи пĕр хӳтлĕхе йăтса куçарчĕç. Çар хатĕрĕсене баркассен тĕлне кĕççепе лайăх кăна витсе пытарчĕç, киммисене хушнă вырăна — аяккарахри чăлла кайса чукун юпасенчен кăкарчĕç, вĕсене сыхлама хурал хăварчĕç.

Суту-илӳ пуçланнă май таврара майĕпен шавлăрах та шавлăрах пула пуç-ларĕ. Анчах Керим тир сутма ирĕк памарĕ-ха. Вăл пурне те çул çинчен канма хушса хăварчĕ те хăй Пинеслупа ярмăркка курма кайрĕ. Пĕчченех çӳресшĕнччĕ те, хĕр унран ниепле те хăпмарĕ, манăн тĕрлĕ халăх çыннисем хăйсене мĕнле тыткалакнине пĕлес килет терĕ. Керим вара пасар тăрăх тĕрлĕ тир хакĕсене пĕлес шутпа çӳрерĕ. Астăвать вăл, Пăлхарти караван-сарайра пĕр япаланах тĕрлĕ сутуçă тĕрлĕ хакпа сутатчĕ. Пĕрисем кашни япаларан тупăш ытларах илес сĕмпе хак ӳстереççĕ, теприсем тупăша япалисене ытларах сутса пухас шутпа йӳнĕрехех параççĕ. Çавăнпа пирвай ыттисем тирсене мĕн хакпа сутнине те, тирĕсем пасарта нумаййи-сахаллине те пĕлес пулать.

Пинеслу вара халăха сăнаса çӳрерĕ. Аслă Пăлхар хулинчи Уксах Тимĕр тапăнас умĕнхи караван-сарайпа танлаштарсан кунти ярмăркка, паллах, пысăках та мар пек. Çапах кунта та ăçти кăна çынсем çук-тăр. Акă ирçесем, чăвашсем пекех, тискер кайăк тирĕсем сутма килнĕ. Кунтах çармăссем те пур, вĕсем пички-пичкипе пыл кăларса лартнă. Индипе Китайран, Багдадпа Истамбулран сутуçăсем вуçех çук пулмалла. Пĕтĕмĕшпе илсен ярмăрккара ытларах вырăссем хĕвешеççĕ. Хăшĕсем, темшĕн-çке, тайкаланса-сулланса утаççĕ, тăрсан-тăрсан çĕре тĕшĕрĕлсе анакансем те пур. Хăйсем тата çав хушăрах тем ăнланмалла мар кашкăрашаççĕ. «Тăванĕсем çак чирлĕ çынсене урама кăларса яма епле харамаççĕ-ши? — шухăшларĕ ăшĕнче Пинеслу. — Пăхаканĕсене те пулин пĕрле çӳретесчĕ».

Тавар тесен, чăнах та, ярмăрккара тĕрлĕ япала чылай. Пинеслуна уйрăмах йĕтĕн пусма, сахьян сăран килĕшрĕ. Вĕсенчен çул çӳремелли паха тумтир çĕлеме пулать. Атă-пушмак вара хатĕрри туянма та юрать. Ăна сăмала витернĕ чĕр çиппе çĕленĕ, тĕпне йĕс пăта çапса çирĕплетнĕ. Чăн та, ăна-кăна туяниччен тир сутса укçа тумалла-ха. Çакна аса илсе Пинеслу та тир хакĕсемпе те, ытти япаласеннипе те кăсăкланма тытăнчĕ. Анчах вырăсла пĕлменни касать. Пинеслу пĕр-икĕ çĕрте те сутуçăсемпе пуплешсе пăхма хăтланчĕ, лешсем вара «не понимаю» тесе çеç тăраççĕ. Керим каланă тăрăх, ку вăл «ăнланмастăп» тенине пĕлтерет иккен. Ак хайхи, çула пĕччен тухсан Пинеслун мĕн тумалла? Самарканта çитиччен, каллех Керим каланă тăрăх, нумай тĕрлĕ хапăх çĕрĕпе тухма тивет, вĕсен вара кашнин хăйĕн чĕлхи тет. Ма çапла-ха вăл, ма тĕнчери пур халăх та пĕр чĕлхепе калаçмасть? Тата çĕр çинче пуриншĕн те пĕр çĕршыв пулинччĕ. Ун чухне нимĕнле вăрçă-харçă та тухмалла мар пек. Епле аван пулĕччĕ пурăнма?

Керимпа Пинеслу чăвашсем патне таврăннă тĕле хĕвел чылай çӳле хăпарнăччĕ ăнтĕ. Çавăнпа пирвай кăнтăр апачĕ тăвас терĕç. Апатланнă май суту ĕçне еплерех йĕркелесси, хаксем пирки калаçса татăлчăç. Вырăсла чухлаканнисене суту сĕтелĕ умне тăратрĕç, ыттисем парса тăраканнисем пулчĕç. «Ĕçсĕр юлнисен» вара лайăх кăна канмалла. Вĕсенчен ытларахăшĕ — кĕсменçĕсем. Килелле çул анаталла та-ха, çапах авăсмалăх пур. Çинех Керим элтепер кунтан тем те пĕр туянса каясшăн. Эппин баркассем каллех тулли пулĕç.

Кун çурăра хайхи тирсене сутса та пĕтерчĕç. Кунта ытларах вырăссем кăна та-ха, анчах вĕсем таçтан та килнĕскерсем иккен. Нумайăшĕ çав тери пуян, майрисене чи хаклă тирсенчен кĕрĕк çĕлесе пама хатĕр. Теприсем тата кунта туяннă тире кӳршĕри çĕршывсене кайса тепре сутаççĕ-мĕн. Кур-ха вĕсене, çапла майпа та услам тума пулать-çке. Тĕлĕнмелле, этем тени тупăш илессишĕн мĕн кăна ăсласа кăлармасть пулĕ?

Тата тепĕр кун кирлĕ тавар туянассипе иртрĕ. Япалисене вара Керим мĕнлине кăна пухмарĕ пулĕ. Йĕппе çипрен пуçласа тем тĕрлĕ пусма, çава-çурла, кантăк таранах. Уйрăмах Керим пĕрер пичке çутă тата хĕрлĕ тĕслĕ шыв туянни тĕлĕнтерчĕ.

— Мĕн тума кирлĕ кун пек шыв? — ыйтрĕ Пинеслу.

— Пасарта ӳсĕрсене куртăн-çке, — ăнлантарчĕ Керим. — Çак шыва ĕçнипе ӳсĕрĕлнĕ вĕсем. Çутă эрех теççĕ ăна. Ак ку вара — хĕрлĕ эрех.

Хĕрлĕ эрех тесен Пинеслу ăнланать-ха. Çутă эрех вара мĕн япали? Тата мĕне пĕлтерекен сăмах вăл «ӳсĕр» тени?

— Пинеслу, пĕлетĕн-и, çын çак çутă эрехе ĕçсен минресе каять, тăнсăр пулать, унăн алли-ури çемçелет те вăл сулланма тытăнать, нумайрах ĕçсен утайми те пулать, выльăх пек ăçта килчĕ унта выртса çывăрать, — ăнлантарчĕ Керим. — Теприсем вара хĕрсе каяççĕ те çапăçма пăхаççĕ, хăйсем мĕн тунине те ăнланма пăрахаççĕ.

— Элтепер, апла эсĕ ма укçа парсах туянтăн çав усал шĕвеке? Ма илсе каятăн ăна хамăр пата? — тĕлĕнчĕ Пинеслу.

Вĕсен тавлашăвне ыттисем те тимлесе тăнларĕç. Нумайăшĕ чунра хĕрпе пĕтĕмпех килĕшрĕç. Çавăнпа Керим халĕ ĕнтĕ пурне те ăнлантарчĕ.

— Туссем, — терĕ вăл, — эпир тĕрлĕ халăхпа кӳршĕллĕ пурăнатпăр. Халĕ вĕсенчен чи вăйлисем — вырăссем. Вĕсемпе пирĕн пĕрре çеç мар калаçусем ирттерме тивĕ. Вĕсен йăлипе вара туслă калаçусем хыççăн çутă эрех ĕçсе савăнмалла. Тата, ĕненĕр, ăна ытлашши ĕçмесен вăл чăнах та чуна çăмăллатать, кăмăла çĕклет теççĕ. Ну, хамăр тепĕр чух уявсенче хĕрлĕ эрех ĕçнĕ пекех. Е чăвашсем çим пылпа сăра ĕçнĕ хыççăнхи пек. Кашни япалан чикки пур, унран иртмесен пурте йĕркеллĕ пулĕ — çавă çеç.

Те килĕшрĕç унпа чăвашсем, те килĕшмерĕç, анчах эрех пичкисене кимĕ сăмси айнех пытарса лартрĕç.

Тепĕр ир чăвашсен караванĕ хĕвелтухăç кăшт хĕрелсенех çула тухрĕ. Баркассем пĕрин хыççăн тепри пыраççĕ. Малти кимĕ çине те, кайри çине те Керим чи вăйлă тĕкĕрĕçсене вырнаçтарчĕ. Варринчи кимĕсенче ытларах хĕçпе лайăх çапăçакансем. Пинеслу ăна та, кăна та пултарать, анчах Керим ăна тĕкĕрĕç шучĕпе кайри кимме ларма хушрĕ.

Атăл юхăмĕ вăйлах мар пулин те анаталла çул пĕрех кăшт çăмăлрах. Сăр юхса тухакан юппа караван тепĕр кун ирпе ирех çитрĕ. Ак тамаша! Унччен те пулмарĕ кунта таçтан темиçе кимĕ ишсе тухрĕç те караван çулне пӳлсе хучĕç. Çавăнтах вĕсенчен пĕрисем малти баркаса, теприсем — кайрине тапăнчĕç. Ыттисем вара варринчи баркассем çинчи чăвашсене юлташĕсене пулăшма пыма чăрмантарчĕç. Паллă ĕнтĕ, каярах вĕсен хăйсен те çапăçма черет çитмелле.

— Тĕкĕрĕçсем, хурахсене çывăха ан ярăр! — пурте илтмелле кăшкăрчĕ Керим.

Пинеслупа тепĕр тĕкĕрĕç кăна ахаль те чухлаççĕ-ха. Вĕсем тăнăçлăрах пултăр тесе кимĕ тĕпне чĕркуçленсе ларчĕç те ухă авăрласа Пинеслу хурахсен сулахай киммине, юлташĕ — сылтăммине тытса пыракансене тĕллерĕç. Ушкуйниксем персе çитермелĕх хушша çывхарчĕç кăна — Пинеслу çĕмренне кăларса та ячĕ. Кимме тытса пыракан тĕреклĕ арçын çавăнтах кăкăрне çатăрласа тытрĕ, çĕмрене ӳтрен туртса кăларма хăтланчĕ. Анчах кăлараймăн! Çапăçмалли çĕмрен вĕçне Эпеç вăлта пек качăласа тăвать, çавăнпа вăл пыл хурчĕн сăнни пекех, кĕрессе кĕрет, анчах каялла тухмасть. Туртса кăларасах тесен пĕтĕм сенкерлесене, ӳте ватса кăлармалла. Эппин, çĕмрен лекнĕ çын тек пĕрех çапăçаймĕ... Пинеслу, паллах, халĕ уни-куни шухăшласа тăмарĕ, уххине хăвăртрах тепре авăрларĕ те тăрса пыракан арçынна тĕллерĕ. Лешĕ кимĕри хурахсен асли пулас, алă сулкаласа ыттисене пĕрех май тем хушать. Сасартăк ăна та Пинеслу çĕмренĕ хырăмран пырса тăрăнчĕ те хурах çавăнтах пăнкăлт тĕшĕрĕлсе анчĕ, кимми пысăках мартан шывах пуç хĕрлĕ чăма пачĕ. Кимĕри çынсен халĕ ĕнтĕ чăвашсене тапăнас шухăш мар, вĕсем хăйсен аслине çăлас тесе тăрмашма пикенчĕç. Çак хушăра Пинеслу юлташĕ те тепĕр кимĕ çинчи аслине çĕмренпе кăкăртан вирлех лектерчĕ. Унпа пĕр самантрах ушкуйниксен ытла çывăх çывхарнă киммине кĕсменçĕсем кĕсменĕсемпе тĕксе айккинелле пăрса ячĕç. Çак самантпа усă курса Пинеслупа юлташĕ тата тепрер çынна амантма ĕлкĕрчĕç. Малти баркас çинчи тĕкĕрĕçсем те тапăнакансене тĕл лектерчĕç пулас, ушкуйниксем нимĕн тума пĕлмесĕр киммисене пĕр вырăнта çавăркаласа тăчĕç. Çакна кура варринчи баркассен çулне пӳлекенсем те аптрарĕç, унтан юлташĕсене пулăшма васкарĕç. Ара, халĕ ĕнтĕ шывçи хурахĕсен чăвашсен караванне тапăнасси çинчен мар, аманнă юлташĕсене мĕнле те пулин çăласси çинчен шухăшлама тиврĕ. Вĕсене хăвăртрах çырана кăлармалла-çке, эмелçĕ патне илсе çитермелле. Караван кĕсменçисем вара тата вăйлăрах авăсма тытăнчĕç, хăрушă вырăнтан май килнĕ таран аяккарах тарса ĕлкĕрме тăрăшрĕç.

Анчах тарса хăтăлма май килмерĕ. Ку тăрăхра ушкуйниксем йышлă пулас çав. Вăхăт нумай та иртмерĕ, баркассен çулне пӳлме таçтан тепĕр ушкăн кимĕ тухрĕ. Ку хутĕнче хурахсем ытла та нумаййăн çывхарчĕç, вĕсене çĕнтересси Керима та иккĕленӳллĕн туйăнчĕ. Çак самантра кĕтмен çĕртен тӳпере пысăк шурă акăш курăнса кайрĕ. Вăл баркассемпе кимĕсен капланăвĕ çийĕн сăнаса тенĕ пек виçĕ çаврăм турĕ те сасартăк ушкуйниксем çинелле чул пек персе анчĕ, шыв сийне çитесси темиçе хăлаç юлсан çеç çунаттисене сарса ячĕ те каялла вĕçсе хăпарчĕ. Çавна пула кимĕсем пыракан вырăнта хăрушла çавра çил тухрĕ.

Вăл кĕске вăхăт çеç ахăрашрĕ те-ха, ушкуйниксен киммисене çав хушăра та пурне те тенĕ пекех чăмпăлт кăна ӳпĕнтере-ӳпĕнтере пăрахрĕ. Вĕсенче ларса пынă хурахсем хăшĕсем çыран патнелле ише пуçларĕç, теприсем çăлма-пулăшма ыйтса кăшкăрашрĕç. Чăвашсем ăна-кăна пит юплесе тăмарĕç, май килнĕ чухне инкеклĕ вырăнтан хăвăртрах хăпма тăрăшрĕç.

Сывлăш çавăрса ярсан Керим тӳпене пĕтĕм тавралла пăхса çаврăнчĕ. Анчах шурă акăш ниçта та курăнмарĕ. Вăл кунта пулман та тейĕн.

Шупашкар патне çывхарнăçемĕн умра сулă хыççăн сулă курăнма тытăнчĕ. Ахăртне, вĕсем Сăр тăрăхĕнчи вăрмансенчен тухаççĕ. Шупашкар çыранĕнче вара вуншар арçын çав сулăсене кăларса пĕренесене шаршанласа купалать. Çапла, ӳсет хула, сарăлать, вăйланать. Юсуф улусне унпа тупăшма йывăр пулать. Анчах ма-ха тупăшмалла вĕсен, чăваш хулипе чăваш улусĕн? Ма пĕр чăмăра чăмăртанса пурăнмалла мар? Хулана шыв енчен тимлесе пăхса иртнĕ май Керим çакăн çинчен вĕçĕмсĕр шухăшларĕ.

Анчах акă ĕнтĕ тăван пулса тăнă вырăн та курăнса кайрĕ. Чăвашсем караван таврăнасса пĕлнĕ пулас, ăна кĕтсе илме çырана вуншар çын тухса тăнă. Çапла ĕнтĕ, шывпа çӳрекенсем çинчен çĕр çинче темле майпа-çке пĕлсех тăраççĕ. Кĕтме тухнисем хыçĕнче инçех те мар лавсем курăнаççĕ. Хăшĕсене кӳлсе те тăратнă ĕнтĕ, теприсене кӳлме тытăннă. Çавна май баркассем çитсе чарăннă-чарăнманах вĕсене халăхпа пушатма та тытăнчĕç.

Тăван вырăна таврăннăшăн ыттисемпе пĕрле Пинеслу та хытă савăнчĕ. Атăл çинчи ирхи çапăçу та вуçех пулман пек туйăнчĕ ăна çак самантра. Тата вăл хăй туяннă япаласем, вĕсем ăна кĕçех инçе çула тухма май парасси çинчен шухăшларĕ. Шухăшласса шăхăшларĕ те çав, темшĕн ăна çакă пĕртте хĕпĕртеттермерĕ.

Чăваш улусĕ майĕпен-ерипен вăй илсе пычĕ, тĕрекленчĕ. Халĕ ĕнтĕ Юсуф ханăн кашни ялтах тенĕ пек турхансем пур. Вĕсем ахаль хресченсем йышши мар, çĕр çинче чакаланмаççĕ, сунарпа аппаланмаççĕ. Вĕсен тивĕçĕ — шанса панă ялта йĕрке тытса пырасси, курултайра палăртнă хырçа вăхăтра пухасси. Çавăнпа турхансем утпа çӳреççĕ, вĕсен çумра яланах хĕçпе ухă пур. Паллах, турхан ятне илме Юсуф хана пăхăнакан чи шанчăклă, хăюллă та вăйлă арçынсем кăна пултараççĕ.

Аслă Пăлхарти йĕркесене тĕпе хурса Юсуф Чăваш улусĕ валли те хăш-пăр саккунсем палăртрĕ. Вĕсене пур ялта та пĕлтерсе тухрĕç. Çав саккунсенчен пĕри вунулттăран пуçласа хĕрĕх пиллĕке çити арçынсен хан хушнипе çапăçăва кайма яланах хатĕр тăрасси. Анчах нумаййăнах пухăнĕç-ши вĕсем? Улусĕ пысăкрах пулсанччĕ. Шел, Шупашкар пуçĕсем кун пирки калаçасшăн та мар. Те вĕсем чăнласах хулана никам та тапăнмасса ĕненеççĕ, те вĕсен темĕнле вăрттăн шухăш пур — чее çынсене пĕлсе пĕтереймĕн. Аптранă енне Юсуф Эпеç ялĕнчен хăйне евĕр тĕркеç тума та шутласа пăхрĕ. Çук, апла та май килмест. Ялĕ ку хулаш тумалли вырăнта мар çав, ун тавра чăнкă çыран та, тарăн юханшыв та çук. Тата мĕн ĕнтĕ вăл, тĕркеç, карманпа танлаштарсан? Вĕçне шĕвĕртсе çума-çумăн тăратса тухнă вăрăм юпасем тăшман тапăнсан кар хӳнĕ чухлĕ пĕрех хӳтĕлеймĕç. Тăшман тени вара вăл хăçан та пулин килсе тухатех. Патшалăхсен пурнăç саккунĕ çавнашкал, Ав, Атăл леш енчен çармăссене Хусан тутарĕсем — темшĕн-çке унта пурăнакансене пурне те тутарсем теме пуçларĕç — киле-киле тустарни çинчен хыпарсем çитсех тăраççĕ. Хан ирĕкĕпе алхасса çӳреççĕ-ши вĕсем е хăйсене уйрăм хурахсем — кăна Юсуф пĕлмест. Анчах Хусан кунсерен вăй илсе пынине туять. Каплах пырсан унти хан станĕ çĕршыв шайне çитме те пултарĕ. Пĕр шутласан ăна та çĕнĕ Пăлхар патшалăхĕн ячĕ тивĕçме пултарать. Ан тив, унта тутарсемпе тутарланнă кăпчаксем чылай пухăннă тейĕпĕр. Мĕнех вара? Пăлхарсем пĕрех нумай йăхран тăракан халăх. Йышлах мар тутарсемпе кăпчаксем хăйĕн хушшине пăтрашăнса кĕнĕшĕн вăл аптрас çук.

Юсуф шухăшне пĕлнĕ пекех пĕррехинче Эпеçе Хусан ханĕн элчи Киям бек пырса çитрĕ. Тĕрĕссипе вăл Шупашкарта пулнă-мĕн те каялла таврăннă чухне çĕнĕ Чăваш улусĕн пуçĕпе те курнăçма шут тытнă. Хан элчи ылтăн çиппе эрешленĕ сарă пурçăн халат, йĕри-тавра ахах тирсе тухнă тӳпеттей, сахьян атă тăхăннă, пилĕкĕнчен турккăсенни пек кукăр хĕç çакса янă. Унăн урхамахĕн йĕвенĕпе йĕнерне те пăхăр тӳмесемпе илемлетсе пĕтернĕ. Хан ячĕпе пурăнакан Юсуф унпа танлаштарсан, тупата, хула чухăнĕ пек кăна курăнчĕ тем. Çапах элчĕ хĕйне питĕ типтерлĕ тыткаларĕ, çĕнĕ улус хуçине хисепленине пур майпа та палăртма тăрăшрĕ.

— Салам аликкĕм! — пилĕк авсах сывлăх сунчĕ кĕтмен хăна Юсуфа, унтан мăсăльмансен йăлипе ăна хул пуççинчен çăмăллăн ыталаса пите-питĕн икĕ енчен те сĕртĕнсе илчĕ.

— Аликкĕм салам! — хуравларĕ ăна Юсуф. — Ăçтан пирĕн пата лекме пелтĕн эсĕ, хаклă хăна?

Элчĕ хăй тин кăна-ха Шупашкарта пулни, унта вара çак таврара çĕнĕ улус йĕркеленнĕ тенине илтни çинчен каласа кăтартнă хушăра Юсуф хăнана тимлесе пăхса ларчĕ. Пăлхарла пит тасах капаçманнинчен те, сайра сухаллă шĕвĕр янахĕпе монголсенни евĕр хĕсĕк куçĕнчен те çынни ку пăлхар юнлĕ марри кĕретех. Тепĕр тесен халь тин мĕн тĕлĕнмелли? Юлашки çĕр аллă — икçĕр çул хушшинче мĕнле кăна халăх сӳремерĕ пуль ку тăрăхра? Çавăнпа вĕсем пĕр-пĕрин-пе йăла-йĕркепе те, юнпа та тахçанах пăтрашăнса пĕтнĕ ĕнтĕ. Пăлхар-чăвашсем хушшинче те авă çуттисем те, тĕксĕммисем те, тĕреклĕ сĕмсаллисем те, хĕсĕк куçлисем те туллиех.

Кĕçех Юсуф пулăшуçи пӳрте вĕри чей, кăмăс, унтан нӳхрепре пăр çинче упранакан така шăрттанне илсе кĕчĕ. Хайхи калаçу та çăмăллăнрах, уççăнрах юхрĕ. Хăна Хусан епле аталанни, Уксах Тимĕр аркатса тăкнă хуласенче пурăннă пăлхарсем ун тавра чăмăртанни çинчен каласа кăтартрĕ. Элчĕ сăмахĕ тăрăх, вĕсем халĕ хăйсене Хусан ханлăхĕ теççĕ. Хан шучĕпе унăн çĕрĕ анăçалла Сăр шывĕ таранах тăсăлать.

— Вăл мĕн, пире те хăйне пăхăнса пурăнакан çынсем вырăнне хурать-им? — ыйтрĕ Юсуф.

— Пирĕн хан эсир хăвăрах унпа пĕрлешессе шанать, — чеен хуравларĕ Киям бек. — Шупашкар пирки те çаплах шутлать. Анчах эпĕ унти пуçлăхсем вырăссем еннерех сулăннине туйрăм. Ку вара пирĕншĕн, пăлхарсемшĕн, ырă япала мар. Е эсĕ, Юсуф хан, Шупашкар хуçисемпе килĕшетĕн-и?

— Унашкал шухăш пуçра пулас тăк эпĕ Чăваш улусне те йĕркелесе ярас çукчĕ — пăртак кӳренчĕ Юсуф.

— Эпĕ те çапла шутлатăп, Юсуф хан, эпĕ те çаплах шутлатăп. Анчах.

Хăна калаçма чарăнчĕ те тăрăшсах вĕри чее уфлата-уфлата вĕрсе сивĕтме пикенчĕ, анчах сыпмарĕ, чей чашăкне сĕтел çине лартрĕ.

— Мĕн — «анчах»? — элчĕ сăмахне кĕтсе илейменрен ыйтрĕ Юсуф.

— Эс мана, Юсуф хан, каçар та, тӳррине тӳррĕн калам-и? — ирĕк ыйтрĕ элчĕ. — Çапах та эпир арçынсем. Тата тепĕр чух тӳррине калани сăлтавсăр ырланинчен усăллăрах.

— Чăн сăмахăн суйи çук, — килĕшрĕ Юсуф.

— Апла тесен... Пĕлетĕн-и, ман шутпа, сан улусу вăй илессĕн туйăнмасть. Эпĕ, сăмахран, унăн малашлăхне вуçех курмастăп. Эпир халь вун пиллĕкмĕш ĕмĕре кĕретпĕр ĕнтĕ. Таврара унта та кунта çĕнĕ хуласем ӳсе-ӳсе лараççĕ, кунран кун вăйланса пыраççĕ. Çар ĕçĕ те улшăннăçемĕн улшăнать. Пĕлетĕн-и, Юсуф хан, халĕ тĕнчери чылай патшалăх тар тенипе усă курать.

— Тар мĕнне пăлхарсем унчченех пĕлнĕ те-ха, — аса илтерчĕ Юсуф. — Хăватлă япала. Шел, хамăр тĕллĕн пурăнма пăрахнăранпа ун çинчен мана пуçларăмăр.

— Хăватлă пулмасăр. Çавăнпа халĕ хуласене чул карпа хӳтĕлеççĕ. Эпир те Хусанта пурăна киле çаплах тăвас терĕмĕр. Эс вара... Кунта сирĕн... — йĕри-тавра пăхкаласа илчĕ элчĕ.

Хăна шухăшне каласа пĕтермерĕ пулин те, Юсуф ăна лайăх ăнланчĕ. Тĕрĕсех калать-çке те вăл, тĕрĕсех кала-ать. Анчах мĕн тăвăн?

— Енчен эпир Шупашкарпа пĕрлешсен? — тахçанхи ĕмĕт-шухăшне пĕлтерчĕ вăл хăнана.

— Каларăм-çке, эпĕ шăпах унтан таврăнатăп. Шупашкар хуçисем Хусанпа та пĕрлешесшĕн мар. Сан Эпеçӳпе вара... Эсĕ хăв вĕсене пăхăнсан кăна. Анчах мана унта патшалăх шайĕпе шухăшлакан çын çук пек туйăнчĕ, — терĕ элчĕ. — Сана пăхăнма вĕсем, паллах, килĕшмĕç, ан та шан.

Пăртак кăмăспа чей сыпкаласа ларсан хăна пуçне чеен чалăштарчĕ те шăппăн каласа хучĕ:

— Пĕлетĕн-и, Юсуф хан, эпир те Хусан ханлăхĕн Чăваш тăрăхне туса хуратпăр. Сирĕн улусупа Шупашкара пĕрле илсен те пирĕн тăрăх унран калăпăшĕпе те, халăх йышĕпе те чылай пысăкрах пулать. Çав тăрăх пуçне ларма килĕшмĕн-и эсĕ? Ман шутпа, хăвăншăн та, Аллахшăн та çакă питĕ усăллă ĕç пулнă пулĕччĕ.

— Утсене ытла хытă хăваламастпăр-и эпир? — нимĕн хуравлама аптранăран каларĕ Юсуф.

— Çук, çук, Аллах курать, эпĕ никама хăваламастăп та, васкатмастăп та, — лăплантарчĕ элчĕ. — Пуçа шухăш пырса кĕчĕ те, лайăх çынна ма каласа пăхас мар терĕм, çавă çеç. Çапах эсĕ, Юсуф хан, шухăшласа пăх. Эпĕ пĕлнĕ тăрăх пирĕн хан сан аçуна питĕ лайăх палланă. Сана та вăл пысăка хурать, эсĕ пăлхарсене каллех çĕклеме тăрăшнине те ырлать. Çапах, пирĕн шутпа, эпир Хусан тавра чăмăртансан кăна вăй илме пултаратпăр. Çавăнпа эпĕ каланине, тен, пуç тавра лайăхрах çавăрттарса пăхăн, э? Эпĕ пăртакран ку çулпа татах иртĕп. Сан пата та кĕрсе тухăп. Паллах, хăв хирĕç мар пулсан. Ун чухне пайăрларах калаçăпăр, юрать-и?

Çапла татăлса уйрăлчĕç вĕсем. Хусан ханĕн элчипе мĕн çинчен пуплешнине Юсуф никама та, вăл шутра шăллĕне Керима та пĕлтермерĕ. Хăй вара уни-куни самаях шухăшлама тытăнчĕ.

Вăхăт вара шăвать те шăвать. Чăваш улусĕ аталанать пулин те унта пурăнакан халăха хула витĕмĕ кирли кунсерен ытларах та ытларах палăрать. Ара, кашни вак-тĕвекшĕн Чулхулана е Хусана çӳреймĕн. Тата çулĕ те унта хальлăхе çулла, Атăл пăрланман чухне кăна меллĕ. Улусрах хула пулас тăк пурнăç палăрмаллах çăмăлланĕччĕ. Çинех хула вăл — тăшманран хӳтĕленмелли тата таврари чăвашсене те хӳтĕлеме пултаракан вăй. Анчах чăваш-пăлхарсемпе çыхăннă хула çывăхра пĕр Шупашкар кăна. Унта вара...

Унта мĕн пулса иртнине Юсуфпа Керим чăннипе нимех те пĕлмеççĕ-ха. Мĕншĕн-ха çав чăваш хули халăха пĕр чăмăра пĕрлештерес ĕçрен пăрăнать? Нивушлĕ вăл хăйне уйрăм пурăнма шутлать? Анчах ку чухне ун пек пулма пултараймасса хула пуçĕсем хăйсем те ăнланаççех ĕнтĕ. Е вĕсем, çакна ăнланнипе, ӳлĕм кампа пĕрле пурăнмаллине кăна палăртайман-ши? Ку тĕлĕшпе суйламалли вара нумай мар: е Чулхулапа, е Хусанпа пĕр чĕлхе тупмалла. Тепри — Чăваш улусĕн пуçне тăрса уйрăм патшалăх туса хурасси. Çав патшалăхăн аталанса ĕлкĕрмелĕх вăхăт пулассăн туйăнать, ма тесессĕн пăпхар-чăвашсем пурăнакан тăрăха çывăх çулсенче нимĕнле пысăк вăй та килсе тапăнмĕ. Ара, ют çĕре кайса тапăнасси вăл калама кăна канас, анчах çав ĕçе тумашкăн ай-яй нумай вăй хумалла, пурлăх тăккаламалла. Çавăнпа тăр ухмах кăна никама кансĕрлемен халăха çеç ахаль пырса тапăнма пултарать. Ухмах пуçлăхсем вара телее Хусанта та, Чулхулара та, Мускавра та курмаççĕ-ха.

Кирек епле пулсан та Шупашкар ыйтăвне татса памасăр чăвашсен, эппин пĕтĕм пăлхар халăхĕн малашлăхĕ пирки шухăшлани те усăсăр. Çавăнпа ĕнтĕ, Хусан ханĕн элчипе калаçнă хыççăн пушшех те, Юсуф ку ыйтăва татса памах шут тытрĕ. Пирвай вăл хулари лару-тăрăва тĕпчесе пĕлмешкĕн Эпеçе ячĕ. Тимĕрçĕ хăйĕн Шупашкарти ĕçтешĕ Няка урлă нумай çынпа паллашма ĕлкĕрнĕччĕ ĕнтĕ. Çавăнпа унăн тепрехинче тимĕрçĕ лаççи валли тимĕр туянма кайсан пĕртен-пĕр ыйту çине тĕплĕ хурав пĕлсе килмелле: хулара пурăнакан чăвашсем те хула пуçĕсем майлă-и е вĕсем чăваш-пăлхарсен вăйлă патшалăх туса хумалла текен шухăшпа килĕшме пултараççĕ?

Эпеç Юсуф хан хушнине итлесе Шупашкарта темиçе кун та пурăнса ирттерчĕ. Ĕçтешне Някана та, унăн юлташĕсене те сахал мар сим пыл, сăра ĕçтерчĕ. Лешсем халăх малашлăхĕ пирки калаçма унсăр та хатĕр-мĕн. Аслă Пăлхар, Шери-Пăлхар, Сăвар, Пӳлер, Джукету, Меречен хулисен синкерлĕ шăпине кунта лайăх пĕлеççĕ.

— Апла эсир ма-ха чăваш-пăлхарсен вăйлă çĕршывне туса хурассине хирĕç? Е эсир Шупашкар карманĕ айккинче тĕрĕс-тĕкел тăрса юласса шанатăр? — тӳртен ыйтрĕ Эпеç хулари тусĕсенчен.

— Сана кун пирки кам каларĕ?

— Унашкал шухăш пирĕн ĕмĕрне пулман, — харăссăн хуравларĕç ăна темиçе çын.

— Апла эпĕ сире пушшех ăнланмастăп, — кăмăлне пытармарĕ Эпеç.

Кил хуçи пулнă май Няка хăнана пуриншĕн те хăй ăнлантарчĕ:

— Пĕлетĕн-и, Эпеç тусăм, пирĕн хула халĕ вырăссем майлă мăрса аллинче. Вăл вара халăха çапла ăнлантарать. Пăлхарсем тек хăйсен патшалăхĕпе пурăнаймаççĕ имĕш, вĕсене хӳтлĕх кирлĕ. Çав хӳтлĕхе чăвашсене вырăссем кăна пама пултараççĕ, ма тесессĕн таврара вĕсенчен хăватлăрах вăй халĕ çук. Вырăссем Уксах Тимĕрпе те пĕр чĕлхе тупнă пулать, çавăнпа ĕнтĕ Тимĕр Аслă Пăлхара çапса аркатнă... Çавна чăнахах çапса аркатни анратать те халăха. Тунмастăп, Эпеç тусăм, мана хама та шухăшлаттарать.

— Итлĕр-ха, вырăс халăхĕ вăл пиртен пач расна халăх. Унăн чĕлхи, йăли-йĕрки, тĕнĕ — нимĕн те, нимĕн те пирĕннипе, чăвашсеннипе пĕр килмест. Енчен вĕсемпе туслашас тесен те, ăнланăр-ха эсир, пирĕн вăйлă патшалăх туса хумалла. Ун хыççĕн, тен, пĕр-пĕринпе килĕштерсе пурăнасси çинчен те каласса татăлма май килĕ. Анчах эпир хамăр патшалăхсăр тăрса юлсан ятсăр-йăхсăр халăх кăна пулса юлатпăр. Пире ун чухне кам хисеплĕ? Хисепсĕр çынна вара хăвăр пĕлетĕр, тарçă вырăнне е тата чура вырăнне çеç хураççĕ. Халăхсемпе те çавнашкалах.

— Вăл çаплах ĕнтĕ, чăн сăмахăн суйи çук, — ассăн сывларĕ тахăшĕ. — Халь нумай чăваш кăнтăралла, Крым тутарĕсемпе турккăсем еннелле пăхать. Ман пĕлĕш вара нумай пулмасть Крымран аран тарса таврăнчĕ. Унта вăл икĕ çул каялла пĕтĕм кил-йышĕпе куçса кайнăччĕ. Тĕрĕсрех, вăл турккăсем патнех çитесшĕнччĕ, анчах Крым тутарĕсем ăна ярса тытнă та ывăлĕпе иккĕшне те чура туса хунă. Кил-йышĕнчен вуçех уйăрнă, арăмне таçта кил-çурт пăхса тăма янă, икĕ хĕрне арабсене сутнă. Пĕлĕшпе ывăлне пӳртре те мар, ямра усрарĕç тет. Кун каçа хĕвел тухса аниччен ĕçлеттеретчĕç тет иçĕм çырли пахчинче, кайран çав ямма антаратчĕç тет те çиелтен тимĕр решеткепе витсе питĕрсе илетчĕç тет. Çиме те, тула тухма та çавăнтах тиветчĕ тет.

— Вара мĕн, пĕлĕшӳ пĕчченех тарса килчĕ-и? — кăсăкланса ыйтрĕ пĕри.

— Эй, эсир, таçта кĕрсе ан кайăр, эпир халь урăххи пирки пуплешетпĕр, — аса илтерчĕ Няка юлташĕсене.

— Вара мĕн? — сăмах илчĕ алăк çумĕнче паçăртанпах чĕнмесĕр ларнă пĕр арçын. — Ну, эпир чăваш патшалăхне туса хурасшăн тейĕпĕр. Анчах эпир пĕчĕк çынсем, пиртен нимĕн те килмест. Хула мăрси пире мĕн калать — çапла пулать.

— Эх çав пирĕн, чăвашсен, мĕскĕнлĕхĕпе нишлĕхне! — тарăхса чăмăрĕпе юман сĕтеле шарт! çапса кисрентерчĕ Няка. — Çавна пулах пĕтсе пыратпăр та. Шутлăр-ха эсир, туссем, енчен Хасан хан чăвашсене Аслă Пăлхар патĕнчен кунта куçарман пулсан, тен, Пăлхар патшалăхĕ те паян кун тĕрĕс-тĕкел тытăнса тăратчĕ. Вăл вара пире тăшманпа çапăçасран пăрас, çапла майпа упраса хăварас тенĕ имĕш. Чăннипе хăйне те упраса хăвараймарĕ.

— Çавă çав, халĕ пирĕн пуçлăх та çук. Пуçсăр кĕтӳ вара кĕтӳ мар, — каллех каласа хучĕ алăк патĕнче лараканни.

— Пур пирĕн пуçлăх! — çирĕппĕн хирĕçлерĕ Эпеç. — Вăп — Юсуф хан, Аслă Пăлхар ханĕн Пулатăн ывăлĕ.

— О-о!

— Апла иккен-ха.

— Пирĕн тăрăха епле лекнĕ вара вăл? — илтĕнчĕç тĕлĕннĕ сасăсем.

— Аслă Пăлхартан эпир кунта пĕрле килнĕ. Вĕсем шăллĕпе Уксах Тимĕр тыткăнĕнчен тарса хăтăлма пултарнă. Вĕсен ашшĕпе амăшне тата йăмăкне вара Тимĕр çунтарса янă. Кăна пирĕнпех тарса килнĕ хĕр Пинеслу та лайăх пĕлет, — каласа кăтартрĕ Эпеç.

— О-о, эппин вăл чăн-чăн хан!

— Апла вăл ма-ха Шупашкара килсе вырнаçмасть? — тенисем илтĕнчĕç.

— Пĕлетĕн-и, Эпеç, — пуриншĕн те татса каларĕ алăк патĕнче ларакан арçын, — Эс калани тĕрĕсех тĕк Юсуф хан, чăнах та, Шупашкара килтĕр те пирĕн мăрсана хăваласа ятăр. Вара эпир ăна шанма пултаратпăр. Ытах вăл пирĕн мăрсана та хӳтерсе парăнтараймасан, унăн хан ятĕнчен пире мĕн усси?

Килне таврăнсан Эпеç Юсуф хана хăй курни-илтнине ним пытармасăр каласа пачĕ.

— Мĕнех, — терĕ вара Юсуф, — Шупашкар çыннисем тĕрĕсех калаççĕ, эпĕ мăрсана та пăхăнтараймасан, паллах, хан ятне тивĕçлĕ çын пулаймăп. Юрать, эппин манăн Шупашкара кайса килмех тивет. Ыттине кайран куç курĕ.

Мăрса патне Юсуф Керима тата хан канашне кĕрекен икĕ вăй питти арçынна илсе кайрĕ. Çула тул çутăлнă-çутăлман тухнăскерсем хулана кăнтăрла иртсен çитрĕç, ниçта чарăнса тăмасăр тӳрех мăрса патне пычĕç. Вăл карман картишĕнче вырăс кнеçĕсенни евĕр пысăк çуртра пурăнать-мĕн.

— Мăрсана ун патне кам килнĕ тесе пĕлтермелле? — ыйтрĕ хапха хуралçи Юсуфран.

— Чăваш улусĕн ханĕ Юсуф тесе кала, — хушрĕ Керим.

— Чăваш улусĕн ханĕ? — тĕлĕнчĕ хуралçă, анчах юлташне мăрса патне пĕрех чуптарчĕ.

Лешĕ çур сехетсем иртсен тин таврăнчĕ.

— Мăрса сире кĕтет, — терĕ кĕскен.

— Хăй пире тухса кĕтсе илеймест-им? — кăмăлсăрланчĕ Юсуф. — Е эсĕ ăна хан килни çинчен пĕлтермерĕн?

— Эпĕ пĕчĕк çын, мĕн хушаççĕ — çавна тăватăп, — ăнлантарчĕ хапха хуралçин юлташĕ. — Эсир калама хушрăр — эпĕ кайса каларăм. Мăрса сире калама хушрĕ — сире килсе каларăм.

Çаплах ĕнтĕ, унран мĕн ыйтмалли.

Юсуфпа унăн çыннисем учĕсене хапха умĕнчи карлăкран кăкарчĕç те картишне иртрĕç. Чăн та, мăрса пӳртне Юсуфпа Керим кăна кĕчĕç, хăйсемпе килнĕ икĕ арçынна картишĕнчех хăварчĕç. Пӳрчĕ ку Юсуфăннипе танлаштарсан чăн-чăн кермен. Ахăртне, Хасан хан шăпах çакăнта пурăннă. Ум пӳлĕмре хуралта тăракан хĕçлĕ арçын хăнасене алă сулса сылтăмри алăк енне çул кăтартрĕ. Юсуфпа Керим унта кĕчĕç.

Шалта вырăс кнеçĕсен керменĕсенчи пекех. Кантăклă чӳречесене атлас карăпа илемлетнĕ. Стена çумĕпе хыçлă саксем лартса тухнă. Пĕр тĕлте çеç чӳрече карри тĕслĕ атлас чаршавпа уйăрнă вырăн пур. Пӳлĕм варринче — вырăссенни пек çӳллĕ вăрăм сĕтел. Ун хушшинче, эрешлесе пĕтернĕ хыçлă пукан çинче, сарă пурçăн халат тăхăннă самăркка арçын ларать. Сăнран пăхсан вăл хĕрĕх пиллĕк-аллăсенче. Виçĕ кĕтеслĕ пичĕ çинче пĕрех май вылянса тăракан çивĕч хăмăр куçĕпе кукăр вĕçлĕ пĕчĕк сăмси кăна палăрса тăраççĕ, ытти пайне пĕтĕмпех хура çăра сухалпа мăйăх пусса илнĕ.

— Иртĕрех, иртĕр, хаклă хăнасем, — ура çине тăрса кĕтсе илчĕ хуçа. Çӳллĕшпе вăл Юсуфпа Керимран çур пуç чухлĕ лутрарах-мĕн. — Ман çын сиртен пĕрне Юсуф хан тесе пĕлтерчĕ. Ку чăнах-и?

— Чăнах, — терĕ Юсуф. — Вăл хан — эпĕ, Аслă Пăлхар ханĕн Пулатăн аслă ывăлĕ. Ку акă — Керим, манăн шăллăм тата манăн элтепер.

— О-о, апла-и! Питĕ хавас сире хăнара курма, питĕ хавас, — терĕ хуçа — Мана Ишмет тесе чĕнеççĕ, эпĕ кунти мăрса... Сирĕн аçу шăпăвĕ çинчен эпĕ илтнĕ, çавăнпа сирĕнпе пĕрле хурланатăп.

— Вăл тахçан пулнă япала, — калаçу кирлĕ мар енне пăрăнасран хуçана тӳрех пӳлчĕ Юсуф.

— Çапла ĕнтĕ, çапла ĕнтĕ, — тӳрех килĕшрĕ мăрса. — Чĕррисен пурăнмалла, пурнăçа малалла тăсмалла. Эй, унта! — кăшкарчĕ алăк еннелле. — Халех хаклă хăнасем валли сĕтел хатĕрлĕр! — Унтан каллех Юсуфпа тата Керимпа калаçрĕ. — Мĕнле çитрĕр? Эпĕ илтнĕ сирĕн улус çинчен. Унтан пирĕн пата çитме çул çывăхах пулас çук.

— Аякра та мар, — ун майлах каларĕ Юсуф. — Çĕрĕ пирĕн, пăлхар-чăвашсен хĕсĕкленсех пырать.

— Эпĕ пĕлнĕ тăрăх, Пулат вăл чăвашсен йăхĕнчен марччĕ пулас, — ытахальтен тенĕ пек каларĕ мăрса.

— Анчах эпир пурте — пăлхарсем. Çавăнпа, шăпа пире кунта илсе çитерчĕ тĕк эпир Керимпа хамăра та чăваш тесе шутлатпăр, — ун майлах лăпкăн хуравларĕ Юсуф. Чăннипе мăрса çакна ахальтен каламаннине вăл тӳрех ăнланчĕ.

— Эй, ун пек енне кайсан, авă, вырăссен православи тĕнĕ тĕнчери пур халăх та пĕр амăшĕнчен тухнă тесе ĕнентерет. Эпир кунта пурнăç çине çав шайпах пăхма вĕренсе çитеймен çав, — куларах каларĕ мăрса.

— Ишмет мăрса, пире вара атте мĕн ачаран çав шайпа шухăшлама вĕрентнĕ, — калаçăва хутшăнаймасăр тӳсеймерĕ Керим.

— Çапла пуль çав, çапла пуль. Çавнашкал анлăн шухăшласа пурăннăранах ĕнтĕ мĕн тери хăватлă патшалăхăмăра пĕтерсе хутăмăр, — тавлашăва кĕрес вырăнне йĕплесе илчĕ мăрса.

— Патшалăхĕ пирĕн вуçех пĕтмен-ха, — аса илтерчĕ Юсуф. — Анчах малашне те çапла пĕр-пĕринчен уйрăм пурăнсан пĕтесси кĕретех.

— Ăхă, пирĕн патшалăх пĕтмен-и-ха? — куç кĕрет кула пуçларĕ мăрса. — Ăçта вара вăл? Сирĕн Чăваш улусĕ текенни мар пулĕ те?

Керим ăна тем каласа хурасшăнччĕ те, пиччĕшĕ ун урине пусрĕ. Шăпăрт лар тенине пĕлтерчĕ ĕнтĕ ку.

— Кăна эсĕ, Ишмет мăрса, питĕ тĕрĕс каларăн, — терĕ Юсуф хан хуçана. — Эпир тăвакан улуса патшалăх теме мар, тĕрĕссипе улус теме те çук-ха. Анчах, ман шутпа, Пăлхар патшалăхĕ вуçех арканса пĕтрĕ теме те иртерех. Авă Хусан вăй илсе пырать. Урал енче пăлхар-пушкăртсем пур, кунта эпир — чăвашсем.

— Эпĕ те çавнах калатăп мар-и, Юсуф хан, — килĕшенçи пулчĕ мăрса. — Анчах ку вăл пĕртте эпир, пăлхарсем, унчченхи пекех вăйланса кайма пултарасса пĕлтермест. Ку вăл, ман шутпа, эпир çапла арканса-арпашăнса юлашки шанчăка çухатнине çеç пĕлтерет.

— Ишмет мăрса, эсĕ те, эпĕ те, Хусан ханĕ те, пушкăртсен пуçĕ те çапла шутлама тытăнсан эпир чăнах та Пăлхар патшалăхне тек курас çук. Çакнашкал çивĕч самантра, калăпăр, эпир санпа иксĕмĕр пĕр чĕлхе тупайсан та пирĕн малашлăх шанчăкĕ нумай хут ӳсĕччĕ. Пирĕн çĕршывăн вăйлă хула тавра пуçтарăнмалла. Шупашкар шăпах ĕнтĕ çав хула пулма пултарать. Атăл хĕрринче вырнаçнăран çулла унăн çурçĕре те, кăнтăра та çул уçă. Çинех ăна никам çĕнейми карпа çавăрса илме пулать. Йывăç хӳне чулран купаланипе улăштармалла çеç. Пĕтĕм халăхпа пуçăнсан ку ĕçе эпир хăвăртах туса пĕтерме пултаратпăр. Çавăнпа эпĕ сана хамăр патшалăха пĕрле йĕркелесе яма сĕнетĕп. Эсĕ унчченхиллех хула пуçĕ пулăн, бек ятне тивĕçĕн. Эпĕ патшалăха хăватлатас тĕлĕшпе ĕçлĕп. Керим хамăра хӳтĕлеме пултаракан çар пухса хатĕрлĕ. Пирĕн атте, Пулат хан, Аслă Пăлхара ытларах мул-пурлăхпа пуйтарас, çапла майпа халăх пурнăçне лайăхлатас тесе тăрăшатчĕ. Çар пирки вăл сахалрах шухăшланă çав. Эпир ку йăнăша тек тумăпăр. Мăрса, ма килĕшмелле мар пирĕн сĕнӳпе, э? Е сан хăвăн хан пулас килет-и? Ытах ĕçĕ çавăншăн кăна тапранмасть пулсан, эпĕ кун пирки те шухăшласа пăхма хатĕр. Анчах, каçар та, патшалăха тытса пырасси вăл шутсăр кăткăс япала. Ку ĕçе тума пире, Керимпа иксĕмĕре, ачаран вĕрентнĕ те çавăнпа эпир ăна лайăхрах пĕлетпĕр пулĕ тетĕп.

Мăрса Юсуфа хирĕç нимĕн калама аптрарĕ, тем кĕтнĕн атлас чаршав енне пăха-пăха илчĕ. Чаршавĕ сасартăк кăштах силленсе илчĕ те ун хыçĕнчен... çын тухса тăчĕ. Вăл хĕрлĕ хăюпа илемлетнĕ симĕс кафтан, кăвак шăлавар, шĕвер сăмсаллă хăмăр сăран атă тăхăннă. Хумлă-хумлă сарă çӳçлĕскер, сухалне кăскенрех касса якатнăскер тата янкăр кăвак куçлăскер çак çын сăнран самай çамрак пек курăнать. Тимлесерех пăхсан вара хĕрĕхсене те çывхарса пыни палăрать.

— Каçарăр та, мана сирĕн калаçăвăра итлес мар тенĕ çĕртен итлеме тиврĕ. Эсир киличчен эпир кунта Ишмет мăрсапа пуплешсе лараттăмăр та... — терĕ палламан арçын чăвашлах, чăн та, сăмахсене тĕрĕсех кăлараймасăр. — Хам эпĕ Анат Çĕнхула — эсир ăна Чулхула тетĕр — вайпучĕн çынни. Пĕлетĕн-и, Юсуф хан, эпир те мăрсапа шăпах чăвашсен малашлăхĕ пирки пуç ватса лараттăмăрччĕ. Эппин, тен, мана та хăвăр калаçăвăра хутшăнма ирĕк парăр?

Ишмет мăрса пурин çине те пăха-пăха илчĕ те ал лапписемпе пĕр-иккĕ шаплаттарса алăк еннелле кăшкăрчĕ:

— Ну мĕнле, хатĕр-и эсир унта?

Хуравлас вырăнне такам алăка яри уçса ячĕ.

— Хаклă хăнасем, эпĕ сире калаçăва малалла хăна пӳлĕмĕнче тăсма сĕнетĕп, — терĕ вара Ишмет. — Шăпах тата каçхи апат вăхăчĕ çыхарса килет.

Хăна пӳлĕмĕн варринче тем вăрăмăш сĕтел. Ун çинче туллиех апат-çимĕç — чăваш шăрттанĕпе вут çинче вĕтнĕ така пĕççинчен пуçласа кăнтăрта кăна ӳсекен улма-çырла таран кунта тем те пур. Ку ĕнтĕ Шупашкар та чылай çĕршывпа çыхăну тытнине пĕлтерет. Юсуфпа Керим уйрăмах ӳсĕртекен шĕвексем нумаййине асăрхарĕç. Чăваш сим пылĕ, сăри тата кăмăсĕсĕр пуçне сĕтел çине темиçе тĕрлĕ шерпет, иçĕм çырли эрехĕсем, вырăссен çутă эрехне те лартса тухнă. Вăт мăрса те эсĕ ку Ишмете. Кунашкал пуян сĕтеле Пулат хан та çулталăкра пĕрре-иккĕрен ытла пуçтарман. Кунта вара пĕр-икĕ хăна килнĕ ятпах ăна ним мар сарса хучĕç. Пĕр шутласан, чăнах та, камсем халĕ Ишмет мăрсашăн Юсуф ханпа унăн элтеперĕ?

Çак шухăшпа кăштах пусăрăннăран-ши, Юсуфпа Керим сĕтел хушшинче питех шарламарĕç. Тепĕр тесен, хуçа та ытла нумай пуплешмерĕ. Ытларах Чулхула вырăсĕ калаçрĕ.

— Пирĕн, Атăл тăрăхĕнче пурăнакансен, пĕр пулса... мĕнле калатăр-ха эсир, чăвашсем? — пĕр çăвартан сурса пурăнмалла, — ăнлантарчĕ вăл. — Вырăс-и, чăваш-и, çармăс-и эпир — ку вăл тĕрĕссипе ниме те пĕлтермест. Чи кирли — пĕр тĕне ĕненесси, çав тĕн хушнине çирĕп пăхăнасси. Пĕр тĕнпе пурăнакансене вара пурне те пĕр халăх теме пулать. Тĕнчери чи тĕрĕс тĕн вăл — православи христианстви. Эпир, вырăссем, ăна тахçаннах, Киев Руçĕ чухнех йышăннă. Çавăнпах ентĕ çулсерен вăйлăрах та вăйлăрах аталанса пыратпăр. Эсир паçăр хăрушсăрлăх пирки калаçрăр. Вăл-ку тесен, çак таврара халĕ вырăссенчен вăйлă халăх çук...

— Ырă çыннăм, каçар та, сире пăлхарсем епле тустаратчĕç. Юрать, халь ку вăй юлман тейĕпĕр. Анчах, сăмах май, ăна çĕнтерекеннисем вырăссем мар... Тата куллен ӳссе пыракан Хусана ăçта хурăр? — вырăса пӳлсех каларĕ Юсуф.

— Эпир монгол-тутарсен пусмăрĕнчен хăтăлма пултартăмăр, текех ĕнтĕ пире никам та пăхăнтараймĕ, — Юсуфа илтмен те пек тăсрĕ сăмахне вырăс. — Пирĕн хӳтлĕхпе таврари ытти халăхсем те ырă курса пурăнма тытăнĕç. Ишмет мăрса питĕ ăслă çын, вăл çакна пуринчен малтан ăнланса илчĕ, çавăнпа Чулхула вайпучĕпе тачă çыхăну тытать. Юсуф хан, Керим элтепер, кунашкал çыхăнăвăн уссине эсир çак сĕтел хушшинче хăвăрах куратăр, хэ-хэ, — кăмăллăн кулса илчĕ те вырăс чăн-чăн хуçалла сăйлама тытăнчĕ: — Хаклă хăнасем, эсир çийĕр, ĕçĕр, килти пек пулăр. Акă, вырăс эрехне тутанса пăхăр пĕрер черкке... Хусан тенĕрен, — тин аса илчĕ Юсуф хан каланине, — эпир ăна кĕçех вырăна лартăпăр.

Хуçасене кӳрентерес мар тесе Юсуфпа Керим пăхăр черккесене тута патне илсе пырса эрехе пăртакшар сыпса пăхрĕç, кăмăла кайманнипе çӳçенсе илчĕç. Вырăс вара самай пысăк черккенех çăварне пĕррех ӳпĕнтерчĕ. Мăрса та ăна-кăна пит уяса тăмарĕ, черккине пĕр-иккĕ сыпсах пушатрĕ. Тата кăшт сыпкаласан хайхи иккĕшĕ те чĕлхисене вĕçертсе ячĕç. Урă чух урлă, ӳсĕр чух ӳрлĕ тенешкел, чăвашсем пирки хăйсем мĕн шутланине иккĕшĕ пĕтĕмпех уçса пачĕç вара.

Вĕсен шучĕпе чăвашсен çеç мар, пăлхарсен пурин те малашлăхĕ сӳннĕ иккен. Уксах Тимĕр Аслă Пăлхар хулине аркатса-çунтарса янă хыççăн тепре çĕкленесси вĕсенчен пĕрех пулас çук. Тĕттĕм чăвашсенчен — пушшех те. Çавăнпа вĕсемшĕн пĕртен-пĕр тĕрĕс çул вăл — ӳлĕм вырăссемпе пĕрле пурăнасси.

— Шупашкар чăвашĕсем çапла шутлаççĕ-и-ха? — ыйтмасăр тӳсеймерĕ Керим.

— Вĕсем тем шутлани пире мĕн тума кирлĕ? — ихĕлтетрĕ мăрса. — Халăх вăл выльăх, кĕтӳçĕ ăçта хăвалать — çавăнта тĕпĕртетсе каять.

— Эпир Шупашкар çыннисене Христос тĕнне кĕртĕпĕр, — кил хуçи шухăшне малалла тăснăн каларĕ вырăс. — Вăл тĕн, каларăм-çке, тĕнчере пуринчен тĕрĕсси. Чи пахи — православи çынсен кăмăлне çемĕçтерет, вĕсене пуçлăхсене пăхăнса пурăнма хăнăхтарать, ма тесессĕн кирек хăш влаçа та Турă панă тесе вĕрентет. Эпир Шупашкара ярса илсен пăлхарсен çĕкленмелĕх тепĕр хула кăна юлать. Вăл — Хусан. Анчах Хусан шăпи пирки эпĕ каларăм ĕнтĕ. Вăл хăр пĕччен пире хирĕç тăраймĕ. Çапла вара пĕтĕм таврара кĕçех пĕртен-пĕр вăйлă патшалăх — Аслă Русь юлĕ.

Юсуфпа Керим çаплах-ха нимĕн чăнмесĕр ларчĕç.

— Çавăнпа сире эпĕ пире хирĕç пыма сĕнместĕ-ĕп! — çурри кăшланă така пĕççине вĕсен пичĕсем умĕнче сулкаласа асăрхаттарчĕ вырăс. — Çапла-и, Ишмет тусăм?

Мăрса хуравлас вырăнне ăна юрама тăрăшса ихĕлтетсе илчĕ.

— Ку сирĕн татăклă сăмах-и? — çирĕппĕн ыйтрĕ Юсуф.

— А мĕн эс сассуна хăпартан? — сасартăк чĕрĕлчĕ мăрса. — Кунта эпир сан пек хансенчен хăраса ларакан йышшисем мар!

Юсуфпа Керим тек пуплешсе лармарĕç, сыв пуллашмасăрах тухса кайрĕç.

— Çулăр такăр пултăр!

— Таси паха! — вырăс вайпучĕн çыннипе чăваш мăрси харăс капанине илтрĕç вĕсем алăка хупиччен.

Ханпа пĕрле килнĕ икĕ йĕкĕт халĕ те утсем патĕнчех тăраççĕ иккен. Вĕсене апат çитерес пирки кунта никам та шухăшламан. Епле-ха капла, чăваш йăли-йĕрки кунта вуçех сӳне пуçланă-шим?

Кăмăла кăштах лăплантарас тесе Эпеç чăвашĕсем Атăл хĕррине анчĕç, пăртак уçăлса çӳрерĕç. Çывăхрах хупах курăнчĕ те тăваттăшĕ те унта кĕчĕç, типĕтнĕ ĕне какайĕ, пашалу, пĕрер курка сăра илсе апатланчĕç. Ара, тĕрлĕ çимĕçпе ишĕлсе тăракан сĕтел хушшинчен тухнă пулин те, Юсуфпа Керим та чăннипе выçахчĕ.

Çĕр выртма вĕсен Эпеç тусĕ Няка тимĕрçĕ патне кайма тиврĕ. Лешĕ хăнасене хаваспах кĕтсе илчĕ, вĕсем каçхи апат тума килĕшмесен таçта хупаха кĕрсе çӳренĕшĕн ӳпкелесе те пăхрĕ. Юсуф хăйсене вырăн уçă сывлăшра, лупасайĕнче сарса пама ыйтнăшăн та кӳренчĕ пулас тимĕрçĕ, хан вырăнĕ мар унта теме пăхрĕ. Анчах Юсуф çине тăчĕ-тăчех. Вăл мĕншĕн çапла çинĕ тăни Керимпа икĕ йĕкĕте каярах паллă пулчĕ.

— Акă мĕн, ачасем, — шăппăн ăнлантара пуçларĕ вăл хăйĕнпе килнĕ икĕ йĕкĕте кил хуçи пӳрте кĕрсе кайсан. — Эпир Керимпа Шупашкартан ыран ир-ирех тухса кайăпăр. Эсир кунта юлăр...

Вара чылайччен йĕкĕтсен Шупашкарта кун каçа мĕн-мĕн тумаллине ăнлантарчĕ.

— Пичче, эсĕ мĕн калаçатăн, капла йĕркеллĕ пулать-и-ха? — Юсуфа хирĕçлеме пăхрĕ Керим.

— Ма йĕркеллĕ пулмасть? Вĕсем мĕнле — эпир те çаплах. Урăхран епле-ха, — касса татрĕ ăна Юсуф.

Çакăнпа тавлашасси-мĕнĕ вĕçленчĕ. Йĕкĕтсем тесен, вĕсем хăйсен ханĕ хушнине пĕр сăмахсăр йышăнчĕç.



* * *

Тепĕр кун хула карманĕнче темиçе тĕлĕнтермĕш ача иртенпех пикенсе çерçипе кăсăя хăваласа çӳрерĕç. Вĕсем кайăксене кĕрпе парса илĕртеççĕ те лешсем тимлĕхне çухатсан сасартăк сăпăпа хупласа хураççĕ. Çапла кăнтăрлаччен икĕ-виçĕ теçетке те пулĕ тытрĕç, хутаçа хупса пычĕç. Вара васкасах карман тулашĕнче кĕтсе тăракан икĕ йĕкĕте кайса пачĕç.

— Эсир кусене пĕтĕмпех карманра тытнă-и? — ыйтрĕ ачасенчен пĕр йĕкĕчĕ.

— Çавăнтан кăна, урăх ниçта та тытман, — шантарчĕç ачасем.

Вара йĕкĕтсем вĕсене тунă ĕçшĕн укçа пачĕç те ачасем хула пасарĕ еннелле тĕк пек вĕçтерчĕç.

Тепĕртакран йĕкĕтсем Атăл хĕррине анчĕç, хăвалăхра вырнаçса пĕчĕк кăвайт чĕртрĕç. Унтан кайăксене хутаçран пĕрерĕн-пĕрерĕн кăларса урисене кӳкĕрт сĕрсе тухрĕç, кӳкĕртне кăвайт кăварĕпе тивертсе мĕскĕн чунсене çӳле пере-пере вĕçтерсе ячĕç. Ури çунма тытăннипе сехре хăпнă çерçисемпе кăсăясем хăйсем пурăнакан вырăна çилрен хăвăртрах вĕçсе тарчĕç.

Кĕçех карманта чан çапни илтĕнсе кайрĕ, Унччен те пулмарĕ унта та кунта çулăм хĕлхемĕсем тӳпенелле пăл та пал хăпара-хăпара кайрĕç. Кармана чупса килнĕ халăх харăсах вуншар тĕлте вут тивсе кайнипе аптранăран нихăшне сӳнтерме пĕлмерĕ. Вара çынсем «пĕрех çĕрме пуянсем кăна çунаççĕ» текелесе алă сулчĕç те çулăма хулана ӳкме парас мар тесе карман тулашне васкарĕç, çывăхри хуралтăсене шыв сапса хӳтĕлеме тăрăшрĕç. Çапла хура халăх пурăнакан пай тĕрĕс-тĕкелех тăрса юлчĕ, мăрсапа ытти пуянсем пурăнакан карман вара тĕпĕ-йĕрĕпех çунса кайрĕ.

Чан та, ку вăхăтра леш йĕкĕтсем учĕсене Çавал юханшывĕ енне хăваларĕç ентĕ. Вĕсем те, Юсуфпа Керим та Шупашкар карманĕ тĕпĕ-йĕрĕпе çунса кайни çинчен каярах, хыпарĕ халăхра сарăлсан çеç илтрĕç. Анчах çак хыпар вĕсене пĕртте тĕлĕнтермерĕ.

  
   Чăваш çĕршывĕ

Шупашкар карманĕ çунса кайни çинчен хыпар пĕтĕм таврара хăвăрт сарăлчĕ. Паллах, хальлĕхе чăваш-пăлхарсен уйрăм патшалăх çук, çапах Шупашкар вĕсен пĕртен-пĕр хули, çавăнпа нумайăшĕ ăна тĕп хула вырăнне йышăнса пурăнать. Анчах шупашкарсем хăйсем пушар хыççăн мĕн шутлаççĕ-ши? Шупашкара тĕп хула туса чăваш ханĕн унта куçма пулĕ-ши? Çакна пĕлмешкĕн Юсуф хулана хăйĕн чи ăслă, такампа та япшар калаçма пултаракан çыннисене ячĕ. Тĕпчевçĕсем унта темиçе кун пурăнса таврăнчĕç, анчах хăйсен ханне нимĕнпех те савăнтараймарĕç. Вĕсем каланă тăрăх Шупашкарта пурăнакансенчен нумайăше чăваш-пăлхар патшалăхне туса хума хирĕç мар. Анчах ку шухăшпа килĕшменнисем те, вырăссен хӳттине кĕме хатĕррисем, чылай иккен. Пушар хыççăн кун пирки хулара курултай та ирттернĕ, анчах унта пĕр чĕлхе тупайман. Курултай ĕçне Чулхула вайпучĕн çыннисем те хутшăннă-мĕн. Вĕсем вырăс патшалăхĕ мĕнле сарăлса пынине кăтартакан ӳкерчĕк илсе килнĕ пулать. Çав ӳкерчĕке ĕненсен, таврара чăнах та Руçран пысăкрах патшалăх çук пулса тухать. Тата вайпут çыннисем вырăс патшалăхĕн çарĕ çав тери вăйланса пыни çинчен каласа тĕлĕнтернĕ. Вырăс çарăçĕсем халĕ тарпа та усă курма тытăнаççĕ иккен. Вĕсен аякка пемелли пищаль текен япала пур тет. Пищалĕ чул катăкĕсене ухă йĕппинчен темиçе хут аяккарах ывăтать тет, апла пулин те çав катăксем çывăхри çынна вилмеллех, аяккарахрине амантмаллах пырса çапаççĕ тет. Малашне çав пищальпа тăхлан татăкĕсене пеме тытăнаççĕ тет. Вĕсем вара çын ӳтне аякран та ухă йĕппи пекех шăтарса кĕреççĕ имĕш.

— Вара мĕн? — чăтăмсăррăн ыйтрĕ Юсуф хулана кайса килнĕ çынсем çак тĕлте калама чарăнсан.

Ну... Хула çыннисенчен нумайăшĕ çавнашкал вăйлă патшалăх хӳттине кĕни лайăхрах тесе шутлаççĕ, эпир хамăр тĕллĕн унашкал патшалăх туса хума пĕрех пултараймăпăр теççĕ.

— Ма пултараймăпăр? — хутшăнчĕ калаçăва Керим. — Эпир, пăлхарсем, тар хăвачĕ çинчен илтмен çынсем мар. Ăна китайсем ĕлĕкех шухăшласа кăларнине пире атте ачаран каласа ăнлантарнă. Пĕр-пĕр япалана çав тарпа аякка мĕнле ывăтмаллине те эпĕ аванах чухлатăп. Пищаль мĕнне эпĕ хальлĕхе пĕлместĕп, анчах çав чул катăккинех пăрăха чиксе, пăрăхĕнче тар тивертсе ярсан, вăл чăнах та питĕ аякка сирпĕнет. Пăрăхне пысăкраххине илсен, тарне нумайрах хурсан унпа чул катăкки кăна мар, самай сулмаклă чул муклашки те ывăтма пулать. Пирĕн пăлхар тимĕрçисем çавнашкал хатĕр ăсталама тытăннăччĕ ĕнтĕ, вĕсене чул катăккисемпе еплерех тĕл пересси кăна шухăшлаттаратчĕ. Ара, унсăрăн аякка ывăтнинчен усси сахал. Эпир ку ĕçе малалла аталантарăпăр, вырăссен пищалĕнчен вăйлăрах хатĕр туса хурăпăр.

— Анчах эпир тимĕр пăрăх ăçтан тупăпăр? — иккĕленчĕç çынсем.

— Ара, эсир мантăр-им? — хĕрсе кайрĕ Керим. — Эпир, пăлхарсем, тĕнчере пуринчен малтан чукун шăратма тытăннă. Тимĕр-хурçă шăратас енĕпе те пирĕн ăстасем никамран кая юлман.

— Вăл çапла та-ха, халĕ ку тĕлĕшпе ĕçлеме пултаракансем пур-и пирĕн хушăра? — пĕрех иккĕленме пăрахмарĕç çынсем. — Патшалăха вара унашкал ăстасем питех те кирлĕ. Çар хатĕрĕсемсĕр пуçне тимĕрпе чукунран кулленхи пурнăçра усă курмалли япаласем те нумай тума пулать-çке.

Хăйне евĕр çак канашлура Эпеç те пурччĕ. Вăл панă сĕнӳ иккĕленĕве пăртак йăштарчĕ пек.

— Урал тăрăхĕнчи пăлхарсем хушшинче эпĕ унашкал ăстасене нумай пĕлетĕп. Кирлех тĕк унта кайса килĕп, хăшне-пĕрне кунта куçса килме илĕртĕп, — шантарчĕ вăл.

Çапах унăн сăмахĕсем пурне те лăплантараймарĕç. Ютран халăха кирлĕ чухлĕ ăстасем кӳрсе килеймĕн, пирĕн унашкал çынсем хамăрăн та пулмалла терĕç вĕсем. Кунта маларах Хасан ханпа куçса килнĕ чăвашсем хушшинче вара тимĕр-тăмăр ăстисем питех те сахал. Çитменнине эпир ку таранччен çĕр ĕçĕпе те сунарпа тăранса пурăннă, çавăнпа тимĕр ĕçне питех аталантарман.

Ку тĕрĕсех ĕнтĕ.

— Чимĕр-ха, — каллех калаçăва хутшăнчĕ Эпеç. — Эпĕ кунта килнĕ чухне çул çинче çĕршер çын курнă. Аслă Пăлхар хулинчен тухса тарнисене. Чăннипе вĕсем, тен, пиншер те пулнă. Хулана çунтарса янă пирки вĕсенчен нумайăшĕ, ман шутпа, унта каялла таврăнмĕç. Тен, çавсене шырамалла? Тен, вĕсенчен нумайăшĕ çывăхрах, Сĕве ку енчех пурăнать? Вĕсен хушшинче темле ăста та пулма пултарать.

Чăнах та ăслă шухăшсем калать çав Эпеç. Ара, Аслă Пăлхартан, паллах, Сĕве ку енне те сахал мар çын тарса килнĕ. Анчах вĕсем халĕ ăçта, мĕн туса пурăнаççĕ? Çакăн пирки Юсуф хан хăй нимĕн калама пултараймасть тесен те юрать. Унăн вара хăйĕн улусне тата патшалăх пулас тăрăха лайăх пĕлмелле.

— Акă мĕн, — терĕ Юсуф сӳтĕве тăрласа, — чи пирвай пирĕн хамăр çывăхри чăваш тăрăхне те пулин тĕпчесе тухмалла. Кам пурăнать çывăхра, мĕн ĕç тăвать, Аслă Пăлхартан куçса килнисем пур-и вĕсен хушшинче тата камсем, мĕнле шухăш-кăмăллă этемсем вĕсем? Çавăнпа пĕрлех тавралăха та лайăх тĕпчемелле. Хальхи лару-тăрăва шута илсе эпир Шупашкартан тĕп хула çывăх вăхăтра тăваймассăн туйăнать. Шел. Тĕп хула вара кирлех, унсăрăн патшалăх йĕркелес пирки шухăшлама та кирлĕ мар. Çавăнпа пирĕн пулас хула вырăнне тупса палăртмалла. Керим, шăллăм, ку ĕçе эпĕ сана хушасшăн. Хула мĕнле вырăнта пулмаллине эсĕ, çар çынни, пуринчен аванрах чухлатăн. Тата эсĕ манăн чи çывăх пӳлăшуçă. Эппин çывăх вăхăтрах çула тухма хатĕрлен. Хăвăнпа пĕрле чи шанчăклă çынсене ил. Кам пĕлет, темле халăх çӳрет сĕм вăрманта...

Çапла татăлчĕç вара.

Керим эрне хушшинче вуникĕ çынран тăракан ушкăн пухрĕ. Унта çарăçсемсĕр пуçне лаша таканлакана, йĕр йĕрлеме ăста сунарçă тата, хăй ыйтнипе, Пинеслуна кĕртрĕç. Хăшĕсем çул çинче пире хĕрарăм кирлĕ мар теме пăхрĕç те хĕр вĕсене эпĕ сире апат хатĕрлесе, тумтир çуса парăп тесе илĕртрĕ. Керим вара ăна та ушкăна йышăнчĕ. Тĕрĕссипе унăн Пинеслуна çумра курас килчĕ. Темшĕн-çке çак туйăм ăна юлашки вăхăтра ытларах та ытларах тыткăнлать.

Çула ирпе ирех тухрĕç. Эпеç сĕннипе Керим пирвай хăйсем Аслă Пăлхартан килнĕ чухне Сĕве урлă каçнă çĕре çитсе курма шут тытрĕ. Ара, вĕсен йышши таркăнсем шăпах çав каçмаран тĕрлĕ еннелле сапаланса кайрĕç. Вĕсем мĕнле те пулин йĕр хăварнах. Тата, паллах, тăван çĕршывĕпе çыхăну тытма пăрахманнисем те пурах. Эппин юханшыв урлă халĕ те каçса килкелеççех. Çын çӳрекен çул пуçламăшне палăртсан çыннисем пурăнакан вырăна та тупма çăмăлрах.

Кĕçех самай такăрланă ут çулĕ çине ӳкрĕç. Курăр-ха, халăх ку таврара йышлансах пырать иккен. Çулĕ шăпах леш каçма еннелле тăсăлать. Эппин Аслă Пăлхар тăрăхĕнчен халăх ку енне чăнах та йышлăн куçса килнĕ. Эппин унăн йышĕ пурне те пĕр чăмăра пĕрлештерсе чăн-чăн патшалăх туса хумаллăхах пулма пултарать.

Акă ĕнтĕ çул хĕррипе çын пурăнакан вырăнсем те курăна пуçларĕç. Уçланкăрах çĕрте ăçта икĕ-виçĕ кил кăна, ăçта тата ытларах та туса лартнă. Керим пĕр ялне кĕрсе те пăхрĕ. Хуçисем йĕркеллĕ çынсемех. Пĕри — тăм савăт-сапа ăсти, тепри — тумтир çĕлекенскер, тимĕрçĕ те пур. Ăсталăхĕпе вăл Эпеç шайне çитет-ши — калама хĕн, ма тесессĕн вăл лаççине майлаштарма кăна тытăннăччĕ, анчах ĕç вырăнне пĕлсе хатĕрлени кĕретех. Ял çыннисем каланă тăрăх, вĕсен хушшинче пултаруллă сутуçă та пур иккен. Чăн та, хăйне курма тӳр килмерĕ, вăл ялти ăстасем туса хатĕрленĕ япаласене таçта сутма кайнă иккен. Тепĕр тесен, кунран нимĕн тĕлĕнмелли те çук. Сутуçăн, паллах, тĕрлĕ ăстаçăпа пĕрле пурăнмалла, унсăрăн вăл мĕн сутма пултарĕ?

«Çу-ук, пĕтмен-ха эпир, — рехетленсе шухăшларĕ Керим, — кун пек çынсемпе хăват илĕпĕр-ха, Пăлхар патшалăхне тепре чĕртсе яма та пултарăпăр. Унчченхи йăнăшсене çеç тăвас марччĕ, халăха йăха-мĕне кура сапаланса кайма парас марччĕ».

Малалла çула çар меслечĕпех тытса пычĕç. Пуринчен малта — йĕр йĕрлекен, ун хыççăн вăйлă тĕкĕрĕç, хыçалта хĕç вĕççĕн ăста çапăçакан икĕ çын пĕрне-пĕри ылмаштарса пыраççĕ. Ара, ку тăрăхра сутуçсем те çӳреççĕ тĕк хурах путсĕрсем те пурах ĕнтĕ. Вĕсем кун пек пысăк ушкăна тапăнмалăхах вăйлă мар пулĕ те-ха, кам пĕлет, сыхланакана сых турри упрать теççĕ.

Керим хăй ушкăн варринче Пинеслупа юнашар пычĕ. Çул хĕсĕккипе вĕсен учĕсем çума-çумăн таччăн утрĕç, çавна май Керимпа Пинеслу тăрсан-тăрсан пĕр-пĕринпе чĕркуççисемпе перĕне-перĕне илеççĕ. Çав самантсенче каччă темшĕн пĕтĕм шăм-шакĕ вĕрилене-вĕрилене кайнине туять. Çак туйăмран хăтăлас тесе вăл хĕрпе калаçу пуçарса ячĕ.

— Ну мĕнле, Пинеслу, кăнтăралла çула тухмашкăн хăçан хатĕрленсе çитес пек туян? — ыйтрĕ вăл.

Хĕр тӳрех хуравламарĕ, элтепер ыйтăвĕ ăна килĕшсех каймарĕ курăнать.

— Чулхулана кайса килнĕ хыççăн эпĕ çул çӳреме çăмăлах маррине питĕ лайăх чухласа çитрĕм, — терĕ вара. — Эппин манăн пирвай чылай япалана вĕренмелле-ха. Тата эпĕ тĕрлĕ чĕлхепе калаçакан çынсене пĕр-пĕрне ăнланма йывăррине те куртăм. Çавна пула хам Самарканта çитеймессе те пултарасси çинчен шухăшласа илетĕп те чун тăвăнса килет. Нивушлĕ эпĕ çав путсĕрсене шыраса тупаймăп, нивушлĕ вĕсене тавăраймăп?

Халĕ ĕнтĕ Керим ку калаçăва пуçланăшăн хăйне ăшра ятласа та илчĕ. Чăнах, калаçса кайма урăх сăлтав тупма çукчĕ-шим?

— Пинеслу, эсĕ çав инкекшĕн кулянма халĕ те пăрахман-и? — шеллерĕ вăл хĕре.

Пинеслу питне айккинелле пăрчĕ, кĕçех унăн хул пуççийĕ вĕттĕн чĕтренкелесе илчĕ.

— Епле манăн, — ĕсĕкне аран пусарса каларĕ вăл. — Çав эсрелсем манăн пĕтĕм пурнăçăма пăсрĕç. Эпĕ халĕ кама кирлĕ? Мана çын умне курăнма та намăс. Юрать-ха манăн инкек çинчен эсир виççĕн кăна пĕлетĕр. Ун çинчен никама та шарламаншăн эпĕ сире çав тери тав тăватăп. Ахаль тесен... Манăн вилмелли кăна юлать. Анчах Эпеç мана вилме памарĕ. Апла çут тĕнчере юлтăмах тăк эпĕ пурăннинчен пĕртен-пĕр пархатар çав путсĕрсене тавăрни кăна пулма пултарать.

Мĕн калайăн кăна хирĕç?

— Пинеслу, эсĕ ахалех çапла шутлатăн, — пĕрех лăплантарма тăрăшрĕ Керим. — Хĕрарăм пархатарĕ вăл — ача çуратса ӳстересси, упăшки тăхăмне малалла тăсасси. Унран пархатарлăраххи мĕн пултăр?

— Ах, хисеплĕ элтепер, — йынăшас пек каларĕ Пинеслу, — мĕн пирки сăмахлан эсĕ? Эпĕ халĕ никама та кирлĕ мар. Качча тухсан та мана упăшка пĕрремĕш çĕрех сапса вĕлерĕ. Мăсăльмансен йăли-йĕркине эс хăвах пĕлен. Пăсăк хĕр никам арăмĕ те пулма тивĕç мар.

— Эпир халĕ мăсăльман тĕнне йышăнман пăлхарсем хушшинче пурăнатпăр, — аса илтерчĕ Керим.

— Çавах мар-им, — терĕ те Пинеслу ку калаçăва тăсас килменрен утне чарчĕ, элтепере мала ирттерсе ячĕ.

Таврара вара тĕлĕнмелле лăпкăлăх, чуна çырлахтаракан тĕнче тăрать. Пин-пин тĕрлĕ кайăк чĕвĕлтетет, шăхăрать, юрлать, кранклатать. Таçта куккук такама нумай-нумай çул сунса авăтать. Йывăçсем шултри-вĕттине пăхмасăр хăйсене лăпкăн тыткалаççĕ, пĕр-пĕринпе шăппăн, çулçисемпе шĕпĕлтетсе тем пуплешеççĕ. Унта та кунта темĕнле тискер кайăксем кивĕ çулçа чаштăртаттарса чупса иртеççĕ, куçа курăнманран юмахри асамлă чунсем пек туйăнаççĕ. Хуйхă-суйхăпа, терт-нушапа тулли тĕнче мар, çăтмах тейĕн йĕри-тавра.

Нумай кайрĕç-и çапла, сахал-и, малта пыракан йĕрлевçĕ сасартăк аллине çĕклерĕ. Асăрханăр, чарăнăр тесе систерчĕ ĕнтĕ. Пурте йĕвене хытарса учĕсене чарчĕç. Керим çеç малалла, йĕрлевçĕ патне иртрĕ. Лешĕ аллипе сылтăмалла сула-сула ăна тем ăнлантарчĕ. Унтан вĕсем иккĕшĕ те çулран пăрăнса кăшт шаларах кĕчĕç, кĕçех унтан пĕр хĕрарăмпа тухрĕç. Керим алă сулса пурне те хăй патне пыма хушрĕ. Йыш пухăнса çитсен хĕрарăм йĕре-йĕре хăй нушине каласа кăтартрĕ. Кунта паян Сĕве леш енчен çар тумĕллĕ темиçе çын килнĕ иккен те çак хĕрарăмăн тата кӳршĕри икĕ çыннăн кил-йышне пурне те вĕлерсе пĕтернĕ, вĕсен хаклă япалисене пĕтĕмпех туртса илнĕ тата хĕрарăмăн вуниккĕри хĕр ачине хăйсемпе тытса кайнă. Хĕрарăмĕ ку çав самантра пахчара пулнипе кăна чĕрĕ юлнă. Упăшки ăна пытанма хушнă иккен, кирек мĕн пулсан та куç умне тухма чарнă. Çыннисем кусем Аслă Пăлхартан куçса килнĕскерсем, хăйсемпе ылтăнпа кĕмĕл япаласем чылай илнĕ пулнă. Те çакна пĕлсех, те ăнсăртран çитсе тухнă çарăç тумĕллĕ хурахсем — кăна хĕрарăм калама пултараймасть.

Керим хĕрарăма тĕсесе илчĕ. Вăтăрсенчискер вăл, çапах хĕр пек яштака та илемлĕ. Анчах кĕтмен хуйхă ăна вăйлăн çапни палăрать, хĕрарăм — ăна Чĕкеç тесе чĕнеççĕ-мĕн — пĕтĕм кĕлеткипе чĕтренсе тăрать.

— Хăйсем пăлхарсемех-и вара? — ыйтрĕ Керим.

— Пирĕн чĕлхепе калаçмарĕç вĕсем, — терĕ хĕрарăм. — Чăн та, хушăран пăлхар сăмахĕсем те илтĕнкелерĕç, анчах вĕсем мана кăпчаксем е нухайсем пек туйăнчĕç. Тен, тутарсемех...

— Кăпчаксемпе нухайсем кунта епле лекме пултарччăр? — тĕлĕнчĕ ушкăнри йĕкĕтсенчен пĕри. — Вĕсем хир енче иртĕхсе çӳрекенччĕ-çке.

— Эс Эпеç пичче каласа панине мантăн-им? — хирĕçлерĕ ăна юлташĕ. — Пуян кăпчаксенчен чылайăшĕ халĕ Хусанта пурăнаççĕ тенĕччĕ вăл. Хулана куçсан та усал йăлине пăрахайман ĕнтĕ вĕсем.

— Ырă çынсем, калаçнинчен эсир пăлхарсемех пек. Тархасшăн, пулăшăр мана, хĕрĕме те пулин çăлса хăварсамăр, — çав хушăра тархаслама тытăнчĕ Чĕкеç.

— Епле çăлăпăр-ха эпир ăна? — иккĕленчĕ Керим. — Хальччен хурахсем Сĕве леш енне каçса ӳкнĕ ĕнтĕ.

— Çук, каçса ӳкеймен. Вĕсем тинтерех çеç кайрĕç. Тата пурлăх нумай пухнăран ăна лашисем çине хунă та хăйсем çуран утаççĕ. Апат та нумай илчĕç, шыв урлă каçиччен ахăртне пирвай таçта ларса канаççĕ. Халь шăпах кăнтăрлахи апат вăхăчĕ, — хĕрсех ăнлантарчĕ Чĕкеç.

— Миçен вĕсем? — ыйтрĕ Керим.

— Улттăнччĕ. Пурин те хĕçпе ухă пур. Тата хулканпаччĕ вĕсем, çине кӳпе тăхăннăччĕ. Пăхма чăн-чăн нукерсем.

— Кур-ха вĕсене, — тĕлĕнчĕ йĕр йĕрлекен. — Вăрçа тухнă тейĕн.

— Ну, туссем, мĕн тăвăпăр? — ыйтрĕ Керим. — Ку таранччен хамăр мĕн вĕреннине пĕрре тĕрĕслесе пăхар мар-и?

— Эпĕ хирĕç мар, — терĕ пĕр йĕкĕчĕ.

— Эпĕ те.

— Кайса лайăх кăна тăн кĕртер хурахсене.

— Тек чăваш тăрăхĕ тесен вĕсен сехри хăпса тăтăр, — хастарланчĕç çамрăксем.

— Эппин, йĕр ил! — хушрĕ Керим йĕр йĕрлекене.

Тепĕр тесен, кунта йĕр илме кирлех те марччĕ. Ултă лаша çула самаях такăрлатса кайнă. Тĕллĕн-тĕллĕн çын ури йĕррисем те аванах курăнаççĕ. Арçын атти йĕрĕсем хушшинче хăш-пĕр çĕрте пĕчĕк ураллă çын çарран утни палăрать.

Вăхăт нумаях та иртмерĕ, юханшыв патне çывхарса пыни палăрчĕ. Кунта йывăçсем те, ӳсентăран та хăйне евĕрлĕрех. Чĕрĕрех темелле-ши? Тата тĕмсем ытларах та ытларах курăнаççĕ. Сывлăш та уçăрах. Пĕчĕк мар Сĕве, таврана палăрмаллах витĕм кӳрет. Акă тата кăвайт тĕтĕмĕн шăрши сăмсана кĕчĕ. Керим ушкăна чарчĕ те Пинеслупа йĕр йĕрлекене лашасене айккинерех кайса тăратма хушрĕ.

— Элтепер, ил мана хăвăнпа, — ыйтрĕ Пинеслу. — Эпĕ ухăпа еплерех пенине хăвах пĕлетĕн.

Ку тĕрĕсех ĕнтĕ, ушкăнра Пинеслуран тĕлтерех перекен тĕкĕрĕç çук. Вара Керим утсене пăхса тăма йĕр йĕрлекенпе тепĕр чи çамрăк йĕкĕте ячĕ. Ыттисем пĕр-пĕрне курмалла хушă хăварса сапаланчĕç те кăвайт тĕтĕмĕ еннелле йăпшăнса утрĕç.

Кĕçех Сĕве хĕрри курăнчĕ. Хурахсем унта çукчĕ ĕнтĕ. Вĕсем чăнах та апатланнă пулас, кăвайчĕ те йăсĕрланма пăрахман-ха. Анчах Керим çыннисем çырана пырса çитнĕ тĕле хурахсем шăпах кимме вырнаçнăччĕ те тепĕр енне каçа пуçланăччĕ. Икĕ арçын икĕ енчен кĕсменпе авăсаççĕ, тата иккĕшĕ тулхăра-тулхăра ишекен лашасене йĕвенсенчен тытса пыраççĕ, тепри кимĕ хӳрине тытнă, асли вара варринче тăрать, ыттисене тем хушкалать. Унăн ури кутĕнче хĕрача пуçне усса ларать. Шухăшласа-айкашса тăмалли самант мар. Керим çыннисем çыран хĕррине чупса тухрĕç.

— Пинеслу, лайăхрах тĕлле! — хушрĕ Керим. Ку ĕнтĕ хăвăртрах пемеллине те пĕлтерчĕ. Ара, тепĕр самантран кимĕ ухă йĕппи çитейми инçете кайма пултарать-çке.

— Хĕрача, аяларах пĕшкĕн! — кимĕ варринче тăракан арçынна ухăпа тĕллесе хирлĕве карăнтарнă май кăшкăрчĕ Пинеслу сых енне. Анчах пеме ĕлкĕреймерĕ. Хĕрача çын сассине илтсен сасартăк çĕкленчĕ те кимĕн пĕр хĕррине кайса тăчĕ, тăрăс! тăрăс! сике пуçларĕ. Пĕчĕкех мар пулин те кимĕ киммех, часах чӳхенме-чалăшма тытăнчĕ. Хĕрача вара сикет те сикет.

Варринче тăракан асли хĕр ачана хаяррăн тем кăшкăрса пăрахрĕ, ăна хăй патне туртса илес сĕмпе ун еннелле туртăнчĕ. Çак самантра Пинеслу хирлĕве вĕçертсе ячĕ. Вшик! шăхăрса илчĕ сывлăшра. Унччен те пулмарĕ ухă йĕппи тăракан арçынна питрен пырса тăрăнчĕ. Хайхи çын хăрушшăн кăшкăрса ячĕ те халĕ те-ха сикекен хĕрача çумнех лаплатса ӳкрĕ. Кимĕ тек шыв çинче кирлĕ пек тытăнса тăраймарĕ, пăлтăрт! çаврăнса ӳпĕнчĕ. Хайхи унта ларакан арçынсем пурте чăма пачĕç. Тимĕр кӳпе тăхăннăскерсем, пилĕкрен хĕç çакнăскерсем пĕр-ик хăлаç та ишеймерĕç, самантрах шыва пăкăр-пăкăр тутарса куçран çухалчĕç. Аптранă лашасем пĕр вырăнта çаврăнкаларĕç-çаврăнкаларĕç те, ку ен çывăхраххипе-ши, хăйсем тĕллĕнех каялла, Керимпа унăн çыннисем тăракан çырана ишсе тухрĕç. Хĕрача вара пирвай шыва пуç хĕрлĕ чăмрĕ, пăртакран унăн пуçĕ кимĕрен чылай ку енче курăнчĕ. Аванах ишет, шеремет, пулăшма та кирлĕ пулмарĕ, çырана вăл хăех тухрĕ. Çавăнтах курăк çине патлатса ӳкрĕ те сасăпах йĕрсе ячĕ. Пинеслу хĕрача патне пуринчен малтан чупса пычĕ, ăна лăплантарма тăрăшрĕ. Ыттисем те вĕсем патне туртăнчĕç, анчах вĕсене Керим кăшкăрса чарчĕ:

— Эй, лашисене тытса чарăр! Вăрмана тарса кĕме ан парăр!

Керим йĕкĕчĕсем ултă лашаран тăваттăшне тытса чарма ĕлкĕрчĕç. Ку та аван, тен, каярах тепĕр икĕ янаварĕ те юлташĕсем патнех таврăнĕç. Учĕсене самаях йывăр тиенĕ вара, сахал мар пурлăх çаратнă ку хурахсем.

— Лашасене те, пурлăхне те пĕтĕмпех Чĕкеçе парар! — хушрĕ Керим. — Тен, çакă та пулин ăна пăртак хуйха пусарма пулăшĕ.

Чăнах та, хĕрачине те, хурахсем пĕтĕм яла çаратса пухнă мула та илсе çитерсен Чĕкеç Керимпа унăн çыннисене пуç тая-таях темччен тав турĕ.

— Инке, эсир ачупа текех пĕччен пурăнаймăр, вилнисене пытарсан хăвăра мĕн кирлине тата çак янаварсене илĕр те эпир килнĕ çулпа Атăл еннелле кайăр, — сĕнчĕ Керим. — Унта Эпеç ятлă ял пур. Çавăнта пурăнма тытăнăр. Ку пурлăх сире çурт лартма та, хуралтă çавăрма та пухутлах çитмелле.

Хĕрарăм нимĕн хуравламасăр ял пулнă еннелле утрĕ.

— Чĕкеç, чим! — чарчĕ ăна Керим. — Сирĕн çывăхра ялсем тата пур-и?

Хĕрарăм чарăнса кăшт шухăшларĕ те;

— Пур, — терĕ. — Хăвăр пирвай тытнă çулпа тата пăртак кайсан пысăках мар юханшыв патне çитетĕр. Ятне унне пĕлместĕп, вăл Арана юхса тухать. Çав юханшыв хĕррипе тăвалла хăпарсан самай пысăк ял курăнса каять. Çулĕ вăрăм мар унта.

«Пăртак кайсан» тени пит çывăхах пулмарĕ. Çавăнпа юханшыв патне çитсе тухсан Керим кăнтăрлахи апата ларма хушрĕ. Тата лашасене те çитерсе шăварма вăхăтчĕ. Вĕсене хуçисем, шăна-пăвана пула тарса ан пĕтчĕр тесе, тăлларĕç те шыв хĕрринчи çăра курăк çине ячĕç, хăйсем кăшт-кашт çăвăнкаласан хутаçран пашалу, вут çинче вĕтнĕ хыççăн тăварласа типĕтнĕ така пĕççи кăларчĕç, пайласа, çывăхри çăлкуçĕнчен ăсса килнĕ сивĕ шывпа сыпа-сыла тăраниччен çирĕç. Тăраниччен тени сăмах кăна та-ха, ма тесессĕн ку шăрăхра апачĕ те анмасть, çапах типĕтнĕ какай хырăмра шывпа çемçелсе сарăлма тытăнсан самаях техĕм пек туйăнчĕ. Ун хыççăн, черетпе хурал тăракансемсĕр пуçне, пурте выртса канчĕç. Вăрăм тунапа вис таврашĕ тапăнса тăнран кăларасран уçă вырăнтах, хĕвел питтинче канма тивнĕрен пурте выртнă çĕртех лачкам тара ӳкрĕç. Мĕн тăвăн, вăрман ырлăхĕ вăл çавнашкалскер.

Кун майĕпен каç енне сулăнчĕ. Вара, утсем тăраннă пек курăнсан, ушкăн малалла, хĕвеланăçнелле васкарĕ. Кĕçех вăрман хӳтти пĕтрĕ, умра уçă уй курăнчĕ. Уйне вăрман хăртса туни тӳрех палăрать, хăш-пĕр тĕлте тунката кăларнă вырăнсене халĕ те чавса-сухаласа якатайман-ха.

Акă, умра ял курăнса кайрĕ. Самаях пысăкскер, аллă килсем те пулĕ. Кун пек ялсем Эпеç таврашĕнче те хальлĕхе сайра. Хуçалăхĕсем ăçта килчĕ унта ларса тухнă, пĕрин патĕнчен теприн патне еплерех каймаллине ют çын пĕлсе те çитереймĕ.

— Мĕн ятлă терĕ çак леш хĕрарăм ку яла? — йĕр йĕрлекенрен ыйтрĕ Керим.

— Эпĕ Вăрмар тенĕ пек илтрĕм, — иккĕленерех хуравларĕ лешĕ.

Урамра пĕр мучие тĕл пулчĕç. Вăл Керим ушкăнне хурал пӳртне ертсе кайрĕ, хăех тата кĕтмен хăнасем патне ял пуçне чĕнсе пычĕ. Çанталăк лайăх та, пӳрте кĕмесĕрех калаçрĕç.

— Эпĕ сире пирвай кăпчаксем тесе, — сывлăх суннă-сунман каларĕ ял пуçĕ. — Таврара вĕсем алхасаççĕ тени илтĕнкелет те... Чăн та, вĕсем пирĕнни пек пысăк яла кĕме шикленеççĕ курăнать.

— Илтĕнкелени кăна мар, эпир хамăр паян вĕсен пĕр ушкăнне куртăмăр, — терĕ Керим, вара кăнтăрла Сĕве хĕрринче мĕн пулса иртнине тĕплĕн каласа кăтартрĕ.

— Çав кирлĕ путсĕрсене, — çырлахрĕ ял пуçĕ. — Эппин, юрĕ, эсир хăвăр камсем пулатăр?

Керим ăна хăйсем кам иккенне, инçе çула мĕн çăмăлпа тухнине тĕплĕн ăнлантарчĕ.

— Шухăшĕ сирĕн питĕ тĕрĕс, — килĕшрĕ унпа ял пуçĕ. — Пире хамăр патшалăх кирлех. Питĕ кирлĕ. Ав, леш хурахсенех ил. Вĕсем Хусан енчен ытларах та ытларах киле пуçларĕç. Пирĕн кунта Аслă Пăлхар арканнă хыççăн ун вырăнне Хусан ханлăхĕ пулас пек хыпар та çӳрет. Анчах унти ятлă çынсем вуçех те пăлхарсем мар теççĕ. Вĕсем пăлхарла та пĕлмеççĕ тет. Вара Хусан епле-ха Пăлхар вырăнне йышăнма пултарĕ? Эппин пире хурахсенчен кам хӳтĕлĕ? Юрать-ха вĕсем хальлĕхе пысăк ялсене тапăнаймаççĕ. Анчах хурах ушкăнĕсем йышлансах пыраççĕ. Çав кăпчаксем вĕсем унччен хир енче халăхсене çаратса çӳренĕ тет. Хулана куçсан та вĕсен юнĕ улшăнас çук ĕнтĕ. Çапла, пире хамăр патшалăх кирлех, питĕ кирлĕ, — тепре çирĕплетсе каларĕ ял пуçĕ.

Çавăнтах вăл урампа чупса иртекен пĕр вуннăсенчи вĕтĕрнĕке чĕнсе илчĕ те ăна тем ăнлантарчĕ, вара каялла çавăрса ял вĕçнелле чуптарчĕ.

Керим ку ял епле пуçланса кайни çинчен ыйтса пĕлчĕ.

Ял пуçĕ каласа панă тăрăх, ял пуçланса кайни чылайранпа иккен. Ячĕ унăн чăнах та Вăрмар. Пĕрисем шутланă тăрăх, çав ят ял тĕлне ыйтсан такам «çулĕ вăрăм мар унта» тесе ăнлантарнинчен тухса кайнă имĕш. Ваттисем вара, Керим ушкăнĕ тĕл пулнă мучи пеккисем, Пăлхар патшалăхне монгол-тутарсем ярса илсен ку тăрăха пĕр пăлхар-чăваш тарса килнĕ тесе ĕнентереççĕ. Унăн икĕ ывăл пулнă пулать. Кавалпа Тупах ятлăскерсем. Каярах тата вăл Вăрмар ятлă тепĕр арçын ачана усрава илнĕ. Усрав ывăлне çавскер хăйĕн ачисенчен те ытларах юратнă тет. Ачи шутсăр маттурскер пулнă-мĕн. Вăл ашшĕне катка-пичке туса нумай пулăшнă. Çыннăн тăван ывăлĕсем хайхи Вăрмара кĕвĕçме тытăнаççĕ, курайми пулаççĕ. Ун чухне тата мĕн-çке-ха, ирĕк çĕр нумай пулман, тырă акма, пахча тума уçланкăсенче кăна май килнĕ. Йыш сахаллипе вăрман нумай хăртма вăй çитмен. Ак вара вăхăт çитсен çын ывăлĕсене уйăрать те кӳршĕри уçланкăсене вырнаçтарать. Вăрмарне хăйпе хăварать. Леш ывăлĕсене çакă тарăхтарсах янă, хайхисем ашшĕпе хирĕçсех каяççĕ, Вăрмара усал тума каварлашаççĕ. Ку тĕлĕшпе уйрăмах Тупах ятли çине тăнă тет. Çакăншăн ашшĕ вĕсене хытах тарăхнă та пĕтĕм пурлăхне Вăрмара пиллесе хăварнă. Вилес умĕн Тупах ятлă ывăлне: «Эсĕ пĕчченех юлăн, санăн тăхăму ни ӳсмĕ, ни чакмĕ», — тесе, Кавала: «Сан тăхăму Тупахăннинчен йышлăрах та чаплăрах пулĕ», — тесе хăварнă. Вăрмарне вара: «Санăн ăрăву чи чапли», — тенĕ пулать. Ак халь пирĕн таврара виçĕ ял: Тупах, Кавал, Вăрмар. Тупах чи пĕчĕкки, Кавал унран пысăкрах, Вăрмар вара чи пысăкки.

— Аслă Пăлхара Уксах Тимĕр аркатса çунтарсан кунта тата темиçе кил-йыш куçса килчĕ, халĕ те куçаççĕ, — пĕлтерчĕ ял пуçĕ. — Хамăр эпир кунта унчченех Пӳлер енчен килнĕ. Вăл хулана тăшман Пăлхартан маларах çунтарса ячĕ... Çак çулсенче куçса килекенсен лавĕсем малалла та, Кĕçĕн Çавап шывĕ еннелле чылай иртрĕç. Анчах ял вăл пысăкки пулсан та ял кăна. Пире тĕрлĕ тăшман-хурахран хӳтĕленмешкĕн патшалăх вăйĕ кирлĕ.

— Эппин, эсир, вăрмарсем, пирĕн Чăваш улусне кĕме хатĕр-и? — тӳррĕн ыйтрĕ Керим.

— Хатĕр пулмасăр, — нимĕн шухăшламасăр çирĕплетрĕ ял пуçĕ. — Пирĕн Хусан тутарĕсемпе мар ĕнтĕ, хамăр пăлхарсемпех пĕрле пурăнмалла. Ну, юрĕ, халь атьăр каçхи апат тăвар. Сирĕн ятпа эп унта така пусса шӳрпе пĕçерме хушнăччĕ...

Ял пуçĕ ял вĕçĕнчех пурăнать-мĕн. Хăй каланă тăрăх, ку вăл нумайлăха мар. Вырăнĕ лайăхран кунта çынсем аякран халĕ те килсех тăраççĕ. Уçă çĕр сахаллипе, тен, пурăна киле хăшĕсен пĕр-пĕр юнашара та куçса ларма, унта чăваш йăлипе Çĕнĕ Вăрмар ятпа çĕнĕ ял тума тивĕ.

Таврана каç сулхăнĕ аннăран-ши Керим çыннисем апата суха тунă хыççăнхи пек авăртрĕç. Ялан именчĕк Пинеслу та сĕтел варринчи мăн чашăк патне йывăç кашăкне тăскаласах тăчĕ. Арçынсем тата пĕрер алтăр сăра та ӳпĕнтерчĕç. Ял пуçĕн пыл кăрчами те тупăнчĕ, ăна та пĕрер курка пушатрĕç. Хайхи пулас Чăваш патшалăхĕ пирки тĕнче илтмеллех калаçа пуçларĕç.

Чылай ларчĕç-и çапла, сахал-и, улăхран ушкăнпа çепĕç юрă юрлани хумланса çитрĕ. Çакна илтсен Пинеслу чашăк патне тăснă аллине те каялла туртса илчĕ, кашăкне сĕтел çине хурса тимлесех итлеме тытăнчĕ.

— Мĕн япали ку? — тĕлĕнсе ыйтрĕ вăл юрă вĕçленсен ял пуçĕнчен.

— Ку-и? Нимех те мар, — сăмах ытахаль ĕç çинчен пынă пек хуравларĕ лешĕ. — Çамрăксем вăййа тухнă унта.

— Вăййа? Мĕне пĕлтерекен сăмах вăл? — пушшех тĕлĕнчĕ Пинеслу.

— Ак тата... — нимĕн калама аптрарĕ ял пуçĕ.

Керимăн хăйсем малтан Аслă Пăлхарта пурăннине аса илтерме, унти пăлхарсем мăсăльмансем пулнине, çавăнпа вăйă мĕнне пĕлменнине ăнлантарса пама тиврĕ.

— Пăхатăп та, эсир пурте çамрăксем. Хăвăрах кайса курăр вăйă мĕн иккенне — сĕнчĕ ял пуçĕ. — Кайран çĕр каçма кунта таврăнăр. Енчен пире шансан, лашăрсене хамăр ут кĕтĕвĕпе ярăпăр. Выртмана пирĕн шанчăклă ачасем çӳреççĕ, ку таранччен лашана кашкăр çурми е такам вăрлани пулман.

Керимпа юлташĕсем çаплах турĕç те. Йĕрлевçĕ çеç, ĕнтĕ икĕ ача ашшĕ, алă сулчĕ те лупас айне улăм сарнă урапа çине кайса выртрĕ.

Вĕсем пынă тĕле улăхра тепĕр юрă янăрама тытăннăччĕ. Хĕрсемпе каччăсем пĕрне-пĕри алăран алă тытса ункăланнă та юрă шăрантарнă май хуллен çаврăнаççĕ. Кĕвви те, сăмахĕсем те чуна тыткăнлаççĕ. Çапах Пинеслуна урăххи ытларах тĕлĕнтерчĕ.

— Элтепер, мĕнле-ха капла, — терĕ вĕл, — хĕрсем каччăсемпе пĕрлех, алăран алĕ тытăнса утаççĕ. Пăлхар-чăваш хĕрарăмĕсем пит хупламасăр çӳренине эпĕ хăнăхрăм ĕнтĕ, анчах кун пеккине Эпеç тăрăхĕнче те курман.

— Чăвашсен вĕсен тĕнĕ урăхла, çавăнпа йăла-йĕрки те мăсăльмансеннинчен уйрăлса тăрать, — пултарнă таран ăнлантарма пăхрĕ Керим. Тĕрĕссипе вăл хăй те кун пирки халиччен шухăшласах кайман. Çĕнĕ çĕре куçса килсен тĕн йăли-йĕркине сайрарах та сайрарах аса иле пуçларĕ.

— Анчах пирĕн Эпеçре те мăсăльман тĕнне пăхăнмаççĕ-çке. Пурăнасса та унта ытларах чăваш-пăлхарсем пурăнаççĕ, — хирĕçлерĕ Пинеслу.

— Ну... Пирĕн унта тĕрлĕ халăх, — хăй пĕлнĕ таран ăнлантарчĕ Керим. — Ман пичче, сăмахран, халĕ те мăсăльмансен йăли-йĕркине тытса пырать. Хам эпĕ халь ни ку, ни вăл тĕн çынни мар. Тата пирĕн хушăра çармăссем те пуррине ан ман. Вĕсен хăйсен йĕрки, пăлхар-чăвашсенни евĕрлĕскер. Пĕлетĕн-и, Пинеслу, — терĕ тата çавăнтах, — эсĕ ку калаçăва питĕ вăхăтра пуçларăн. Патшалăх туса хурас тесен пирĕн халăха пĕр тĕнпе, пĕр йăла-йĕркепе пĕрлештермелле. Çавăнпа атя-ха пур çĕрте те ку тĕлĕшпе тимлĕрех, сăнавлăрах пулар. Урăхран эпĕ те сана тек нимех те калаймăп. Вăт кунта манăн йăмăкăм пулас тăк... Вăл унашкал япаласемпе хытă кăсăкланатчĕ... Шел, çук ĕнтĕ вăл çут тĕнчере...

— Илтнĕччĕ эпĕ ун çинчен, — терĕ шăппăн Пинеслу. — Хама тытса каяс умĕн кӳршĕсем каласа панăччĕ.

Çак самантра вăйă картинче тĕлĕнмелле кĕвĕ илтĕнсе кайрĕ. Керим çыннисем кунта сăрнайпа палнай тата шăпăр пĕрле каланине каярах çеç пĕлчĕç. Хальлĕхе вара çак виçĕ япалапа калакансем пĕрле тĕлĕнмелле, асамлă теме те юрамалла кĕвĕ кăларнине çăвар карса итлерĕç. Пулать-çке тĕнчере тĕлĕнтермĕш! Тĕрлĕ сасă пĕрлештерсе чуна витĕр илекен асамлă кĕвĕ кăларма та май пур иккен. Вăрмар армăкĕсем вара çав кĕвĕ майĕн ташша пикенчĕç. Яшĕсем тăрăс-тăрăс сиксе хăйсен вăйне, паттăрлăхне кăтартма тăрăшаççĕ, хĕрĕсем акăш пек якăш-якăш шуса çеç пыраççĕ, çапах хăйсен илемлĕ пилĕкне те, хитре сăпайлăхне те палăртма ĕлкĕреççĕ. Пинеслушăн чи тĕлĕнмелли вара — вĕсем харăсах, мăшăрăн-мăшăрăн ташлани. Ирĕклĕх, танлăх, сапăрлăх, пĕр-пĕрне хисеплени — мĕн кăна палăрмасть-ши çак ансат ташăра? Пинеслун та çак çамрăксем хушшине кĕрес, вĕсемпе пĕрле ушкăнра акăш пек явăнса савăнас килчĕ.

— Пинеслу, атя, эпир те вĕсемпе ташласа пăхар, — унăн шухăшне пĕлнĕ пекех сĕнчĕ Керим.

Хĕр хавхаланса ăна куçран пăхрĕ-пăхрĕ те сасартăк пуçне усрĕ, вара пăрăнса хуллен айккинелле утрĕ...

Керимпа унăн йĕкĕчĕсем çывăрма час выртмарĕç пулин те ирпе автан авăтсанах вăранчĕç, хăпăл-хапăл тумланса çывăхри çăл патне анчĕç, сивĕ шывпа çăвăнса уçăлчĕç. Ял ачисем утсене выртмаран тавăрнăччĕ ĕнтĕ, лайăх канса тăраннă янаварсем чăтăмсăррăн малти урисемпе кукалесе тăратчĕç. Урхамахсен кăмăлĕ паллă — çул çӳресси. Анчах турта хушшине тăрса йывăр лава туртма мар, юланутçа çурăм çине лартса çил пек вĕçтерме хăнăхнă вĕсем.

Ял пуçĕ çине тăнипе ирхи апат тукаласан ушкăн çула тухрĕ.

— Эпир пăлхар-чăваш ханне пăхăнма хатĕр, — тесе ăсатрĕ вĕсене ял пуçĕ. — Керим элтепер, Юсуф пиччӳне çаплах кала вара. Тата эсир Пулат хан ачисем пулни те пире пушшех шанăç кӳрет.

Хăш енче халăх ытларах пурăнни çинчен ял пуçĕ каланине асра тытса ушкăн хĕвеланăçнелле çул тытрĕ. Чăнах та, кăнтăрлачченех темиçе ялта пулса курчĕç. Кашнин хăйĕн пурнăçĕ, кашни хăйне майлă пуçланса кайнă. Керима уйрăмах пĕр путишлĕрех калав асра юлчĕ. Ăна вăл çичĕ килтен çеç тăракан ялта илтрĕ.

Тахçанах пулнă тет çакă. Ял лашисене çĕрле пĕр кун пĕрне, тепринче тепĕрне такам утланса ярăннă тет. Ярăнни кăна тарама-ха, мĕскĕн янаварсене çĕр каçа урасăр пуличчен хăваланă иккен. Тем пек тăрăшсан та хресченсем çапла иртĕхекен çынна ниепле тупайман. Вара пĕрскер ăна тытмалли меслет шухăшласа кăларнă-кăларнах. Вăл çĕрле хăйĕн хура урхамахĕн çурăмне çемçе сăмала сĕрсе кăларса янă та ытти çынсене лашисене çав çĕр килтех тытма хушнă. Путсĕре тытас тесе чи юратнă янаварне шеллемен, шеремет. Хайхи урхамах ирпе хуçин килне таврăнать те пĕтĕм яла тĕлĕнтерсе пăрахать. Çĕрлесенче лашапа ярăнаканни... упăте пулнă-мĕн. Анчах ку хутĕнче вăл сăмала пирки лаша çумне çыпăçса ларнă та ниепле хăпайман. Урхамах хуçи мĕскĕне ла-айăх ислетрĕ тет вара, кашни çапмассерен «Лаша патне тек ан пынă пултăр!» тесе асăрхаттарчĕ тет. Çавăнтанпа упăте таврашĕ лаша патне пыма мар, чăваш вăрманĕсене вуçех пăрахса кайнă тет. Ара, унччен ку таврара упăтесем курăнкаласах тăнă-мĕн, вĕсем хĕлле, пакшасем пек, кедр мăйăрĕпе, хыр-чăрăш-юман йĕкелĕсемпе тăранса пурăннă.

Апла-и, капла-и те, ялне кăна Упăтекасси теççĕ-мĕн. Çавнашкал ят ахальтен тивĕçмен-тĕр ĕнтĕ.

Тек пĕчĕк ялсене кĕрсе вăхăт ирттермесĕр малалла кайсан-кайсан кахал апачĕ тĕлнелле тепĕр хăйне евĕр пысăк яла пырса çитрĕç. Йĕкĕрвар ятлăскерне. Кунти çынсенчен чылайăшĕ тахçан Пăлхар тăрăхĕнчи пĕр хулашра пурăннăскерсем иккен те, ялта пулин те тĕрлĕ алă ĕçĕпе тăранса пурăнаççĕ. Вĕсем пуç турипе йĕтĕн шăртĕнчен пуçласа йĕтĕн-кантăр шăртламалли тата çăм тапмалли хатĕрсем таранах ăсталаса çав япаласемпе пĕтĕм таврари халăха тивĕçтереççĕ. Кӳршĕ ялта вара пир тĕртекенсем тулли. Йĕтĕнпе кантăр сӳсĕсенчен, сурăх çăмĕнчен çип арласа, çипписене тĕрлĕ тĕспе пĕветсе вĕсем тем тĕрлĕ паха пир хатĕрлеççĕ, ăна таврари ялсене кая-кая сутаççĕ. Виççĕмĕшĕнче тата кĕсле калама та, ăна тума та ăста çынсем пур. Ячĕ те унăн — Кĕслеяль. Эх çав та, мĕн тери пултаруллă çынсемпе, чаплă ăстасемпе пуян Пăлхар патшалăхĕ арканать-çке! Мĕне пула? Кама пула? Хĕçпе çынна шелсĕр-мĕнсĕр касса пăрахма вĕреннĕ этемсем, хăйсем урăх нимĕн тума вĕренейменскерсем, ăслă та ăста çынсене пăхăнтарма, аталанса вăй илекен сĕршывсене çапса аркатма ним мар пултараççĕ пулса тухать. Мĕн тери пысăк тĕрĕсмарлăх! Çакăн пирки шухăшланăçемĕн Керим пуçĕ анрас вĕçне çитет. Нивушлĕ вара хура вăй килсе аркатнă хыççăн çакăн тĕрлĕ халăха тек пĕр чăмăра пĕрлештерме май килмĕ?

Ушкăн вара тата малалла куçса пычĕ. Акă умра пысăках мар, анчах тарăн, чи пахи вара — тăрна куçĕ пек тăрă шывлă юханшыв курăнчĕ. Айккинерех икĕ арçын ача шак тĕрĕслеççĕ.

— Ну мĕнле, пулă пур-и? — кăсăкланчĕ йĕрлевçĕ. Тĕрĕссипе кунта, уçă çĕрте унăн пĕлĕвĕ хальлĕхе кирлех те марччĕ, çапах вăл хăнăхнă йĕркепе малта пыратчĕ!

— Пур! — кăмăллăн пĕлтерчĕç ачасем. — Яшка пĕçермелĕх çитет пек.

«Яшка пĕçермелĕх» тенĕ шакăра çур витре ытла пухăннă. Ачасем хайхи пуçтарăнма та тытăнчĕç.

— Урăх тытмастăр-им тата? — ыйтрĕ йĕрлевçĕ.

— Ма ахалех тытас? Пĕрре пĕçермелĕх пухутлах çитет, ырана тепре килме пулать, — ĕçлĕн калаçрĕ ачасенчен аслăраххи.

Çул çӳревçĕсем юханшыв ятне ыйтса пĕлчĕç. Кĕçĕн Çавал ятлă-мĕн.

— Чим, — аса илчĕ Керим, — Шупашкара çӳренĕ чухне эпир Çавал урлă каçаттăмăр. Ку вара — Кĕçĕн Çавал. Вăл мĕн, Çавала юхса тухать-и?

— Ия, — терĕ аслăрах ача. — Кунтан темиçе çухрăмрах пĕрлешеççĕ вĕсем.

— Çитсе курасчĕ вĕсем пĕрлешнĕ тĕле, — терĕ Керим.

— Кăшт сылтăмарах илĕр те пăртакранах унта çитетĕр, — ăнлантарчĕ ача. — Эпир тĕрĕснех калатпăр. Шаритлеме пысăкрах пулă тытас тенĕ чухне эпир унта çӳретпĕр.

Çаплах турĕç те çулçӳревçĕсем. Кĕçех чăнах та икĕ юханшыв пĕрлешнĕ юппа тухрĕç. Мĕн тери илемлĕ вырăн иккен кунта! Икĕ юханшыв тăрăхĕпе те çуркуннесенче ейӳ самаях сарăлса каять пулмалла, халĕ кунта курăк кăкăр таран кăшăл кăна ӳсет. Курăкĕ çиелтен пăхма кăна пĕр евĕр, тимлесерех сăнасан унта пин тĕрлĕ ӳсентăран асăрхатăн. Вĕсен хушшинче тата мĕн тĕрлĕ кăна хурт-кăпшанкă кĕшĕлтетмест пулĕ. Акă тата лаша ури айĕнчен тăри пăрлатса вĕçсе хăпарчĕ те кĕçех тӳпене куçпа курайми хăпарса çухалчĕ. Юнашарах путене сирпĕнсе тухрĕ. Аран вĕçнĕ пек туса çĕр çийĕнех пырать. Хăйне хăвалаттарса çынсене йăвари чĕпписем патĕнчен айккинерех илсе каясшăн ĕнтĕ, шеремет. Пĕтĕм ӳсентăран, пĕтĕм чĕрĕ чун пурăнасшăн ăнтăлать. Çапла пулмасăр, пурăнăç хăй те пĕтĕмпех çак ăнтăлу çинче тытăнса тăрать.

Анчах Керимăн уни-куни шухăшламалăх вăхăт çук. Вăл кунти тавралăха пач урăх тĕллевпе тишкерчĕ. «Çакăнта хулаш тумалла пирĕн, — шухăшларĕ вăл. — Икĕ енчен ăна юханшывсем хӳтĕлĕç. Кĕçĕн Çавалĕ сарлаках мар та-ха, тарăнăшĕ пур, тăшман килсе тапăнас-тăвас шухăш тытсан ун урлă та хăпăл-хапăлах каçса каяймĕ. Пурăна киле хулашран хула туса çитерĕпĕр. Вырăнĕ суту-илӳ йĕркелес тĕлĕшпе те ăнăçлă. Çавал, паллах, Атăл мар, çапах унпа та Атăлтан çак юппа çити рашшивапа, тен, баркассемпех те хăпарма пулать. Кунтан Шупашкар та инçе мар пулас, унтан та пасара çӳреме тытăнĕç. Хулари тĕрлĕ ĕç ăстисен тунă япалисене сутмаллах. Ку таврара вара халăх самай йышлă пурăнать, тĕрлĕ япала кӳрсе кăна ĕлкĕр. Çапла хулаш аталанса пынăçемĕн хăех вăйлă хула пулса тăрĕ. Пăртак йĕркеллĕ, никампа вăрçăнмасăр пурăнасчĕ кăна. Лăпкă пурăнма вара пулать пек. Ку тăрăха хальлĕхе çичĕ ютран никамах та пысăк çарпа хăпăл-хапăл килсе кĕреес çук. Çапла, çакăнта тымар ярса ĕлкĕрсен пирĕн валли вăй илмелĕх вăхăт тупăнма та пултарать».

— Элтепер, ав, çур çухрăмра кĕпер пур. Ун урлă каçса çав тӳпем çине хăпарар та таврана пăхса илер мар-и? — сĕнчĕ йĕрлевçĕ. — Унтан инçет тавра курăнассăн туйăнать.

Чăнах та инçех те мар йывăç кĕпер пур иккен. Унăн икĕ енче самаях такăрланă çул тăсăлать. Эккей, кунта халăх пăлатна çӳрет-çке. Эппин, Керим тин кăна-ха шухăшлани пĕтĕмпех тӳрре тухма тивĕç.

Кĕпер урлă каçса сăрталла хăпарсан тавралăха, ката вăрманĕ хуплакан хушша шутламасан, чылай инçетрине курма май килчĕ. Мĕн курни вара Керима самаях рехетлентерчĕ. Ара, унта та кунта пĕчĕк те самаях пысăк ялсем лараççĕ, вĕсем пĕр-пĕринпе çулпа çыхăнни те аванах палăрать. Апла ку тăрăхра пăлхар-чăвашсем тĕпленсех пурăна пуçланă, вĕсене вăйлă хула тавра пĕрлештерсен Чăваш улусне сарасси çинчен кăна мар, Чăваш ханлăхĕ çинчен те шухăшлама юрать.

— Ну, туссем, хальлĕхе çӳресе çитет, — терĕ Керим ушкăнри çынсене. — Кĕçĕр çывăхри пĕр-пĕр ялта çĕр каçар та ыран киле таврăнăпăр. Хĕвелпе пăхсан, эпир халĕ хамăр Эпеçрен ытла инçех те мар пек туйăнать, анчах ун патне тепĕр енчен тухмалла пек. Тата ку тăрăха вăрмансенчен тĕллĕн-тĕллĕн палăрмаллах тасатса пĕтернĕ, эппин çулĕ те пирĕн ытла йывăр пулас çук. Апла Çавал урлă каялла каçар та çурçĕр — хĕвеланăçнелле ӳкер. Юрать-и?

Элтепер каланине кам хирĕçлетĕр? Керим йĕнер ĕсенкине пусса утне хускатрĕ кăна, ыттисем те ун хыççăн хытă юртăпа вĕçтерчĕç. Кĕçех Керим ушкăнĕ Çавалтан пĕр-икĕ çухрăмри юман вăрманне кĕрсе çухалчĕ.

Керим пынă чухне Юсуф ирхи намаз тăватчĕ. Вăл урайне пĕчĕк кавир сарса хунă та ун çине чĕркуçленсе ларнă, никама курман-илтмен пек, хăй тĕллĕн тем шухăша путса вăхăт-вăхăт ал лапписемпе пит çăмартипе янахне шăланçи тăвать те пуççапать, шăланçи тăвать те пуççапать. Ун пек чухне çынна кансĕрлеме юрамасть, çавăнпа Керим алăка шăппăн хупрĕ те каялла картишне тухрĕ, Юсуф пулăшуçине пӳрте никама та кĕртмелле маррине аса илтерчĕ. Лешĕ, паллах, кăна асăрхаттармасăрах пĕлет, Керима та вăл хан шăллĕ пулнăран çеç пӳрте кĕме чармарĕ.

Вăхăт вакласа Керим картишпе утса çаврăнчĕ. Кунта вăл тăтăшах килсе çӳрет-ха, анчах кулленлĕхе пула нимех те пит тимлемен. Халĕ акă пăхать те чылай улшăну асăрхать. Пуринчен малтан куçа сыпăласа шĕвĕртнĕ йывăç вуллисене тăратса картишне шăши кĕрейми тачă карса тухни курăнать. Хă, хăш вăхăтра ĕлкĕрнĕ-ши? Халĕ ку картише хăйне евĕр тĕркеç теме те пулать. Хапхана шалтан урлăш ярса хупсан кунта йăпăр-япăрах лекеймĕн. Картишĕ аслă, вăтăр-хĕрĕх çарăç ним мар вырнаçма пултарать. Унăн пĕр енче самай пысăк икĕ ампар ӳссе ларнă. Вĕсенче çăнăх-кĕрпе пулĕ-ха. Варринче тата пуçне тăрна пек çĕклесе пусă тараси тăрать. Кăна та ăнланмалла: хупăнса чылай пурăнма тивсен шыв — чи кирли. Кунсăр пуçне картишĕнче вăрăм лаша вити, лупас, вутă шаршанĕ, кулленхи пурнăçра кирлĕ ытти тем те пĕр пур. Уçă алăкран витери пӳлмексенче икĕ-виçĕ лаша тăни курăнать. Ыттисем ут кĕтĕвĕнче пулас. Маттур Юсуф, маттур, май килнĕ таран пурне те шута илме тăрăшать. Эппин Керим ăна улус хули лартма лайăх вырăн тупни çинчен пĕлтерсен вăл савăнмаллах.

Акă Юсуф та çенĕк картлашки çине тухса тăчĕ, сарă çемçе сухалне шăлкаласа пĕлĕтелле пăхрĕ, анчах куçĕ хĕвел çутипе шарнăран çавăнтах пуçне усрĕ те шăллĕне асăрхарĕ. Иккĕшĕ те пĕр-пĕрин патне пырса ыталашрĕç, сывлăх сунчĕç.

— Таврăнтăн-ха эппин, — терĕ Юсуф. — Ну, мĕнлерех пек пирĕн улус? Атя, лаçа кайсах калаçар. Тĕл пулнă ятпа чей ĕçĕпĕр. Эпир санпа курнăçманни эрне ытла ĕнтĕ, ами.

Хă, мăн çурт леш енче хăтлă лаç та пур иккен. Унта Юсуфăн иккĕмĕш пулăшуçи чей вĕретнĕ пулас, техĕмлĕ шăршă аякранах илĕртет.

Вĕсем лаç çумĕнчи сарлака, анчах лутра сĕтел хушшине ларсанах пулăшуçă иккĕшĕн умне тĕлĕнмелле илемлĕ чей чашăкĕсем пырса лартрĕ, вĕсене чей чашăкĕсем пекех эрешлĕ чейникрен ылтăн тĕслĕ вĕри шĕвек ярса пачĕ.

— Сан килӳнте кун пек савăта пĕрремĕш хут куратăп, — асăрхарĕ Керим. — Ăçтан тупнă эсĕ ăна?

— Хусан ханĕн парни, — пĕлтерчĕ Юсуф.

— Хусан ханĕн парни? — тĕлĕнчĕ Керим. — Епле лекнĕ вăл кунта?

— Эсĕ çул çӳренĕ хушăра кунта Хусан ханĕн элчи Киям бек килсе кайрĕ, — каласа кăтартрĕ Юсуф. — Çавă парса хăварчĕ.

Киям бек кунта унччен те пĕрре пулни çинчен вăл шăллĕне шарламарĕ. Маларах каламанскер, халĕ кирлех те мар ĕнтĕ, шухăшларĕ вăл. Çакăншăн кăштах аванмарланнăран Юсуф калаçăва ĕçлĕ сăмах енне куçарма васкарĕ:

— Ну, каласа кăтарт, ăçта çитсе куртăр, мĕн пĕлсе таврăнтăр?

Керим чей ĕçме мансах хăйсем мĕн курни-илтни çинчен тĕплĕн каласа пачĕ. Сĕве тăрăхĕнче Хусан кăпчакĕсем алхаснине те, Çавал енче вара тĕлĕнмелле ăстасем пурăннине те, çавăнтах улус хули валли питĕ меллĕ вырăн пуррине те — пĕтĕмпех, пĕтĕмпех аса илчĕ. Вăл çав хула вырăнĕ пиччĕшне, чăваш ханне, уйрăмах кăсăклантарасса кĕтнĕччĕ. Анчах Керим каланăçемĕн Юсуф сăнĕ тĕксĕмленсе-сӳрĕкленсе пынăн туйăнчĕ. Юлашкинчен вăл вуçех те итлеме пăрахрĕ пек.

— Пичче... Юсуф хан, эпир çук чухне кунта тем пулса иртмен-и? — юлашкинчен ыйтмасăр тӳсеймерĕ Керим.

— Çук, нимех те пулса иртмен, — терĕ Юсуф. — Ывăнтăм паян темскер, пуç япăх ĕçлет.

Ăнланмалла. Керим чейне ĕçсе пĕтермесĕрех чашăкне айккинерех шутарса лартрĕ, тăрса пиччĕшне пуç тайрĕ те килне тухса кайрĕ.

— Эс каçпа кил, — илтрĕ вăл хыçра пиччĕшĕн сассине. — Эпĕ унччен кăштах канса илĕп те пуç уçăрах чухне калаçма та меллĕрех пулĕ.

Чăннипе шăллĕ каласа кăтартнă хушăра Юсуф пуçĕ нихçанхинчен вăйлăрах ĕçлерĕ темелле. Вăл хăй сисмесĕрех Керим палăртакан малашлăха Киям бек сăнласа кăтартнă малашлăхпа танлаштарса ларчĕ. Шăпах çавăн пирки ĕнтĕ унăн кăмăлĕ сӳрĕкленнĕçемĕн сӳрĕкленсе пычĕ.

Акă шăллĕ тухса кайрĕ те Юсуф виçĕм кунхи тĕлпулăва тепре аса илчĕ. Кашни сăмах, кашни вак-тĕвек таран.

Хусан ханĕн элчи ку хутĕнче ун патне ятарласа килнĕччĕ. Çул çинче таçта çĕр каçнăран-ши вăл Эпеçе кăнтăрлачченех çитрĕ. Хальхинче уççăн, пурте курмалла пырса кĕчĕ чăваш-пăлхар ханĕн мăн çуртне. Пĕччен мар, икĕ пулăшуçипе тата хăйне сыхлакан вунă нукерпа.

Юсуф та ку хутĕнче хăнана иртнинчен лайăхрах, вырăнти шайпа пăхсан, чаплă темеллех кĕтсе илчĕ. Халĕ унăн çурчĕ те аслăрах, сĕтел хушши те сарлакарах, сĕтелли те туллирех. Улус лапкăшĕпе те, халăх йышĕпе те сарăлсах пырать. Çавна май хырçă-марçă та уйăхсерен ытларах та ытларах пухăнать. Юсуфпа унăн турханĕсем — пĕри унччен Аслă Пăлхарта ку тĕлĕшпе мĕнле ĕçленине аса илсе, теприсем кӳршĕри Хусанпа Чулхула тĕслĕхĕсене шута хурса — укçапа пурлăх пухмалли çĕнĕрен те çĕнĕ майсем шухăшласа кăлараççĕ. Пирвай кашни килтен тĕтĕм укçи текен хырçă кăна пухатчĕç, пурăна киле кашни ялтан тата сала тӳпи хушса тӳлемелле турĕç. Унтан çарăçсем валли салтак апачĕ, вĕсен учĕсене çитерме утăпа сĕлĕ пуха пуçларĕç. Турхансем вара çĕнĕ хырçă-марçă сĕнеççĕ те сĕнеççĕ, çĕр укçи, çул юсамалли укçа пухма тытăнмалла теççĕ. Хайхи Эпеçре Улус Хуралĕ туса хума, ун валли ятарласа хурал çурчĕ лартма тиврĕ. Хуралта ĕçлеме вара сахал мар тӳре тытмалла. Пухнă хырçă-марçа тата упрамалла та сыхламалла. Кукăр алăллă çынсем пăлхар-чăваш хушшинче çук пек те-ха, виçесĕр мула курсан, кам пĕлет, тен, чипер çыннăн та куçĕ-пуçĕ алчăраса кайĕ. Эппин хуралçă-çарăçсем кирлĕ. Çапла вара улусра тӳре-шара та йышланса пычĕ. Çавна май Юсуф та ĕнтĕ хăйне чăн-чăн хан тесех шутлама пуçларĕ.

Киям бек хăй те пушă алăпа килмен. Пирвай вăл чăваш ханне Хусан ханĕ Али бек ячĕпе Багдадранах кӳрсе çитернĕ чей хатĕрĕсем парнелерĕ. Çĕнĕ савăтран тутанса пăхма тесе пĕр пĕтре Инди чейĕ тыттарчĕ. Юсуф вара хăй çыннисене така пустарса шӳрпе пĕçерттерчĕ, нӳхрепрен сивĕ кăмăс илсе тухтарттарчĕ. Эпĕç сутуçисем нумаях пулмасть Чулхулана тепре кайсан Юсуф вĕсене Кавказ тăрăхĕнчен кӳрсе килнĕ иçĕм çырли эрехне темиçе пичке туянса килме каланăччĕ. Хусан элчи ячĕпе вăл çав пичкесенчен пĕрне уçтарчĕ. Çапла какăриччен ĕçсе çинĕ хыççăн калаçу уçăмлăрах та хăюллăрах явăнчĕ.

— Хисеплĕ Юсуф хан, ĕçӳсем еплерех пыраççĕ? — айккинчен пуçларĕ калаçăва элчĕ. — Куратăп, кунта кĕске хушăрах палăрмалла улшăнусем пулса иртнĕ, ами. Тĕлĕнтĕм, тĕлĕнмеллипех тĕлĕнтĕм санăн пултарулăхунтан. Чăваш улусне туса хурасах тетĕн-и?

— Ну... — элчĕ чеелĕхне асра тытса тӳррĕнех хуравласшăн пулмарĕ Юсуф. — Улус-и вăл пирĕн е тем урăххи-и, анчах халăх пурнăçĕн тытăмĕнче мĕнле те пулин йĕрке кирлех. Эпир ăна хальлĕхе Аслă Пăлхар меслечĕпе тытса пырас терĕмĕр.

— Улус вăл, паллах, кирлĕ япала. Унсăрăн халăху кĕтӳрен те тăрлавсăртарах пурăнĕ... Кăмăсу вара сан чаплă. Ку енĕпе пушкăрт-пăлхарсем питĕ ăста, анчах санăн вĕсеннинчен те техĕмлĕрех.

— Мана ăна пĕр çармăс туса парать, — терĕ Юсуф хăна мухтанине чăнласах йышăннă пек кăтартса. — Киям бек, эс тата кăнтăр эрехне сыпса пăх-ха. Чуна тĕлĕнмелле уçăлтарать.

— Ырă хуçа сĕнсен, мĕнех, çур курка ĕçсе пама та юрать, — килĕшрĕ хăна. Пĕр-ик çăвар чăнах та сыпсан ытахальтен тенĕ пек ыйтрĕ: — Сан вырăссен çутă эрехĕ çук-и тата? Эсир Чулхулапа суту-илӳ ăнтарса янă теççĕ, тен, ăна та туянса килнĕ?

Хусан элчи мĕн пирки шахвăртнине Юсуф тӳрех ăнланчĕ, çавăнпа сăмаха айккинелле пăрса чееленмерĕ.

— Çапла, пирĕн хальлĕхе çыхăну ытларах Чулхулапа тытма тивет, — терĕ вăл. — Урăх ăçта каяс-ха? Таçта аякка каравансемпе çӳремешкĕн пирĕн хевте çитеймест.

— Хусан та аякрах мар та-ха, — терĕ элчĕ. — Çинех, Чулхулапа танлаштарсан, вăл чылай çывăхрах.

— Хусан çĕкленсе çитсен унта та çул хывăпăр, — килĕшрĕ Юсуф.

— Вăл вара çĕкленсех пырать, — çавăнтах каласа хучĕ хăна, унтан сасартăк сĕнчĕ: — Юсуф хан, ма-ха сан пĕрре пирĕн хулана хăвăн пырса курас мар? Тем тесен те пирĕн, пăлхарсен, халĕ Хусан тавра пĕрлешсе чăмăртанмалла. Ытти хуласем те çĕкленейĕç ĕнтĕ, çĕкленсен те — хăçан пулĕ вăл? Халăхăмăрăн вара пурăнмалла, ура çине тăрса вăй пухмалла. Пирĕн хамăрăн патшалăх пулаймасан эпир хамăр та уйрăм халăх пулма пăрахатпăр.

— Эпир те шăллăмпа иксĕмĕр çавна ăнлансах тăрăшатпăр та-ха, — аса илтерчĕ Юсуф.

— Çапла, пĕлетĕп, — килĕшрĕ элчĕ. — Анчах тулĕ-ши сирĕн ĕмĕтĕр? Юсуф хан, эс мана тĕрĕс ăнлан. Сан пултарулăхна эпĕ куратăп, ĕненетĕп. Хисеплĕренте хисеплĕ Пулат хан сире, шăллупа иксĕре, паллах, лайăх вĕрентсе хăварнă... Сăмах май, шăллу ăçта сан? Ăна та чĕнмеллеччĕ калаçса ларма.

— Ăна эпĕ çывăхри чăваш тавралăхне тĕпчесе тухма кăларса ятăм-ха, — пытармарĕ Юсуф. — Пурăна киле улуса сарсах пырас тесен пирĕн çывăх тавралăха та пулин лайăхрах пĕлмелле. Ӳлĕм аяккарах та кайса çӳрĕпĕр. Хăш каран таран пурăнать пирĕн халăх, мĕнле йыш пирĕн, мĕн тума пултаракан çынсем пур — пурне те, пурне те тĕплĕн тĕпчес пулать. Хальлĕхе эпир ку тĕлĕшпе пуçламăш утăмсем çеç тăватпăр-ха.

— Аван, аван, пит якши, — ырларĕ хăна. — Паташалăх шайĕпе шухăшлани тӳрех курăнатъ... Итле-ха, Юсуф хан, хуçаланать ку тесе ан шутла та, атя-ха картишне тухса ларар. Пăчă кунта, пăртак уçă сывлăшпа сывлар-ха.

Юсуф хăнана кăмăлпах картишне илсе тухрĕ. Кунта Юсуф пулăшуçисем Киям бекпа килнĕ çынсене лаç умĕнче пикенсех хăналатчĕç. Ханпа бек вĕсене: «Апачĕ тутлă пултăр» — терĕç те самаях анлă картишпе малалла утрĕç. Юсуф хăнана хăйĕн хуçалăхĕпе кăмăлтанах паллаштарса çӳрерĕ, лаша витинчен çĕр айĕпе çывăхри çырмана хывакан çула кăна кăтартмарĕ. Ăна Юсуф чи шанчăклă çынсене çĕрлесенче чавтарать, тăприне лашапа аяккарах турттарса тухтарать, çĕрай çулне ишĕлесрен вĕсенех пĕренесемпе тĕкĕлеттерет.

— Аван, аван, пит якши, — картишне пăхса çаврăнсан татах ырларĕ хăна. — Ăнсăртран хурахсем килсе тапăнсан кунта упранса юлма пулать. Анчах пысăках мар çар ушкăнĕ çитсе тухсан та... Хм...

— Çапла, Киям бек, хальлĕхе ку хӳтлĕх чăнах та ним çукран нимĕр тенешкел çеç. Çавăнпа эпĕ Керима пулас хула валли меллĕ вырăн тупма та хушса ятăм, — хăна шухăшне ăнланса унпа килĕшрĕ хуçа.

— Çĕнĕ хула туса лартас тетĕн апла? — те хĕвел шартарнипе, те хуçана тĕсеме тăрăшнăран хĕсĕк куçне пушшех хĕсерех пăхрĕ элчĕ Юсуф çине. — Шупашкарпа мĕн, ĕç тухмарĕ-им?

— Эпĕ Шупашкар мăрсипе пĕрре курнăçса калаçнăччĕ. Анчах ун хыççăн вĕсен инкек пулнă унта, карманти пĕтĕм çурт-йĕр çунса кайнă. Çавăнпа хальлĕхе унпа урăх тĕл пулас темерĕм.

— Илтнĕ, илтнĕ унти пушар çинчен, — терĕ элчĕ. — Анчах вăл мăрсапа калаçса татăлма пĕрех май килес çук. Эпĕ те пуплешсе пăхнă унпа. Çынни пĕтĕмпех вырăссене сутăннă. Ку çеç мар, Шупашкарта пурăнакансене те нумайăшне вырăссемпе пĕрле пулни лайăхрах тесе ĕнентерсе çитернĕ.

— Киям бек, тен, пирĕншĕн, чăвашсемшĕн, вырăссен хӳттине кĕни чăнах та аванрах мар-ши? — Хусан элчи шухăшне пĕлес шутпа ыйтрĕ Юсуф.

— Юсуф хан, эс мĕн, ăсран тайăлман пулĕ те? — тӳрех хĕрсе кайрĕ Киям бек, çавăнтах тата хăйне алла илчĕ те çемçенрех ăнлантара пуçларĕ: — Каçар, эпĕ сасса хăпартас теменччĕ... Пĕлетĕн-и, Юсуф хан, вырăссем вĕсем — пач ăрасна халăх. Сăнран та, тĕнпе те, йăла-йĕркепе те. Ну, пач расна, пирĕнпе нихăш енĕпе те çывăхланма пултарайман халăх. Эпĕ сана ак пĕр япала çинчен каласа парам та эс вара хăвах ман майлă пулса тăрăн...

Сăмахĕ 1382 çулта Тăхтамăш Мускава илни çинчен-мĕн.

Ун чухне Ылтăн Урта пуçĕ Суздаль кнеçĕсем хĕтĕртнипе Мускава «тăн кĕртме» шут тытнă. Ăна Мускав Литвапа туслашнă тесе ăнлантарнă-мĕн. Литва вара Тăхтамăш тăшманĕпе Мамайпа пĕр каварлă çĕршыв пулнă. Тĕрĕс шутланă-и Тăхтамăш е йăнăшнă-и — сăмахĕ ун тавра мар.

Аслă кнеç Мĕтри Мускава Тăхтамăш тапăнса килни çинчен илтсен боярсемпе пирвай Переяславле, унтан Костромана çар пухма тухса каять, хулана тата хăйĕн çемйине сыхлама Киприан митрополита хушса хăварать. Анчах аслă кнеçпе боярсем кайсанах вĕсен тарçисем эрех нӳхрепĕсене уçса кĕнĕ. Хăйсем çеç ĕçни çитмен, вĕсем хуçисен пуянлăхĕпе хулари ал ĕç çыннисене те савăнтарнă. Лешсем тата хăйсем ĕçсе лартнипе çырлахман, эрех, сăра, сим пыл упранакан нӳхрепсене пурне те уçса аркатса пĕтернĕ. Хайхи Мускав пĕтĕмпех ӳсĕр халăх аллине куçнă. Кнеç çемйипе, Киприан владыка хăйсем те аран тарса хăтăлаççĕ. Çав хушăра тутарсемпе пĕрле пынă Суздаль кнеçĕсем ӳсĕрсемпе калаçса таталаççĕ те Тăхтамăш çарне Мускава пĕр çапăçусăр кĕртсе яраççĕ. Вара тутарсем, мускавсене «сире тĕкĕнместпĕр» тесе шантарнăскерсем, 24 пин ытла çынна вĕлерсе тухаççĕ.

— Çавнашкал тăрлавсăр халăхпа туслашни сан халăхна усă кӳрĕ-ши? Вырăс халăхне пĕлме çук; паян вăл вăйлă, ыран ăна хапха айĕнчен вĕрекен кашни анчăк тапăнса тулама пултарать. Ытах пире малтанлăха, ура çине тăриччен ĕнтĕ, юлташсем кирлĕ пулсан, пирĕн вĕсене кăнтăртарах тата хĕвелтухăçнерех шырамалла. Калăпăр, Крым тутарĕсем пире çывăх халăх. Е тата турккăсем.

— Ытла аякра пулмĕç-и пирĕн туссем? — иккĕленчĕ Юсуф. — Пире кунта мĕнпе пулăшĕç вĕсем? Хăй вăхăтĕнче арабсене шанса эпир, пăлхарсем, мăсăльман тĕнне йышăнса курнă ĕнтĕ. Вара мĕн, пулăшрĕç-и вĕсем пире? Уксах Тимĕр авă вĕсене хăйсене аркатать.

— Ну, турккăсем перссем мар. Тата кунта килсех ан та пулăшчăрин. Вырăссене кăнтăр енчен пĕрех май хĕсĕрлесе тăни те пирĕншĕн çав тери пысăк усă. Ун чухне вырăс патшисен пире тапăнас-тăвас шухăш питех çуралмĕ.

— Енчен пире вырăссем мар, Уксах Тимĕр тепре килсе тапăнсан?

— Тек вăл кунталла виличчен те килеймĕ. Тата ма килес унăн? Аслă Пăлхара вăл, шел, тĕппипех аркатса тăкрĕ. Халĕ уншăн çурçĕр енче хăрушлăх çук, çапăçмалли вара унăн пирĕнсĕрех мăй таран. Анчах, Юсуф хан, кунашкал лăпкă вăхăт нумая пырас çук. Çавăнпа пирĕн, пăлхарсен, çак кĕске самантпа усă курса юлмалла, çĕнĕрен вăя кĕмелле. Эпир вара халь кашни йăх хăй пĕлнĕ пек упранса юласшăн. Çук, апла май килмĕ, — татăклăн каларĕ Киям бек.

Тĕрĕсех-çке те унăн шухăшĕ, ах тĕрĕс-çке. Ваккăн-тĕвеккĕн халĕ тĕнчере пĕр патшалăх та тытăнса тăраймасть. Уйрăммăн, никама пăхăнмасăр пурăнас тесен вăй кирлĕ, пысăк вăй. Пăлхар-чăвашсем хăйсем тĕллĕн çеç çав вăя пухса çитерейĕç-ши? Çак ыйту Юсуфа ахаль чухне те канăç памасть, ют çын аса илтерсен вара чуна пушшех те хускатса ячĕ. Ах, çав Шупашкар тени! Юсуф ашшĕ Пулат хан ывăлĕсене чăвашсем патне кайма хушнă чухне, паллах ĕнтĕ, чи пирвай Шупашкар вăйне шаннă. Чăвашсен ханĕ Хасан çав хулана шăпах ĕнтĕ пăлхар-чăваш ханлăхĕн тĕп хули тăвас шутпа туса лартнине те вăл аван пĕлнĕ. Шел, ашшĕне Хасан шăпи мĕнпе вĕçленни паллă пулман курăнать.

Киям бек вара Юсуф шухăшĕсене вуласа пырать тейĕн.

— Çапах та чăвашсем патшалăх тытăмĕпех пурăнма пултараççĕ, — терĕ вăл сасартăк.

Кăна илтсен Юсуф самантлăха чарăнсах тăчĕ.

— Çапла, çапла, патшалăх тытăмĕпех пурăнма пултараççĕ, ами, — тепре каларĕ Хусан элчи.

Вара вăл пикенсех чăвашсен малашлăхне хăй еплерех курнине ăнлантарчĕ.

Киям бек шучĕпе, — тĕрĕсрех каласан, Хусан ханĕн шучĕпе ĕнтĕ, — чăвашсен çĕнĕрен çĕкленекен Пăлхар патшалăхне кĕмелле. Хăйсене уйрăм патшалăх тумалăх вĕсен вăй юлман. Çав вăхăтрах ытти пăлхар йăхĕсемпе чăмăртансан çĕнĕ патшалăхра хăйсен тивĕçлĕ вырăнне йышăнĕç.

— Чим-ха, бек, темскер, ăнланаймарăм, — пӳлчĕ ăна Юсуф. — Эс каланипе, чăвашсем хăйсен патшалăхне тăваймаççĕ пулать, çав вăхăтрах эсир йĕркелекен ханлăха кĕрсен патшалăх тытăмĕпех пурăнма пултараççĕ-мĕн. Ун пекки епле-ха пулма пултартăр?

— Нимĕн ăнланмалла марри те çук кунта, — кăмăллăн кулса каларĕ элчĕ, вара хăйĕн шухăшне малалла тăсрĕ.

Пăлхарсен çĕнĕ патшалăхне çĕклесе ярас текенçем, чăвашсен вăйне тата йышне шута илсе ятарласа Чăваш тăрăхĕ туса хурасшăн-мĕн. Çав тăрăх хайне уйрăм ханлăх йĕркипех пурăнĕ. Çĕршыва хӳтĕлес ыйтусене çеç вăл хăй тĕллĕн татса параймĕ. Тата унăн пĕтĕм патшалăхшăн ĕçлекен тӳресене тытса тăма хырçă тӳлемелле пулĕ. Çав тăрăха ертсе пыма Хусан ханĕ Юсуф хана сĕнет-мĕн. Çак ĕçе туса пыма унăн ячĕ те, сумĕ те çителĕклĕ тесе шутлать. Тата Юсуф халăх хисепленĕ Пулат хан ывăлĕ иккенне пурте пĕлеççĕ. Çакă та Чăваш тăрăхне хăварт йĕркелесе ямашкăн пулăшĕ.

— Кирек мĕн кала та, ман шутпа, Хусан ханлăхĕнчи Чăваш тăрăхĕ пăлхар-чăвашсемшĕн кирлĕрех те, усăллăрах та пулĕ. Эсир йĕркелекен Чăваш улусĕн вара, тӳртен каланăшăн каçар та, малашлăхĕ çук. Кăна эсĕ хăв та аван ăнланатăн пек туйăнать, — тăрларĕ шухăшне Киям бек. — Тата, Юсуф тусăм, эсĕ пирĕн енчи чăвашсем мăсăльман иккенне ан ман. Кунти чăвашсем вара хăйсен тĕнĕпе пурăнасшăн, хăватлăран та хăватлă Аллахăмăра мар, хăйсен Тĕнкрине пăхăнаççĕ.

— Анчах, эпĕ илтнĕ тăрăх, сирĕн Хусанта халĕ вуçех те пăлхарсем мар, тутарсемпе кăпчаксем пуç пулса пурăнаççĕ, — нимĕн хирĕçлеймен енне каларĕ Юсуф. — Сирĕн унта пăлхарла калаçма та пăрахнă теççĕ.

— Ун пекех мар та... — пит çирĕппĕнех хирĕçлеймерĕ Хусан элчи. — Хан, эсĕ пурнăç çынни, çавăнпа эпĕ сана сăмах юптарса пăтратас теместĕп. Тутарсемпе кăпчаксем Хусанта чăнах та вăй илнĕ. Ну, мĕн тăвăн, пурăнăç çапларах çаврăнса тухрĕ-çке. Пирĕн чаплă пăлхарсем хăшĕсем тăшманпа кĕрешсе пуç хучĕç, чĕрĕ юлнисем те çукка тухрĕç. Хусана пурăнма пынă кăпчаксем вара пуян, хула, тĕрĕссипе каласан, вĕсен мул-пурлăхне пула çĕкленет. Ылтăн Урта арканса пынă май монголсемпе килнĕ тутарсен халĕ ăçта каяс? Хăшĕсем Çĕпĕре, Тюмень таврашне таврăнаççĕ те-ха, ыттисем вара кунтах юласшăн. Вĕсем пăлхарсене хĕскелени чăнахах пур. Анчах ку вăл вăхăтлăх пулăм кăна. Пурăна киле эпир вĕсене вырăна лартăпăр. Хальлĕхе вара тӳсме тивет, мĕн тăвăн... Анчах эпĕ сана ку сăмахсене каламан, эсĕ, хан, вĕсене илтмен, юрать-и? Çакна кăна палăртса хăварам: унашкал кăткăслăх пулмасан, тен, эпир сана чĕнмен те пулăттăмăр. Капла вара пĕтĕм чаплă пăлхарсене пуçтарăпăр та хамăрах пуç пулса юлăпăр... Халь каçар мана, Юсуф хан, эпĕ сана ытлашши те калакаларăм пуль. Тепĕр енчен, эпир пĕр шухăшпа пурăнакан арçынсем, пире пĕр-пĕринпе пăркаланса-чееленсе пуплешни килĕшмест тесе шутлатăп.

— Çук, çук, эпĕ сана пĕртте кӳренместĕп, — лăплантарчĕ ăна Юсуф. — Тӳррĕн калаçнăшăн вара тав. Ан пăшăрхан, сăмахăмăр хамăр хушăра юлĕ.

— Апла çав сивĕ кăмăса тепрер курка кайса ĕçер-ха, — ыйтрĕ хăна. — Аттуш çăвар типсе çитрĕ. Калаçăвăмăр пирки вара шухăшла. Ăнланатăп, ку вăл пĕр-икĕ кунра татса памалли ыйту мар...

...Шăллĕне тăнланă май Юсуф шăпах ĕнтĕ çак тĕлпулăва аса илсе ларчĕ. Керим хăй мĕн курса-пĕлсе таврăнни çинчен каласа кăтартнине вăл ăшра Киям бек каланипе танлаштарса пычĕ. Танлаштарăвĕ шăллĕ майлă пек туйăнмарĕ.

  
   Пиччĕшĕпе шăллĕ

Çурхи кунсенче ăшăпа савăнтарнă çанталăк эрнерен эрне, уйăхран уйăх иртнĕçемĕн чăвашсене хытăрах та хытăрах пăшăрхантарчĕ. Ара, икĕ уйăх ĕнтĕ çумăр тумлам ӳкмен. Пирвай Çӳлти Турă Тĕнкре утă çулса кĕртме май панăшăн савăннă хресченсем куç умĕнчех типсе пыракан ырашпа сĕлĕ уйĕсене кашни кун туха-туха пăхаççĕ, пĕтĕм тырă хĕвел хытă хĕртнĕрен типсе каясран шикленеççĕ. Юлашкинчен Эпеç ял пуçĕ тӳсеймерĕ, халăха çумăр чӳкĕ ирттермешкĕн пухма шут тытрĕ. Ялĕ ахальли çеç пулас тăк вăл, паллах, ку ĕçе хăй тĕллĕнех йĕркелетчĕ. Анчах Эпеç Чăваш улусĕн тĕп ялĕ, çавăнпа ял пуçĕ чӳк ирĕкĕ илме Юсуф хан патне кайрĕ.

Мĕн Хусан элчипе калаçнăранпах шухăшлă çӳрекен Юсуф ял пуçĕпе пит пуплешсе тăмарĕ, эпĕ сирĕн йăлăр-йĕркĕрсене пĕлместĕп, аппаланăр хăвăр пĕлнĕ пек терĕ те алă сулчĕ. Кăшт кӳреннĕ ял пуçĕ вара Керим элтепер патне кайрĕ. Керим пиччĕшĕ пек мар, чăваш йăлипе чӳк тăвассине кăмăлпах йышăнчĕ, усси кăна пултăрччĕ терĕ.

Çумăр чӳкĕ ирттерме таврари чи хăватлă мăчавăра чĕнсе килчĕç.

Ирпе Пинеслупа темиçе хĕрарăм лаша урапи çине мăн хуранпа икĕ çĕклем юман пуленки хурса Киремет картине пăтă пĕçерме кайрĕç. Пăртакран унталла ял халăхĕ те туртăнчĕ. Чӳк пăтти вăл вăхăта хатĕрччĕ ĕнтĕ, паян кунта ирхи апатсăрах килнĕ çынсене техĕмĕпе илĕртетчĕ.

Акă хăйĕн уйрăм тумне тăхăннă мăчавăр Киремет юпи умне тухса тăчĕ, сулахай аллине çĕклерĕ. Халăх шăпăрт пулчĕ, çынсем вăрăм тунапа вис таврашĕ çыртсан та хускалмасăр тăма тăрăшрĕç. Мăчавăр хĕвелтухăçнелле çаврăнса тăчĕ те хыттăн каларĕ:

— Хаклă çынсем! Ырă халăх! Аслă турăсемпе ырăсене чӳк пăттипе ырă сунар, вĕсенчен пире асаилсе пирĕн уйсем çине çумăр яма тилмĕрсе ыйтар!

— Ыйтатпăр! Ыйтатпăр! Ыйтатпăр! — илтĕнчĕ халăхăн тилмĕрсе тухакан сасси. Вара мăчавăр турăсемпе калаçа пуçларĕ:

— Аслă Туррăмăр, аслă Пӳлĕх! Эпир сире чĕререн хисеплесе тав тăватпăр, çĕр çинчи хыпарсене пĕлтеретпĕр. Çĕр çинче вара пирĕн типĕ çанталăк тăрать, пĕтĕм тырă-пулă ĕнсе каяс вĕçне çитнĕ, эппин, выçлăх килес хăрушлăх пур. Пӳлĕхçĕм, йышăнсам пирĕн тилмĕрсе каланă сăмахăмăра. Хăвăн ырă кăмăлна çĕр çинчи халăхшăн хĕрхенсе ан тăр, эпир вăхăтра акнă пĕрчĕсене çĕкленсе хăпарма вăй пар.

Пӳлĕх! Хăвăн ырă кăмăлна уçса ярсам пирĕн анасем çине, улăхсем çине. Ислентĕр пирĕн тарпа кăпăшланнă хура çĕр, тырă-пулă капмарланса çĕклентĕр, ана-çаран пирĕн кăмăла савăнтартăр.

Пулăшсамăр халăха, Аслă Турă Тĕнкре, Пӳлĕхçĕ! Кашни килте пӳлме тулли тырă пултăр, кашни кил картинче выльăх-чĕрлĕх тулли пултăр! Ĕçлекен халăх çав сăвапа тивĕçлĕ. Пуянни пăхса тăрĕ, чухăнни куççулĕпе тархаслĕ. Сирĕн умра эпир пурсăмăр та танах. Ĕçĕмĕре кура тĕрĕс сăвап сирĕнте пулмалла. Илтĕр пирĕн сăмаха, çырлахăр. Эпир те çутçанталăк ыйтнине вăхăтра туса пыратпăр. Йăнăш тăвакан пулсан пире каçарăр, айвансене ăса кĕртме пулăшăр. Халăх кăмăлне хапăла илĕр. Йывăр чухне эсир пире пĕрле пулма, алран алă пулăшса пурăнма ыйтатăр. Курăр акă: кунта пĕтĕм халăх пухăннă. Вĕттисем пур, ваттисем пур, хĕрсем пур, йĕкĕтсем пур. Пурте ырра ĕмĕтленеççĕ, пурте тивĕçлине кĕтеççĕ. Ĕçлеме ӳркенмеççĕ, итлеме пăрахмаççĕ, выляма манмаççĕ. Вĕсен кăмăлне çырлахса йышăнăр. Тавах! Аминь сире!

— Тавах! Аминь сире! — кĕрлерĕ халăх мăчавар хыççăн.

Унтан мăчавăр хăй патне ачасен ушкăнне кăларчĕ. Вĕтĕрнĕксем хăшĕ çерçи, хăшĕ чĕкеç тытса килнĕ. Мăчавăр вара çав кайăксене сăмах каларĕ:

— Чипер кайăк чĕкеç! Çивĕч çӳрен çерçи! Çӳлти турăсен патшине, Аслати турра тата Камал кӳркĕçе каласамăрччĕ: ун çĕрĕ-шывĕ типсе кайнă! Çĕр çинче çитĕнекен япаласем пурте типсе çитнĕ, сăрт-тăвайкки ĕнсе ларнă, тусан йăсăрланать, çĕр çурăлать тесе калăр. Ырă çумăр парăр, пăрпа тăвăлран упрăр тесе калăр. Хăйсен халăхне манса кайнă-им? Пирĕн чӳкпе çырлахмасан çитессине чӳклемĕпĕр. Хĕрсен кантăрĕсем кăкăр таран ӳсмесен, каччăсен урхамахĕсем хырăм таран курăк çинче çӳремесен, хирти тыр-пул кашласа хăпармасан кам чыслĕ вĕсене, çӳлти ырăсене, тесе ыйтăр.

Унтан мăчавăр ачасене хушрĕ:

— Вĕçтерсе ярăр, ачасем, ирĕклĕ кайăксене çумăр пĕлĕчĕсем патне!

Ачасем кайăкĕсене хаваспах çӳлелле вĕçтерсе ячĕç. Анчах лешсем, темшĕн, пĕлĕтелле мар, ялалла вĕçсе кайрĕç.

— Ах! — çĕршер сасăпа пăшăрханчĕ халăх. — Çитересшĕн мар вĕсем пирĕн сăмаха турăсем патне!

Анчах чĕкеçсем хушшине лекнĕ пĕр вĕршĕн сасартăк ыттисенчен уйрăлчĕ те çаврăм хыççăн çаврăм тăва-тăва тӳпенелле хăпарчĕ, кĕçех курăнми те пулчĕ. Çакна асăрханă халăх лăштах сывласа ячĕ.

Çакăн хыççăн пăтă пĕçерекенсем хаваспах пысăк чашăксене тутлă апат тул-тарчĕç. Çынсем хăшĕ кил-йышпа, хăшĕ тус-пĕлĕшĕсемпе вĕсем тавра вырнаçрĕç, тем пек выçса çитнине пăхмасăр пăтта йывăç кашăксемпе васкамасăр ăса-ăса çиме пуçларĕç. Киремет юпи çумне уйрăм тулли чашăк лартрĕç, унтах пĕр кăкшăм сара валли те вырăн тупăнчĕ. Ытти сăрине çынсем ку шăрăхра киленсех сыпрĕç.

Кĕçех Киремет карти тулашĕнчи çерем çинче çамрăксем вăйă пуçласа ячĕç. Ку япала таçтан та пĕр килсе тухнă тĕрлĕ халăх пурăнакан Эпеçре хальлĕхе йăлана кĕреймен-ха, çавăнпа вăйă картине аслисем кĕмерĕç, çамрăксем еплерех савăннине кăна пăхса тăчĕç. Вăййине вара Пинеслу йĕркелесе пычĕ. Вăл унăн йĕркине Керим элтеперпе Чăваш улусĕнче çӳренĕ чухне питĕ тимлĕ астуса юлнă.

Керимĕ вара чунĕ тем пек туртрĕ пулин те вăййа кĕмерĕ. Ăна, элтепере, унашкалли килĕшмен пек туйăнчĕ. Ун вырăнне Керим хăйпе тантăш тата кăшт кĕçĕнрех каччăсемпе хĕрсем епле савăннине чылайччен киленсе пăхса тăчĕ. Вăл уйрăмах Пинеслуна куç илейми сăнарĕ. Хĕр çак çулсенче калама çук чиперленсе кайнă. Е вăл унччен те çапла пулнă, анчах хуйхине кура илемне пусарнă-ши? Тем тесен те халĕ Пинеслу Эпеçри ытти хĕрсенчен курăмлах палăрса тăрать пек. Çинçе пилĕклĕ те яштакаскер, çав хушăрах пĕçернĕ хулă пек çирĕпскер, вăл, шурă сахьян атăпа йĕтĕн пирĕнчен çĕленĕ аркăллă кĕпе тăхăннă пике, халĕ пăлхарсем уйрăмах хисеплекен чăн-чăн шурă барса аса илтерет. Хыçала янă тачка хура çивĕчĕ çак чунĕпе таса та çепĕç çын çирĕп кăмăллă пулма та пултарнине аса илтерет пек. Пуçĕнчи шĕвĕр тăрăллă тухья вара, кĕмĕл тенкĕсемпе тата тем тĕслĕ шăрçапа çиçсе-йăлтăраса тăраканскер, тĕрĕссипе çак пике илемне нимĕнле сăмахпа та уçса кăтартаяс çуккине систерет тейĕн. Ах çав та, мĕншĕн Турă çав инкеке лекме панă-ши ăна? Ахаль тесен-и?.. Ахаль тесен хăй мĕн тăвасса шухăшласа илнĕ Керим асамлă ыйхăран вăранса тăна кĕнĕ пек пулчĕ, вара вăрт! пăрăнса ĕнтĕ ялалла каякан аслăрах çынсем хыççăн утрĕ.

Ял урамĕсенче вара ача-пăча хĕвĕшет кăна. Вĕтĕрнĕксем пусăран ăсса кăларнă шывпа пĕр-пĕрне алтăрпа шăвараççĕ кăна, çăварпа та пĕрĕхтереççĕ, «çумăр, çу!», «çумăр, çу!» тесе вĕçĕмсĕр кăшкăраççĕ хăйсем.

...Леш вĕршĕнĕ, Киремет картинчен тӳпенелле вĕçсе хăпарнăскер, Эпеç халăхĕ ыйтнине чăнахах та турăсемпе ырăсем патне çитернĕ-ши вара, каçпа Атăл енчен пĕлĕт хуралса килчĕ. Тĕксĕмленнĕ тӳпене кĕçех çиçĕм кукăр-макăррăн чар! çурса ячĕ те çуллахи аслати кĕскен шартлаттарчĕ, унтан кăшт кăлтăртатса илчĕ. Хăвăрт куçать çав аслати урапи. Унччен те пулмарĕ, çумăр пирвай тулли те сулмаклă тумламсемпе пăт-пат ӳккелерĕ, унтан чĕреслетсех ячĕ. Çĕрĕпе шăварчĕ вăл Эпеç таврашĕнчи уйсемпе вăрмансене, ирхи шурăм пуç тухиччен вара тӳпене тасатса та хучĕ. Кĕçех хĕвел те куранчĕ. Çĕр каçа чĕрĕлнĕ тырă хăмăлĕсем, йывăç-курăк ăна çăмăллăн алă çупса кĕтсе илчĕç. Нӳрĕпе витĕннĕ пĕтĕм тавралăх ырă пурнăçпа савăннăран юлашки чĕркĕм ахах-тумлам типиччен йăлтăраса тăчĕ.

Керим çĕрĕпех тĕлĕреймесĕр, енчен енне çаврăнкаласа выртрĕ. Те çумăр кассăн-кассăн чашласа, кассăн-кассăн вĕттĕн шĕпĕртеттерсе çуни кансĕрлерĕ ăна, те вăйăра курнă сăнсем куç умĕнчен туха пĕлменни чăрмантарчĕ. Ир енне кăна вăл сасартăк нимĕн туйми çывăрса кайрĕ те, ак тата, ирпе çур талăк ыйхăра каннăн çăп-çăмăллăн тăчĕ. Вара картишне тухса пирвай кире пуканĕсемпе вылякаларĕ, унтан кăмкана шыв тултарса лайăх кăна çăвăнчĕ, вара апат çырткаламасăрах пиччĕшĕ патне тухса утрĕ.

Юсуф шăпах ирхи намаз туса пĕтернĕ те çула пуçтарăнатчĕ. Шăллĕ картишне кĕнĕ чухне вăл урхамахне йĕнерленĕччĕ ĕнтĕ, йĕнерĕ хыçне ухă йĕппипе тулли йĕнĕ çыхса вырнаçтаратчĕ.

Пиччĕшĕпе шăллĕ пĕр-пĕрне ыталарĕç, пите-питĕн икĕ енчен сĕртĕнсе саламларĕç.

— Эс ма тата пит ир килтĕн? Ирхи намаз тума та ĕлкĕреймен пулĕ-ха, — терĕ Юсуф.

— Пĕлетĕн-и, эпĕ юлашки вăхăтра чăваш тĕнне ытларах килĕштеретĕп, — тунмарĕ Керим. — Ĕнерхи чӳк хыççăн турăсемпе ырсем пире çумăр ярса парсан вара унăн вăйне ĕненсех пăрахрăм. Шăпах çавăн пирки калаçасшăнччĕ санпа.

— Мĕн пирки вăл — çавăн пирки? — ăнланмарĕ Юсуф.

— Пĕлетĕн-и, пичче, енчен эпир хамăр патшалăха тăвас тесен, пире патшалăх тĕнĕ кирлĕ. Ман шутпа, çав тĕн вăл чăваш тĕнĕ пулма пултарать.

— Чăваш тĕнĕ — патшалăх тĕнĕ? Хм... — нимĕн калама аптрарĕ Юсуф. — Пĕлетĕн-и, атя-ха кун пирки каярах пуплешер. Халĕ эпĕ Хусана кайма пуçтарăннă. Хăв пĕлен, çулĕ çывăх мар, çавăнпа васкас пулать.

— Хусана? — тĕлĕнчĕ Керим. — Пĕчченех-и?

— Пĕччен мар, паллах, хампа пĕрле вунă нукер илетĕп.

— Эпĕ вĕсем пирки мар... Тен, манăн та санпа пымаллаччĕ мар-ши тесеттĕм.

— Санăн-и? — аптрарĕ Юсуф. — Çук, пĕчченех каятăп. Эсĕ кунтах юл. Ман вырăна.

Хан тек калаçмарĕ, айккинерех тăракан нукерĕсене хускалма хушса алă сулчĕ те вăшт кăна сиксе утне утланса ларчĕ, уçă хапхаран тухсанах малалла сиккипе вĕçтерчĕ. Керим картиш варринче пĕчченех нимĕн тума аптраса юлчĕ, вара хапха хуралçи картишне урлăшпа питĕрсе лартиччен хăй те килне тухса утрĕ.

Эпеçрен Хусана чипер утсемшĕн çул инçех те мар пек, анчах Атăл каçминче сулă кĕтсе вăхăт чылай ирттернĕрен Юсуфпа унăн çыннисем хулана тĕттĕмленес умĕн çеç çитрĕç. Хула хĕрринче, çул урла хунă карт умĕнче, вĕсене çарăç-хуралçăсем тытса чарчĕç. Хăйсем пăлхарла мfр, кăпчак-тутарла калаçаççĕ. Камсем эсир, ма хĕçсемпе те ухăсемпе, кам патне килнĕ? — тĕпчерĕç вĕсем. Юрать-ха Юсуф тутарла та аванах пуплешет, унăн çыннисем вара нимĕн ăнланманран сых енне хăйсене хан мĕн хушасса çеç кĕтрĕç. Хурал пуçĕ çапах та Юсуф хан çинчен илтнĕ курăнать, пăртакран унăн ушкăнне хулана кĕртрĕ çеç мар, хăех хăнасене Хусан ханĕ патне леçрĕ, унти хуралçăсене хăй кама ертсе килнине ăнлантарчĕ. Кунта та пурте кăпчак-тутарла калаçни Юсуф çыннисене самай тĕлĕнтерчĕ.

Хусан ханĕ çывăрма выртнă пулнă ĕнтĕ. Çавăнпа унăн хуралĕ те, хăнасем хăйсем те ăна вăратса чăрмантарас темерĕç. Хан тарçисем такам аслийĕ хушнипе чăвашсене така какайĕ çитерчĕç, чей ĕçтерчĕç, унтан Юсуф хана уйрăм пӳлĕме, ун çыннисене юнашара çĕр каçма вырнаçтарчĕç.

Ирпе Юсуф çывăхри минаретран илтĕнекен муэдзин сассипе вăранчĕ, вара мечĕте кайсах кĕлтума шут тытрĕ. Чăн-чăн мечĕтре нумайранпа пулманран вăл кунта хăйне ырлăха лекнĕнех туйрĕ, йĕркине хăй те аван пĕлет пулин те муллан кашни сăмахне итлесе кĕлтурĕ, уйрăмах тăрăшса пуççапрĕ. Çапла вăл мечĕтрен чунĕ лăш кайнипе çырлахса тухрĕ тесен те юрать.

Хан керменне таврăнсан хуçа ăна апата хăйпе пĕрле лартрĕ. Кунтах Киям бек та пурччĕ ĕнтĕ.

Хăна килнĕ ятпа-ши е хуçа — Али бек хан — ахаль чухне те тутлă апата юратнăран, хырăм карăниччен çитерчĕç. Малтан сухан сĕткенĕнче пĕçернĕ така какайĕ пачĕç. Унтан пурте кăштах канса илчĕç те тарçăсем илсе пынă кăкшăмсенчен шыв ярса алăсене чавса таранах супăньпе çурĕç, вара таз пысăкăш чашăкри плова алăпах чĕптĕмлесе çирĕç. Апачĕ лайăх антăр тесе хушăран нӳхрепрен тин кăларнă сивĕ кăмăс сыпкаларĕç. Юлашкинчен çăра симĕс чей ĕçрĕç, çавна май ывăс çинчи пыл чакчакне çырткаларĕç. Кун пек ытла нумай çинине Юсуф астумасть те темелле. Ашшĕ вĕсен апат тĕлĕшпе пит иртĕхмен, çавăнпах пуль ватăлсан та каччă пек яштака çӳретчĕ. Али бек вара хырăмне сĕлĕ миххи пек ӳстерсе янă. Ытти пăлхарсем евĕр сĕтел хушшинче мар, кавир тавра ура хуçлатса вырнаçнăран вăл хăй те урайне лартнă тем мăнăш тулли миххе аса илтерет.

Хуçа сĕннипе апат вăхăтĕнче ĕç пирки нимĕн те калаçмарĕç. Хыççăн та хан пирвай хăнана хула кăтартма кăмăл турĕ. Курмалли вара кунта чăнах та сахал мар-мĕн. Паллах, Хусана Юсуф астăвакан Аслă Пăлхарпа танлаштарма çук. Анчах, калăпăр, вăл Шупашкартан палăрмаллах ирттерни кĕретех. Унта та кунта çĕнĕ капмар çуртсем хăпартаççĕ. Вĕсен хуçисем пуян пулни çурчĕсен калăпăшĕнчен те палăрать. Хăш-пĕр тĕлте вара урамĕ-урамĕпе тĕрлĕ ăста вырнаçнă, вĕсем хăйсем ĕçлени çитмен, тарçăсем те нумай тытаççĕ. Ăстисем ытларахăшĕ пăлхарсемех. Капмар çуртсен хуçисем хушшинче вара пăлхарла калаçакансем сайрарах. Пурте кăпчак-тутарла пуплешеççĕ. Çитменнине, çак чĕлхепе калаçакансем хăйсене пурте тутарсем теççĕ. Анчах пуринчен ытларах Юсуфа пулас карман тĕлĕнтерчĕ. Ăна кунта чулран купалаççĕ. Лаптăкĕ те Аслă Пăлхар карманĕнчен пысăкрах пек туйăнать. Тутарсем ăна кальга шайĕпех туса лартасшăн-мĕн.

— Эпир сан аçу хулин шăпине манмастпăр, — ăнлантарчĕ Юсуфа Али бек. — Çавăнпа кальгана чулран тăватпăр, нимĕнле вутпа та илеймĕç ăна. Хула карне те çӳллĕрех пураласа хăпартăпăр, хӳтĕленме шанчăклăрах пултăр.

Ĕçлĕ калаçу кăнтăрлахи апат хушшинче пуçланчĕ. Ăна картиш варринче, тирек йывăççисен сулхăнĕнче турĕç. Сивĕнме ĕлкĕреймен хуранран антарса кашнин умнех пĕрер чашăк хашлама лартрĕç. Апат лайăхрах антăр тесе тинтерех тăварланă хаяр, пуçлă симĕс сухан кăмăл туличчен çимелĕх хурса панă. Хальхинче тата темиçе тĕрлĕ иçĕм çырли эрехĕ те пур. Хуçа каланă тăрăх, вĕсем Крым тутарĕсен кучченеçĕсем-мĕн.

Эрех кăмăсран чылай хăватлăрах, хайхи çинĕ-ĕçнĕçемĕн сĕтел хушшинчи çынсен кăмăл та уçăлчĕ, чĕлхисем те çăмăлланчĕç.

— Юсуф хан, хăвах куртăн, эпир Пăлхар патшалăхне çĕнĕрен чĕртсе тăратас тетпĕр, — терĕ Али бек. — Чăн та, унăн тĕп хули Хусан пулĕ. Тăшмансене кунта çитме те инçерех тата, хăвах куртăн, пирĕн хулан хӳтлĕхĕ те шанчăклăрах. Икĕ енчен юханшыв юхса иртет, уçă енчен çӳллĕ кар хăпартатпăр, каярах унăн хӳнĕ хулан тĕп пайне пĕтĕмпех явакласа илĕ.

— Пăлхар патшалăхĕ тенĕрен, темскер, эпĕ кунта пăлхарла калаçнине питĕ сайра илтрĕм, — аса илтерчĕ Юсуф. — Чаплăрах çынсем пурте тутарла сăмахлаççĕ.

— Ку тĕрĕс, — килĕшрĕ хуçа. — Кунта халĕ нумайăшĕ тутар-кăпчакла калаçать. Чăн та, хамăр эпир ку чĕлхене тутар чĕлхи тетпĕр. Ма тесессĕн унпа кăпчаксем çеç мар, нухайсем те, пушкăртсем те, Крым тутарĕсем те пуплешеççĕ. Эпĕ çакна пĕртте япăх пулăм вырăнне хумастăп.

Те ытла нумай çисе тултарнăран, Али бек йывăррăн уфлатсах сывласа илчĕ те малалла хăнана ăна-кăна ăнлантарса пама Киям бека хушрĕ.

— Пĕлетĕн-и, Юсуф хан, эпир санпа кун пирки пăртак унчченех сăмахланăччĕ, — унчченхи Пăлхар патшалăхĕн чи пысăк йăнăшĕ вăл — хăр пĕччен пурăнни, хамăр тавра туссене пухма пĕлменни, — тăрăшсах ăнлантарчĕ Киям. — Паллах, суту-илӳпе пирĕн Пăлхар патшалăхĕ такампа та çыхăннă пулнă. Анчах ку вăл тупăш туслăхĕ кăна. Усламшăн çунакан туссем юлташне йывăр чухне айккинче пăрахса хăварма тăрăшаççĕ. Пире вара нушара та пулăшма хатĕр туссем кирлĕ. Çавăнпа эпир кăпчаксемпе нухайсене, вĕсене çеç мар, Аçтăрхан тутарĕсене те хамăр йыша хутăштарма тăрăшатпăр. Çĕпĕр тутарĕсем тесен, эпĕ хам та вĕсенчен тухнă çын. Хăвах пĕлен, пирĕн асаттесем кунта монголсемпе пĕрле икĕ ĕмĕр каяллах килнĕ, нумайăшĕ ĕмĕрлĕхех пурăнма юлнă. Кăпчак-нухай тесен, вĕсем, паллах, чуп халăхсем, анчах хăюллă, çапăçма ухута. Нумайăшĕ тĕпленсе пурăнма хатĕр ĕнтĕ. Куçса çӳресси вăл, хăвах пĕлен, кут айĕнче йĕнерсĕр пуçне нимех те çук чухне аван. Пăртак мул пухăнма тытăнсан вара çыннăн кăмăлĕ улшăнать. Ахальтен-им халăхра çӳрен каска якалать, выртан каска мăкланать теççĕ. — Киям бек кăштлăха чарăнчĕ те Юсуфа куçран пăхса илчĕ. Те хăй каланине хăна еплерех йышăннине пĕлесшĕн пулчĕ, те вăл хирĕç мĕн каласса кĕтрĕ. Юсуф шарламарĕ. Вара Киям бек сăмахне малалла тăсрĕ. — Крым тутарĕсем тесен вара, вĕсем аякра пулин те пире вырăссем тапăнасран лайăхах пулăшма пултараççĕ. Кăна та сана ăнлантарнăччĕ. Ну... апла тесен пирĕн хамăрăн та вĕсене хисеплеме, вĕсен кăмăлне шута хумах тивет. Тутарланасси тесен, унран хăрама кирлĕ мар. Пирĕн кунта Хусанта та тутарла калаçакан пулсан пулĕ пилĕк-ултă пăлхар пуçне пĕр çын... Çапла, тусăм, эпир Пăлхар патшалăхне çĕклесе ярасах тетпĕр. Анчах ку вăл ансат ĕç мар. Чи кăткăсси — таврари тĕрлĕ халăха пĕр чăмăра пĕрлештересси. Хăвах пĕлен, кам кăна çук пирĕн çĕршывра: тутар, пушкăрт, чăваш, çармăс, утмăрт, ирçе, кăпчак, нухай... Пурин кăмăлне те шута хума тивет.

Ку тĕрĕсех ĕнтĕ. Çак халăхсенчен нумайăшĕ хăй тĕллĕн патшалăх туса пурăнма та пултараймасть, тен. Вăл шутра чăваш халăхĕ те. Ытла таçта та пĕр сапаланса пĕтнĕ вăл, ытти халăхсем хушшинче çĕтсе кайнăнах туйăнать. Хăй улус тума тăрăшакан тăрăхри чăвашсем чăннипе пĕтĕм халăхăн пĕчĕк пайĕ кăна иккенне Юсуф тахçанах ăнланса илнĕ.

— Эс, Юсуф тусăм, тата çакна ан ман, — калаçăва хăй аллине илчĕ Али бек. — Пăлхарсем эсир... хм... эпир çемçерех кăмăллă. Халăха тытса тăмашкăн вара хытă чунлă, хытă алăллă çынсем кирлĕ. Унсăрăн халăх вăл хавшаса кайма пултарать. Эс пĕрре-пĕрре вăхăтна шеллемесĕрех хăвăн çывăхунти икĕ яла кайса кил-ха. Çав ялсене тутарланнă пăлхарсем Урасмет турханпа Карамăш мăрса тытса тăраççĕ. Вĕсем ĕнтĕ, сан çывăхунта пулин те, пире пăхăнса пурăнаççĕ. Вăт йĕрке тĕк йĕрке унта. Çавна май çыннисен пурнăçĕ те ытти ялсенчинчен лайăхрах, хăтлăрах.

Татах çырткаларĕç. Чăн та, Юсуфăн апăт анми пулчĕ ĕнтĕ, вăл хăйне кӳпĕннĕнех туйрĕ. Хуçа вара какай татăккисене апата тин ларнăн çăтать те çăтать.

Пăртакран татах ĕç пирки калаçрĕç.

— Юсуф хан, — терĕ самантлăха чăмлама чарăнса хуçа, — эпир, ĕлĕкхи пекех, чи йышлă чăваш-пăлхарсене уйрăм тăрăх туса парас тетпĕр. Анчах ăна ертсе пыма эсĕ кăна пултарăн тесе шутлатпăр. Хальлĕхе çав тăрăха ислам тĕнĕпе пурăнакан чăвашсене кĕртĕпĕр. Пурăна киле хăвăн хальхи чăвашусене те унтах явăçтарăн. Çакна пĕр эсĕ çеç тума пултаратăн, ма тесессĕн сан аçу ячĕ халăх асĕнче-ха, хăв та эсĕ ĕçӳсемпе чап илме ĕлкĕрнĕ.

— Юсуф тусăм, эсĕ паян Хусана тĕплĕн пăхса çаврăнтăн, — каллех хутшăнчĕ калаçăва Киям бек. — Эсĕ хăвăн улусунтан Чăваш патшалăхĕ туса хума шутланине те эпир лайăх пĕлетпĕр. Анчах хăвах шухăшла, пирĕн Пăлхар патшалăхĕнче вăтăр икĕ хула пулнă, халĕ чăн-чăнласа хула шайĕпе пурăнаканнисем иккĕ — Шупашкарпа Хусан тăрса юлнă. Ыттисен ячĕ кăна. Халăхăн хăш хула тавра чăмăртанмалла? Санăн Хусанпа танлашакан хула çук. Патшалăху та хальхи чикĕпе илсен пит пысăках пулаймĕ. Çĕнĕ хула лартсан та вăл аталану тĕлĕшпе Хусанпа танлашаймĕ. Кунта халĕ кăпчаксемпе нухайсен чи пуян çыннисем пурăнма тытăнчĕç. Хăйсем вĕсем ăна-кăна тăвас тĕлĕшпе пит ăстах мар, анчах çав тери пултаруллă çарăçсем. Укçи-тенкипе вара тĕрлĕ ĕç ăстисене тара кĕрĕштерсе ĕçлеттереççĕ, çапла майпа çĕршыв хăватне ӳстереççĕ.

— Итле, Юсуф хан, эсĕ тата çакна шута ил, — терĕ Хусан хуçи. — Эсĕ ертсе пырас тăрăх вăл сан улусунтан темиçе хут пысăкрах, вуншар хут хăватлăрах. Ун çумне хăвăн хальхи улусна та хушайсан эпир сан тăрăхна уйрăм патшалăх шайĕпе шутлăпăр, сан ĕçе вуçех те хутшăнмăпăр, хамăр çине хӳтлĕх ĕçне кăна илĕпĕр. Ну, мĕн калăн?

— Пăртак шухăшлам-ха, тӳрех нимĕн калама аптăратăп, — терĕ Юсуф.

— Юсуф хан, эпир санпа кун пирки унчченех калаçнă ĕнтĕ, хурав пама вăхăт пуль, — аса илтерчĕ Киям бек. — Пĕлетĕн-и, пирĕн пайăрласа ĕçлемешкĕн вăхăт çитнĕ. Эпир сиссе те юлман, юлашки вăхăтра пиртен анăçарахра та, кăнтăрта та вырăссем çĕкленме тытăннă. Хăвах пĕлен, вĕсем Шупашкар патнеллех сĕкĕнеççĕ. Çавăнпа пирĕн те васкамалла.

— Юрĕ, Киям, ытла ан пусахла çынна, — чарчĕ ăна Али бек. — Шухăшлатăр эппин тепĕртак. Анчах, Юсуф тусăм, пирĕн кĕркунне татăклă сăмах илтмелле. Эпир унран ытла кĕтме пултараймастпăр.

Çапла татăлчĕç вара. Унтан хуçа хăнана татах Хусан кăтартса çӳрерĕ, каçпа хулари чаплă çынсене пухса вĕсемпе паллаштарчĕ. Тата хăналарĕ, хăналарĕ...

Тепĕр кун ирпе çула ăсатса янă чухне Али бек Юсуфа икĕ чаплă лаша парнелерĕ. Лашисем çине вара икшер енне усăнтарса тĕрлĕ парнепе тулли мăн пĕтресем хунă. Унсăр пуçне çул çинче çиме тесе темиçе çыхă апат та пачĕ Хусан хуçи.

Шутсăр кăмăллăн таврăнчĕ Хусантан Юсуф. Унăн çыннисем те, лайăх хăналаннăскерсем, питĕ савăннă. Чăн та, вĕсем хăйсен хуçи Хусан хуçипе мĕн çинчен калаçнине пĕлме мар, тавçăрма та пултарайман.

Керим пиччĕшĕпе лешĕ Хусантан таврăнсанах тĕплĕн сăмахласа илесшĕнччĕ. Анчах Юсуф темшĕн-çке çавнашкал калаçуран пăрăннă пек туйăнчĕ. Каярах Керимăн унпа пуплешес шухăш та сӳнсе-сӳнсе пычĕ.

Вăл кун кăнтăрла та çитменччĕ-ха, такам Керим пӳртне алăкран хытах шаккарĕ. Çынни çавантах тата чӳрече патне пырса унтан та шаккарĕ, кăшкăрсах каларĕ:

— Элтепер, тух-ха, тух, усал хыпарпа килтĕм!

Кăшкараканни ку — Пинеслу. Хăй питĕ пăлханать, сассинче чăтăмсăрлăх палăрать. Керим хăпăл-хапăл юпăнчă уртса ячĕ те картишне тухрĕ.

— Керим элтепер, пирĕн енне хурахсен ушкăнĕ килет. Ахăртне, Эпеçех тапăнасшăн, — хыпăнса пĕлтерчĕ Пинеслу айккинелле туртăнакан лашине йĕвенрен аран чарса тăнă май.

— Йышлă-и вĕсем? Камсем? Эс кăна ăçтан пĕлен? — харăсах темиçе ыйту пачĕ Керим.

— Темле калас... Тăваттăн-пиллĕкĕн пек куртăм, — иккĕленерех хуравларĕ Пинеслу. — Эпĕ мăйăра кайнăччĕ. Ялтан пĕр виçĕ çухрăма. Лашана çиме уçланкăна ярса хăвартăм та шĕшкĕлĕхе кĕтĕм. Нумай та çӳремерĕм, çывăхрах такамсем мăкăр-мăкăр тунине илтрĕм. Сăмахĕсене ниепле ăнланма çук. Хайхи çывăхарах йăпшăнса пытăм та канма ларнă темиçе арçынна курах кайрăм. Чăвашсем мар, вырăссем пек туйăнчĕ. Хăйсем темрен асăрханнăн çурма сасăпа кăна пуплешеççĕ. Кашнин хĕç, ухă, çĕмренпе тулли йĕнĕ, хутаç пур. Ахаль çын çапла çӳрес çук. Тем тесен те ырăпа килмен вĕсем пирĕн тăрăха... Вара эпĕ лаша патне таврăнтăм та ăна, ура сассине никам ан илттĕр тесе, пирвай айккинерех çавăтса тухрăм, унтан сиккипе яла, сана пĕлтерме васкарăм.

— Тĕрĕс тунă эсĕ, Пинеслу, питĕ тĕрĕс тунă, — мухтарĕ хĕре элтепер. — Çапла, хĕçлĕ çын ахальтен вăрманпа пытанса çӳрес çук. Анчах тăваттăн-пиллĕкĕнех Эпеçе тапанас та çук. Темскер ăнланмалла марри пур кунта... Атя-ха эсĕ киле кĕрсе хĕçпе ухă çакса тух. Эпĕ те мĕн кирлине илĕп. Вара малтанлăха иксĕмĕрех тепре кайса пăхар кĕтмен хăнасене, вĕсем мĕн çăмăлпа çӳренине, чăннипе ăçталла çул тытнине пĕлме тăрăшар. Кайран куç курĕ... Чим, эсĕ вĕсен тĕлне кăтартма пултарăн-и? Тен, вĕсем ку таранччен урăх çĕре кайнă?

— Ман шутпа, вĕсем кунталлах килме тухнă. Йĕрĕсем Атăл енчен тăсăлаççĕ. Пирĕн енне вара шĕшкĕлĕхпе утаймăн, унта вĕсем канма çеç пытанса ларнăн туйăнать. Эппин малалла кайма вĕсен уçăрах вырăна тухмалла. Ун пек вырăн хура çырма тăрăх кăна тăсăлать, çавăнта каяр, — сĕнчĕ Пинеслу. — Эпĕ вăл тăрăха серепе лартма нумай çӳренĕ, çавăнпа лайăх пĕлетĕп.

Çапла турĕç те. Вăрмана кĕрсен лашисене çырма пуçне хăварчĕç, хăйсем шăппăн çӳреме тăрăшса кĕтмен хăнасем килмĕ пултарас енне утрĕç. Пинеслу тĕрĕсех чухланă иккен. Кĕçех умра чĕрĕ турат тăкăскăн хуçăлни илтĕнчĕ. Керимпа Пинеслу çавăнтах кашт айккинерех пăрăнчĕç те каврăç тĕмĕ хыçне пытанса выртрĕç.

Часах кĕтмен хăнасем хăйсем те курăнчĕç. Тăваттăн. Çарăçсем мар, анчах хĕçĕ-ухă таврашĕ чăнах та кашнин пур. Тумне кура вырăссем пекех туйăнать. Акă пĕр арçынни туратран такăнчĕ те хăйпе хăй ятлаçса илчĕ. Çапла, вырăссем кусем. Çавнашкал намăс сăмахсемпе вĕсем перкелешеççĕ. Леш такăннă çынни ыттисем пыракан йĕртен айккинерех пăрăнчĕ те Керимпа Пинеслу çывăхнех пырса тĕреклĕ юман кутне тăчĕ, йĕм çăртине уçса йывăç вуллине лайăх кăна шăварчĕ. Çакна куран Пинеслу намăсланнипе çĕр тĕпне анса кайма хатĕрччĕ, анчах нимĕн тума çук, тӳсес пулать. Вырăс вара канăçлăн ахлатрĕ те малалла нимĕн пулман пек уттарчĕ.

— Атя, эпир те хыççăн йĕрлер, — шăппăн каларĕ Пинеслуна хăлхаран Керим. Хĕре шалкăм çапрĕ тейĕн. Вăл çаплах пĕр сăмах чĕнеймесĕр, пач хускалмасăр выртать.

— Ну, атя ĕнтĕ. Мĕнех вара çын тула тухнăшăн, пурте тăвакан ĕç кăна вăл, — лăплантарчĕ Керим хĕре хулран туртса.

Вырăссем Эпеç ялĕнчен инçех те мар тăсăлса выртакан вăрман хĕрринех çитрĕç, кунта тĕмсем хыçне выртса яла чылайччен тимлесе сăнарĕç. Керим йăпшăнса вĕсем патне май килнĕ таран çывхарчĕ, çапах калаçнине илтмелĕхех хушша кĕреймерĕ. Вара вăл хупах çулçисем татса хăлха тавра çавăрчĕ. Çапла майпа хăлха çунаттисене ӳстерсен тин кĕтмен хăнасем мĕн пирки пуплешнине ăнланма май килчĕ. Ку çынсем сăнавçăсем кăна-мĕн. Вĕсем ир енне кунта пысăк ушкăн ертсе килесшĕн. Сăнавçĕсен шучĕпе, Эпеç улус ялĕ пулнăран кунта пуян çынсем чылай. Хальлĕхе вĕсем кăнтăр çутипе усă курса чаплăрах пӳртсене, вĕсем патне мĕнле пымаллине палăртса хураççĕ. Керим ăнланчĕ ĕнтĕ: ку çынсем — Чулхула енчи ушкуйниксем, чăвашла каласан, шывçи хурахĕсем. Вĕсем çуран мар, утсемпе килесси те паллă пулчĕ. Лашисене те пĕр-пĕр ялта вăрлаççĕ ĕнтĕ, те кампа та пулин вăхăтлăх усă курма килĕшсе татăлнă — пĕлме çук. Вĕсем вăрланă япаласене Эпеçрен Атăл хĕррине баркассем патне турттарса кайма кирли çеç паллă.

— Ну, çитĕ сăнаса, — терĕ пăртакран Керим. — Атя, утсене кайса илер те яла таврăнар. Пирĕн халĕ «чаплă хăнасене» тивĕçлипе кĕтсе илме хатĕрленмелле.

Яла таврăнсан Керим чи пултаруллă, хĕçпе те ухăпа усă курма ăста йĕкĕтсене пуçтарчĕ, вĕсенчен вуншар çынран тăракан икĕ çар ушкăнĕ йĕркелерĕ. Хăйпе пĕрле Пинеслуна та илес терĕ. Хĕр, сунар ĕçне аван пĕлекенскер, çул тупма-йĕрлеме питĕ ăста. Тата Керимăн, темшĕн, ăна ялан çумра курас килет.

Хурахсем хăш çулпа килессе пĕлнĕрен Керим вĕсене çырмара, тарăнрах вырăнта хуптĕрлесе илмешкĕн шут тытрĕ. Ушкуйниксем сых енне хăйсен сăнавçисене вăрманти лару-тăрăва сăнаса тăмашкăн хăварма та пултарнă. Çавăнпа Керим ушкăнĕ ялăн тепĕр пуçĕнчен тухса кайрĕ те вăрмана кĕрсен тин кирлĕ енне çул тытрĕ. Кайма вара çуранах тиврĕ, ма тесессĕн лашасемпе вăрттăн çӳреме хĕнтерех. Те пĕри-пĕри тулхăрса илĕ, тепри-тепри тата шăна-пăвана тӳсеймесĕр асса кайĕ. Тепĕр тесен мĕн вăл чăваш каччишĕн пилĕк-ултă çухрăм утасси? Çинех тата кайран, хурахсем килес çырма хĕрринерех вырнаçсан, канса выртмалăх та вăхăт пулчĕ.

Кĕтме çĕрлечченех тиврĕ. Хăшĕ-хăшĕ ĕнтĕ ку хурахсем кĕçĕр килмеççĕ пулĕ тесе те шутла пуçланăччĕ. Анчах акă ӳхĕ сасси илтĕнчĕ. Чăннипе сасă параканни вуçех те ӳхĕ мар. Ку вăл элтепер пурне те хатĕр тăмалли çинчен систерчĕ. Керим хăй Пинеслупа юнашар выртатчĕ. Таврана çĕр сулхăнĕ аннă пулин те вăл хĕртен вĕри çапса тăнине, унăн кашни сывлавне туйса-илтсе выртрĕ. Пĕр самантра Керимăн Пинеслуна хытă-хытă ыталаса илес килчĕ. Темĕнле куçа курăнман хăватлă вăй ун патне туртать тейĕн. Мĕн япали ку? Мĕнле аташ шухăш амаланать элтепер пуçĕнче? Халĕ унăн тăшмана еплерех çапса хуçасси çинчен çеç шухăшламалла... Хăйне хăй шанмасăр Керим хуллен Пинеслу çумĕнчен айккинерех шуса хăпрĕ, çапла майпа çырма çывăхнерех пырса выртрĕ. Çырми вара тĕтрепе тулнă иккен. Чăн та, ун витĕр йывăçсем курăнаççĕ те-ха, анчах ытла инçетрисемех мар. Килекеннисене вара çӳлерехри тавралăх лайăхрах курăнма тивĕç. Эппин, çыран хĕррипе вырнаçса тухнă çынсем те. Керим хăйĕн çарăçĕсене пултарнă таран пăхса çаврăнчĕ. Лешсем те çакна аванах чухлаççĕ пулас, пурте çĕртен уйрăлми лăпчăнса выртнă.

Акă анатра лаша утти илтĕнчĕ. Çакна тахçанах кĕтнĕ пулин те вăл сасартăк, пач кĕтмен çĕртен илтĕннĕн туйăнчĕ. Чим, ара лашисем çырмапа мар, çырма хĕррипе килеççĕ-иç. Шăпах Керим выртакан енпе тата. Акă хурахĕсем хăйсем те курăнчĕç. Вĕсем çуран çырмапах йăпшăнса утаççĕ-мĕн, анчах икĕ-виçĕ хурахĕ çырма хĕррипе лашасем çавăтса пыраççĕ. Пĕтĕмпе илсен ушкăн пĕчĕк мар, шучĕпе ушкуйниксем Керим çарăçĕсенчен те чылăйрах пулас. Кур-ха, ку этемккесем хăйсен усал ĕçне тумашкăн çав тери тĕплĕн хатĕрленнĕ иккен. Унччен те пулмарĕ, пĕр лаши сисчевленсе тулхăрса илчĕ. Хурахсем тăпах чарăнса тăчĕç. Тем кăштах канашласан икĕ çырана икшер çын хăпартрĕç те вĕсене маларах ячĕç. Тĕтреллĕ çырмаран улăхакан çынсен ĕмĕлкисем уйăх çутинче мунчаран тухакан çынсен ĕмĕлкисем пекех туйăнчĕç. Анчах вĕсем çын кӳлепинчен пĕр-икĕ хут та пысăкраххăн курăнаççĕ. Вăл-ку тарама-ха, Керимăн халĕ мĕн тумалла? Тăшман сăнавçисем чăвашсене асăрхасан ăнсăртлăх вуçех пĕтет. Вара тăшмана çĕнтересси те иккĕленӳллĕ. Керим йĕкĕчĕсем маттур та-ха, хураха та пули-пулми çын çӳремест. Çарăçсене тăшмана хупăрласа илме хушас — хурахсен тĕп ушкăнĕ çитсе ĕлкĕреймен-ха.

Керим аллине кăшт çеç çĕклесе Пинеслуна шăпăрт выртма хушрĕ те хăй тăчĕ, юман кĕрешсен хӳттипе лаша çавăтса килекенсем патнелле утрĕ.

— Кам унта?! — хыттăн кăшкăрса ыйтрĕ вăл. Хурахсем нимĕн тума аптраса чарăнса тăчĕç.

— Кто ты? — ыйтрĕ вĕсенчен пĕри.

— Я лесоруб, — терĕ Керим хыттăн, унтан юлташĕсем ăнланччăр тесе çавнах чăвашла та каларĕ: — Эпĕ лашман.

— С кем ты? — малалла тĕпчерĕ хурах.

— Один я. Пĕчченех эпĕ, — терĕ Керим çаплах хыттăн.

Ку ĕнтĕ ыттисене эсир шăпăртах пулăр тенине пĕлтерчĕ. Юлташĕсем ăна ăнланчĕç пулас, хальлĕхе пурте пач сывламасăр тенĕ пек выртрĕç.

Хурахсем хуллен Керим патне çывхарчĕç. Леш ыйтаканни кĕçех ыттисене пĕлтерчĕ:

— Он точно один. Давай, двигай вперед!

Çырмари ушкуйниксем малалла утрĕç. Лашасем çавăтса пыраканнисемпе çырмаран хăпарнисем вара тăваттăшĕ те Керима хупăрласа илчĕç. Элтепер куç хĕррипе ушкуйниксен тĕп ушкăнĕ çак хушăра шăпах чăваш çарăçĕсен тĕлне çитнине асăрхарĕ те сасартăк: «Ачасем, çапăр вĕсене!» — тесе кăшкăрса ячĕ, хăй вара сылтăм аллипе — хĕç, сулахаййипе ятаган туртса кăларса хăйне хупăрланă хурахсем çине сиксе ӳкрĕ, иккĕшне самантрах чиксе пăрахрĕ. Виççĕмĕш хурахне, Керим çине хĕçне сулса ямах хатĕрскере, вăл урапа пĕç хушшинчен тапса хуçлатса пăрахрĕ. Тăваттăмĕш ушкуйникĕ вара хĕçпе мар, вăрăм авăрлă чукмарпа-мĕн. Керим унăн чукмарне сулса яриччен çапса антараймарĕ, пĕшкĕнсе пуçне пăрма çеç ĕлкĕрчĕ. Сулмаклă чукмар хĕç çĕкленĕ хул айĕпе аякран вирлĕн пырса çапăнчĕ, пĕр-икĕ аяк пĕрчине хуçсах пăрахрĕ пулмалла. Ыратнипе Керим кукленсе ларчĕ. Хурах вара ун çине сиксе ӳкрĕ те пусса выртрĕ, вăйлă аллисемпе элтепер мăйне хĕскĕч пек пăркăчласа лартрĕ. Керим хĕçне те, ятаганне те аллинчен вĕçертрĕ, сывлăш çитменнипе лаштах кайса тăнне çухатрĕ...

Вăл пичĕ çине тем тумланипе вăранса кайрĕ. Пĕр тумламĕ унăн çăварнех патлатса анчĕ. Тăварлă.

Керим куçне уçрĕ. Ун çумĕнче Пинеслу чĕркуççи çинче кукленсе ларать иккен. Вăл тем кала-кала Керим питне ачашласа шăлкалать, хăй сасăсăр йĕрет. Унăн куççуль тумлать-мĕн пит çине.

— Эс ма йĕрен? — нимĕн калама пĕлменрен ыйтрĕ Керим.

— Чĕрех! — савăнса куççуль витĕр кăшкăрса ячĕ Пинеслу. — Ачасем, пирĕн элтепер чĕрĕ!

Вара васкасах ура çине тăчĕ, чупса килекен йĕкĕтсене çул парса айккинерех пăрăнчĕ, çавна май темрен такăнчĕ те ура айне пăхса хăрушшăн кăшкăрса ячĕ. Керим пуçне йывăррăн пăрса хĕр еннелле пăхса илчĕ. Пинеслу такамăн касса татнă пуçĕнчен такăннă иккен. Çав сухаллă пуç çумĕнчех хĕç выртать. Уйăх çутинче вăл вараланса пĕтни курăнать. «Юнпа вараланнă», — тавçăрса илчĕ Керим, Хеçĕ — Пинеслун, ăна, тахçан хăй парнеленĕскере, элтепер авринченех палларĕ. Эппин, Пинеслу ăна вилĕмрен çăлнă-ха. Эппин, Керим ун умĕнче ĕмĕр татайми парăмра...

— Тавах сана, Пинеслу, — терĕ Керим ура çине тăнă май.

Хĕр нимĕн те хуравламарĕ, хĕçне тытса йăтрĕ те айккинелле пăрăнчĕ. Унта вара Керим йĕкĕчĕсем чĕрĕ юлнă ушкуйниксен аллисене çыхаççĕ. Чăн та, чĕрĕ юлнисем пурĕ те виççĕн çеç. Ытти çирĕм ытла çын унта та кунта хăшĕ тăсăлса выртнă, хăшĕ пуç хĕрлĕ тăрăннă, хăшĕ кукленсе ларнă.

— Мĕн, пурне те вĕлерсе пĕтертĕр-им? — ыйтрĕ Керим çывăхри йĕкĕтрен.

— Элтепер, вĕсем сана çапса антарнине курсан çав тери тарăхса кайрăмăр, — терĕ йĕкĕт, — вăт вара... Юрать сан çывăхунтах Пинеслу пулнă. Хĕçне пĕрре сулсах тăшман пуçне вăшт çеç касса ывăтрĕ. Тупата, тепĕр арçын та унашкал вăйлă çапаяс çук. Хурахсене вĕлерсе пĕтернĕшĕн вара каçар...

— Темех мар, — лăплантарчĕ йĕкĕте те, ыттисене те Керим. — Ăна-кăна тĕпчесе пĕлмешкĕн тата виççĕшĕ юлнă.

Вара вăл тыткăна лекнĕ хурахсене виççĕшне те харăс тĕпчеме тытăнчĕ. Пирвай вĕсем ăçтисем пулнине пĕлчĕ, кайран кам хушнипе е хĕтĕртнипе килни çинчен ыйтрĕ. Керим вĕсене тĕрĕссине каласан тыткăнран хăтарма сăмах парсан хурахсем пит турткалашса тăмарĕç. Вĕсене ĕненсен, ушкуйниксен утаманне Шупашкар мăрси чĕнсе илнĕ-мĕн те «çав тери пуян Эпеç» ялне кайса тустарма сĕннĕ. Çаратнипе пĕрлех вĕсен хан хуçалăхне те пĕтĕмпех çунтарса хăвармалла пулнă иккен.

Акă ме сана Шупашкар, акă ме Чăваш патшалăхĕн тĕп хули пулма пултарас хула! Çук, Юсуфпа халех пулас тĕп хула пирки калаçса татăлмалла та ĕçе пуçăнмалла. Ку ыйтăва тек ӳлĕме хăварма юрамасть.

— Юрĕ, ĕненетĕп сире, — терĕ Керим хурахсене вырăсла. — Эпĕ сăмаха тытма хăнăхнă, çавăнпа халĕ сире ирĕке яратăп. Анчах сирĕн пĕр ĕç тумалла.

— Мĕнле ĕç тата? — сехĕрленсе ыйтрĕ ушкуйниксенчен аслăраххи.

— Сирĕн хăвăр юлташăрсен виллисене кунтан турттарса каймалла, вĕсене килĕсене çитерсе тăванĕсене памалла. Тата ытти ушкуйниксене хытă асăрхаттарăр: тек вĕсем чăваш çĕрĕ çине кĕме е Атăлта чăваш çĕрĕ тĕлĕнче никама та çаратма ан шутлаччăр. Енчен çак асăрхаттарăва итлемесен, эпир сире çĕр тĕпĕнчен туртса кăларăпăр, ялăрсене пырса пĕр лаç юлми тĕпĕ-йĕрĕпе çунтарса ярăпăр. Ăнланмалла-и?

— Ăхă.

— Ăнланмалла, — терĕç хурахсем йăвашшăн.

Керимпа унăн çыннисем хурахсем юлташĕсене пĕр виле юлмиччен пуçтарса лашасем çине хурса тухичченех кĕтсе тăчĕç, вара тин яла утрĕç.

— Тепре тав сана, Пинеслу, — терĕ Керим юнашар пыракан хĕре. — Эпĕ сан умăнта ĕмĕр-ĕмĕр парăмра.

— Тем ан калаç, элтепер, — хирĕçлерĕ Пинеслу. — Çапăçура кашнин пĕр-пĕрне пулăшмалла. Эсĕ çав тăватă çын çине сиксе ӳкмен пулсан, тен, вĕсем мана маларах та вĕлерсе пăрахĕччĕç...

Çакăнпа ку калаçу тăрланчĕ.

Керимăн пуç ыратни çаплах иртменрен Пинеслу ун патне каçрĕ, ăна сар çип утипе пĕтнĕк чейĕ ĕçтерчĕ, хуçăлнă аяк пĕрчисене хытарса çыхса хăварчĕ. Элтепер вара тепĕр кун хĕвел тӳпене шит çӳллĕш хăпаричченех çывăрчĕ. Чăн та, хуçăлнă аяк пĕрчисем ыратма пăрахмарĕç-ха, çавăнпа вăл темиçе кун килтех ытла нимех те ĕçлемесĕр ирттерес терĕ. Çĕрлехи тытăçу çинчен пиччĕшĕ ку таранччен илтнех ĕнтĕ, çавăнпа Керим ăна кунĕпех кĕтрĕ. Анчах Юсуф, тĕлĕнмелле, çав кун та, тепринче те ун патне пырса та пăхмарĕ. Çавăнпа Керим сывалса çитесси çинчен шухăшламасăрах виççĕмĕш кунне ун патне хăй кайрĕ.

Пиччĕшĕпе шĕллĕ хушшинчи калаçу нихçанхинчен çивĕч пулса иртрĕ.

— Пирĕн кунта чăваш патшалăхĕ туса хурасси çинчен тек шухăшламалли те çук, — пач кĕтмен пĕтĕмлетӳ турĕ Юсуф хан Керим вырăс ушкуйникĕсемпе пулса иртнĕ тытăçу çинчен каласа пĕтерсен.

— Ăнланмарăм, — терĕ Керим. — Пире темĕнле ушкуйниксем те килсе тапăнма хăяççĕ пулсан, пирĕн мĕншĕн вара хамăр патшалăха туса хурасси çинчен шухăшлама пăрахмалла?

— Шăпах çавăнпа пăрахмалла та, — тата çирĕпрех каларĕ Юсуф. — Юрать-ха эсир вĕсем килессе ăнсăртран сиснĕ те хатĕрленме ĕлкĕрнĕ. Енчен сисеймен пулсан? Темĕнле хурахсен пысăках мар ушкăнĕ пире ним мар тустарса-çаратса каятчĕ. Енчен вĕсенчен те хӳтĕленейместпĕр тĕк, эпир мĕнле патшалăх пулма пултарăпăр?

— Çавăнпах ĕнтĕ пирĕн вăйланмалла, тĕрекленмелле! Çавăнпах хамăр хулана туса лартмалла! — хĕрӳленчĕ Керим.

— Шăллăм, пушă ĕмĕт кăна ку санăн, — кăшт лăпкăнрах калаçма тăрăшрĕ Юсуф. — Эсĕ пĕлетĕн-çке, эпĕ нумаях пулмасть Хусана кайса килтĕм. Тӳрех калатăп, пирĕн Пăлхар патшалăхĕ çĕнĕрен Хусан хӳттипе кăна çĕкленме пултарать. Хули вара тĕлĕнмелле хăватлăн аталанать. Каплах пулсан вăл ӳлĕм Аслă Пăлхартан та ирттерĕ.

— Анчах унта тутар-кăпчак-нухай таврашĕ хуçаланать теççĕ. Мĕнле пăлхар патшалăхĕ пултăр вара вăл? — хирĕçлерĕ Керим.

— Вăхăтлăха кăна ку, — лăплантарчĕ шăллĕне Юсуф. — Чăн пăлхарсем унта пĕрех тĕп вырăн йышăнĕç. Пĕлессӳ килет тĕк унта ятарласа Чăваш тăрăхĕ тăваççĕ. Вăл пирĕн улусран нумай-нумай хут пысăкрах пулĕ. Пирĕн халĕ хамăр патшалăх çинчен мар, хамăр улуспа çав тăрăха кĕресси çинчен шухăшламалла.

Керим пиччĕшне тин курнăн тĕлĕнсе тĕсерĕ, кăштах тем шухăшларĕ те сивлесе каларĕ:

— Пичче, Юсуф хан, эпĕ сана вуçех ăнланмастăп. Хăв Хусан тавра Пăлхар патшалăхĕ чăмăртанать терĕн, çав вăхăтрах пăлхар-чăвашсен уйрăм тăрăх пулать тетĕн. Патшалăхĕ пăлхарсен пулсан ма-ха вĕсем валли тата уйрăм тăрăх туса аппаланмалла?

Юсуф нимĕн хуравлама аптăрарĕ, унтан сасартăк çилленсе кайрĕ те кăшкăра пуçларĕ:

— Эсĕ нимĕн те ăнланмастăн! Хамăр тăрăх вăл пире, патшалăхĕ те хамăрăн, пăлхарсен пуласса шантарса тĕревлекен япала. Пĕлессӳ килет тĕк, унăн пуçĕ эпĕ хам пулăп. Эпĕ вара хама никама та улталаттармăп. Тăрăхĕ те вăл хăйне уйрăм патшалăх ирĕкĕпе пурăнĕ. Эпĕ унта кайма çавăн пирки кăна килĕшнĕ.

— Килĕшнĕ? — тĕлĕнчĕ Керим. — Эсĕ унта кайма килĕшнĕ те-и ĕнтĕ?

Юсуф халь тин хăй ытлашши те каласа хунине ăнланчĕ, шăпăртах пулчĕ. Тепĕр тесен шăллĕне кун пирки хăçан та пĕр çавах каламаллаччĕ.

— Çапла, эпир Хусан ханĕпе Али бекпа кун пирки сăмах татнă, — терĕ вара Юсуф лăпкăн. — Эсĕ чирлесе выртнă чухне эпĕ çула пуçтарăнма та тытăнтăм ĕнтĕ. Çавăнпа сан пата пырса кайма ерçеймерĕм, каçар. Халĕ уççăнах калатăп... Шăллăм, манпа эсĕ те пырасса шанатăп. Унта та сана яваплă ĕç шанса парăп. Эпир санпа пĕр юнлă, иксĕмĕр те пăлхарсен чаплă ханĕн ывăлĕсем. Пирĕн атте, Пулат хан, яланах халăхăмăр шăпине мала хунă, пире те çавнашкал сĕмпе пурăнма вĕрентсе ӳстернĕ. Атя, эпир унăн ятне тивĕçлĕ пулар, Пăлхар патшалăхне çĕнĕрен çĕклемешкĕн мĕн пултарнине пĕтĕмпех тăвар.

Керим сыпăнса çитеймен аяк пĕрчисем ан ыратчăр тесе ура çинчех тăраканскер чӳрече янаххине пырса тĕренчĕ, нимĕн калама аптăрарĕ. Ытла кĕтмен хыпар, ытла кĕтмен сĕнӳ. Вĕсене пирвай пуç тавра аванрах çавăрттармалла. Пĕр енчен, пиччĕшĕ тĕрĕсех те калать пек. Çапла, Шупашкар мăрсипе унăн майлисем хулана чăвашсен тĕп хули тума килĕшменни пăлхар-чăваш патшалăхне хăвăртрах çĕклес ĕçе çав тери чăрмантарать. Капла çĕнĕ хула туса лартма тивет-çке. Халăх пĕрле сурсан та час пулакан япала мар, кунашкал пысăк ĕçе хăвăртах тăрлама ниепле те май килес çук, ма тесессĕн вăйсăртарах-ха кунти чăвашсем. Хусан тавра чăмăртанас шухăш, паллах, çиелтен пăхма ăнăçлăрах пек. Анчах ма-ха унта уйрăм Чăваш тăрăхĕ туса хурасшăн?

— Пичче, Юсуф хан, тен, ку ыйтупа халăхпа канашласа пăхмалла? — сĕнчĕ Керим. — Тен, курултай пухмалла?

— Эпир санпа камсем? — хуравлас вырăнне хыттăн каларĕ Юсуф. — Эпĕ хан, эсĕ — элтепер. Хамăр нимĕн те татса пама пултараймастпăр тăк эпир санпа хан та, элтепер те мар. Тăнла, шăллăм, эпир санпа иксĕмĕр пĕтĕм халăх шăпишĕн яваплă çынсем. Çав явапа пирĕн никам çине те йăвантармалла мар, хамăрăн тытса пымалла. Халăхăмăр малашлăхне вара эпĕ пăлхарсен пĕртен-пĕр вăйлă хули Хусан тавра чăмăртаннинче кăна куратăп. Хамăр санпа иксĕмĕр уйрăм пăлхар-чăваш патшалăхĕ тума хăтланнинчен ку чухне ырри нимех те тухаймĕ. Шупашкар пирĕн майлă пулсан, тен, урăхларах шухăшлаттăмччĕ. Анчах, хăвах пĕлен, Шупашкарăн шухăшĕ раснарах, унăн хуçисем вырăссем енне сулăннă.

Керима çак самантра сасартăк унччен пуçа кĕмен шухăш ярса илчĕ. Çав шухăш ăна хăйне те кăштах тĕлĕнтерчĕ, çавăнпа элтепер пĕр хушă иккĕленсе те тăчĕ. Те каламалла ăна пиччĕшне, те пирвай пуç тавра лайăхрах çавăрттармалла? Анчах калаçăвĕ халĕ яваплăскер, ун пек чухне пур майсене те сӳтсе явни вырăнлă.

— Юсуф хан, тен, пирĕн те Чăваш улусне вырăссен хӳттине куçармалла? — сĕнчĕ вăл. — Малтанлăха. Вăй иличчен. Ун чухне Шупашкара та тĕп хула тума май килĕ. Каярах эпир ăна хуллен хамăр алла илĕпĕр.

— Ăссăрла шухăш, — тӳрех хирĕçлерĕ Юсуф. — Вырăссем Христоса ĕненсе пурăнаççĕ. Вĕсен тĕнĕпе эпир ниепле те килĕшме пултараймастпăр.

— Пичче, халиччен эпир санпа тĕн пирки вуçех калаçманччĕ. Чăннипе пирĕн патшалăх тăвас ĕçе те çавăнтан пуçламалла пулнă. Ну, юрĕ. Ытах сăмах вăл енне кайрĕ тĕк, кунти чăвашсем ислама та пăхăнмаççĕ, Мăххамата турă вырăнне хумаççĕ.

— Ислам çапах та пирĕн, Пăлхар патшалăхĕн тĕнĕ, — аса илтерчĕ Юсуф. — Çавăнпа ун патне таврăнма çăмăлрах.

Пиччĕшĕ каланинче тĕрĕслĕх те пур пек, çапах Керима унăн шухăшĕнче тем çырлахтармарĕ.

— Апла-и, капла-и, анчах пирĕн ку тĕлĕшпе халăхпа канашласа пăхмалла тесе шутлатăп, — çирĕппĕн каларĕ элтепер. — Паллах, Юсуф, эсĕ пирĕн хан, анчах сăмах пĕтĕм халăх шăпи çинчен пынă чухне хан та халăх шухăшне нимĕн вырăнне хумасăр тăма пултараймасть.

Кăна илтсен Юсуф шăллĕне кăштах кӳренчĕ те пулмалла.

— Эсĕ мĕн аташан, — терĕ вăл. — Халăха хисеплеменрен мар, яваплăха чи малтан хамăрăн туймаллине шута хурса çапла сĕнтĕм эпĕ. Эппин акă мĕн. Эпир курултай çапах та пухмăпăр. Ун вырăнне хурал канашне ирттерĕпĕр.

Хурал канашне тепĕр икĕ эрнерен пухма май килчĕ. Улус чикки сарăлсах пырать çав, канаш çыннисене пĕлтерсе тухма та халĕ вăхăт чылай кирлĕ. Ара, вĕсен пулас канашлу çинчен пĕлни çеç мар, хатĕрленсе Эпеçе çитме те вăхăт тупмалла.

Канаш пуçличчен Киремет картине кайса чӳк турĕç, темиçе така пусса икĕ мăн хуранпа шӳрпе пĕçерчĕç. Апачĕ çӳлти турăсене те, канашлăва пуçтарăннисене те çитрĕ. Кайран пурте хурал пӳртне куçрĕç, анчах унта пĕтĕм йышпа шăнăçайманран урамрах сăмахлас терĕç.

Юсуф чăваш-пăлхар патшалăхне йĕркелес ĕç мĕнлерех пулса пыни, ăна халиччен те туса хума мĕншĕн май килменни, ун вырăнне Хусан тавра чăмăртанма кирли çинчен тĕплĕн ăнлантарчĕ, хăй унта мĕн курни-илтнине те каласа пачĕ. Тем те кĕтнĕччĕ Юсуф, хăйне пуринчен хĕрӳллĕн чăвашсем мар, çармăссем хирĕçлессе çеç шутламанччĕ. Анчах пăх та кур, чи малтан Сатăш сăмах илчĕ.

— Халăх! Хусанта халĕ камсем пуç пулса пурăннине эпир, Атăл леш енчи çармăссем, питĕ аван пĕлетпĕр. Ĕненĕр, эпир сирĕнпе ниепле те вĕсемпе пĕрле пулма пултараймастпăр, — тӳрех татса каларĕ вăл. — Шăпах Хусан тутарĕсем тустараççĕ пире, шăпах çавсем пирки эпир сирĕн пата тарса килтĕмĕр. Халь вара хамăр ирĕкпех çав хурахсен аллине кайса çакланăпăр-и? Ун пек тусан эпир пурте çĕр йăтайми тăр ухмахсем пулатпăр!

— Сатăш, эс хĕрӳленессе хĕрӳлен те, шухăшларах калаç, — асăрхаттарчĕ ăна канаша ертсе пыракан Эпеç. — Хан пире хăйĕн шухăшне пĕлтериччен ăна-кăна пуç тавра пайтах çавăрттарнă пулĕ. Тата сире темле хурахсем тапăннăшăн пĕтĕм ханлăх халăхне усал темелле мар-тăр. Мĕн, чăвашсем е çармăссем хушшинче хурахласа çӳрекенсем çук-им тата?

— Тĕрĕс калан, Эпеç!

— Кĕтӳ вараланчăк сурăхсăр пулмасть!

— Пирĕн Вăрмар енче Урасмет çыннисем çул çинче час-часах алхасаççĕ. Хăйсем чăвашсемех, — илтĕнчĕç сасăсем.

— Килĕшетĕп, апла та пулма пултарать, — кăштах кăмăлне çемçетрĕ Сатăш. — Çапах эпир кăпчак-тутар таврашĕпе ниепле те пĕрле пулма пултараймастпăр. Ма тесессĕн вĕсем ислам тĕнне ĕненсе пурăнаççĕ.

— Сан вара мĕн, Христоса ĕненес килет-им? — йĕплесе илчĕ Юсуф.

— Эпĕ Мăхаммата та, Христоса та ĕненместĕп, — аптрамарĕ Сатăш. — Ма тесессĕн вĕсем турăсем мар, турă вырăнне йышăннă çынсем çеç. Тĕнĕсем те вĕсем халăха пуçлăхсемпе çĕрме пуянсене пăхăнтарса тăрас тесе кăна ăсласа кăларнăскерсем. Пĕлетĕр-и вырăс тĕнĕ мĕн каланине? Кирек мĕнле влаç та турăран теççĕ вĕсем. Анчах хансем вĕсем халăхшăн тăрăшаканнисем те, халăх шучĕпе хăйсем çеç пуйма ăнтăлаканнисем те пулаççĕ. Вара пирĕн пурне те пăхăнса пурăнмалла-и?

— Ăнланмарăм-ха, Сатăш, эс мĕн, халăхăн хăйĕн ханне итлемесен те юрать тесшĕн-им? — пиччĕшĕн хутне кĕчĕ Керим. — Ун пек чухне çĕршывра нимĕнле йĕрке те пулаяс çуккине чухламастăн-им?

Сатăш тин кăштах нимĕн хуравлама аптăраса тăчĕ, кăвак куçне мăчлаттарса тем шухăшларĕ. Анчах ку аптрашу нумая пымарĕ.

— Çук, эпĕ апла шутламастăп, — терĕ вара вăл. — Анчах енчен халăх пуçĕ ахаль çынна ним вырăнне хумасан, ун нушине вуçех ăнланмасан вăл хушнине итлесе пурнăçламашкăн кирлех-ши тесе шутлатăп.

Сатăш хыççăн калаçакансем нумай пулĕç тесеччĕ Юсуф, анчах темшĕн-çке пур-те çăвара шыв сыпнă пек тăчĕç, хăшĕсем çеç тем шухăшласа ĕнсе хыçкаларĕç. Чăн та, хăшĕ-пĕри кӳршисемпе тем мăкăртаткаларĕ, анчах харпăр хăй шухăшне пурин умне тухса уççăн пĕлтерекен пулмарĕ.

— Вара мĕн, халăх, çакăнпах вĕçлĕпĕр-и? — пурне те пăхса çаврăнчĕ канашлăва ертсе пыракан Эпеç. Никам та пĕрех шарламанине кура хушса хучĕ: — Эппин мана пĕр-икĕ сăмах калама ирĕк парсамăр... Пиртен Хусанти хальхи пурнăçа курнисем кунта Юсуф ханпа эпĕ кăна пулас. Тӳрех калам, унта халĕ тутар-кăпчаксем мала тухаççĕ. Вĕсем йышпа, тен, пиртен, пăлхарсенчен, чылай сахалрах, анчах вĕсем çапăçма хăраман хăюллă çынсем. Тата, тӳррине тӳрех калам, вĕсен хушшинче сĕмсĕртерех те вăрттăн усал çынсем чылай. Çавăнпа, ман шутпа, Хусан тавра патшалăх чăмăртанса çĕкленсен те вăл унчченхи Пăлхар патшалăхĕ пулмĕ. Унччен еплерехчĕ? Пирĕн çĕршывра тĕрлĕ йăх-халăх пурăнатчĕ, вĕсем тĕрлĕ тĕне ĕненме пултаратчĕç, çавăнпа патшалăхĕ те пирĕн тытăнса тăратчĕ. Тутар-кăпчаксем влаçа алла илсен унашкал ирĕклĕх пулмĕ тетĕп. Вĕсен тĕнĕ кăна мар, — ислампа эпир пурăнса курнă, — йăли-йĕрки йăлтах урăхла. Тата кăмăлĕ. Ĕмĕрĕпе куçса çӳренĕ халăхсем вĕсем ыттисене пăхăнтарма хăнăхнă, çав йăла вĕсен юнĕнче юлнă. Çавăнпа вĕсен çĕршывĕ те хуçасемпе чурасен йĕркине мала хурассăн туйăнать. Хам эпĕ, Юсуф хан, унашкал патшалăхра пурăнма тем тусан та килĕшес çук. Енчен урăхла май килмесен, таçти аякка куçса кайма хатĕр. Çавăнпа эпĕ çапла сĕнесшĕн. Юсуф хан, Керим элтепер, хальлĕхе эпир хамăр тĕллĕнех пурăнма пултаратпăр. Пурăнар çапла тата тепĕртак. Çав хушăра çапах та хамăр вăй илме тăрăшар. Пурнăç ялан пĕр килмест. Тен, тахăш вăхăтран Шупашкар пуçне урăх мăрса ларĕ. Тен, хамăрах çĕнĕ хула туса лартăпăр. Ытах пултараймасан Хусана кайса пуççапма нихăçан та кая мар. Тăхтар хальлĕхе тутар-кăпчаксемпе пĕрлешме.

Халăх сĕрлесе кайрĕ. Хăлхана кĕрекен уйрăм сăмахсенчен ытларахăшĕ Эпеçпе килĕшни палăрчĕ. Мĕн тăвăн ун пек чухне... Анчах ханăн парăнма юрамасть. Унсăрăн вăл халăх куçĕнче хан пулма пăрахать. Çинех тата Юсуф Хусан ханне сăмах панă. Пулат йăхĕ вара панă сăмаха тытма хăнăхнă.

— Апла итлĕр, халăх! — хыттăн каларĕ Юсуф канаш умне тухса тăрса. — Эсир паян пысăк йăнăш турăр. Эпĕ унпа килĕшме пултараймастăп, çавăнпа ыранах Эпеçрен Хусана куçса каятăп. Хампа пĕрле шăллăма та, Керим элтепере, илетĕп. Эпĕ унта Чăваш тăрăхĕн пуçĕ пулăп, сирĕн валли хамăн тăрăхпа пĕрлешмешкĕн çул яланах уçă тытса тăрăп. Анчах эсир, халăх, шухăшлăр, хытă шухăшлăр.

Хурал канашне пухăннисем каллех сĕрлесе кайрĕç. «Епле-ха капла?», «Эпир кампа юлăпăр вара?» тенисем илтĕнчĕç. Çак самантра канаш умне Юсуфпа юнашар Керим та тухса тăчĕ.

— Пичче, эпĕ санпа Хусана пымастăп! Эпĕ кунтах юлатăп! — хыттăн каларĕ вăл.

Халах самантрах шăпăрт пулчĕ. Çынсем тин кăна мĕн илтнине ăнланма тăрăшрĕç, ăнланса çитсен савăнса кăшкăраша пуçларĕç:

— Тĕрĕс тăван, элтепер!

— А мĕн, вăл та хан ывăлĕ!

— Вăл та Пулат тăхăмĕнчен!

Халăх умне каллех Сатăш тухрĕ, алă çĕклесе пурне те шăпланма ыйтрĕ. Шăна вĕçни илтĕнекен пулсан каласа хучĕ:

— Эппин, малашне пирĕн хан Керим пултăр!

— Çапла пултăр! Çапла пултăр! Çапла пултăр! — килĕшсе хăватлăн кăшкăрчĕç канаш çыннисем.

Сатăш кунпа çеç лăпланмарĕ-ха, шăпланма чĕнсе каллех алă çĕклерĕ.

— Тата акă мĕн, туссем, — терĕ вара. — Керим хан пирĕн халăха йывăр самантра пăрахмарĕ, ăна хӳтĕлеме пулчĕ. Атьăр ăна малашне Керим хан тесе мар, мухтавлă ашшĕн ĕçне малалла тăснине шута хурса Пулат хан тесе чĕнер. Пирĕн, халăхăн, унашкал ирĕк пур пек туйăнать. Пултăр-и çапла?

— Çапла пултăр! Çапла пултăр! Çапла пултăр! — хăватлăн янăрарĕ таврара.



* * *

Тепĕр ир Юсуф хăйне парăннă темиçе нукерпа тата çурăм урлă михĕ çыххисем хунă темиçе лашапа Хусана çул тытрĕ. Ăна никам та ăсатса ямарĕ. Тепĕр тесен унăн хăйĕн те халĕ никама курас килмерĕ. Пăртакран Юсуф ушкăнĕ Хусан çулĕ çине ӳкрĕ. Унччен те пулмарĕ, таçтан пĕлĕтрен ун умнех шурă акăш вĕçсе анчĕ те çул урлă каллĕ-маллĕ вĕçе пуçларĕ. Вăл юланутçăсене «ан кайăр ку çулпа» тенĕнех туйăнчĕ. Шăп та лăп çиччĕ хутларĕ акăш çапла, çунаттипе Юсуфа çапăнас пекех таччăн вĕçрĕ. Анчах Юсуф малаллах талпăнчĕ. Вара акăш хурлăхлăн кăриклетрĕ те каллех тӳпенелле вĕçсе хăпарчĕ, кĕçех куçран çухалчĕ.

  
   Çĕрпӳ пасарĕ


   1


Вăхăт, вăхăт! Санран хăватлăрах сиплекенни, санран тĕрĕсрех хаклаканни, малалла санран хăватлăрах, пĕр чарăнми талпăнаканни тĕнчере урăх никам та, нимĕн те çук. Эпир, вăйсăр та халсăр этемккесем, çакна ăнланмасăр тепĕр чухне сана ӳпкелеме те, кӳренме те, ятлама та пăхатпăр. Анчах ку вăл саншăн нимĕн те мар. Эпир сана мухтама, тав тума хăтланнине те эсĕ тимлеместĕн. Ма тесессĕн эсĕ чăннипех те никама пăхăнмастăн, никама итлеместĕн, хăвăн тĕнче уçлăхĕн саккунĕ шайĕнчи еккӳпе шав малалла, шав малалла каятăн. Эпир, этемккесем, мĕнле кăна турра пуççапмастпăр пулĕ. Христоса, Мăхаммата, Буддăна, Иудея, Çĕре, Хĕвеле, Шыва... Чăннипе вара, пирĕн Аслă Вăхăтăмăр, пĕр эсĕ çеç чăн-чăн Аслă Турă вырăнĕнче пулма пултаратăн. Анчах сана çак хисеплĕрен те хисеплĕ, чыслăран та чыслă ят та кирлĕ мар, ма тесессĕн эсĕ турăсенчен те аслă, эсĕ Турăсен Турри! Эпĕ, çак хайлав авторĕ, мана иртни çинчен хăвăн ятупа каласа кăтартма ирĕк панăшăн сана çĕре çити пуç таятăп, çак ĕçе тумашкăн хăват панăшăн пĕтĕм чун-чĕререн тав тăватăп.

Çапла вара, хаклă вулаканăм, Аслă Вăхăт ирĕк панипе эпĕ унăн историшĕн çав тери пĕчĕк сыпăкне — виçĕ теçеткене яхăн çула — сиктерсе хăварăп. Калав йĕрĕ татăласран çеç Чăваш улусĕн пурнăçĕнчи хăш-пĕр пулăмсем çинчен каласа хăварăп.



* * *

Ĕнтĕ Сĕвепе Сăр юханшывĕсем хушшинче тĕпленме ĕлкĕрнĕ чăваш ку хутĕнче чиперех хĕл каçрĕ. Ара, ку çул турăсем ăна тырри-пуллине çителĕклĕ пачĕç, выльăх-чĕрлĕхне те чир ярса аптратмарĕç, шартлама сивĕпе питех анратмарĕç. Çуркунне вара, мăнкун иртсен, Эпеçре пач кĕтмен-туман туй кĕрлесе иртрĕ.

Çул-йĕр çӳреме хăтлах мар пулин те Керим улусри паллă çынсене Хурал канашне пухрĕ. Сăмахĕ пĕрре — пулас чăваш патшалăхĕн тĕп хулине никĕслесси. Ĕçĕ ку çав тери пысăк пĕлтерĕшлине никама та ăнлантарма кирлĕ мар. Çавăнпа канашлăвĕ те вăраха каймарĕ. Икĕ Çавал пĕрлешнĕ вырăн пурне те килĕшрĕ. Чылайăшĕ унта пулса та курнă, вĕсем Керим майлă пулнăранах ĕнтĕ ыйтăвĕ хăвăрт татăлчĕ. Хула тума çийĕнчех пуçăнас терĕç. Чăн та, малтанлăха вăл ял шайĕпе кăна çĕкленĕ, каярах унта пурăнакан халăх йышлансан, ялтан хулаш, тата каярах вара чăн-чан хула тумашкăн май килĕ. Çакна шута хурса кашни яла çур аки вĕçленсен пулас хулана çĕклеме вунă вăй питти арçын пуçне пĕр çын уйăрма, çавăнпа пĕрлех çĕнĕ ялта кăçалах пурăнма тытăнас текенсене палăртма хушрĕç. Çĕнĕ çĕре куçакансене Пулат хан виçĕ çул хушши пур хырçă-марçăран хăтарма пулчĕ.

Канаша ют ялсенчен килнисем саланса пĕтсен Керим патне Эпеç пычĕ те хăнана чĕнчĕ.

— Паян нимĕнле уяв та çук пек-çке, — тĕлĕнчĕ Керим.

— Мĕнле çук пултăр? — чеен кулчĕ Эпеç. — Мăнкун иртрĕ. Эппин çур кунĕсем пуçланчĕç. Ку пĕрре. Тепри...

Эпеç каллех чеен кулса илчĕ те шăпланчĕ.

— Ну, тепри тата мĕн? — паян хăй те ырă кăмăллăскер тӳсĕмсĕррĕн ыйтрĕ Керим.

— Пулат хан, авлантăм эпĕ.

— Ак! — пушшех тĕлĕнчĕ Керим. — Арăму кам вара?

— Ăна мана эсĕ тупса панă. Çавăнпа, Пулат хан, эсĕ манăн чи хаклă хăна пулма тивĕç. Эпир туй таврашĕ тăвас темерĕмĕр. Çамрăк мар текех, тата арăм та манăн хĕр упраç мар, ачаллă хĕрарăм.

Керим тĕлĕнĕвĕ ĕнтĕ чикĕсĕр вăйланса кайрĕ:

— Ачаллă хĕрарăм? Кам вара вăл, çитменнине, эпĕ тупса панăскер?

— Астăватăн-и, Пулат хан, пĕррехинче эсĕ ушкăнпа Чăваш улусĕ тăрăх çӳренĕччĕ. Ун чухне пĕр хĕрачана тутарсен аллинчен çăлса хăварнăччĕ. Вăл пурăннă яла хурахсем çунтарса янине пĕлсен чĕрĕ юлнă амăшне эсĕ çемйипех Эпеçе куçса килме сĕннĕ... Вăт, эпĕ çав куçса килнĕ хĕрарăмпа — Чĕкеç теççĕ ăна — паллашрăм та... ĕç-пуç юлашкинчен çапларах вĕçленчĕ, — хаваспах ăнлантарчĕ Эпеç. — Халĕ эпĕ упăшка çеç мар, ашшĕ те пулса тăтăм. Манăн качча памалли хĕр те пур. Сарине ятлăскер. Хĕрĕмĕн каччи те пур няк-ха.

— Кам-ши тата çав телейлĕ яш? — кăсăкланчĕ Пулат-Керим.

— Сатăш ывăлĕ Асан. Вăйăра ман хĕртен хăпма пĕлмест теççĕ.

— Телейлĕ пулччăрах, — чунран ырă сунчĕ хан. — Эпĕ пĕлнĕ тăрăх, Асан вăл санашкалах пултаруллă çын. Сĕтел-пукан тума питĕ ăста тенине илтнĕ. Паллах, тимĕрçĕ ĕçне те эсĕ ăна аванах вĕретсе çитернĕ.

— Çаплах, çапла. Чăн та, тимĕр-тăмăртан ытларах вăл йывăçпа аппаланма юратать. Ку тĕлĕшпе ашшĕнчен пĕртте кая мар, — хăй кăмăллă пулнине пытармарĕ Эпеç.

Çав ĕçкĕре ĕнтĕ Эпеç Керимпа куçа-куçăн калаçма май тупрĕ те ăна та авланма сĕнчĕ. Ун шучĕпе, ханăн кил-йыш йĕркелесе ярасси çине те патшалăх шайĕпе пăхмалла-мĕн. «Енчен, Турă ан хуштăр та, санпа инкек сиксе тухсан, хăвăн вырăнна кам юлĕ? — тӳррĕн ыйтрĕ вăл. — Инкекĕ вара пурнăçра кашни кукăртах кĕтсе тăма пултарать. Хăвăнпа иртнĕ кĕркунне мĕн пулнине аса ил-ха. Леш ушкуйниксене тытнă чухнехине...» Тĕрĕсех калать те-ха Эпеç, анчах хан арăмĕ пулма кам тивĕç-ши ку таврара? Тĕрĕссипе, çакăн пирки Керим халиччен шухăшламан та. Эпеçĕн вара ку тĕлĕшпе те палăртса хунă çын пур-мĕн.

— Пинеслу мĕнрен япăх? — тӳрех каласа хучĕ вăл. — Юмахри пике пек сарă хĕр. Çавăнпа пĕрлех хăюллă, çине тăракан çын, сана нихăçан та сутмĕ. Тата сире пĕрле пулма турăсем хушнă, çавна ан ман. Аса илтернĕшĕн каçар та, вăл мар тăк эсĕ, тен, паян кун çакăнта манпа калаçса та тăраймăттăн.

Çапли çапла та-ха, чăн сăмахран пăрăнаймăн. Пинеслу хăйне килĕшнине, çав тери килĕшнине те Керим ăшра пĕрре çеç мар сиснĕ. Çапах...

— Эпеç, эсĕ Пинеслу пирки пĕтĕмпех тĕрĕс каларăн, — килĕшрĕ Керим. — Çапах... Хăвах пĕлетĕн-çке вăл пăсăк хĕр иккенне.

— Пулат хан, турăсем умĕнче те, халăх умĕнче те, сан умăнта та ку тĕлĕшпе Пинеслун нимĕнле айăп çук. Ытти вăл пĕтĕмпех хамăр кăмăлтан, хамăр мĕнле çын пулнинчен килет. Тата кам пĕлет кунта Пинеслу инкекĕ çинчен? Эсĕ те эпĕ. Пиртен сăмах тухас çук. Кирлех тĕк эпĕ сана кун пирки çĕр çыртса тупа тума хатĕр.

— Ун пекех мар та-ха... Эпĕ сана, Эпеç, ахаль те ĕненетĕп, шанатăп, — аванмарланчĕ Керим.

— Эппин тата мĕн шухăшламалли? Ман шутпа, чăрмавĕ санăн ун пирки мар, пачах урăххишĕн пулма пултарать.

— Мĕншĕн-ши тата? — ăнланмарĕ Керим.

— Пĕлетĕн-и, Пулат хан, Пинеслу вăл сана качча тухма килĕшмесен те пултарать.

— Ак тата, — аптăрарĕ Керим. — Сан сăмаху ăçталла кукăрăласса ниепле пĕлсе çитереймĕн. Нивушлĕ хĕр хăйĕн ханне качча тухма килĕшмĕ?

— Ахаль хĕр тесен — сăмах та çук. Пинеслу вара... Çук, вăл сана чăнласах юратать тесе калама та хăятăп, эпĕ кăна темиçе те асăрханă, анчах вăл шăпах ĕнтĕ хăйне айăплă хĕр тесе шутланăран сан мăшăру пулма килĕшмесен те пултарать. Эсĕ пуринчен малтан çавăн пирки шухăшла.

Шухăшларĕ вара Керим. Пĕр-икĕ кун та шухăшларĕ. Кайран Пинеслупа килне кĕрсех калаçрĕ. Эпеç асăрхаттарнă пекех, хĕр качча тухма шарт та март килĕшмерĕ. Турăсем пире пĕрле пулма хушнă, ахальтен тĕл пулман эпĕ сана Сĕве леш енче, эсĕ те мана вилĕмрен ăнсăртран çăлман, кусем пурте пĕтĕмпех турăсем хушнипе пулса пынă тени кăна пулăшрĕ ăна ӳкĕте кĕртме. Тата, паллах, Керим ăна хăй тахçантанпах юратни çинчен калани. Пĕлесчĕ камăн та пулин хана çавнашкал сăмахсем калама мĕн тери çăмăл маррине?..

— Туйне мĕнле ирттерĕпĕр вара? — пуçне именчĕклĕн усса ыйтрĕ Пинеслу. — Аслă Пăлхарта эпир мăсăльмансемччĕ. Халĕ такамсем ĕнтĕ.

— Эпир пăлхар-чăвашсемпе пурăнатпăр, апла тăк вĕсен йăли-йĕркине пăхăнăпăр, — терĕ Керим.

— Керим... Пулат хан, вĕсен йăли-йĕркипе туйăн виççĕмĕш кунĕнче пулас мăшăра хĕве хупаççĕ. Ун хыççăн çамрăк арăмăн йĕмне тĕрĕслеççĕ. Çав йĕм хĕр хăйĕн чысне упрани-упрайманнине кăтартса памалла, — йĕрес пек каласа ăнлантарчĕ Пинеслу. — Куратăн-и, эпĕ сана качча тухни вăл санăн ятна, пĕтĕм чăваш пуçĕн ятне яни çеç пулнă пулĕччĕ. Çавăнпа эпĕ сана ниепле те качча тухма пултараймастăп.

— Вара мĕн, унсăр ниепле те май çук-им? — аптрарĕ Керим.

— Пирĕн хамăрăн кунта кил-йыш тĕлĕшпе нимĕнле саккун та çук. Апла пулсан тĕн саккунĕсемпе пурăнмалла. Анчах чăвашсен ку енĕпе тĕн саккунĕсем те çук. Эппин халăх йăли-йĕркине пăхăнмалла, — хана тăнăçлăн ăнлантарчĕ хĕр.

— Эпир кирлĕ саккунсем кĕçех йышăнма пуçлăпăр, — патшалăх ĕçĕсене аса илчĕ Керим. — Малтанлăха Пăлхар саккунĕсене тĕпе хурăпăр. Каярах чăваш йăли-йĕркине шута илсе вĕсене улшăнусем кĕртĕпĕр.

— Апла туй пирки те çавăн хыççăн сăмах татăпăр, — салхуллăн каларĕ Пинеслу.

— Çук, çук, ку ыйтăва эпир вăраха яма пултараймастпăр, — килĕшмерĕ Керим. — Ку вăл, пĕлетĕн-и, иксĕмĕршĕн çеç мар, пур чăвашшăн пĕлтерĕшлĕ ыйту. Эс калани тесен... Ăна эпир майлаштарăпăр.

Чăнах та, кĕçех Эпеçре виçĕ кун та виçĕ çĕр туй кĕрлерĕ. Ял халăхĕ кăна мар, таврари нумай-нумай ялтан килнĕ çынсем те ĕçсе-çисе, ташласа-юрласа кăмăл туличчен савăнчĕç унта. Юлашкинчен çамрăк мăшăра кĕлете пĕр-икĕ сехетлĕхе хупса хучĕç. Ун хыççăн вара мăн кĕрӳ — ку вăл Эпеç пулчĕ — сăлăпа мăнаçлăн туртса кăларчĕ те кĕлете хунисенчен ыйтмасăр-тумасăр таплаттарса кĕрсе кайрĕ, пăртакран хĕрарăм йĕмми тытса тухрĕ, алăкран тухсанах йĕм тытнă аллине пурте курмалла çĕклерĕ. Шурă йĕтĕн пусма çинче юн йĕррисем уйрăмах уçăмлăн курăнчĕç. Мăн кĕрӳ тухасса кĕтекен халăх ырласа кĕрлесе илчĕ. Çавăнтах арçынсем сăра пички çапса уçрĕç те сăрапа тулли алтăр пĕр çын аллинчен тепринне черетпе куçма тытăнчĕ. «Чыс та мухтав çĕнĕ мăшăра!», «Иккĕн выртрăр, виççĕн тăрăр!», «Телейлĕ пулăр!» — илтĕнчĕç сăра ĕçес умĕн каланисем.

Çур акине тăрласан хăвăрт кăна акатуй ирттерчĕç те чăваш ялĕсенчен Çавал шывĕсем еннелле вуншар лав туртăнчĕ. Эпеçрен те çын нумай кайрĕ. Вĕсен хушшинче тимĕрçĕ Эпеçпе унăн пулăшуçи Асан, ăста платник Ешлек, кирпĕч çапакан Кутюк тата Эпеç маткипе Чĕкеçпе Пулат хан арăмĕ Пинеслу та пулчĕç. Ара, хĕрарăм пулăшăвĕ те кирлех çĕнĕ ял хăпартакансене: вĕсене апат та пĕçерсе çитермелле, кĕпе-йĕмне те çуса памалла, тăм çăрма е турпас пуçтарма та пулăшмалла, мунча та хутса кĕртмелле.

Халăх йышлă килнĕрен харăсах темиçе ĕçе пуçăнчĕç. Пĕрисем çурт лартрĕç. Хальлĕхе ял хăпартнă пулин те пӳртсене хулари пек çума-çумăн, йăрт урамсем хĕррипе вырнаçтарса тухрĕç. Каярах, урамĕсем палăрсан, çынсем хăйсем те тĕлĕнчĕç вара: курăр-ха, епле меллĕ урамсемпе пурăнма, лавпа та ăçта кирлĕ çавăнта пĕр чăрмавсăр пырса кĕме пулать. Уйрăм ушкăн хан керменне тунă çĕрте ĕçлерĕ. Çурчĕ йывăçран пулин те хурăмĕпе те, калăпăшĕпе те кермен темелĕх пур. Чи пахи — сахалтан çĕр çарăç вырнаçмалăх аслă картиш, унтах аллă вырăнлă лаша вити, пысăк мунча, икĕ çăл пусси, çăнăх-тырă упрамалли икĕ пысăк кĕлет, çар хатĕрĕсем упрамалли виçĕ ампар, çарăçсене апат пĕçерсе памалли аслă лаç, вĕсенех выртса канмалли вăрăм çурт тата ытти хуралтăсем, кĕтессенче хурал валли тăрăллă çӳль вырнаçтарнă хӳнь харăсах туни. Керим çак хăйне евĕр тĕркеçре сахалтан çĕр çарăç тытса тăма шут тытрĕ. Çавăнпа ялне те Çĕрпӳ тесе ят пачĕç. Çурт-йĕр тунипе пĕрлех Мăн Çавал урлă çĕнĕ кĕпер хыврĕç. Сăвай çапакансем эхлетни-ахлатни уйăх та кĕрлесе тăчĕ пулĕ. Мĕншĕн тесен сăвайсене сахалтан çĕр çулхи юман кĕрешсенчен ячĕç, вĕсене май килнĕ таран тарăнрах та тачăрах çапса кĕртме тăрăшрĕç. Кĕперне вара, вырăнти çынсем шыв ейӳре мĕн таран хăпарни çинчен каланине шута хурса, çӳллĕрех тума тăрăшрĕç. Кĕпер хывас ĕçе Пулат хан хăй тĕрĕслесе тăчĕ. Хăшĕсем, тен, вăл çапла мĕншĕн тăрăшнине ăнланмарĕç те пулĕ. Анчах çамрăк хан унччен те, халĕ те асĕнче Шупашкара асра тытса пурăнчĕ. Çĕнĕ хула вăл пултăр та-ха, анчах унăн Шупашкарпа танлашасси пĕрех инçе-ха. Çавалĕ те Атăл мар, Çĕрпӳн те Шупашкар шайне çитмешкĕн вуншар çул вăй илмелле. Çавăнпа Керим тĕп хула шайĕпе мар пулин те Шупашкара пĕрех хăй енне туртса илмешкĕн ĕмĕтленме пăрахмарĕ. Унпа çыхăну тытмашкăн вара чи кирли — кĕпер.

Çапла майпа вырма тĕлнелле Çĕрпӳ ялĕн хурăмĕ уççăнах палăрчĕ ĕнтĕ. Кĕперĕ те хапарчĕ. Çакна кура Керим ĕçлекен çынсен çуррине ялĕсене таврăнма ирĕк пачĕ. Ара, тырă хатĕрлесси вăл çурт лартассинчен те кирлĕрех япала. Тата пӳрт хăпартнă тăк унта пурăнас хуçа ыттине малалла хай вăйĕпех туса çитерме тивĕç. Вăрман инçе мар, касма чаракан çук, турттар кăна, пĕрене хатĕрле, хăма çур, карта тыт... Пулат хан хăй Пинеслупа çĕнĕ ялтах, çĕнĕ керменре юлчĕ. Малашне унăн тĕп вырăнĕ Çĕрпӳ пулĕ.

Ĕçлеме юлнă ăстасем вара улус кантурне, хурал пӳртне хăпартрĕç, çарăçсене пурăнма çуртсем лартрĕç. Çапла Çĕрпӳре пуртă-пăчкă сасси мĕн хура кĕрччен кĕрлесе тăчĕ.

Пулат ханăн кил-йышĕнче те савăнăçлă улшăнусем пулса иртрĕç. Мăшăрланнăранпа икĕ çул та çитмерĕ, Пинеслу ăна ывăл çуратса пачĕ. Каснă-лартнă Керим. Аслашшĕне асăнса ăна Пулат ят хучĕç. Керим хăй халăх ирĕкĕпе Пулат пулса тăчĕ, ывăлне вара çак ята ашшĕн тăхăмне малалла тăсас шутпа хучĕ. Ан пĕтчĕр Пулатсем чăвашра, нихăçан та ан пĕтчĕр! Анчах пĕр ывăл пĕр ывăлах, тăхăм-несĕле шанчăклăн тăсас тесен ку пурнăçра ывăлсем татах кирлĕ. Çакна ăнланнă пекех тепĕр икĕ çултан Пинеслу тата тепĕр ывăл çуратрĕ. Керим ăна Юсуф ят хучĕ. Ку ĕнтĕ пиччĕшне манманран. Хусан ханĕ патне хĕсмете кайнăранпах тĕл пулман вĕсем, анчах Керим Юсуфа тăтăшах аса илет, унпа хăçан та пулин курнăçма ĕмĕтленет. Хăй вара Хусан енчен килекен пăлхарсенчен Чăваш тăрăхĕ çинчен яланах ыйтса пĕлме тăрăшать. Хыпарĕсем тĕрлĕрен. Шел, нумайăшĕ Хусан патшалăх пуçĕ пулас пирки иккĕленсе калаçать. Чăваш тăрăхĕ тесен, ăна никам та ханлăх шайĕпе хакламасть, вăл пĕтĕмпех Хусан тутарĕсене пăхăннă тесе шутлать. Унта ĕнтĕ пăлхарсен йали-йĕркине те ниме хумаççĕ имĕш, вуçех ислам хушнă пек пурăнаççĕ. Ислам йĕркисем уйрăмах хĕрарăмсене килĕшмеççĕ. Ара, чăваш хĕрарăмĕсем килте хăйсем пуç пулма хăнăхнă, упăшкине темиçе арăмпа пурăнма ирĕк памаççĕ, автанланма хатĕр арçынна тытса чарайманран тепĕр чухне пĕтĕм кил-йышне ку енне куçарттарса килтереççĕ. Çавăнпах-и юлашки вăхăтра Сĕве леш енчен Сăр еннелле каллех чăвашсем йышлăн туртăна пуçларĕç.

Пурнăç вара малаллах шăвать. Кĕçех Пинеслу виççĕмĕш ача та çуратрĕ. Ку — хĕр пулчĕ. Амăшĕ пекех чиперскер, ашшĕ пекех ăслăскер. Керим ун чухне хăйсен кил-йышне те аса илнĕччĕ. Вĕсем те ашшĕпе амăшĕн виççĕн пулнă — икĕ арçын ачапа пĕр хĕрача... Чăн та, çакăн хыççăн тем пулчĕ Пинеслуна, икĕ çул та иртрĕ, виççĕ, тăваттă та — вăл текех çуратмарĕ. Керимăн та шăпи ашшĕнни евĕр килсе тухасса пĕлтермест-ши çакă? Тепĕр тесен, шухăшĕ ку çурхи вăркăш çил пек: самантлăха пуçа сивĕтсе илчĕ те иртсе кайрĕ. Ытти тесен, пурăн та савăн темелле. Çук çав, хана савăнăç кӳмешкĕн кил-йышри тăнăçлăх çителĕксĕр. Унăн шухăшĕ — пĕтĕм халăх çинчен. Халăхĕ, ав, йышлансах пырать. Анчах вăл мĕнле йĕркепе пурăнать? Патшалăх тес ку тăрăха — патшалăх мар вăл. Улус тес — улус шайĕнчен тахçанах иртнĕ ĕнтĕ. Паллах, Çĕрпӳ тавра Чăваш патшалăхĕ туса хунă тесе пĕтĕм тĕнчене пĕлтерме пулать. Анчах ун чухне кӳршĕсем ку тăрăха пач урăхла хаклама тытăнĕç, çĕнĕ патшалăха вăй иличчен пăхăнтарма пăхакансем те тупăнĕç. Епле хӳтĕлеме пултарĕ Пулат-Керим хăйĕн ханлăхне? Пĕтĕм çарăçсемпе турхансене пухсан та, вĕсен çумне хĕç тытма пĕлекен арçынсене хушсан та пĕр тӳмен пухăнаймĕ... Эппин, нимле мар апла йĕркепех пурăнма тивет. Капла пĕрех хут чăвашсене никамах та чăн-чăн вăй вырăнне хумасть-тĕр, çавăнпа хальлĕхе тĕкĕнмест. Хурахсем тесен, вĕсене хӳтермелĕх вăй Пулат-Керимăн пур. Нумайăшне çакă та тивĕçтерет. Анчах хан ку çеç çителĕксĕррине çав тери аван ăнланать, çавăнпа хăйĕн патшалăхне тĕреклетес тĕлĕшпе çĕнĕ утăмсем тумашкăн вăхăт çитрĕ тесе шутларĕ.



* * *

Кĕр тыррисене пухса кĕртсен, черетлĕ кĕр сăри ирттерсен Пулат-Керим Çерпӳре пурăнакансене пурне те çĕнĕ хыпар пĕлтерсе тухма хушрĕ: çитес çуркуннерен Çĕрпӳ хулаш йĕркипе пурăна пуçлать. Çавна май çурт-йĕре тачăрах лартма тытăнаççĕ, камăн пахчи пысăк — ăна çуррине касса илеççĕ те куçса килекенсене çурт лартма вырăн туса параççĕ. Кам та кам малашне те çĕр ĕçĕпе пурăнас тат — ăна пулас хулашран вунă-вун икĕ çухрăма куçса кайма пулăшаççĕ. Унта пушă çĕр нумай-мĕн, кирлех тĕк вăрман хăртса уй сарма та юрать. Чылай хресчен Çĕрпӳре çĕр сахаллипе ахаль те нуша курать ĕнтĕ. Ара, халăхĕ кунта хушăнсах тăрать, пин çынран та иртнĕ, çавна май тырă пуссисем те, улăх-çаран та хĕсĕнсех пыраççĕ. Çавăнпа малашне те çĕр ĕçĕпе пурăнас текенсем çĕнĕ çĕре куçма килĕшрĕç. Тепĕр тесен, ма килĕшес мар. Вăрман кăларма хысна шучĕпе пулăшаççĕ. Хуçалăхне куçарса каяс текенсене çуркунне кирлĕ чухлĕ лав уйăрса параççĕ.

Çапла тепĕр çул Çĕрпӳрен вуникĕ çухрăмра Çĕрпӳел пурнăç илчĕ. Кунти хресченсен пирвай, паллах, нумай тар юхтарма, терт курма тиврĕ, анчах каярах вĕсен пурнăçĕ чиперех йĕркеленсе кайрĕ. Чи пахи — туса илнĕ ытлашши тыр-пула, пахча çимĕçе таçта аякка кайса сутмалла мар, çывăхри Çĕрпӳрех вĕсене туянакансем çителĕклĕ, турттарса кăна ĕлкĕр.

Хулашра вара ытларах тĕрлĕ ăстасем, сутуçăсем, кантурсенче ĕçлекенсем, тӳре-шара, çарăçсем вăй илчĕç. Халăх йышĕ те кунта çулсерен хушăнса пычĕ.

Çапла тата темиçе çул иртрĕ. Пĕтĕмĕшпе илсен чăвашсен пурнăçĕ йĕркеллех пырать темелле. Çĕрпӳ те ĕнтĕ текех ял та, хулаш та мар, вăл халĕ чăн-чăн хула. Çапах кунашкал пурăнăç Пулат-Керима тивĕçтерме пултарайман. Кӳршĕри Хусан та, Чулхула та сулăмлăрах аталаннине вăл аванах пĕлсе-курса тăнă-çке. Юрать-ха тутарсем те, вырăссем те хăватлă патшалăх ку таранччен тăваймарĕç. Вĕсенче пуç пулса пурăнакан хансем е кнеçсем вĕçĕмсĕр тем пайлаççĕ, пĕрне-пĕри ура хураççĕ, пĕр-пĕринпе хирĕçеççĕ, вăрçаççĕ. Анчах вăй тĕлĕшпе тутарсемпе вырăссем пурпĕр чăвашсенчен хăватлăрах аталанаççĕ, малашне каплах пулсан вĕсене вăрçăсăр-мĕнсĕр пăхăнтарĕç. Е чăвашсене пăхăнтарассишĕн пĕр-пĕринпе вăрçăнса кайĕç. Ку вара тата япăхрах, ма тесессĕн ун чухне чăвашсем арман чулĕ хушшине лекнĕ тырă пĕрчисем пек аврăнса пĕтĕç. Эппин Пулат-Керимăн çав пулма пултараслăхран упранмашкăн мĕн те пулин ăсласа тупмаллах. Унсăрăн вăл халăх шанăçне тӳрре кăлараймĕ. Юлашки вăхăтра чăваш ханĕ çакăн пирки кăна пуç ватрĕ тесен те йăнăш мар.

Кӳршĕсемпе тупăшас тесен пирвай вĕсем епле пурăннине, хăш енĕпе мала кайнине харпăр хăй куçĕпе курмалла. Çавăнпа Керим черетпе Хусана, Чулхулана тата Шупашкара та çитсе курма шутларĕ.

Пирвай вăл Хусана çул тытрĕ. Элчĕ ярса хăй унта пырасси çинчен Хусан ханне те, пиччĕшне Юсуфа та пĕлтерсе хучĕ. Пиччĕшĕ унпа курнăçма ятарласа Хусана пынă-мĕн те ăна хула хĕрринчех кĕтсе илчĕ. Мăсăльмансен йăлипе вĕсем пĕр-пĕрне çирĕппĕн ыталаса, пите-питĕн икĕ енчен сĕртĕнсе саламларĕç. Иккĕшĕ те уйрăлнă чухнехи пек мар ĕнтĕ, сухалĕсем мăкланнă, хулпуççисем сарăлнă, симĕс куçĕсем çынна витĕр тинкерсе пăша хăнăхнă.

Пирвай Юсуф шăллĕне Хусан ханĕ Улăк-Мăхаммат патне хăнана ертсе кайрĕ. Пулат-Керима кунта çав тери вăйлă хăналарĕç. Темиçе така пуç хучĕç çав кун чăваш ханĕ пирки. Кăмăс та витри-витрипе ĕçрĕç хуçасем те, Пулат-Керимпа килнĕ çынсем те. Сĕтел хушшинче калаçăвĕ те апат-çимĕçĕ пекех тутлăн пычĕ. Улăк-Мăхаммат хан Пулат хана пиччĕшĕпе пĕр тăрăха пĕрлешсе Хусан ханлăхне çĕклесе яма сĕнчĕ. Вăл хăйĕн ханлăхне ĕнтĕ патшалăх шайне хăпартса çитернĕ тесе шутлать, патшалăхне вара Пăлхар вырăнне хурса хаклать, çавăнпа чăвашсем унта кĕрес пирки пĕртте иккĕленмест иккен. Керим татăклăн нимех те каламарĕ, пирвай хула курса çӳреме кăмăл турĕ. Ку ĕçре ăна пиччĕшĕ пулăшма пулчĕ. Анчах вăхăт çĕрлене куçнăччĕ ĕнтĕ, çавăнпа ку ĕçе ырана хăварчĕç.

Керим та, унăн çыннисем те Юсуфăн Хусанти пӳртĕнче çĕр каçрĕç. Хусан ханлăхĕнче вăл хан мар, Чăваш тăрăхне эмир ячĕпе тытса тăрать иккен. Пирвай Юсуф шăллĕне хăйĕн икĕ арăмĕпе, пилĕк ачипе — икĕ ывăлпа тата виçĕ хĕрпе — паллаштарчĕ. Унтан чей ĕçрĕç те ыттисем темле, пиччĕшĕпе шăллĕ вара çĕрĕпе калаçса выртрĕç. Ача чухне пĕрле вылянине те, ашшĕпе амăшне тата йăмăкне те аса илчĕç вĕсем, пăлхарсен малашлăхĕ пирки те пуплешрĕç.

Ирпе Юсуф хăнасене пурне те Хусан курма ертсе кайрĕ. Хули чăнах та сарăлса кайнă.

Пуянсем нумаййи тӳрех куçа тăрăнать. Керменсем унта та кунта ӳсе-ӳсе ларнă. Тулаш енчен вĕсем пĕртте пăлхарсен çурт-йĕрне аса илтермеççĕ. Тата хулара мечетсем нумаййи тĕлĕнтерет. Кашни çĕр — çĕр аплă хăлафан тенĕ пек пĕлĕтелле минаретсем кармашаççĕ. Намаз вăхăтĕнче вĕсенчен илтĕнекен муэдзин кĕллисем пĕтĕм хулана хупласа хураççĕ. Керима уйрăмах кальга тĕлĕнтерчĕ. Чулран купаланăскер вăл, паллах, Аслă Пăлхарăн тĕп карманĕнчен чылай шанчăклăрах. Хула тавра çавăрнă йывăç хӳнь те Аслă Пăлхарта пулнинчен çирĕпреххи палăрать. Хусан хăватне кăтартакан тата тепĕр япала — ĕçлĕ çынсем çав тери йышлă пулни. Хăш-пĕр урамсем тăршшĕпех тĕрлĕ ĕç ăстисен çурт-йĕрĕнчен тăраççĕ. Вĕсем тунă япаласене хулари пасарсенче туянма пулать. Мĕн кăна çук-ши çав япаласем хушшинче? Тупата, ку енĕпе Хусан халĕ Аслă Пăлхара аса илтерет. Чăн та, пасарĕсем темиçе пулин те Аслă Пăлхарта пулнă караван-сарая çитеймеççĕ-ха. Эппин... Керим ку шухăша хальлĕхе никама та каламарĕ, анчах ăшĕнче картса хучĕ ĕнтĕ.

Тата тепĕр çĕр каçсан Пулат-Керимпа çыннисем ирпе ирех каялла тухса кайрĕç. Юсуф вĕсене хула хĕррине çитичченех ăсатса ячĕ.

Темиçе кунранах Керим хăйĕн çыннисемпе Чулхулана çул тытрĕ. Кунта та вăл икĕ кун курса çӳрерĕ. Хула вайпучĕ — вырăссем ăна Мускав наместникĕ теççĕ — чăваш ханне кăмăллăн кĕтсе илчĕ. Вăл та — Хусан ханĕпе пĕр чĕлхеллĕ тейĕн — пĕрле пурăнма, ку тĕлĕшпе ирçесенчен тĕслĕх илме сĕнчĕ. Лешсен чылай тăхăмĕ вырăссемпе пĕрлешнĕ иккен. Чăннипе Чулхула хăй те ирçесен карманĕ пулнă вырăнта ӳссе ларнă-мĕн. Керим Чулхула вайпутне те шухăшласа пăхма шантарчĕ. Хăй вара уйрăмах хула карманне тата таçта та паллă Чулхула ярмăркки мĕнле ĕçленине тĕпчеме тăрăшрĕ.

Чулхуларан таврăнсан кăшт канса илсенех Пулат-Керим Шупашкара кайрĕ. Хăйпе пĕрле çарăçсене çеç мар, ытларах сутуçăсене, тĕрлĕ ĕç ăстисене илчĕ. Шупашкарта вăл хула курса çӳренипех çырлахмарĕ, халăх шухăш-кăмăлне те ыйтса пĕлме тăрăшрĕ. Ку тĕлĕшпе хана Эпеç юлташĕ Няка тимĕрçĕ нумай пулăшрĕ. Вăл ханпа калаçма хăйĕн юлташĕсене килнех чĕнсе илчĕ, пуплешнисĕр пуçне вĕсене лайăх кăна хăналарĕ. Пулат-Керим çынсен калаçăвне хăй хутшăнмарĕ. Ара, хан ĕçĕ мар вăл ахаль çынсен пуплешĕвне явăçасси. Итлессе вара тăнласах итлерĕ. Сӳтӳ-яву, тавлашу кăвайтне чĕртсе тăраканни вара Эпеç пулчĕ.

Шупашкар çыннисем чăвашсем пĕр патшалăха чăмăртанасси пирки тĕрлĕрен шухăшлаççĕ иккен. Çапах тĕп шухăшĕ вĕсен пĕрре: чăмăртанмалла, уйрăм патшалăхпах пурăнмалла, унсăрăн чăваш вырăс е тутар айне юлса пĕтме пултарать. Анчах кам тавра, хăш хула тавра пĕрлешмелле? Кун пирки кашни хăйне май шухăшлать-мĕн. Хусан тавра тенине пурте тенĕ пекех пăрахăçларĕç. Чăн та, Аслă Пăлхар патшалăхне çĕнĕрен чĕртсе ямашкăн никам та хирĕç мар. Анчах Хусанта халĕ тутарсем пуç пулса тăнине Шупашкарсем те пĕлеççĕ иккен. Хăйсен патшалăхĕнче ют халăх пуç пулса тăнипе вара Шупашкăрти ахаль чăвашсем килĕшмеççĕ. Пулас Пăлхар патшалăхĕн тĕп хули вырăнĕнче вĕсем, паллах, Шупашкара кураççĕ. Çĕрпӳ тесен, нумайăшĕ ун çинчен илтессе илтнĕ, анчах ку таранччен пулса та курман-мĕн. Тепĕр тесен, Çĕрпӳ хальлĕхе Шупашкарпа танлашайманнине Пулат-Керим хăй те ăнланать. Анчах çулсем иртнĕçемĕн çав уйрăмлăх чакса-чакса пыни те уншăн кĕретех. Шупашкара хальлĕхе аслă Атăл хĕрринче ларни нумай пулăшать. Хулине вара пит ăста тытса пымаççĕ, вăйлах аталантараймаççĕ. Шупашкар пуçĕ мăрса шайĕнчен çаплах иртеймест пулас. Чăннипе çак хулана патшалăх шайĕпе шухăшлакан çын кирлĕ те çав...

— Хулăр пирки эсир, Шупашкарсем, каçарăр та, йăнăшатăр пек туйăнать, — илтрĕ шухăша кайнă Пулат-Керим Эпеçĕн хулăн сассине. — Эпĕ ăнланнă тăрăх, сирĕн хулăр вуçех чăваш енне мар, вырăс енне туртăнать. Çыхăнăвĕ те сирĕн пĕр Чулхулапа кăна. Капла эпир, Çĕрпӳсем, кĕçех сиртен иртсе кайăпăр. Ун чухне вара мĕн калăр?

— Иртсе каяймăр. Эпир Атăл хĕрринче пурăнатпăр. Атăл вăл пире пĕтĕм тĕнчепе çыхăну тытма май парать, — хирĕçлерĕ ăна пуринчен ытларах тавлашакан пĕр арçын.

— Эппин ма çыхăнмастăр? — самантрах хирĕç сăмах тупрĕ Эпеç. — Уксах Тимĕр çапса аркатиччен Аслă Пăлхара сутуçăсем тавраран çеç мар, Индирен, Китайран, Персирен, çурçĕрти çĕршывсенчен килсе çӳретчĕç. Эсир вара Чулхуларан иртейместĕр, кăнтăралла хускалмастăр та. Чи паха таварсем, атьсемри, кăнтăр енчен килеççĕ. Анчах вĕсене туянмашкăн хăвăрăн укçа ĕçлесе илмелле, çавăнпа пин тĕрлĕ япала туса сутма пĕлмелле. Сăмах май, Хусансем çакна аван чухлаççĕ.

Хусансемпе тĕксе илни тавлашакан арçынна пушшех хĕртсе ячĕ.

— Эппин эс мĕн-ма пирĕнпе пĕрлешесшĕн? Кай хăвăн Хусана! — касса татрĕ вăл Эпеçе.

— Тĕрĕссишĕн çилленер мар, — сивĕтрĕ юлташне Няка. — Мĕн тунмалли, пирĕн хула Хусанпа та, Чулхулапа та тупăшаймасть-ха. Тупăшма вара пур май та çителĕклĕ. Хамăр тĕллĕн кăна пурăнма тăрăшни пĕтерет пире. Анчах кун пек эпир нумайччен тытăнса тăраймăпăр. Е пирĕн Чулхула вайпутне кайса пуççапма тивĕ, е пире Хусан тутарĕсем пăхăнтарĕç. Хам эпĕ Хусан тавра чăмăртанакан ханлăх пире валли мар тесе шутлатăп. Эпир, ку енчи чăвашсем, ирĕке хăнăхнă. Ислам вара вăл çынна аслăраххисене чура пек парăнма хушать.

— Ку тĕлĕшпе Христос тĕнĕ те исламран нимпе уйрăлса тăмасть, — хушса хучĕ тахăшĕ. — Пирĕншĕн хамăр тĕнрен лайăхраххи çук. Вăл çынсене пĕр-пĕрне мар, çутçанталăк вăйĕсене пăхăнма хушать. Çакăнтан тĕрĕсреххи, ман шутпа, нимĕн те çук.

— Куратăр пуль, апла шутласан та, капла шутласан та пирĕн, чăвашсен, хамăрăн патшалăха туса хумалла, — пĕтĕмлетрĕ Эпеç.

— Ара, эпир пĕртте хирĕç мар, — терĕ леш тавлашма юратакан арçын. — Пĕрлешĕр пирĕн тавра. Шупашкар тĕп хула пултăр. Сирĕн Çĕрпӳ вара вăл, мĕнле калас, хапха айĕнчен вĕрекен йытă пек. Сассине вăй пур пек парать, анчах хăй чăннипе мĕнлине урампа иртекен никам та курмасть.

— Сан шутупа, чăваш ханĕн хула мăрсине пăхăнмалла-им? — сивĕтрĕç хĕрӳ çынна Эпеç юлташĕсем. — Кам вăл, Шупашкар мăрси? Пирĕн хан вара — Пулат ывăлĕ, хăй те Пулат хан.

Кăна хирĕç хуçасем нимех те калаймарĕç. Мăрсана вĕсем хăйсем те питех хисеплемеççĕ. Ытла хăй çинчен кăна шухăшлать тата Чулхула наместникне кĕретех парăннă, кутне çуламанни кăна теççĕ. Анчах мăрса вăл мăрсах, унран иртеймĕн.

— Ман шутпа, Пулат ханăн пирĕн мăрсапа хăйĕн калаçса пăхмалла. Икĕ пуç, тен, тĕрĕс шухăш патне пырса çитĕ, — татса каланă пекех сĕнчĕ вара Няка.

Тавлашăва ним шарламасăр тăнласа ларнă Пулат-Керим хăй çакна ăнланнине систерсе ӳсĕрем пек турĕ, анчах пĕр сăмах та шарламарĕ. Мăрсапа тĕл пулмашкăн вăл хăй те тĕв тунă-ха, пирвай Шупашкар халăхĕн шухăшне пĕлес тени çеç çав тĕлпулăва каяраха хăварчĕ.

Тепĕр кун Пулат-Керим мăрса патне кайрĕ. Кармана çитиччен ăна хăйĕн нукерĕсемех ăсатрĕç, хапха патĕнче вара хан вĕсене тулаш енне юлма хушрĕ, хăй шала Эпеçпе тата икĕ турханпа çеç кĕчĕ. Кунта халĕ çурт-йĕр тахçан Юсуфпа килнĕ чухнехи мар, пĕтĕмпех тенĕ пек кирпĕчрен хăпартнăскер. Пушар хыçсăн хуçасем йывăçа пăрахăçланă курăнать. Мăрси те урăххи, ахăртне, унчченхин ывăлĕ. Пулат хана вăл кермен пусми çинчен анса чыслăн, пуç тайсах хисеплесе кĕтсе илчĕ. Паллашрĕç. Мăрсана Мулентей тесе чĕнеççĕ-мĕн. Çулĕпе вăл вăтăрсенче пулмалла. Пысăках мар пăлатна арçын, çавракарах пичĕ хура сухалпа пусăнма ĕлкĕрнĕ ĕнтĕ, вылянчăк хăмăр куçĕ çынни ку çамрăккине кура мар тăнлине тата ыттисенчен тăрăхлама юратнине палăртать.

— Илтнĕ, илтнĕ сирĕн çинчен. Эсир пирĕн хулана ĕнерех çитнине те пĕлетĕп, — терĕ мăрса Пулат-Керимпа çыннисене малалла ирттерсе. — Пирваях ман пата кĕменшĕн кăштах кӳреннĕ пек те пултăм. Тепĕр тесен, сирĕн хăвăрăн тĕллевĕр, тен, çапла туни чăнах та вырăнлăрах. Аса илтернĕшĕн каçар, хан, эсĕ ялта пурăнатăн, хулара вара пурнăç раснарах, çавăнпа хула пурнăçĕпе паллашса эсĕ, паллах, тĕрĕс тăватăн.

— Пирĕн хан Аслă Пăлхар ханĕн ывăлĕ. Аслĕ Пăлхар мĕнлерех хула пулни вара пурне те паллă, — аса илтерчĕ Эпеç.

Пулат-Керим ăна куçран шăтарас пек пăхса илчĕ. «Эс калаçăва хушмасăр ан явăç» тенине пĕлтерчĕ ĕнтĕ ку.

— Пĕлетĕп, пĕлетĕп, — килĕшрĕ мăрса. — Шел, хули тек çук ĕнтĕ.

Эпеç каллех тем каласшăн туртăнса илчĕ, анчах Пулат-Керим каллех шăтарасла пăхнăран тытăнса тăчĕ.

Çула май мăрса тарçисене кĕреке хатĕрлеме хушрĕ. Лешсем питĕ вăр-вар ĕçлерĕç, часах хуçапа хăнасене малти пӳрте кĕме чĕнчĕç.

— Хальлĕхе шăрттанпа ытти сивĕ апат кăна. Эпĕ тарçăсене сысна çури чикме, ăна вут çинче вĕтме хушрăм, — пĕлтерчĕ мăрса. Çавăнтах тата куçне чеен хĕссе ыйтрĕ: — Е сана, хисеплĕ хан, сысна какайĕ çиме юрамасть-и?

— Эпĕ чăвашсен йăли-йĕркипе пурăнатăп, — терĕ Пулат-Керим лăпкăн, хуçа хăйне йĕпленине сисмене персе.

Сĕтел хушшине вырнаçсан Мулентей мăрса пĕчĕк кĕмĕл куркана кăкшăмри тĕссĕр шĕвеке чăппи тултарчĕ. Ку вăл вырăссен çутă эрехĕ-мĕн.

— Тĕл пулнă ятпа çак асамлă эрехе пĕрер черкке ĕçер-ха, — терĕ хуçа. — Хаклă та хисеплĕ хăна Пулат хан, тавсси сана.

Хăй кĕмĕл куркине çăварĕ патне илсе пыма та ĕлкĕрмерĕ темелле, çавăнтах пĕр сывламасăр тĕппи ӳпĕнтерчĕ.

— Эсĕ, Мулентей мăрса, вырăссен йăлипе пурăнма тытăннă курăнатъ, — терĕ Пулат-Керим.

— Çу-ук, мĕн аташан эс. Эпĕ чăвашран чăваш, — аванмарланчĕ Мулентей. — Чаплă хăна килнĕ ятпа çеç чи хакли мĕн пур, çавна пĕтĕмпех сĕтел çине кăларса лартма хушрăм.

Пулат-Керим черккине тытса пачĕ, пăртак эрехне те сыпса пăхрĕ, анчах чăпăрт тунипех çырлахрĕ, ма тесессĕн хаяр шĕвек пыра анасшăн пулмарĕ.

Малтанлăха кулленхи пурнăç çинчен калаçкаларĕç. Мăрса кăçал тырă епле çитĕннипе кăсăкланчĕ, ялта чăх-чĕп нумайрах тытма май килмест-и тесе те ыйтрĕ. Чулхулара тырă яланах хакра-мĕн. Сутуçăсем тата çăмарта ытларах пухма тăрăшаççĕ. Вĕсем ăнатăм сĕрсе чылай вăхăт упрама пĕлеççĕ иккен те, тыррине те, çăмартине те çулла Атăлпа, шăнтсан урапа-çуна çулĕпе çурçĕрелле ăсатаççĕ. Унта тырă япăх çитĕнет-мĕн, чăх-чĕп тытма та тупăшлă мар, ма тесессĕн чăхсем хĕлле çăмарта тумаççĕ, хĕлĕ вара çурçĕрте кунтинчен чылай тăсăмрах. Унти халăхсенчен Чулхула сутуçисем, — вырăссем вĕсене купцасем теççĕ, — тĕрлĕ тискер кайăк тирĕ турттараççĕ. Çурçĕрти халăхсем сунар тĕлĕшпе чăвашсемпе çармăссенчен те пултаруллăрах-мĕн, çинех тата вăл енче паха тирлĕ чĕрчунсем те чылайрах. Тинĕсре пурăнаканнисем таранах.

— Çавăнпа тачă çыхăну тытатпăр эпир Чулхулапа, — ăнлантарчĕ Мулентей. — Вăл пирĕншĕн хамăра тĕнчене кăларакан асамлă хапха пекех.

— Итле-ха, мăрса, енчен пирĕн хамăрăн патшалăх пулас тăк, эпир çак ĕçе хамăрах та тума пултарăттăмăрччĕ, — терĕ Пулат-Керим.

— Патшалăх... Калама канас. Ăçта ĕнтĕ текех пирĕн патшалăхăмăр, — ассăн сывласа илчĕ Мулентей.

— Патшалăх пурнăçĕ вăл уйрăм çын пурнăçĕ пекех, мăрса. Паян унăн ăнăçу, ыран — инкек, унтан каллех ăнăçу... Çавăнпа пирĕн çĕр çинче хамăр пур чухне хамăрăн патшалăхах тытса тăмалла. Ăна тытса тăраймасан эпир хамăр та çук пулса тăратпăр. Çапла мар-и вара?

Мулентей хĕсĕк куçне вылятма пăрахрĕ, Пулат-Керима пĕр хушă шăтарасла пăхса ларчĕ, уйрăмах ханăн кăвакарнă сухалĕпе çӳçне тинкерчĕ, хак пама тăрăшрĕ тейĕн.

— Хисеплĕ Пулат хан, эсĕ ман пирки ку çын халăх çинчен пач та шутламасть, хăйшĕн çеç тăрăшать тетĕн пулĕ-ха, — терĕ вара. — Çук, хисеплĕ хан, пĕртте апла мар. Хăвăнтан аяларах шайри çын санран ăсĕпе те аяларах тăрать тесе шутлани чылай чухне тӳрре тухмасть. Эпĕ те халăх пиркиех шухăшлатăп. Анчах тӳррине тӳрех калам, пăлхарсем малашне хăйсен патшалăхне туса хума пултарасса ĕненместĕп. Хусан тавра чăмăртанма пулĕччĕ-и, тен. Анчах, хăвах пĕлен, Хусан ханлăхĕ пăлхар патшалăхĕ пулаймасть, вăл ĕнтĕ пĕтĕмпех тутарсен аллинче. Чулхула пирки сăмах та çук, унта вырăссем пурăнаççĕ, вĕсем пире нихăш енчен те тăван килмеççĕ. Хамăр çеç тесен-и? Хамăр эпир хевтесĕр тăрса юлтăмăр. Пĕтĕм чăваш пĕр чăмăра пĕрлешсен, тен, йĕркеллех пулнă пулĕччĕ. Анчах пирĕн халăхăн ытларах пайĕ Хусан енне сулăнчĕ, мăсăльман тĕнне йышăнчĕ. Эпир халĕ кунта кĕтӳçсĕр кĕтӳ пек пурăнатпăр.

— Пирĕн кĕтӳçĕ пур. Вăл — Пулат хан, — калаçăва хутшăнмасăр каллех тӳсеймерĕ Эпеç.

— Юрĕ, пур тейĕпĕр. Анчах Пулат кĕтӳçĕн хăйĕн кĕтĕвне кашкăрсенчен хӳтĕлемелĕх вăйĕ çук, — килĕшрĕ те, килĕшмерĕ те Мулентей.

— Эпĕ шăпах ĕнтĕ пурин те пĕрле çав вăя пухмалли çинчен калатăп, — терĕ Пулат-Керим.

— Эпĕ хирĕç мар, — терĕ каллех мăрса. — Атьăр Шупашкара тĕп хула тăвар та... Пирвай Чулхула хӳттипе пурăнăпăр. Кайран куç курĕ...

— Эппин, мăрса, эсĕ хулуна хан аллине пама килĕшетĕн-и? — тӳррĕн ыйтрĕ Эпеç. — Ыттине пирĕн хан хăй татса парĕ. Чулхула хӳттине кĕмелле-и пирĕн, хамăр тĕллĕн пурăнмалла-и — кăна патшалăх пуçĕ çеç чăн палăртма пултарать.

— Çав таранах шала кĕмелле калаçмашкăн эпĕ хатĕр мар-ха, — тӳррĕн хуравламарĕ марса. — Халĕ атьăр картишне тухар. Унта пире техĕмлĕ апат кĕтет. Пĕлетĕн-и, хан, виçĕ уйăхри сысна çури какайĕнчен тутлăраххи, ман шутпа, тĕнчере урăх нимĕн те çук. Мăсăльмансен йĕркипе ӳснĕскер, эсĕ ăна астивсе те курман пулĕ-ха.

Патшалăх шайĕнчи калаçу тек сыпăнмарĕ. Тепĕр тесен, Пулат-Керим пурне те лайăх ăнланса çитрĕ ĕнтĕ.

Каç енне Шупашкартан киле таврăнма тухсан вăл çул тăршшĕпех нимĕн чĕнмесĕр пычĕ. Тем шухăшларĕ те шухăшларĕ, шухăшларĕ те шухăшларĕ.

Кĕрхи çумăр пăт-пат ӳккеленине пăхмасăр Пулат-Керим хăйĕн канашне Мăн Çавал хĕррине илсе тухрĕ. Çакăншăн кăштах кăмăлсăрланнă çынсем ун хыççăн нӳрĕпе хытнă юпăнчисене юриех кĕмсĕртеттерсе, пылчăк ланкашкине кашни лекмессерен хыттăн ятлаçа-ятлаçа утрĕç. Хан вĕсене илтмест те тейĕн, пылчăка-мĕне пăхмасăр малалла сарлакан ярлаттарса кăна пырать. Акă тинех кĕпер çине хăпарса кайрĕç, вара хан алă çĕклесе пурне те чарăнма хушрĕ. Хăй малтан сахьян аттине çыпăçнă пылчăка патакпа хăйпăтса тăкрĕ, ыттисем те ура тасатса пĕтерессе кĕтрĕ, вара темле пысăк пĕлтерĕшлĕ япала çинчен каланăн хыттăн ыйтрĕ:

— Ну, халăх, мĕн куратăр?

Канаш çыннисем нимĕн хуравлама аптрарĕç. Ара, мĕн курмалли кунта? Хыçал енче — хула, мал енче — уй, кăшт аяккарахра ката пуçланать, унта кĕпертен Шупашкаралла тăсăлакан çул кукăрăлса кĕрет те çухалать. Икĕ айккипе вара Çавал юлхавлăн юхса выртать. Кĕрхи çумăрсем пуçланнăран вăл халĕ çуллахинчен кăшт туллирех, уйрăмлăхĕ те пĕр çавă çеç. Сулахайра, аякра, кивĕ кĕпер хуралса выртать. Ăна та мĕн пăхмалли, унпа усă курма пăрахнă ĕнтĕ, иртен-çӳрен халĕ пирвай хула витĕр тухса çак кĕпер çине ӳкме тăрăшать.

— Хисеплĕ хан, хăвах кала, пирĕн кунта мĕн курмалла? Аттуш шăнса ĕнтĕркерĕмĕр ĕнтĕ, — терĕ ыттисенчен хăюллăрах Эпеç.

Пулат-Керим пурне те черетпе хул пуççинчен ытала-ытала тухрĕ те Шупашкар еннелле çавăрса тăратрĕ.

— Туссем! Çакăнта, Çавал хĕрринчи анлă лапамра эпĕ калама çук чаплă пасар вырăнĕ куратăп, — хавхаланса каларĕ вăл аллипе Çавалăн хулана хирĕç енне кăтартса. — Çитес çул вăл икĕ кун — шăматпа вырсарнинче — ĕçлĕ. Çав шутран вырсарникунсенче вырăссем юратакан ярмăркка ирттерĕпĕр. Астăватăр-и хамăр Чулхулара курнине? Вăт, çавăнти пекех круççельпе ярăнтарăпăр халăха. Сăрнайпа шăпăр каласа, параппан çапса. Çав хушăрах пирĕн пасарта суту-илӳ караван-сарайри пек хăватлă иртĕ. Пурăна киле эпир çав пасара çĕртме уйăхĕн пĕрремĕш эрнинче, — çурхи ĕçсем тăрланнă хыççăн ĕнтĕ, — тăршшĕпех ĕçлемелле тăвăпăр. Таçти-таçти çĕртен килĕç пирен пата: пĕрисем — тавар сутма, теприсем — ăна туянма... Ну, халăх, куратăр-и ĕнтĕ, еплерех шавлать-кĕрлет пирĕн пасар?

Канаш çыннисем пĕр-пĕрин çине чăл-чал пăхкаласа илчĕç. Анчах çăвар уçма нихăшĕ те хăймарĕ. Ытла та ĕненмелле мар, тен, путишлерех те япала çинчен калаçать вĕсен пуçĕ.

— Ĕненместĕр-и? — ăнланчĕ вĕсене хан. — Эсир ĕненĕр. Унсăрăн пирĕн нимĕн те пулмасть.

— Ĕненесчĕ те-ха, — кăххăмлатса илчĕ Эпеç, — анчах пасар вăл туянакансем нумай чухне кăна вăйлă пулать. Пирĕн хуламăр вара... Паллах, пасар кунта тахçанах кирлĕ, хулара халăх йышлансах пырать. Анчах эсĕ тĕнче шайĕнчи пасар тата... леш... мĕнле терĕн-ха... ярмăркка пирки пуплешетĕн.

— Эпеç, эсĕ ăслă çын, апла тăк пуç тавра кăштах çавăрттарса пăх-ха, Çĕрпӳ таврашĕнчех паянхи куна миçе ял? Ялĕсем пĕчĕк мар. Тата пасара килекен сутуçăсем хăйсем та тавар сутма çеç мар, туянма та тăрăшаççĕ. Пирĕн вĕсем валли кунта тĕрлĕ тавар ылмашăвĕн вырăнне туса памалла. Ахаль ял пасарĕнчи пек мар, караван-сарайри йĕркепе суту-илӳ тумалла кунта. Çав йăлана малтанах çирĕплетес пулать.

— Хисеплĕ хан, калама канас... Çапах тăрăшса пăхма юрать. Сан пуçунта ахăртне темĕнле шухăшсем пур. Унсăрăн эс ку пасар пирки сăмах та уçас çук, — килĕшрĕ Эпеç. — Эпĕ пĕр япалана кăна ăнлансах каймарăм. Пулат хан, эс пире ма кунта ертсе килтĕн? Çак çанталăкра. Сăмахпа ăнлантарма çукчĕ-им?

— Эпĕ сире кунта ăнлантарма мар, ĕç хушма илсе килнĕ, — çирĕппĕн каларĕ Пулат-Керим. — Итлĕр эппин. Эпир хамăр пасара çын йышлăн çӳремелле тăвайсан çак кĕпер урлă халăх эрне хушши хĕвĕшсе тăрĕ. Ак халь пăхăр-ха, калăр, хире-хирĕç икĕ урапа иртсе кайĕç-и кунта?

— Ну, ямшăкĕсем ăста пулсан... — иккĕленерех сăмах хушрĕ канаш çыннисенчен пĕри. — Мĕншĕн çаплах васкамалла тата?

— Ма тесессĕн кĕпер чылай йывăрланать. Тата кашни çур пĕр килмест. Пирĕн сăвай юписем тӳсессе-тӳсмессе çурхи пăрпа шыв хăйсемех лайăх тĕрĕслĕç. Кайран вара кĕперне витĕпĕр, — ăнлантарчĕ Пулат-Керим. — Ку ĕçе ертсе пыма, Эпеç, эпĕ сана хушатăп. Санăн вара, — тепĕр çынна хул пуççинчен тытсах каларĕ хан, — суту-илӳ вырăнĕсем тумалла пулать. Ахаль пасарти сарай йышши мар. Вĕсем çĕрле хупăнмалла пулччăр, мĕншĕн тесен сутуçăсем унтах çĕр каçса пурăнĕç. Эсĕ вара, — тепĕрне каларĕ хан, — тавар упрамалли ампарсем туса лартатăн. Тула тухмалли вырăн та, мунча та кирлĕ пулать, унсăрăн çуллахи шăрăхра çын пыйтланса кайма пултарать. Тӳре-шара кантурĕ те кирлех, йĕрке тĕлĕшпе пасарта питĕ тимлĕ пулмалла. Суту вырăнĕшĕн хырçă пухассине те манмалла мар...

Пулат-Керим тата мĕн-мĕн тумаллине каланĕçемĕн канаш çыннисем сӳрĕкленсе-сӳрĕкленсе пычĕç. Кун чухлĕ ĕçе пуш уйăхĕччен епле туса ĕлкĕрĕн? Хан вара татах тем хушать те хушать.

— Чи кирли, — терĕ юлашкинчен, — пирĕн пасара таврари халăха çеç мар, инçетри сутуçăсене йыхăрасси. Ку ĕç, тен, чи йывăрри. Мĕншĕн тесен вĕсене кунта пысăк услам тума май килессе ĕнентермелле. Унсăрăн кӳршĕри Шупашкар сутуçисене те кĕтсе илеймĕн... Тата, Шупашкар тенĕрен, пирĕн пасар унти пасартан нумай-нумай вăйлăрах пулмалла, çапла майпа çеç эпир Çĕрпӳ пĕлтерĕшне ӳстерме пултарăпăр.

— Пулмалла та-ха, Шупашкар вăл Шупашкарах.

— Çинех тата Атăл хĕрринче вырнаçнă, — иккĕленчĕç çынсем.

— Тепĕр енчен, Шупашкар Çĕрпӳрен пит аякках та каяйман. Çав хушăрах унти пасара хула халăхĕ çеç çӳрет, пирĕн пасара вара, хамăр йыхăрма пĕлсен, халăх вуншар хут нумайрах килĕ, — килĕшмерĕ вĕсемпе Пулат-Керим. — Атăл тенĕрен, пирĕн хулана унтан Çавалпа хăпарма пулать. Паллах, пысăках мар баркассемпе тата рашшивасемпе. Сăмах май, шывпа килекенсем валли киммисене тытмалли чаллă кирлĕ. Ан манăр: пирĕн тĕп тĕллев — Шупашкартан ирттересси. Чăвашсен тĕп хули хăшĕ иккенне кашни килен-çӳрен ăнлантăр. Ытти тесен, кайран куç курĕ...

Канаш çыннисене юлашки сăмахсем пуринчен ытларах хавхалантарчĕç.

Çапла вара Çĕрпӳ хули кĕркуннеренпех çитес çулла уçăлас пасара хатĕрленме тытăнчĕ. Малтанлăха хушма кĕпер сăвайĕсене çапрĕç, вĕсене шыв юххи енчен пăр çуракан тĕревсемпе çирĕплетрĕç. Хĕл каçа вара вăрман турттарчĕç, хăма çурчĕç, çуркунне пăр кайсанах пасар хуралтисем, кимĕ кăкармалли чăллă тума тытăнчĕç. Çапла вара çу уйăхĕн варринчех Çавал леш енче хулана хирĕç ку тăрăхри пысăк пасар ӳссе ларчĕ. Çавăнпа пĕр вăхăтрах Пулат-Керим Чулхулапа Хусана элчĕсем кăларса ячĕ. Вĕсем унта çуршар уйăх пӳрăнса вырăнти сутуçăсене, алĕç ăстисене Çĕрпӳ пасарне пыма йыхăрчĕç. Шупашкара вара Çĕрпӳ пасарĕн чапне мухтама харăсах сахалтан теçетке çын кайса килчĕ.

Акă кĕтнĕ шăматкун çитрĕ. Çĕрпӳ хулине ирех Шупашкар енчен те, Хусан енчен те, кăнтăртан та, çурçĕртен те халăх туртăна пуçларĕ. Ытларах, паллах, вырăнти чăвашсем пулчĕç. «Сахал мар иккен пирĕн йыш», — рехетленсе шухăшларĕ вĕсене пăхса тăракан Пулат-Керим. Ăна уйрăмах Шупашкарсем йышлăн çитни савăнтарчĕ. Нумайăшĕ харпăр хăй аллипе тунă япаласене сутма илсе килнĕ. Аякри Чулхулапа Хусантан çитнĕ сутуçăсемпе алĕç ăстисем те пур. Чăн та, хальлĕхе йышлах мар. Анчах паян пасар ăнсан, çитессинче вĕсем юлташĕсене ертсе килĕç. Пасарĕ кăна ăнтăрччĕ.

Суту-илӳ шăматкун кăнтăрларан пуçланчĕ. Унччен сутуçăсем вырăн йышăнчĕç, тавар пушатрĕç, лашисене ятарласа тунă витене кайса тăратрĕç. Янаварсене унта тăрантараççĕ, шăвараççĕ. Паллах, ахаль мар. Таврари хресченсемшĕн ку самай усăллă. Вĕсем те пасара аванах хатĕрленнĕ, сĕлĕ, утă, айсарăм улăмĕ сахал мар турттарса тухнă.

Сутуçăсем мĕн кăна сĕнмеççĕ-ши халăха? Ача-пăча ăсталанă тăм шăхличрен пуçласа çарăçсем валли ăсталанă кӳпе таранах. Чулхуларан ытларах тимĕр-тăмăр япаласем кӳрсе килнĕ. Хресченсем уйрăмах кĕреçе, çава, çурла, сенĕк, тĕрен йышши япаласем туянаççĕ. Пăлхартан куçса килнĕренпе сайра куркалаççĕ кунта вĕсене. Хусан ăстисем шинланă урапа кустăрмисем, сăран тумтир нумай сутрĕç. Çармăссем катка-пичкепе тĕлĕнтерчĕç. Мĕнле кăна эрешлесе пĕтермен-ши вĕсене? Сăр леш енчи вырăссем тата урана тăхăнмалли тĕлĕнтермĕш илсе килнĕ. Лапоть ятлăскер. Чăвашсем çав атта çăка пушăтĕнчен явса калăпланине пĕлчĕç те çавăнтах çăпата теме тытăнчĕç. Вырăсĕсем çăпатăпа пĕрле тăла та сутаççĕ. Пирвай урана çавăнпа яваламалла иккен. Çĕнĕ йышши пушмака тăхăнса пăхакансем кăмăллă пулчĕç. Çăмăл теççĕ, утма питĕ меллĕ. Шел, час çĕтĕлет, анчах йӳнĕ, темиçе мăшăр харăсах туянма пулать.

Вырсарникун вара кунти чăвашсен ĕмĕрне курман савăнăç пуçланчĕ. Пасар варринчи пушă лапама круççель вырнаçтарчĕç. Ăна тĕртекен ачасем çӳлте, мачча çинче çӳренĕрен круççелĕ хăй тĕллĕнех çаврăнать тейĕн. Юнашарах шăпăр каланине, параппан çапнине пула круççель сăпкинче ярăнни юмахри вĕçев пек туйăнать. Хайхи ку тĕлĕнтермĕшпе ватти-вĕтти пурте ярăнса курасшăн пулчĕ. «Çывăх вăхăтрах тата тепĕр круççель ларттармалла», — тĕв турĕ пурне те сăнаса çӳрекен Пулат-Керим.

Çапла кăнтăрлаччен ĕç-пуç чиперехчĕ. Кăнтăрларан вара хан патне тӳре-шарасем пыра пуçларĕç. Хăш-пĕр вырăссем эрех ӳсĕрĕличченех ĕçеççĕ-мĕн те кайран аташма тытăнаççĕ. Пĕрисем ют хĕрарăмсене çулăхаççĕ, теприсем çапăçма пăхаççĕ, виççĕмĕшĕсем ăçта килчĕ унта тӳнсе каяççĕ те, сысна пек, халăх умĕнчех упаленеççĕ е харлаттарсах хуп турттараççĕ. «Мĕн тумалла вĕсемпе? — ыйтаççĕ тӳре-шарасем. — Хупса хурар-и е пасартан кăларса ярар?» Анчах Пулат-Керим ӳсĕрсене май пур таран сăмахпа та сивĕ шывпа çеç лăплантарма хушрĕ. Унсăрăн вĕсем çитес çул килмесен те пултарĕç, капла вара, пи-итĕ лайăх савăнтăмăр тесе, юлташĕсене те хăйсемпе явăçтарĕç терĕ.

Çак кунсенче хан кăмăлĕ нихçанхинчен ырă та хаваслă пулчĕ. Пĕр енчен, паллах, Çĕрпӳ пасарĕ ăнни савăнтарчĕ. Çавăнпа пĕрлех пурăнăç ăна ытла нумай çыннах курăнман пысăк телей кӳчĕ — ĕнтĕ чылай çул ача çуратман хыççăн Пинеслу ача çуратрĕ. Арçын ача. Тӳрех палăрать: вăл вăйлă та тĕреклĕ пулĕ. Ахальтен мар вăл мăнăшшĕпе эпи карчăка та тĕлĕнтернĕ. Ашшĕн çывăх тусне Али элтепере аса илсе Пулат-Керим ăна Али ят хучĕ.

Пĕлтерӳçĕсем вара икĕ кун хушши пыр типиччен кăшкăрса çӳрерĕç: «Малашне пирĕн пасар татах вăйланать! Сире мĕн кирлĕ — пурте пулать кунта! Килĕр, çӳрĕр Çĕрпӳ пасарне! Кил-йышăра, тусăрсене, пĕлĕшĕрсене чĕнĕр хăвăрпа пĕрле!»

Çапла пĕрремĕш çулах Çĕрпӳ пасарĕ Шупашкар пасарĕнчен ирттерчĕ. Каярах вăл, Пулат-Керим ĕмĕтленнĕ пекех, чăвашра акатуйсем иртсен çĕртме уйăхĕн пирвайхи эрнинче тăршшĕпех кĕрлесе тăма тытăнчĕ. Ăна вара пасар тесе мар, Çĕрпӳ ярмăркки теме пуçларĕç. Ара, пасарĕ халĕ кунта кашни шăматпа вырсарни кунсенче пуçтарăнать ĕнтĕ. Унта та халăх таврари ялсенчен те, Шупашкартан та йышлă килет. Çавна пула хулара та, таврари ялсенче та алĕç ăстисен йышĕ уйăхсерен темелле ӳсе пуçларĕ. Ма ĕçлес мар тавара туянакан пур чухне? Вĕсем вара тăм савăт-сапа та, кĕпе-тумтирпе атă-пушмак та, пичке-катка та, урапа-çуна та чаплăран чапли ăсталаççĕ. Çавăнпа пĕрлех пасар кунĕсем тĕлне çăкăр-кулачпа шушкă-пĕремĕк пĕçерекенсем, сăра сĕрекенсем йышланчĕç. Çавалăн ку енче пасара хирĕçех темиçе хупах уçăлчĕ, кăмăл пулсан кĕперпе каç та апатлан, сим пыл, сăра ĕçсе килен, укçу çитсен çуттине те пĕрер çăвар ӳпĕнтерсе пăхма пултаратăн, кунта мăсăльмансен йĕрки мар, чару çук. Пасара вырăс енчен тавар кӳрекен сутуçăсем вара тĕрлĕ эрехе пички-пичкипе турттараççĕ.

Çапла Çĕрпӳ ярмăрккин чапĕ таçти-таçти хулана та саланчĕ. Унпа пĕрле Çĕрпӳ хули те чап илсе пычĕ. Халĕ вăл Шупашкарпа танлашсах çитрĕ темелле, чылай енĕпе, тен, унран та ирттерет.

  
   Али паттăр

Пулат-Керим паян виçĕ ывăлне те çар картине илсе тухнă. Çанталăк лайăх чухне вăл кунта вĕсемпе кашни эрнере икшер кун çӳрет, çар ĕçне вĕрентет. Пулатпа Юсуф тахçанах вăя кĕнĕ ĕнтĕ. Сăнран вĕсем иккĕшĕ те ашшĕне пăхнă. Ун пекех кĕрнеклĕ, сарлака хулпуççиллĕ. Анчах тĕс тĕлĕшпе амăшĕн юнĕ çĕнтернĕ пулмалла. Пулат-Керимăн аслă ывăлĕсем хура çӳçлĕ, хура куçлă, хура та çăра сухаллă. Сарлака, çав вăхăтрах типшĕм пичĕсенче хăюлăх та сатурлăх палăрать. Аякран, тупата, Пулатпа Юсуфа пĕр-пĕринчен уйăрма та çук, патнерехре кăна Пулат пиччĕшĕ, Юсуф — шăллĕ пулнине асăрхатăн. Али вара ашшĕне те, амăшне те, пиччĕшĕсене те пăхман. Вăл çутă сăнлă, кăвак куçлă. Тăрăхларах пичĕ çинче хальлĕхе йĕтĕн тĕслĕ сухал палли çеç-ха, анчах вăл кĕреçе пек сарлакан çитĕнет. Пинеслу каланă тăрăх, вĕсен кĕçĕн ывăлĕ кукашшĕне пăхнă иккен. Лешĕ тĕреклĕ те çутă арçын пулнă-мĕн, вăйĕпе ытти арçынсенчен самай уйрăлса тăнă. Тăм япала ăсти тăмне лашапа турттарман, хăех тăнă турта хушшине. Урапи вара унăн лаша урапинчен кая пулман имĕш. Апла-и, капла-и те, вунулттăри Али халех пиччĕшĕсенчен пĕр пуç çӳллĕрех, сахалтан шит чухлĕ сарлакарах. Вăйĕ тесен...

Акă вăл урхамахне утланса пиччĕшĕсем хыççăн юман катемпи патнелле вĕçтерчĕ. Катемпине таврашĕпех улăм витсе çавăрнă та сысна тирĕнчен йăваланă сăранпа сăрса çирĕплетнĕ. Çарăçсем юланутпа сиккипе иртнĕ чухне ăна чукмарпа çапма вĕренеççĕ. Пиччĕшĕсем катемпие тĕл лектерчĕç, лешĕ чăн-чăн çын пулас тăк пĕри ăна хулпуççинчен, тепри — пуçранах тивертнĕ пулĕччĕç. Вĕсем хыççăнах Али те сиккипе вĕçтерчĕ, сулмаклă чукмарне пуç тавра ахаль туя пек çăмăллăн çавăрттарса пырать. Акă вăл катемпипе танлашрĕ те чукмарне пĕррех! сулса ячĕ. Катемпи çавăнтах чăл-пар саланса кайрĕ, Али аллинчи чукмар пуçĕ те хуçăлса таçта çити сирпĕнчĕ, айккинерехре пăхса тăракан çар карти хуçине кăшт çеç лекмерĕ. Анчах карта хуçин халĕ сыхлăх шухăшĕ мар. Вăл лашине каялла çавăрса юртăпа таврăнакан Али патне чупса пычĕ, ятлаçа пуçларĕ:

— Али, миçе каламалла сана пур вăйран ан çап тесе! Сан хыççăн кашнинчех çĕнĕ катемпи лартма тивет. Ман кунта платниксем çук, пĕтĕмпех хамăн аппаланмалла. Йăлăхрăм ĕнтĕ сан хыççăн улăм пуçтарса.

Али йĕвене хытарса утне пăртак чарчĕ, хан патне каякан çар карти хуçипе юнашар уттарчĕ.

— Каçар, тархасшăн, — айăплăн хуравларĕ вăл. — Кăшт, ячĕшĕн кăна лектерес тесеттĕм, патнерех çывхартăм та — тем пулчĕ, умра тăшман тăнă пек туйса илтĕм, вара... шанлаттартăм. Каçар...

Карта хуçи ăна тимлемерĕ ĕнтĕ, хан патне пырса унран ыйтрĕ:

— Хан, эсĕ те пулин ăнлантарсамччĕ ывăлна, кунта эпир чăнласах çапăçмастпăр, çапăçма вĕренетпĕр кăна. Çавăнпа кăштах асăрхануллă пулмалла, вĕренӳ хатĕрĕсене перекетлемелле.

— Хм, — те килĕшрĕ хан, те ахаль кăххăмлатрĕ. — Хатĕрсене, паллах, перекетлемелле. Итле-ха, эсĕ Али валли тĕреклĕрех чукмар тутар. Йӳç улмуççинчен. Аттуш Али кашни çапмассерен пĕрер чукмар чутлама тивет. Тата Эпеçе кала, хĕç те ун валли сулмаклăраххи, вăрăмраххи туптатăр. Алтаслан текенни. Ахаль хĕç уншăн хулă пек. Катемпи тесен, эпĕ сан патна темиçе платник ярăп. Катемписем те, тем ытти те кирлĕ чухлех хатĕрлеттер вĕсене.

Кĕçех Пулат-Керимпа ывăлĕсем киле кайма пуçтарăнчĕç. Çул çинче ашшĕ аслă ывăлĕсемпе тахçанах пиçсе çитнĕ калаçăва пуçарчĕ.

— Ну, ачамсем, эсир ар пулса çитнĕ, сире уйрăмшар кил-йыш çавăрма вăхăт. Хам эпĕ ватăлас енне кайрăм, унчченхи çăмăллăх çук ĕнтĕ текех. Мана халĕ шанчăклă пулăшуçăсем кирлĕ. Тăван ывăлăмсемсĕр пуçне камсем пулма пултарĕç вĕсем? Çавăнпа сирĕн авланса сумлă çынсен шутне кĕме вăхăт. Ахаль те хусахра нумай çӳрерĕр. Сирăн çулхи арçынсем икĕ-виçĕ ачаллă ашшĕсем ĕнтĕ.

— Атте, эпир хирĕç мар, — хăйĕншĕн те, шăллĕшĕн те хуравларĕ Пулат. — Анчах чуна тивĕçтерекен хĕрсем курмарăмăр хамăр таврара, каçар.

— Кун пирки эпĕ хам та нумай шухăшланă, — килĕшре унпа Пулат-Керим. — Пирĕн кунта турханран аслăрах çын та çук. Турхансем вара мана пăхăнса тăраççĕ. Вĕсен хĕрĕсене кине кĕртни пирĕн кил-йыш сумне хушаймĕ. Çывăхра, чан та, Шупашкар мăрси пур, унăн вунпиллĕкри хĕр çитĕнет теççĕ. Пулат, сан валли çавна кайса çураçас мар-и?

— Ара, эпĕ ăна пĕрре те курман… — иккĕленчĕ Пулат.

— Эсĕ курни-курманни вăл ниме те пĕлтермест, — чарчĕ ăна ашшĕ. — Пирĕншĕн чи кирли — сан мăшăрланунтан хамăр кил-йыша çеç мар, пĕтĕм халăха усă пултăр. Тен, Шупашкар мăрсин хĕрне качча илсен хули те пире майлă çаврăнĕ, э? Мĕнле шутлатăр, ывăлăмсем?

— Темшĕн манăн çав мăрса патне чун туртмасть, — терĕ Али.

— Эсĕ шăпăрт пыр, — хăтăрчĕ ăна Пулат-Керим. — Сана кун пек калаçăва хутшăнма хальлĕхе иртерех-ха.

— Мăрса пире хĕр пама килĕшмесен? — терĕ Юсуф. — Вара сум хушас вырăнне намăс курăпăр.

— Апла та пулма пултарать, — килĕшрĕ Пулат-Керим. — Пире курайманскер вăл çапла юриех те тăвĕ тата. Вара чăнах та... Мăрса хĕр пама килĕшмен ханăн мĕн сумĕ пултăр? Акă мĕн, эпир сирĕнпе виçсĕмĕр тепре Юсуф пиччӳ патне кайса килĕпĕр. Унта та чăваш пурăнать, ятлă-сумлă çынсем те Хусан таврашĕнче нумайрах. Эмирсем çеç вуннă ытларах теççĕ. Мĕнех, çавăнта шырăпăр кинсене. Пĕр сăмахпа, хатĕрленĕр, кĕçех çула тухăпăр.

Çар картипе хула хушшинчи пысăках мар юманлăхпа иртсен Пулат-Керим ката хĕрринче лашине чарса тăратрĕ. Ăна кура ывăлĕсем те чарăнчĕç, ашшĕ мĕн каласса кĕтрĕç. Анчах хан нимĕн те шарламарĕ, кăкăр тулли сывласа умри тавралăха пăхса тăчĕ.

Çутçанталăкĕ, чăнах та, калама çук ырă тăрать. Тӳпере пĕр пĕлĕт татăкки çук. Умра вара — куçпа ытамлайми анлăш. Çухрăмра — юлашки çулсенче самай сарăлнă хула. Ăна ку енчи тăрăхран Мăн Çавал хисеплĕн авăнса уйăрать. Ку енчех тата, кĕпертен сулахайра, тĕнчипе чапа тухнă Çĕрпӳ пасарĕ-ярмăркки. Халĕ вăл пушах, ун картишĕнче темиçе качакапа сурăх çеç кĕтĕнсе çӳреççĕ. Ахăртнех пасар хуралçин выльăхĕ. Çапах пасар анлăшĕ чуна хăпартлантарать, хисеп çуратать. Ытти çĕрте вара талккăшпех — сип-симĕс улăх. Юханшыв çывăхнерех, çуркунне ейӳ кайнă вырăнта, курăк симĕс мар, кăвакрах та. Таçта сылтăмарахри аякра, хуларан виçĕ-тăватă çухрăмра, вăрман курăнать. Тем вăрманĕ вăл — кунтан пĕлме çук, ма тесессĕн аякра пулнăран унти йывăçсем пĕр пĕтĕм тĕксĕм-кăвак чаршава аса илтереççĕ. Анчах Пулат-Керимпа ачисем унта юманлăх пулнине лайăх пĕлеççĕ. Пĕрре кăна-им çӳренĕ унта çунара. Сывлăшĕ! Чуна куççуль тухиччен хăпартлантаракан сипетлĕх унра! Мĕнле кăна кайăк юрламасть-ши тата! Катара та, уйра та, пĕлĕтре те. Çĕр юрă, пин юрă пĕр кĕвве пĕрлешсе тĕлĕнмелле асамлăх çуратаççĕ, çав кĕвĕ чуна нимĕнле сăмахпа уçса парайми хăватлă туйăмпа витерет.

— Чăваш çĕрĕ! Илтетĕр-и, ачамсем, чăваш çĕрĕ юрлать! — ывăлĕсем халиччен унра курман хавхаланулăхпа каларĕ хан. — Епле-ха юратмăн ăна, епле хисеплемĕн, епле тăван анне вырăнне хурса хӳтĕлемĕн!

Ашшĕн хавхаланăвĕ ывăлĕсене те куçрĕ. Вĕсем те пурин çинчен мансах чăваш тĕнчин юррине тăнларĕç. Чылайччен, пĕтĕм ӳт-пĕве, шăм-шака хăват хушăннине туйиччен.

Килнелле вĕсем тек пĕр сăмах шарламасăр, учĕсене хăйсен еккипе ярса уттарчĕç. Çапах ашшĕпе ывăлĕсем пĕр-пĕрне халĕ нихçанхинчен çывăх та тарăн ăнланчĕç.

 

2


Каланă — тунă. Тепĕр эрнерен Пулат-Керимпа аслă ывăлĕсем çула хатĕрлене пуçларĕç. Çул çинче апатланма Пинеслуна шăрттан пĕçерттерчĕç, хăйсем тата така какайĕ пĕçерсе типĕтрĕç, кăмăс тутарчĕç. Хĕçĕсене Эпеçе лайăх кăна хăйраттарма та манмарĕç. Хăйсенне çеç мар, пĕрле пыракан нукерсенне те. Ĕнтĕ черетлĕ пасар хыççăн тунтикун çула тухма та калаçса татăлнăччĕ, анчах хатĕрленни кăлăхах пулчĕ.

Тунтикун çула тухмалла пулин те вырсарникун Пулат-Керим пасара кайрĕ. Унта ĕç-пуç еплерех пынине вăл хăй тĕрĕслесе тăмашкăн хăнăхнă. Çиелтен пăхма пасарта пурте йĕркеллех пекчĕ. Суту-илӳ аванах пырать, çынсем яланхилле шавлаççĕ, савăнаççĕ. Темшĕн-çке кунта Шупашкар сутуçисем сахалрах пек туйăнчĕ. Хан суту речĕсем хушшипе утса тухрĕ те чăнахах та çапла иккенне асăрхарĕ. Мĕне пĕлтерекен япала ку? Çу варри, тимĕр-тăмăр япаласем — çава, çурла, сенĕк, кĕреçе, тĕрен, пăта, тыткăч, хăлăп — халĕ шăп та лăп нихçанхинчен ытларах каймалла пек. Çав япаласене вара Шупашкар ăстисем çĕрпӳрисенчен ытларах тăваççĕ, ма тесессĕн вĕсене Атăлпа тимĕр, чукун таврашĕ турттарса килме меллĕрех. Аптранă енне Пулат-Керим кӳршĕ хуларан килнĕ хăш-пĕр сутуçăсенчен ĕçтешĕсем паян ма килменнине ыйтса та пăхрĕ. Лешсем нимĕнех те калаймарĕç, хăйсем те çакна ăнланманран хулпуççине кăна сиктеркелерĕç. Çапла нимĕн пĕлеймесĕрех Пулат-Керим килне таврăнас тесе çаврăннăччĕ, çак самантра унпа çӳрекен нукерсенчен пĕри вуникĕ-вунвиçĕ çулхи вĕтĕрнĕке тытса чарчĕ.

— Хисеплĕ хан, çак ача паçăртанпах пирĕн хыççăн çӳрет, халĕ вара тем сăлтавпа сан хыçнах пычĕ, сана халатунтан туртма хăтланчĕ. Мĕн тăвас унпа? — ыйтрĕ вăл?

— Кам эсĕ? Мĕн кирлĕ сана? — ыйтрĕ Пулат-Керим ачаран.

— Мана-и? Мана нимĕн те кирлĕ мар, — сехĕрленнипе сăмах çăта-çăта хуравларĕ арçын ача. — Мана сан пата пĕр çын ячĕ. Вăл санпа тĕл пуласшăн, анчах çав тĕлпулăва никам та курмалла мар терĕ. Хăй Шупашкарсем тет.

— Ăçта вара вăл? — тавралла пăхкаларĕ хан.

—  Вăл кунта çук. Вăл сана Эпеç ятлă тимĕрçĕ патĕнче кĕтетĕп терĕ. Питĕ кирлĕ хыпар илсе килтĕм терĕ. Çакăн çинчен сана калайсан мана пĕр кулач пама пулчĕ, — сывлăш çавăрмасăр каласа хучĕ ача.

Мĕн тумалла? Пулат-Керим нукерне куçран пăхса илчĕ.

— Темĕнле палламан çын чĕннипех ханăн ахаль тимĕрçĕ патне кайса çӳремелле-ши? — иккĕленчĕ лешĕ хуçи мĕн ыйтасшăн пулнине сăмахсăрах ăнланса.

Çапли çапла та-ха, анчах Эпеç вăл Пулат-Керимшăн ахаль тимĕрçĕ мар. Шупашкартан килнĕ çын та ун патне сăлтавсăр чĕнес çук. Чăн та, çакна пĕлекенсем халĕ юлманпа пĕрех ĕнтĕ.

— Ачамккă, чуп, кала, хан кĕçех пырать те. Хăв вара эпĕ çитиччен кулачна илсе çухалнă пул, — хушрĕ хан.

Сехре хăппи иртнĕ ача савăннипе хуланалла тĕк пек тапса сикрĕ.

Эпеç утмăл урлă тахçанах каçнă пулин те тĕреклĕ-ха, вăй питти, хаклă хăнана хапха умне тухса кĕтсе илчĕ. Вăл çитессе пăхсах тăнă пулмалла.

Пӳртре Пулат-Керима Няка кĕтсе ларнă иккен. Халиччен вăл пасара хăй çӳресе вăхăта сая яракан марччĕ, унăн япалисене сутуçăсем курттăммăн туянса таврари пасарсенче сутаççĕ. Эпеç арăмĕ вĕретнĕ чее ăш каниччен ĕçнĕ май Няка Çĕрпĕве мĕншĕн хăйĕн килме тивнине ăнлантарчĕ. Шупашкар мăрси патĕнче унăн арăмĕн шăллĕ тарçăра ĕçлет-мĕн. Çавскер ăнсăртран мăрса Чулхуларан килнĕ çынпа калаçнине илтнĕ. Шупашкарта юлашки вăхăтра вырăссем чылаййăн пурăнма тытăннăран хула çыннисем вырăсла аванах ăнланаççĕ. Няка пултăрĕ те ют чĕлхене чухлать-мĕн. Вăл каланă тăрăх, мăрса Чулхула вайпучĕнчен пулăшу ыйтасшăн пулнă. Анчах ку тĕлĕшпе пирвай вайпут çыннипе канашласа пăхнă. Лешĕ ăна хăйĕн хуçи патне кайса килме сĕннĕ, пулăшу пулма пултарать тесе шантарнă. Вара иртнĕ эрнере мăрса Чулхулана çитсе те килнĕ иккен, унтан çав тери хавхаланса таврăннă. Хăй тăтăшах: «Кĕçех Пулат йăхне тĕп тăватăп, чăваш çĕрне пĕтĕмпех хам алла илетĕп!» — тесе мухтанать тет.

—  Мĕнле пулăшу кĕтет вара Мулентей мăрса? — пĕлесшĕн пулчĕ Пулат-Керим.

— О, хисеплĕ хан, калама та хăрушă! — терĕ Няка.

— Эсĕ кала! — çирĕппĕн хушрĕ Эпеç.

— Мăрса сирĕн Çĕрпӳ хулине тытса илме вайпутран çар ыйтса илесшĕн пулнă, — каласа пачĕ Няка. — Чулхуларан савăнса таврăннине шута хурсан, лешĕ ăна ахăртнех пулăшма шантарнă. Мăрсан çывăх çыннисем ăнсăртран персе янă тăрăх, çарĕ Чулхуларан мар, Муромран килмелле-мĕн. Вĕсен унта темĕнле тĕлĕнмелле вăйлă паттăр пур тет. Илья ятлăскер. Илья Муромец. Ăçтарах çав Муром хули, унтан пирĕн пата мĕнле çул çитерет — эпĕ кăна пĕлместĕп. Анчах çав çар çывăх вăхăтрах çитессе пĕлетĕп.

— «Çывăх вăхăтрах» вăл хăçан тенине пĕлтерет? — ыйтре Пулат-Керим.

— Тĕп-тĕрĕснех калаймастăп, анчах манăн пултăр ярмăркка хыççăнах тенине илтнĕ, — терĕ Няка айăплăн. Çывхаракан инкек унран килет тейĕн. — Тата ака мĕн, хаклă та хисеплĕ Пулат хан. Эпĕ санпа тĕл пулнине никам та ан пĕлтер, юрать-и? Мĕншĕнне сана ăнлантарма кирлĕ мар, паллах.

«Апла пирĕн тепĕр икĕ эрне вăхăт пур, — шухăшларĕ Пулат-Керим. — Нумай мар, çапах хатĕрленме пăртак ĕлкĕрĕпĕр. Эх, пĕлесчĕ, мĕнле çарпа килеççĕ-ши вырăссем? Тата кам вăл Илья Муромец? Чăнах та паттăр пулсан, пирвай çапăçу хирне ăна кăлараççĕ ĕнтĕ. Манăн вара хирĕç кама кăлармалла?»

— Ну, Няка, тавах сана пире хăрушлăх çинчен вăхăтра пĕлтернĕшĕн, — тав турĕ Пулат-Керим. — Эпĕ парăмра юлмăп. Çумра манăн, шел, нимех те çук, анчах сана хамран парне Эпеçрен парса ярăп, вăл Шупашкара сан пата тăтăшах çӳренине эпĕ пĕлетĕп.

— Ара, парнешĕн мар эпĕ, — аванмарланчĕ Няка. — Пĕрле-и эпир, чăвашсем, уйрăм-и — пĕр-пĕрне тапăнма пирĕн ниепле те юрамасгь. Ан тив, чăваш чăвашпа ятлаçма та, тупăшма та, пĕр-пĕрне кураймасăр пурăнма та пултарĕç, анчах чăваш чăваша нихăçан та, ниçта та ан вĕлертĕр. Эпĕ çапла шутлатăп. Енчен кам та пулин пĕр юнлă халăх çыннине хăй-и е такама хушса вĕлерме хăять тăк, вăл маншăн тăшман, вăл, ман шутпа, пĕтĕм чăвашшăн чĕр тăшман. Çавăнпа сана пĕлтерсе хурас терĕм. Тен, капла юн сахалрах тăкăнĕ.

Няка тухса кайсан Пулат-Керим Эпеçпе чылайччен канашласа ларчĕ. Эпеç Муром ăçтине пĕлет иккен. Çавна май вырăссен çарĕ ăçтан килессе те чухлать. — Эх, вĕсене Сăр урлĕ каçнă çĕрте кĕтсе илсен аванччĕ те çав, — ĕмĕтленсе каларĕ Эпеç, — шел, эпир унччен пуçтарăнса унта çитме ĕлкĕреймĕпĕр.

— Çапах шухăшу сан аван, — мухтарĕ ăна хан. — Пирĕн тăшмана пĕр-пĕр меллĕ çĕрте кĕтсе илмелле. Е юханшыв хĕрринче, е пысăк çырма тăсăлакан тĕлте. Пирĕн чăваш çĕрĕнче унашкал вырăнсем темĕн чухлех. Эппин ыранах пĕр ушкăн çарăçа çапăçу вырăнĕ суйласа илмешкĕн кăларса яратăп. Тепĕр ушкăнне — çапăçма пултаракан арçынсене пухма. Тавах сан юлташна, Эпеç, маттур çын вăл. Паллах, вырăссен çарĕ пĕчĕкех пулас çук. Тепĕр енчен, Муром вăл çапах та Чулхула мар, эппин, çав çар капашсăрах пысăк мар-тăр. Тем тесен те пирĕн те хамăр вăйăмăра тĕрĕслесе пăхмашкăн вăхăт.

Пулат-Керим хатĕрленӳ ĕçне пĕтĕмпех хăй ертсе пычĕ. Пирвай вăл тăшман çывхарнине хăвăртрах пĕлтермелли çыхăну йĕркелерĕ. Çак тĕллевпе пĕрин çинчен теприне курма май килекен çӳллĕрех вырăнсене, вĕсен хушшинче вăрман таврашĕ пур çĕрте — чи çӳллĕ йывăçсем çине сăнавçăсем вырнаçтарса тухрĕ. Вĕсен тăшман çарĕ Сăр хĕрринче курăнсанах хăйсем çеç пĕлекен паллăсемпе пĕр-пĕрне çар йышĕ, вăл ăçталла кайни, ăçта çитни çинчен çийĕнчех хана систермелле. Çав хушăра Çĕрпӳ çывăхĕнчи çар картине таçтан та вăй питти арçынсем пуçтарăна пуçларĕç. Чылайăшĕ лашапа, ыттисем çуран, анчах хĕçпе те сăнăпа. Ашшĕне ывăлĕсем пултарнă таран пулăшса пычĕç. Пулат тин çитнĕ арçынсене пулас çуран çарăçсене — утпа тапăнакан тăшмана епле меллĕрех çапса е туртса антармаллине вĕрентрĕ. Юсуф тĕкĕрĕçсен ушкăнĕсене хатĕрлерĕ, вĕсене утпа сиккипе пынă çĕртех тăшман çарăçĕсене ухăпа персе лектерме хăнăхтарчĕ. Али вара яланхиллех алă вĕççĕн çапăçас ăсталăхне туптарĕ. Вырăссен пăхаттирĕпе çапăçма ашшĕ ăна хушрĕ. Ма тесессĕн пăлхарсен авалран пыракан йăли — тăшман паттăрĕпе куçа-куçăн çапăçма хан е урăх пысăк пуçлăх хăйĕн ывăлне ярасси. Тата, чăннипе, Пулат-Керим хальлĕхе чăваш хушшинче Алирен вăйлăрах çын пуррине те пĕлмест.

Эрнерен тăшман килес çула палăртма кайнă ушкăн таврăнчĕ. Чăн та, ушкăн çыннисен çурри ытла тăшман çывхарнине паллă паракансем пулса юлнă. Чи шанчăклă чăвашсене хăварнă унта. Вĕсем вырăс çарĕ килнине асăрхаймасăр çывăрса юлмĕç, вилĕмпе хăратсан та, ылтăн парсан та хамăрăннисене сутас çук.

Икĕ эрне хушшинче тинтерех килнĕ çарăçсене те аванах вĕрентрĕç. Ара, вĕсем унччен те ăна-кăна алла илме ĕлкĕрнĕ. Çапла вара Пулат хан пине яхăн çынлă çар пухма пултарчĕ. Вĕсенчен икĕ çĕрĕ — юланутçăсем. Чи хакли вара — юланутлă тĕкĕрĕçсем. Тӳррипе каласан, чăваш çарĕ нумаях мар та, сахал та мар, пĕлсе çалăçсан çак вăйпа чылай йышлăрах тапăнса килекен тăшмана тытса чарма пулать.

Акă кĕтнĕ хыпар çитрĕ. Тăшман çарĕ Сăр урлă каçнă та виçĕ кун килмелли инçетре иккен. Сахалтан виçĕ пин çын. Ытларахăшĕ çуран, юланутлисем те пилĕкçĕре яхăн. Пулат-Керим тăшмана Кăшнар уйĕнче кĕтсе илме шут тытрĕ. Унта пысăках мар юханшыв юхса выртать. Тарăнах та, сарлаках та мар вăл, анчах унăн икĕ çыранĕ те самаях чăнкă, çинех вĕсен хушши те сарлака, тăррисенчен шутласан виç çĕр хăлаç ытла пулать.

Вырăс çарĕ хальлĕхе аякрине пĕлекен чăвашсем Кăшнар уйне çитсен сых енне хурал тăратса тухрĕç те çул çинчен лайăх кăна канчĕç, çĕр каçа тăраниччен çывăрчĕç, ирпе вуншар хуранпа шӳрпе пĕçерчĕç. Çарăçсемпе килнĕ мăчавăр апата лариччен пурне те Сурăм паттăра пуç тайма хушрĕ. Унччен вăл çарăçсен умне тухса тăчĕ те кĕлĕ турĕ:

— Эй, Мăн Сурăм, Сурăм аслашшĕпе аслă амăшĕ! Эй, Аслă Сурăм! Эпир пурте паян сире асăнатпăр, витĕнетпĕр, тав тăватпăр, пуççапатпăр.

Çырлах, Аслă Сурăм; выльăхăмăр-чĕрлĕхĕмĕрпе, тыррăмăр-пулăмăрпа, ĕнемĕр-качакăмăрпа, хурăмăр-кăвакалăмăрпа, чăххăмăр-чĕппĕмĕрпе çырлах. Пĕр вĕçĕ умри шывра пултăр, тепĕр вĕçĕ пирĕн килсенчи картара пултăр.

Çырлах, Аслă Сурăм, пире пулас çапăçура вилĕм ан пар, пирĕн кил-йышсене хĕн-асап ан пар, çырлах; кашкăрунтан-упуран, вăррунтан-хурахунтан, усалунтан-тĕселӳнтен, çын вĕлерен çарăçунтан сыхла пире...

Малтан каласси кая юлчĕ пулĕ, кайран каласси малтан пулчĕ пулĕ. Пирĕн айвансене çырлах, пирĕн кĕлле ху пĕлсе çырлах. Эпир сана кашни çул кĕтетпĕр, кĕтсе илетпĕр. Килес çул каллех кил, килес çулта каллех çакăн пек асăнăпăр. Çырлах, Сурăм!

Мăчавăр кĕллине вĕçлесен апата мĕн хатĕрленĕ çавсен татăкĕсене пĕр хутаçа пуçтарчĕ те хутаçне пĕр çарăçа тыттарчĕ, çырма тепĕр енне кайса тăшман чарăнас çĕре тăкса хăварма хушрĕ. Хăй вара хыççăн татах кĕске кĕлĕ турĕ:

— Пĕтĕм усалли пиртен кайтăр, çавăнта ăсантăр.

Çакăн хыççăн тин пурте çĕнĕ хавалпа апата пикенчĕç. Ирхи апат та, кăнтăрлахи те пулмарĕ вăл. Сăнавçăсем пĕлтернĕ тăрăх вырăссем кунта кăнтăрла иртеспе çитмелле. Çав вăхăт тĕлне чăваш çарăçĕсен выçă мар, анчах тулли хырăмпа та пулмалла мар. Çавăнпа ĕнтĕ хĕвел тӳпене шит тăршшĕ хăпарсан апата ларчĕç те какай шӳрпине какăриччен çирĕç.

Апат хыççăн çарăçсем çапăçăва хатĕрлене пуçларĕç. Хăшĕ хатĕрĕсене юлашки хут тĕрĕслерĕ, хăшĕ ахаль те çивĕч хĕçне хăйрарĕ, юланутçăсем йĕнер-пускăча, йĕвен-çăварлăха тĕрĕслесе тухрĕç. Çапăçура кашни вак-тĕвек пурнăçпа вилĕм хакĕпе танлашма пултарать.

Акă умра таçта аякра хура тĕтĕм йăсăрланса хăпарчĕ. Ку вăл сăнавçăсем тăшман çывхарни çинчен паракан паллă. Çар ушкăнĕсен пуçĕсем хуша пуçларĕç:

— Юланутçăсем, сылтăмри катана кĕрсе пытанăр!

— Тĕкĕрĕçсем, хальлĕхе хыçаларах кайса тăрăр, лашăрсене çумрах тытăр!

— Çураннисем, малти рет — çыран хĕррине тухăр, иккĕмĕш рет — хыçаларах кайса выртăр, ан курăнăр!

Çарăçсем пуçлăхсем хушнине хăвăрт пурнăçлаççĕ. Эппин вĕсен хăрани-мĕнĕ хальлĕхе палăрмасть. Ку аван.

Акă ĕнтĕ тăшманăн малти ушкăнĕ курăнса кайрĕ. Икĕ теçетке юланутçă çырман тепĕр енне пырса чарăнчĕç, ку енче тăракан чăваш çарăçĕсене курсан хăйсен хушшинче тем канашласа илчĕç, вара каялла вĕçтерчĕç. Кĕçех хирĕçри çырана вырăс çарăçĕсен пысăк ушкăнĕ килсе çитрĕ. Ун хыççăн вырăссем татах та татах çитсе каплана пуçларĕç, кунта урăх никам та çук пек васкамасăр тапăну ретне тăрса тухрĕç. Мала сăнă тытнă, кӳпе тăхăннă, хулканпа хӳтĕленнĕ çарăçсем вырнаçрĕç. Анчах тăшман тапранма васкамарĕ-ха, унăн çар пуçĕсем çырма хĕррине пыра-пыра чăвашсем тăракан енне пăхкаларĕç, тем канашларĕç. Пулат-Керим çырма хĕррине вырăссем курмалăх икçĕр çынна çеç тăратса тухрĕ. Тĕпрен илсен вĕсем — çуран тĕкĕрĕçсемпе вăрăм сăнăллă çарăçсем. Аялтан çӳлелле хăпарса тапăнакан тăшман çарăçĕсене çав вăрăм сăнăсемпе тирсе антарма питĕ меллĕ... Паллах, вырăс çар пуçĕсем чăвашсен йышĕ чылай ытлараххине ăнланаççĕ. Анчах мĕн чухлĕ вĕсем? Мĕнлерех çарăçсенчен тăраççĕ? Кăна тăшман пĕлмест пулмалла, çавăнпа иккĕленет. Вырăнĕ те тапăнса çапăçма вырăссемшĕн питĕ мелсĕр. Çĕрпӳ хулине илме килнĕскерсем вĕсем чăвашсем хăйсене çакнашкал çĕрте кĕтсе илессе шутламан курăнать.

Пăртакран вырăс çар пуçĕсем хăйсен умне пĕр тĕреклĕ юланутçа кăларчĕç. Ку вĕсен паттăрĕ пулать ĕнтĕ. Илья Муромец текенни. Чăнах, аякран пăхсан та çынни ку çав тери вăйлă та тĕрекли палăрать. Лаши те унăн ахаль утсенчен икĕ хут тĕреклĕрех, урăххи ку çынна йăтса çӳреймест те пулмалла. Вырăс пăхаттирне курса Пулат-Керимăн чунĕ сӳлетсе илчĕ, чĕри пăлханса тапăлтата пуçларĕ. Ара, унăн ывăлĕн Алин çак çынпа çапăçма тивет-çке!

Çак самантра вырăссен енчен тӳтӳтлетни илтĕнчĕ. Унтан пĕр хытă саслă çын çыран хĕрринех пычĕ те чăвашла аран ăнланмалла кăшкăрса пĕлтерчĕ:

— Вырăс пăхаттирĕ Илья Муромец чăваш пăхаттирне çапăçăва чĕнет! Пур-и сирĕн ăна хирĕç тăма пултаракан çын?

Пулат-Керим Эпеçĕн аслă ывăлне Асана мала кăларчĕ. Ашшĕ пекех хăватлă сасăллă вăл, мĕнпур вăйран кăшкăрсан çухрăмран илтĕнĕ. Хан хушнипе вăл вырăссене хирĕç кăшкăрчĕ:

— Пирĕн Али паттăр сирĕн арпа миххипе çапăçма яланах хатĕр!

Çакăн хыççăн чăвашсен умне Али тухрĕ. Унăн айĕнчи хура тур лаша малти урисемпе чăтăмсăррăн кукалесе тăрать, пуçне уха-уха илет. Вăл самаях тĕреклĕ, чи пахи вара — вăрăм ураллă, пĕрре тапса сиксен те тепĕр лаша иккĕ сикнĕ чухлĕ ыткăнать.

— Эппин сирĕн Али çырма тĕпне антăр! Çавăнта çапăçĕç паттăрсем. Сирĕн сӳсленчĕке çавăнтах пытарма меллĕрех! — кăшкăрчĕ вырăс пĕлтерӳçи.

Чăнах та çырма тĕпĕнче самаях анлă та вăрăм лапам пур. Паттăрсене çапăçма унта аванах ĕнтĕ, шел, вĕсенчен хăшне те пулин çăлма тивсен час пырса пулăшаймăн. Анчах таврара халăх умĕнче çапăçмалли меллĕ вырăн урăх ниçта та курăнмасть. Мĕн тăвăн, килĕшмех тивет.

Вырăссен енчен каллех тӳт сасси вăрăммăн илтĕнчĕ. Ăна чăваш тӳчĕ хуравларĕ. Вара икĕ çырантан икĕ паттăр хуллен анма тытăнчĕç. Акă вĕсем пĕр-пĕринчен çĕр хăлаçра хире-хирĕç чарăнса тăчĕç, сылтăм алла сăнă, сулахаййине — хулкан тытса тытăçăва хатĕрленчĕç. Каллех вырăссем енчен тӳт кескен те час-час кăшкăртса илчĕ. Унччен те пулмарĕ икĕ паттăр учĕсене вырăнтанах малалла сиккипе ячĕç, пĕр-пĕрин патне çил пек ыткăнчĕç. Иккĕшĕн те сăннисен хурçă вĕçĕсем, хирĕç тăрана кăкăртан тĕлленĕскерсем, хӳтĕленме çĕкленĕ тимĕр хулкансене пырса тăрăнчĕç, анчах ăна шăтарса кĕреймерĕç. Вăйлă сапăннипе сăнă аврисем шартах хуçăлчĕç. Пĕр-пĕринчен иртсе кайнă паттăрсем учĕсене каялла çавăрчĕç те халĕ ĕнтĕ чукмар çĕклесе каллех пĕр-пĕрне хирĕç вĕçтерчĕç. Икĕ чукмар аслати пек шартлатса çапăнчĕç. Вĕсен тĕреклĕ те сулмаклă пуçĕсем чăл-пар çеç саланса пĕтрĕç. Паттăрсем каллех учĕсене çавăрчĕç те йĕннисенчен туртса кăларнă хĕçĕсене хĕвел питтинче йăлтăр-ялтăр çиçтерсе пĕр-пĕрин патне ыткăнчĕç. Хĕçпе хĕç çапăнать — çулăм тухать, хĕç хулкана лекет —лашасем тӳсейменнипе кайри урисем çине лараççĕ. Вăйлăн сулать Илья Муромец, анчах Алие лектерме йывăр, çамрăк вăл, вăр-вар. Çав хушăрах вăл хăй те хĕçне сисĕнмеллех сулмаклăн сулать. Тарăхса çитнĕ Муромец   акă мĕнпур вăйне пухса хĕçне Али енне тепре сулса ячĕ. Али те çакна кура хирĕç пĕтĕм вăйран çапрĕ. Иккĕшĕн те хĕçĕсем алăран тухса ӳкрĕç, хăйсем те вĕсем ут çинчен йăванса анчĕç, çавăнтах ура çине сиксе тăрса алă вĕççĕн тытăçса кайрĕç. Çавна май Ильян та, Алин те тимĕр калпакĕсем хывăнса ӳкрĕç. Çак самантра Илья Алие хăй çумĕнчен тĕксе ячĕ те сасартăк сылтăм аллине çĕклерĕ. Али халиччен паттăр шучĕпе кĕрешсе курман, анчах сылтăм алла çĕклени хирĕç тăраканĕ парăннине пĕлтернине чухлать. Анчах, вăл илтнĕ тăрăх, ун пеккине выртакан çыннăн тумалла. Муромец вара ура çинче чип-чипер тăрать. Апла ку мĕне пĕлтерет? Али пĕр самант нимĕн тума аптрарĕ.

— Стой! Ты кто, малец что ли? — ыйтрĕ унран Муромец. — У тебя даже бороды нет.

Вырăсла питех чухламан Али ăна ăнлансах çитереймерĕ.

— Али я, — терĕ вăл. — Пулат Али, хан ывăлĕ.

— Сколько тебе лет? — ыйтрĕ вырăс пăхаттирĕ.

Кăна Али аванах ăнланчĕ.

— Вунулттă. Шестнадцать, — терĕ вăл.

— Шестна-адцать?! — тĕлĕнмеллипех тĕлĕнчĕ Муромец. — Ах ты, срань нижегородская, хочешь меня опозорить? Хочешь, чтобы потом надо мной весь русский народ потешался? Презирал за избиение младенца?

Тепĕр тесен, вăл кама мĕн каласа ятланине Али ăнланмарĕ, пăхаттир питĕ хытă çилленнине çеç чухларĕ. Лешĕ çав хушăра ун патнерех çывхарчĕ те алă пачĕ.

— Все, больше не деремся, — терĕ вăл. — А ты молодец. Расти быстрее, будешь настоящим богатырем.

Çын кăмăл тумасан ăна хăвăнпа вăйпа çапăçтараймăн. Кунта йĕкĕтсем хушшинчи тупăшу мар, хăйĕн йăли-йĕрки. Али вырăс пăхаттирĕ хĕçне илсе хăйсеннисем патне хăпарнине пăхса тăчĕ-тăчĕ те хăй те хĕçне тупса чăвашсем енне хăпарчĕ. Хуçисем хыççăн учĕсем те пуç усса пыраççĕ, хăйсене айăплăн туяççĕ тейĕн. Икĕ енĕ те хăйсен паттăрĕсене нимĕн шарламасăр кĕтсе илчĕç. Ара, мĕн пулса иртрĕ вĕсен хушшинче? Ма пăрахрĕç вĕсем çапăçма? Çакна никамах та ăнкарса илеймерĕ-ха. Кĕçех вырăссем енчен вирлех хирлешни илтĕнчĕ. Илья Муромец çар пуçĕсене тустарать иккен.

— Мĕн тет вăл?

— Ма ятлаçать вырăс пăхаттирĕ? — кăсăкланчĕç çынсем.

Хăш-пĕр сăмахсем лайăхах илтĕннĕрен вырăсла пĕлекен пĕр çарăç вĕсене куçарса пычĕ. Илья Муромец вырăссен çар пуçĕсене хăйне ачапчапа çапăçтарнăшăн ятлать-мĕн. Лешсем чăвашсем ăна хирĕç çамрăка кăларасса пĕлмен тесе тӳрре тухасшăн. Пăхаттир вара урăххи çине те куçрĕ, ма вăрçăпа килтĕмĕр çак чăвашсем патне, кама кансĕрлеççĕ вĕсем тесе тустарма тытăнчĕ. Чулхула вай-пучĕ ыйтнипе килтĕмĕр теççĕ-мĕн ăна çар пуçĕсем. Илья Муромец вара вăл ма хăйĕн çарне ямасть, пире хăйшĕн нуша кăтартать теме тытăнчĕ. Пĕр сăмахпа, вырăссен хушшинче вăйлă хирĕçӳ пуçланчĕ. «Çапăçăр хăвăр, эпĕ ку киревсĕр ĕçе хутшăнмастăп», — терĕ те юлашкинчен Илья Муромец хăй хыççăн хăпарнă лашине утланса юртăпа çапăçу хирне пăрахрĕ те кайрĕ.

Вырăс çар пуçĕсем пăлхана пуçланă çарăçсене лăплантара пуçларĕç, кăшкăра-кăшкăра та пăрахрĕç. Йĕрке туса çитерсен çапăçăва хатĕрленме хушрĕç. Каллех тӳт сасси илтĕнчĕ. Акă вырăссен сахалтан çур пин çарăçĕ çырманалла чупса анчĕ, тарăн мар юханшыв урлă каçса чăвашсем тăракан енне хăпарма тытăнчĕç. Пулат-Керим тĕкĕрĕçсене хатĕрленме хушрĕ. Вырăссем хăпарса çитме çеç тытăннăччĕ, вĕсем çине сасартăк ухă йĕпписен чăн-чăн çумăрĕ тăкăнчĕ. Ытла çывăха хăпарнисене чăваш çарăçĕсем вăрăм сăнăсемпе те тиркелерĕç. Хулканпа тем пек витĕнсен те çавăн чухлĕ çĕмренрен ăçтан хăтăлăн. Тапăнакансенчен нумайăшĕ аманчĕ, унта та кунта ыратнипе тата пулăшу ыйтса кăшкăрнисем илтĕнчĕç. Çак самантра Пулат-Керим хĕç тытнă аллине çĕклесе тăчĕ-тăчĕ те çырма еннелле сулса ячĕ. Ку ĕнтĕ çырма пуçĕнчи сĕвемрех вырăнта тăракан утлă тĕкĕрĕçсене паллă пани пулчĕ. Лешсем чăвашсем патне хăпаракан вырăссен хыçне хăрушшăн кăшкăрашса сиккипе пырса кĕчĕç те тăшмана ухăпа хыçран вĕтелеме тытăнчĕç. Вырăс çарăçĕсем çаврăнса хӳтĕленме çеç хатĕрленнĕччĕ — утлă тĕкĕрĕçсем куçран та çухалчĕç ĕнтĕ. Аптранă вырăссем тепре унталла-кунталла туртăнкаланчĕç те каялла, тепĕр çыран çине тара пачĕç. Унтан пĕр ăстрăм каллех хирĕçӳ-харкашу шавĕ илтĕнсе тăчĕ. Вара çыран хĕррине пĕлтерӳçĕ тухрĕ, пирвай тӳтне нăрлаттарса чăвашсене хăйне итлеме ыйтрĕ, унтан кăшкăрса каларĕ:

— Эй, чăвашсем! Эпир сирĕнпе тек çапăçас мар терĕмĕр. Пире кунта йăнăшпа ертсе килнĕ тесе шутлатпăр. Пирĕн хушăмăрта нимĕнле хирĕçӳ валли те сăлтав çук. Çавăнпа эпир çапăçма пăрахатпăр. Халĕ аманнисене çырмаран илсе тухатпăр та каялла каятпăр.

— Юрать! Эпир ăнлантăмăр! — хан хушнипе хирĕç кăшкăрчĕ Асан.

Çакăн хыççăн çĕре яхăн вырăс хĕçсемпе хулкансене пăрахса çырмана анчĕç, вилнисемпе аманнă юлташĕсене хăйсен енне йăтса хăпарчĕç, вĕсене лавсем çине тиесен нимĕн шарламасăр каялла тапранчĕç. Пулат-Керим юланутçăсен пĕр ушкăнне тăшман чăннипех кайни-кайманнине сăнама ячĕ, халĕ те-ха вырăнтах ларакан сăнавçăсене те çакăн çинченех пĕлтерсе тăма хушрĕ. Çапла пĕр сехете яхăн кĕтрĕç. Хайхи вырăссем чăнахах каялла кайни çинчен хыпарсем килме тытăнчĕç. Вара Пулат-Керим хăйĕн çарне тăватă рете тăратса тухрĕ те пурне те çĕнтерӳ ячĕпе саламларĕ.

— Пирĕн пата килес тăшмансене пурне те çакнашкал шăпа кĕттĕр! — вĕçлерĕ вăл сăмахне.

— Çапла пултăр! Çапла пултăр! Çапла пултăр! — янăрарĕ таврара çарăçсен хăватлă сасси.

— Çак юханшывăн тепĕр енче вара çĕнĕ ял лартма хушатăп! — пĕлтерчĕ хан. — Ăна Сурăм ятне парăпăр. Вăл паян пире хытă пулăшрĕ, тăшмана сехре ярса хăратрĕ. Эппин ăна тивĕçлĕ вырăн пултăр кунта.

Ханран ирĕк ыйтса мăчавăр та халăх умне тухрĕ.

— Эпĕ тата паянтан Алие паттăр ятне пама сĕнетĕп. Вăл чăнахах та чăваш ятне, чăваш çарăçĕн сумне паттăррăн хӳтĕлерĕ. Халех тивĕç вăл чыслă ята, малашне вара татах вăй илĕ-ха.

— Çапла пултăр! Çапла пултăр! Çапла пултăр! — каллех хăватлăн янăрарĕ Кăшнар уйĕнче пин арçын сасси.

Хусан енчи чăвашсем патне ывăлĕсем валли хĕр шырама каймашкăн Пулат-Керим тепĕр уйăхран çеç пултарчĕ. Хăйпе пĕрле вăл, паллах, Пулатпа Юсуфа тата нукерсен вунă çынран тăракан ушкăнне илчĕ. Сĕве урлă каçиччен çул çинче пурте унчченхи пекехчĕ, анчах Сĕве леш енче тем пулнă-çке, юланутпа та, лаша кӳлнĕ çăмăл урапапа та Хусан енне темĕн чухлĕ çын туртăнать. Атăл каçминче мăн сулла тем вăрăмăш черет кĕтет. Ытларах чаплă çынсем: бексем, мăрсасем, турхансем, сутуçăсем. Пулат-Керим çыннисем вĕсенчен ма пурте Хусана кайни çинчен ыйтса пĕлме хăтланчĕç, анчах сăлтавне пĕри те путлĕн ăнлантараймарĕ, пире хан пуçтарать тесе хуравланипех çырлахрĕç.

Хусанта пурне те кальгара, сакăр юп пуçлă, тăватă минаретлă çĕнĕ мечет умĕнчи тӳртума пухăнма хушрĕç. Апат çимелле марри çинчен уйрăмах асăрхаттарчĕç. «Тен, кунта пиччене те курăп, хан ăна та чĕннех ĕнтĕ», — шухăшларĕ Пулат-Керим. Шухăшĕ чăнах та тӳрре тухрĕ.

Юсуф нихçанхинчен яка тумланнă. Халачĕпе шăлаварĕ симĕс пурçăнран, уринче — сарă сахьян атă. Пуçне шап-шурă пусма явакласа чалма çыхса янă, çавна пула Пулат-Керим пиччĕшне тӳрех палласа та илеймерĕ.

Тĕл пулчĕç, ыталашрĕç, пĕр-пĕрин, арăмĕсемпе ачисен сывлăхĕ çинчен ыйтса пĕлчĕç.

— Пичче, мĕн пулса иртет кунта? — ыйтмасăр тӳсеймерĕ Пулат-Керим.

— Кунта-и? О, кунта паян ĕмĕрсем пĕлтерĕшлĕ самант. Эпир Хусан ханлăхĕ туса хуни çинчен пĕтĕм тĕнчене пĕлтерес терĕмĕр. Ку мечетре вара Хусан ханлăхĕн пуçне уйăрса лартнă ятпа паян чаплă кĕлĕ иртмелле.

— Сан Чăваш тăрăху та кĕрет-им унта? Эс паян пит чаплă тумланнă, — ыйтрĕ Пулат-Керим.

— Эпир те, чăвашсем, çак ханлăхра пулăпăр, — çырлахнăн ăнлантарчĕ Юсуф.

— Ханлăхне ма вара Хусан ятне патăр? Пирĕн патшалăх мĕн çуралнăранпа Пăлхар патшалăхĕ пулнă, — ӳпкелесе илчĕ шăллĕ.

— Паллах, пирĕн ханлăх Пăлхар патшалăхĕ вырăнне çуралнă, — пит çирĕппĕнех мар ăнлантарчĕ Юсуф. — Анчах вăл урăхларах патшалăх. Эпир Пăлхар пек çемçешке пулмăпăр, хамăршăн çине тăма та, ыттисене пăхăнтарма та пултарăпăр. Унсăрăн ку чухне нимĕнле патшалăх та тытăнса тăраймĕ.

— Ăçтан çапла вăйланса кайнă вара эсир? — йĕплесе илчĕ Пулат-Керим.

— Пирĕн ханлăхра çар ĕçне тутарсемпе кăпчаксем туса пыраççĕ. Вĕсем ку тĕлĕшпе пиртен, пăлхар-чăвашсенчен, самай ирттереççĕ, — йĕпленине асăрхаманçи турĕ Юсуф.

— Ку вăл эсир пурте вĕсене пăхăнса пурăнасса пĕлтермест-и?

— Ну... пăхăнасси вăл... — хулпуççине сиктеркелесе илчĕ Юсуф. — Эпир пĕр патшалăх çыннисем, çавăнпа унашкал шухăш та çуралма пултараймасть. Чăн та, эпир юлашки вăхăтра тутарсемпе кăпчаксене хисеплеме тытăнтăмăр. Чăнах та хăюллă вĕсем. Халĕ пирĕн ханлăхра тутар чĕлхи те патшалăх чĕлхи шутланать. Сăмах май, шăллăм, сана та тутарла хăвăртрах вĕренме сĕнетĕп. Кирлĕ пулĕ.

— Мана тата мĕншĕн кирлĕ пулĕ?

— Ара, сан улусу та халĕ пирĕн ханлăха кĕрет. Эпир унăн хĕвеланăç чиккине Сăр шывĕ тăрăхĕпе тума йышăнтăмăр.

— Эсир... йышăнтăр? — тĕлĕнчĕ те, тарăхрĕ те Пулат-Керим. — Манпа пĕртте канашламасăрах пире те хăвăр ханлăха кĕртрĕр-и? Пирĕн тăрăхри чăвашсем мăсăльман тĕнне килĕштерменнине хăвах пĕлетĕн-çке. Тата тутарсене те эпир юратсах каймастпăр.

Çак самантра пиччĕшĕпе шăллĕ патне пĕр çын пычĕ те тутарла каларĕ:

— Эмир, сана хан чĕнет.

Юсуф шăллĕнчен каçару ыйтрĕ, каçпа хăнана пыма чĕнчĕ те çын хыççăн васкаса утрĕ. Унтан самантлăха таврăнчĕ те шăллене шăппăн каларĕ:

— Эс тӳртумран тухса кайма ан шутла тата. Кунта йĕри-тавра сăнавçăсем таратса тухнă. Кĕлту ыттисемпе пĕрле. Ĕненетĕн-и, ĕненместĕн-и ислама — паян кĕлтуни ăна мар, хамăр патшалăха ырланине пĕлтерет, çавна ан ман.

Вара Юсуф каялла вăрт çаврăнчĕ те кĕçех халăх хушшинчĕ çухалчĕ.

Тамаша-а! Хусан ханлăхĕ... Пăлхар патшалăхĕ вырăнне... Унăн вара, чăваш ханĕн, Хусан ханне пăхăнмалла. Пиччĕшĕ тата... Вăл халĕ эмир... Пĕр енчен, тĕрĕсех ĕнтĕ. Ханлăхра пĕр хан пулмалла. Апла тесен, Пулат-Керим та халĕ хан мар-ши ? Эппин кам вăл паян?

Шавлă тӳртумра сасартăк шăп пулса тăчĕ. Хан керменĕ вырнаçнă картишрен çынсен ушкăнĕ тухрĕ. Пулат-Керим пĕрне те палламасть, анчах вĕсем пурте санлă çынсем иккенни пĕрре пăхсах курăнать. Пуринчен малта имам пырать. Ун хыççăн самай çулсенчи ватă, кушшакне туртса çыхнă пулин те çăмарта пек чăмăррăн курăнаканскер, унпа юнашар вăтăрсене тинтерех çитнĕ хăватлă арçын, ваттинчен çур пуç чухлĕ çӳллĕрехскер, анчах унпа пĕр сăнлăскер стайлăн утаççĕ. Вĕсен тавра тата темиçе чаплă çын, çав шутра Юсуф та пур. Эппин, кусем эмирсем пулас. Аслипе ун çумĕнчи вара, ахăртне, чи аслисем.

Акă хан керменĕнчен тухнисем халăх умĕнче чарăнчĕç. Имам пурне те шăпланма ыйтса алă çĕклерĕ.

— Халăх! Хаклă мăсăльмансемпе ытти тĕне ĕненекенсем! — терĕ имам. — Аллах пулăшнипе тата пилленипе паян пирĕн пурнăçăмăрта нумай çул кĕтнĕ сăваплă ĕç пулса иртет — эпир хамăр ханлăха пурнăç паратпăр. Çак ĕçе тума пултараканĕ — пирĕн хисеппĕрен те хисеплĕ Улăк-Мăхаммат хан. Пин те виççĕр тăхăр вун тăххăрмĕш çулта вырăссем пирĕн хулана килсе аркатрĕç. Ун хыççăнхи пуçлăхсем хулана çĕклемелли мелсем тупаймарĕç. Юрать пире пурне те куракан Аллах Улăк-Мăхаммата ярса пачĕ. Вăл тăрăшнипе кăна Хусан çак шая çĕкленчĕ. Çапла вара паян эпир Хусан тавра Хусан ханлăхĕ чăмăртанчĕ тесе пĕтем тĕнчене хăюллăнах пĕлтерме пултаратпăр. Тепĕр тесен, мана, имама, кун пирки калаçни вырăнлах та мар. Çавăнпа эпĕ пирĕн мухтавлă ханăмăра Улăк-Мăхаммата сăмах паратăп.

Имам айккинелле пăрăнсан ватă хан васкамасăр унăн вырăнне йышăнчĕ, кăххăмлатса сассине уçсан тутарла калаçа пуçларĕ:

— Халăх! Хисеплĕ мăсăльмансем! Эпир çĕршер çул хушши пусмăрта пурăнтăмăр. Пирвай пирĕн Пăлхар патшалăхне монголсем килсе вăйлă аркатрĕç. Каярах вĕсем пирĕн, пăлхарсен, ăс-тăнĕсĕр, хĕçпе çеç пурне те касса-вакласа хăратнипе малалла каяймасса ăнланчĕç те пире аталанма ирĕк пачĕç. Анчах паянхи куна Ылтăн Урта пĕтĕмпех вăйсăрланчĕ, арканса пĕтрĕ. Тăхтамăш хăватлă патшалăха тытса тăраймарĕ, Уксах Тимĕр ăна пуçĕпех çапса аркатрĕ, çавна май Аслă Пăлхара та çунтарса ячĕ. Паянхи куна Ылтăн Урта пĕр пĕтĕм патшалăх мар ĕнтĕ. Тӳрех калăпăр, Аллах пулăшнипе пирĕн Хусана монголсем те, Уксах Тимĕр те килсе тустармарĕç. Анчах пире вырăссем кун кăтартмаççĕ. Кунта тăракансенчен вăтăр сакăр çул каяллахи инкеке астăвакансем те пур пулĕ. Çав çул вырăссем Патăй хан туса ларттарнă Кивĕ Хусана, çĕр çул ытла пурăннă хулана, пĕтĕмпех ватса-çĕмĕрсе-çунтарса пĕтернĕччĕ. Ун чухне пире никам та пулăшма пултараймарĕ. Ун пек вăй халĕ те çук. Пире вăл кирлĕ те мар. Паян эпир хамăр та вăй илнĕ, хамăра хамăр кирек мĕнле тăшманран хӳтĕлеме пултаратпăр. Хусанăмăр та пирĕн халĕ вĕр çĕнĕ, чăннипе вăл пач урăхла. Вырăссене вара эпир тавăрăпăр-ха. Питĕ вирлĕн тавăрăпăр, курăр акă. Çавăнпа пире хăюлăх кирлĕ. Шел пулин те, пирĕн хан Галибек пăлхар пире çапла хăюллăн ертсе пыма пултараймарĕ. Çавăнпа эпир ăна пăхăнма пăрахрăмăр. Эсир ирĕк парсан хальлĕхе Хусан ханлăхĕн пуçĕнче эпĕ хам пулăп. Тӳрех калатăп, эпĕ ĕнтĕ çамрăк мар, çавăнпа пурăна киле хам вырăна ывăлăма Махмута лартма шутлатăп.

Махмучĕ ку сăмахсене илтсен малалла пĕр-икĕ утăм туса хăйне халăха кăтартрĕ те каллех ашшĕ хыçне кайса тăчĕ.

— Эпир, тутарсем, никамран хăраман çынсем, — сăмахне малалла тăсрĕ Улăк-Мăхаммат. — Анчах ку вăл пирĕн патшалăхшăн усса пулĕ, çакна сире шантарсах калатăп. Çавăнпа ханлăхри пур халăх та — тутар, кăпчак, пăлхар, нухай, утмăрт, çармăс, пушкăрт — пирĕн влаçа йышăнасса шанатăп. Эпир сирĕнпе пĕрле Аслă Пăлхарăн чапне, мухтавне, хăватне çĕнĕрен çĕклĕпĕр, хамăра аслăран та аслă Аллах парнеленĕ çĕрĕмĕре таптама тек никама та ирĕк памăпăр. Ăна хӳтĕлеме, ун çинче çирĕп тăма пире вăл, çӳлти аттемĕр, пулăшнă. Эппин пирĕн хăватлăран та хăватлă Аллахăмăр хушнине пурнăçлас тĕлĕшпе мĕн пултарнине пĕтĕмлех тумалла. Çапла-и, халăх, е çапла мар-и?

— Çапла!

— Тĕрĕс!

— Эпир пĕтĕм тĕнчере пуç пулма тивĕç халăх!

— Аллах Акбар! — чылайччен илтĕнсе тăчĕç тутарла кăшкăрнисем. Çакăн хыççăн халăх умне каллех имам тухрĕ те:

— Халăх, пире çакăн пек хăватлă пуçлăх ярса панăшăн Аллаха тав тăвар! — терĕ.

— Тав! — илтĕнчĕ нумай çын сасси.

— Аллах Акбар! Аллах Акбар! Аллах Акбар! — янăраса кайрĕ çавăнтах мăсăльмансен сасси.

— Апла, хисеплĕ мăсăльмансем, халĕ çак чаплăран та чаплă, паллăран та паллă кун ячĕпе кĕлтума мечете кĕрер. Мăсăльман маррисем те пирĕнпе кĕл туччăр. Эй, — хушрĕ куçа курăнман такамсене, — халех тӳртума кавирсем сарса тухăр! Пĕр çын та чĕркуççипе çара çĕр çинче ан лартăр.

Çавăнтах таçтан вуншар çын тухрĕç. Пурте кавир çыххисем йăтнă, вĕсене тӳртумра юлакан кашни çынна валеçсе пачĕç. Мăсăльмансем вара аттисене хывса мечет картлашкисем çине лартса хăварчĕç те шала кĕчĕç. Кĕçех минаретсенчен муэдзинсем кĕлĕ юрлани илтĕнсе кайрĕ. Пурте, вăл шутра тутарла пĕлмен чăвашсем те, ыттисем майлă пуççапса кĕлĕ тума пуçларĕç. Çĕнĕ ханлăх пуçне мухтанине те, унăн ячĕпе чаплă кĕлĕ ирттернине те Пулат-Керим тĕлĕкри пек çеç астуса юлчĕ. Ыттисемпе пĕрле кĕлтăвам пек турĕ-ха вăл, анчах шухăшĕсем унăн çав вăхăтра пач аякра, тăван Чăваш улусĕнче пулчĕç. Мĕнле пурăнмалла унти халăхăн малашне? Мĕн тумалла Пулат-Керимăн — пăхăнмалла-и тутар ханне е унăн хăйĕн те чăваш патшалăхĕ туса хуни çинчен пĕлтермелле?

Çакăн çинчен калаçрĕç те çĕрĕпе пиччĕшĕпе иккĕшĕ. Кăçĕн Пулатпа Юсуф вара Юсуф эмир ывăлĕсемпе тĕплĕнрех паллашрĕç. Тем тесен те вĕсем — пĕр тăвансем, аслă Пулат хан тăхăмне тăсакансем. Чăн та, хальлĕхе вĕсен кăсăкĕ хан шайĕнчи мар. Вĕсен халĕ урăх шухăш — хĕр тупасси. Ку тĕлĕшпе йĕкĕтсене Юсуф-аслин хĕрĕсем пулăшма пултарĕччĕç-и, тен, анчах ку кил-йышра мăсăльмансен йăли-йĕркипе пурăнаççĕ, çавăнпа хĕрарăмсен арçынсен калаçăвне хутшăнма юрамасть.

— Пĕлетĕн-и, — терĕ ир енне Юсуф эмир шăллĕне Пулат хана, — хамăр халăхăмăр, хамăр çĕршывăмăр шăпи пирки эпĕ те нумай шухăшланă. Питĕ нумай. Çавна пула пач куç хупмасăр ирттернĕ çĕрсен шучĕ çук. Анчах юлашкинчен эпĕ çакна çивĕч ăнланса çитрĕм: пĕлетĕн-и, шăллăм, ĕмĕт вăл пĕр япала, анчах ăна пурнăçа кĕртме пуласси-пулмасси — тепĕр япала. Вĕсем чылай чухне пĕр килмеççĕ. Эпир, чăваш-пăлхарсем, хамăр тĕллĕн çеç паян вăйлă патшалăх туса хураймастпăр. Ытла хăрушшăн çĕмĕрсе тăкрĕç пирĕн çĕршывăмăра, ăна унчченхи хальлĕн тек ура çине тăратаймăн. Тутарсем вара... Тутарсем вăйлă, хастар халăх. Çавăнпа паян пирĕн вĕсемпе пулмалла. Кайран куç курĕ...

— Хăçан вăл — кайран? — пĕлесшĕн пулчĕ Пулат-Керим. — Чăваш-пăлхарсем пăлхар пулма пăрахса тутара тухсан-и? Ав эсĕ халĕ калаçасса та пăлхарла таса калаçма пăрахнă.

Юсуф шăллĕне нимĕн те хуравламарĕ.

— Юрĕ, атя, çывăрар, — терĕ çеç. — Ыран эпĕ сана Хусан хулине кăтартăп. Тен, шухăшна улăштарăн.

Тепĕр кун Юсуф, чăнах та, шăллĕпе унăн ывăлĕсене хула кăтартса çӳрерĕ. Чи пирвай кальгана пăхса çаврăнчĕç. Чăнах та хăватлă карман иккен вăл. Кальган хӳньне шурă чултан купаланă. Çӳльхӳтсем пĕринчен тепри хăватлăн курăнаççĕ. Пулат-Керима уйрăмах пилĕк енлипе çурçĕр-хĕвелтухăç енчи çаврака çӳльхӳтсем тĕлĕнтерчĕç. Вĕсем ахаль те çӳллĕ хӳньрен тата чылай çӳллĕрех, пĕлĕтелле мăнаçлăн кармашнăн туйăнаççĕ. Чи пахи вара, тапăнакан тăшмана çав çӳльхӳтсенчен пĕр шиксĕр ухăпа пеме те, вăрăм сăнăсемпе тирме те, кирлех тĕк вĕри шывпа е сăмалапа ăшалама та пулать. Çав çаврака çӳльхӳт çывăхĕнче Пулат-Керима тата тепĕр япала тĕлĕнтерчĕ. Юсуф ăна пĕр пысăк çурта ертсе кĕчĕ. Унта тем мăнăш кăмакасем вырнаçнă. Вĕсен вĕрилĕхĕ алăкран кĕрсенех çапать те шалалла иртнĕçемĕн чипер утнă çĕртех лачкам тара ӳкерет. Çав кăмакасем тавра çара пилĕклĕ арçынсем хĕвĕшеççĕ.

— Эй, эсир! — кăшкăрчĕ вĕсенчен пĕри Юсуфпа Пулат-Керима. — Халех тухса кайнă пултăр! Эпир кĕçех вĕри пăхăр юхтарса кăларатпăр, пиçсе кайăр тата.

Пăхăр шăратакан çуртран тухсан пиччĕшĕпе шăллĕ кальган хĕвел тухăç енчи хӳнĕ çумĕпе тăсăлакан урампа Елапук хапхи патнелле утрĕç. Кунта мĕнле кăна ăста ĕçлемест-ши: сăран тăвакансем, ювелирсем, тимĕрçĕсем, савăт-сапа туса хĕртекенсем. Унта та кунта çĕнĕ çуртсем хăпартнине кура хулара платниксемпе кирпĕч хуракансем нумай пулни те сисĕнет. Кальганăн кăнтăр хапхи çывăхĕнче вара Пулат-Керим Çĕрпӳ пасарĕнчен пĕртте кая мар пасар курчĕ. Анчах, Çĕрпӳннипе танлаштарсан, вăл кашни кунах ĕçлет-мĕн. Çинех тата кун пек пасарсем пĕр хуларах темиçе. Юсуф шăллĕне кальга тулашне те илсе тухса кăтартрĕ. Унта темиçе сала ӳссе ларнă. Бишбалт, Кураиш салисемпе пĕрлех Эрмен сали те пур. Кальга вырнаçнă тӳпемрен хĕвеланăç енче вара сип-симĕс улăх сарăлса выртать. Хан улăхĕ теççĕ иккен ăна.

— Пĕлетĕн-и, шăллăм, эпĕ пирвайхи хут çак хулана виçĕ теçетке çул каялла килсе курнăччĕ, — каласа кăтартрĕ Юсуф. — Ун чухне вăл пĕчĕккĕ кăначчĕ. Йĕри-тавра çунса-ишĕлсе пĕтнĕ çуртсемччĕ. Вырăссем тустарса кайнă хыççăнхи ишĕлчĕксем. Анчах ун чухнех кунта, кивĕ вырăн айккинче, çĕнĕ çурт-йĕр нумай лартатчĕç. Халĕ акă кĕске хушăрах Хусан мĕн тери ӳссе сарăлчĕ, хăватланчĕ. Итле-ха, эсĕ унта çĕнĕ хула туса лартнă тенине илтнĕ эпĕ. Мĕн чухлĕ халăх пурăнать халĕ сан хулунта? — кĕтмен çĕртен сăмаха урăх енне пăрса ыйтрĕ эмир.

— Паянхи куна пин çын ытла, — кăмăллăн пĕлтерчĕ Пулат-Керим.

— Хусанта вара паянхи куна çирĕм пин ытла пурăнать. Ну, куратăн-и ĕнтĕ пирĕн ханлăх хăватне? Халь кала: эпир, пăлхарсем, хамăр патшалăхпа пурăнас тăк пирĕн хамăра хӳтĕлемелĕх вăй-хăват пулĕччĕ-и?

— Эпĕ сана тинтерех çеç вырăссемпе çапăçни çинчен каласа панăччĕ-çке, — çĕрлехи калаçăвăн пĕр пайне асаилтерчĕ Пулат-Керим пиччĕшне. — Аптрамарăмăр-иç, хăваласа ятăмăр тăшмана.

— Ну, ку вăл... Эсир маттур, паллах. Анчах атте хулине Уксах Тимĕр мĕнле вăйпа килсе тапăннине асаил-ха. Сире çавнашкал вăйпа пырса çапсан? Е вырăссем сан патна виçĕ пинлĕ çарпа мар, Хусана аркатнă йышпа тапăнсан? Çинех тата тĕрлĕ патшалăх çарĕсем çулсерен вăйланса пыраççă. Паян унта та кунта пăшал çинчен калаçаççĕ. Эпир, пăлхарсем, тар хăватне, унпа тĕрлĕ япала сирпĕтме май килнине тахçанах пĕлнĕ-ха. Халĕ вара унта та кунта çав тар вăйĕпе чул е тăхлан татăккине таçта çити ывăтакан пăшал çинчен калаçаççĕ. Пищаль теççĕ ăна. Эс çавнашкал çара мĕнпе хирĕç тăрăн? Ухăпа-и? Анчах ухă вăл çапах та инçе перекен хатĕр мар. Урапа тапса пемелли те çĕмрене виççĕр хăлаçран ытла ывăтаймасть. Ывăтсан та тĕл тивертеймест.

— Пăшал... Ухă... Пирĕн халĕ вĕсем пирки калаçмалла-и, пичче? — хĕрсе кайрĕ Пулат-Керим. — Сăмах кунта халăхăмăр малашне пуласси-пулмасси çинчен пырать.

— Эпĕ те çавнах калатăп-иç, — хуравларĕ Юсуф. — Сан чăвашусем ку тĕлĕшпе хăй вăхăтĕнче тĕрĕс шухăшланă. Упранса юлас тесе вĕсем хаяр хирĕçӳсенчен айккине пăрăннă та пурăннă хăйсем пĕлнĕ пек. Анчах халă лару-тăру улшăннă. Сан халăху паян икĕ пысăк вăй хушшинче тăрса юлнă. Пĕр енче — вырăссем, тепĕр енче — тутарсем. Малашне те чăваш ячĕпе упранса пурăнас тесен вĕсен çак икĕ вăйран пĕрин çумне таянмах тивет. Унсăрăн халăху хĕскĕче лекнĕ мăйăр пек ванса-арканса тĕп пулĕ. Асту, шăллăм, кампа пĕрле пулассине санăн çывăх вăхăтрах татса пама тивĕ, унсăрăн кая юлăн.

Çапла вĕçленчĕ пиччĕшĕпе шăллĕн тавлашăвĕ. Тата ытти калаçăвĕ те. Ывăлĕсем валли хĕр шырасси çинчен Пулат хан тек аса та илмерĕ. Ара, кампа тăванлашмалла кун пек чухне? Ку ыйту халĕ кин-кĕрӳ шайĕпе мар, халăх пурнăçĕн шайĕпе тухса тăчĕ. Ăна çăмăллăн татса параймăн.

Кăнтăрлапа Юсуф Пулат-Керима хула таврашĕнчи йывăç хӳньрен кăларсах ăсатса ячĕ. Хапхаран тухсан самантлĕха тытса чарчĕ те:

—  Ывăлусене хĕр тупса пама вара эпĕ тăрăшăп. Тен, санăн пĕр-пĕр тутар эмирĕпе туслашмалла? — терĕ.

Пулат-Керим утне çавăрса пиччĕшне куçран шăтарасла пăхса илчĕ, тем каласшăн пулса çăвар та уçрĕ, анчах шарламарĕ, ним айăпсăр ăйăра нухайккапа тивертсе илчĕ те лешĕ, кӳреннĕскер, пирвай кайри урисем çине чĕвен тăрса тулхăрса илчĕ, вара вырăнтанах малалла сиккипе çил пек ыткăнчĕ.

  
   Каялла, кăнтăралла

Хусантан таврăнсан Пулат-Керим чылай вăхăт ют çынсенчен никампа курнăçмасăр, никампа калаçмасăр пурăнчĕ. Килтисенчен те вăл хăш-хăш каç пĕр Пинеслупа çеç пуплешкелерĕ. Икĕ эрнерен тин юратнă мăшăрне Хусанта мĕн пулса иртни çинчен пĕтĕмпех каласа кăтартрĕ.

— Ну, мĕн тейĕн? — ыйтрĕ унран юлашкинчен. — Хусан ханлăхне хамăр ирĕкпех кĕмелле-и ĕнтĕ пирĕн?

Пинеслу ислама ĕненекен чăвашсен килĕнче çуралса ӳснĕ, ăна мĕн ачаран арçын ĕçне нихăçан та хутшăнма юрамасть тесе вĕрентнĕ. Кунти чăваш хĕрарăмĕсем хăйсене пач урăхла тыткаланине кура тăркач вăл ашшĕпе амăшĕ вĕрентнинчен нихăçан та иртмест. Чăннипе Пинеслу чылай енĕпе тепĕр арçынран та ирттерет. Пулат-Керим çакна питĕ лайăх пĕлет, çавăнпа мăшăрĕпе час-часах канашлать. Анчах Пинеслу тем тусан та хăй ачаран йышăннă шайран иртме юратмасть. Халĕ те вăл ханлăх пирки нимĕн те каламарĕ. Анчах чунра ĕмĕрлĕхех юлнă шухăшне пытармарĕ.

— Керим, эсĕ хан, санăн патшалăх шайĕпе, пĕтĕм халăх шайĕпе шухăшламалла, — терĕ вăл. — Эпĕ вара мăсăльмансене тӳсме пултараймастăп. Эсĕ Хусан ханлăхне кĕме килĕшес тĕк ку вăл эсĕ мăсăльмансемпе пĕр пулнине пĕлтерĕччĕ. Вара...

Пинеслу калас шухăшне вĕçлемерĕ, анчах Пулат-Керим ăна унсăр та питĕ лайăх ăнланчĕ.

— Пĕлетĕн-и, чи япăххи — капла эпир Юсуфпа тĕрлĕ енне уйрăлса кайнă пулса тухать, — терĕ вăл ханлăх пирки хăй мĕн шут тытнине уçса памасăр. — Эпир унпа пĕр юнлă пиччĕшĕпе шăллĕ-çке, пирĕн пĕр атте — халăхшăн пуç хунă Пулат хан. Эпир иксĕмĕр те атте халалне пурнăçа кĕртме тивĕç çынсем. Анчах вăл каланă пĕр халалах иксĕмĕр икĕ тĕрлĕ ăнланатпăр. Мĕн тумалла ĕнтĕ халĕ?

Пинеслу та мăшăрне çур сăмахранах ăнланать. Вăл ун умне Инди чейĕпе сар çип ути хутăшĕнчен хатĕрленĕ чей пырса лартрĕ. Хăй сĕтел хушшине мар, айккинерех кайса вырнаçрĕ.

— Пĕлетĕн-и, Керим, эсĕ çапах та мана ан итле, — терĕ упăшкине айăплăн. — Капла хальлĕн Чăваш улусне тытса тăма йывăррине эпĕ те ăнланатăп. Ытла пĕчĕк пирĕн улус. Ăна аслăлатса пырас пулсанччĕ... Эпеç каланă тăрăх, кăнтăр енче халĕ никамах та йышăнман çĕр нумай. Кăпчаксемпе нухайсем тустарса çӳренĕ çĕртен хăй вăхăтĕнче пурте тарса пĕтнĕ тетчĕ вăл, çавăнпа вăл тăрăха хура уй теççĕ-мĕн те, хальлĕхе унта никамах та таврăнман тенĕччĕ...

Пулат-Керим арăмне куçран пăхрĕ-пăхрĕ те сĕтел хушшинчен тухса сак çине унпа юнашар пырса ларчĕ, ĕнтĕ ватăла пуçланă хĕрарăма хул пуççинчен ачашшăн çупăрласа тытрĕ.

— Тавах сана, мăшăрăм, ăслă шухăшушăн, — терĕ ăшшăн.

Кунашкал самант вĕсен хушшинче сайра пулать, ахаль чухне Пулат-Керим хăйне çирĕп тыткалать, шухăш-туйăмне мăшăрĕ умĕнче те палăртма юратмасть. Çакна лайăх пĕлекен Пинеслу ăна куçран пархатарлăн пăхса илчĕ те пуçĕпе упăшкин хул пуççийĕнчен сĕвенчĕ, ырă-ырă кăмăлпа тулса шăпланчĕ.

Темиçе кунран Пулат-Керим Хурал канашне пуçтарчĕ. Хисеплĕ те сумлă çынсене пирвай Хусан ханлăхĕ йĕркеленни çинчен тĕплĕн каласа пачĕ, çавăнтах кун пирки вĕсем мĕн шутланине кашнинчен тенĕ пек ыйтса пĕлчĕ. Канаш çыннисем шалт аптрарĕç, кашни хăй тĕрлĕ калаçрĕ. Анчах татăклă шухăш пĕлтерме нихăшĕ те хăяймарĕ. Кăткăс çав лару-тăру, çав тери кăткăс. Пĕрисем Шупашкартан тĕслĕх илсе вырăссемпе çывăхланма сĕнчĕç. Теприсем вара кирек мĕн пулсан та тутарсемпе кăпчаксем хамăр йышши çынсем, чĕлхи те вĕсен ăнланмалларах. Ылтăн Урта чухне вĕсемпе пĕрлех пурăннă текелерĕç. Анчах çав хушăрах хăйсем тутарсемпе кăпчаксем пуç пулнă патшалăхра чăвашсене ырри нимех те кĕтес çуккине палăртрĕç.

— Вара мĕн, çĕлен умĕнчи шапа пек, пирĕн пĕтессе пĕле тăркач Хусан ханлăхне кĕмелле-и? — ыйтрĕ Пулат-Керим.

— Хисеплĕ хан, тен, тутарсемпе те чиперех калаçса татăлма пулĕ? Тен, вĕсем пире хамăр пĕлнĕ пек пурăнма ирĕк парĕç? Хырçи-марçине, мĕнех, тӳлĕпĕр, ытти тесен пире тутара çеç ан кăларччăр, — терĕ пĕри ытларахăшĕн шухăшне пĕтĕмлетнĕ пек.

— Тутара çеç ан кăларччăр тетĕн эппин? — шухăшласарах каларĕ Пулат-Керим. — Манăн пичче, хамăр хан пулнă Юсуф, унта халĕ Чăваш тăрăхĕн эмирĕ. Вăл халĕ мăсăльман. Халăхĕ те унăн ислам тĕнне йышăннă. Пичче те, ытти нумай чăваш та халĕ тутарла калаçма тăрăшаççĕ, çакă вĕсене чыс кӳрет имĕш. Ачисем вара чăваш чĕлхине вуçех манĕç. Кам пулĕç ĕнтĕ вĕсем? Мĕнле шутлатăр, пире çав шăпа кĕтмĕ-и?

— Кам пĕлет...

— Тен, вĕсем çав тĕне ирĕкпех йышăннă? Ĕлĕк Пăлхар патшалăхĕнче те ислам тĕнĕ пулнă теççĕ.

—  Манăн вĕсен тĕнне пĕртте йышăнас килмест. Çĕрме пуян пулмасан сан ытла пурне те пăхăнма, пуççапма тивет.

— Тĕнне те, тен, йышăнма юрĕччĕ. Ун хыççăн пирĕн тутарла калаçма тивсен? Вара эпир те кам пулăпăр? — текелерĕç Хурал канашĕн çыннисем.

— Итлĕр-ха, эсир ма тӳрех хăш патшалăхпа та пулин пĕрлешес пирки калаçса кайрăр? — сасартăк ыйтрĕ Пулат-Керим. — Ма тӳрех хамăр тĕллĕн пурăнаймăпăр тесе шутларăр?

Канаш çыннисем пĕр-пĕрне чăл-чал пăхкаласа илчĕç. Чăнах, мĕншĕн-ха вĕсем тӳрех çапла калаçа пуçларĕç? Кун пирки чăннипе хăйсем нихăшĕ те шутламан пулас.

— Ара, Чулхулапа е Хусанпа танлаштарсан эпир ытла та хавшак-ха, — хăюлăх çитерсе пуриншĕн те хуравларĕ Эпеç. — Хамăр тĕллĕн пурăнмашкăн пирĕн вăй çителĕксĕртерех. Çук, апла та мар. Харпăр хăй тĕллĕн такам та — вăйли те, вăйсăрри те — пурăнма пултарать. Пурăнма ирĕк парсан. Енчен ирĕк памасан? Ун пек чухне халăхăн хăйĕн ирĕклĕхне хӳтĕлеме тивет. Анчах эпир хамăра хамăр хӳтĕлеме пултарайăпăр-и? Çакă иккĕлентерет.

— Вăй пухса çитерейсен мĕн пулĕччĕ? — тĕпчерĕ Пулат-Керим. — Тата çав тери халсăр та мар эпир. Ав, Муром вырăсĕсене еплерех хӳтерсе ятăмăр.

— Ну, вăл...

— Çапла та-ха, — илтĕнчĕç иккĕленӳллĕ сасăсем.

— Хисеплĕ хан, кун çинчен мĕн ыйтмалли? Вăй çитсен эпир, паллах, хамăр тĕллĕн пурăннă пулăттăмăр, — ыттисен шавне хупласа хуравларĕ Эпеç.

— Эппин атьăр вăй пухар, — сĕнчĕ хан.

— Пухасчĕ те-ха...

— Ăçтан пухăн. Пирĕн пĕтĕм улус тавра эрнере çаврăнса тухма пулать, — каллех ĕненмесĕртерех калаçрĕç хăшĕсем.

— Калăр-ха, чăнах та, ма çав тери пĕчĕк пирĕн улус? — каллех кĕтмен ыйту пачĕ хан.

— Кам чарать пире çĕр ытларах тытса илме? Кăнтăр енче хура хир таранах çĕрсем-вăрмансем пушăпа пĕрех. Пире унта куçма никам та чармасть. Хальлĕхе. Пирĕн çав çĕрсене йышăнса юлмалла, çĕнĕ ялсемпе хуласем чĕртсе ямалла.

— Калама канас. Кунти халăх тĕпленнĕ ĕнтĕ, пирĕн çынсене халь хускатаймăн.

— Ия çав, выртан каска мăкланать... — текелерĕç çынсем.

— Халь унта Сĕве леш енчи чăвашсем куçаççĕ тенине илтнĕ эпĕ. Шăпах ĕнтĕ тутара тухас мар текеннисем пулас. Çавсене хамăр улус шутне кĕртсе ямалла, — сĕнчĕ Эпеç.

— Вĕсене улуса чăмăртас текенсен пĕрех кунтан куçса кайма тивет, — аса илтерчĕ Пулат-Керим. — Сиртен çак ĕçе ирĕкпе кӳлĕнме хатĕррисем пур-и?

Пурте самантрах шăпăрт пулчĕç.

— А ма вара — терĕ сасартăк Эпеç — Эпĕ ывăлăмсемпе куçса кайма пултаратăп. Тата кама та пулим тупăп. Ман шутпа, унта пурнăç йĕркелеме тӳре-шарана мар, тĕрлĕ ал ĕç ăстисене куçармалла. Енчен вĕсене çăмăллăхсем туса парайсан, çĕнĕ çĕре куçас текенсем тупăнмаллах. Ку тăрăхра, хăвăрах куратăр, çĕр тĕлĕшпе пурнăç хĕсĕнсех пырать.

— Эпеç тусăм, çапла каланăшăн сана пысăк тав, — чунран савăнса ырларĕ юлташне Пулат-Керим. — Анчах, каçар та, çĕнĕ çĕре çамрăкраххисем куçса кайсан аванрахчĕ. Эсĕ вара манран та чылай аслăрах.

— Пулин. Пулат хан, эпĕ сана чăнласах каларăм. Мĕн ачаран тĕнче касса çӳреме юратнă, çав туйăм манра халĕ те пĕтмен. Сана çĕнĕ ялсем уçса парăп, ачамсене пурнăçра вырăн тупма пулăшăп. Э, Пулат хан? Хам пек ухмахсене эпĕ татах тупăп, хайхи сан улусу самантрах сарăлса кайĕ, чăн-чăн ханлăх шайне çитĕ.

Эпеç чăнах та ватта пăхмасăр çăмăл çын. Темиçе кунранах вăл хăй пекех «ухмахсене» пуçтарчĕ. Пăртакран вĕсем икĕ ушкăна пайланчĕç те, çул çăмăлрах тесе, пĕрисем — Мăн Çавал, теприсем — Кĕçĕн Çавал хĕррипе кăнтăралла çул тытрĕç.

Эпеç хăйĕн ывăлĕсемпе тата кĕрӳшĕпе Асанпа Кĕçĕн Çавал тăрăх кайрĕ. Çапла вĕсем юланутсемпе кун каçа юрттарчĕç, лаша çитерме çеç пĕр-иккĕ чарăнса илчĕç. Каç енне хайхи юханшыв хĕвел анăçнелле палăрмаллах пăрăннă тĕле çитрĕç. Вара Эпеç малалла та кăнтăраллах каяс шутпа пурне те шыв урлă каçма хушрĕ. Малалла çул сĕм вăрманпа пычĕ. Тĕрĕсрех каласан, çул пекки пач пĕтрĕ ĕнтĕ. Çинех таврана каç сĕмĕ çапрĕ те ушкăн вăрмантах пĕр уçланкăрах çĕрте çĕр каçрĕ.

Тепĕр кун çула ирпе ирех тухрĕç. Тăршшĕпех сĕм вăрман пирки ытла хăвăрт каяймарĕç. Пĕр виçĕ-тăватă сехетрен анлă тӳпеме çитсе чарăнчĕç. Тĕрĕсрех каласан, тикĕс вырăнпах пычĕç-ха вĕсем, анчах çав вырăн сасартăк аялалла чăнкăн анса кайнăран сăрт хĕррине çитсе тухнăн туйăнчĕ. Малта, сылтăмра, сарлака çырма урлă, тепĕр тӳпем курăнать. Вăл сулахай еннелле сĕвекленсе-сĕвекленсе пырать те каярах каллех тӳп-тӳрĕ айлăм пулса тăрать. Аялта, çак икĕ тӳпем хушшинче, харăсах виçĕ пĕчĕк юханшыв шăнкăртатса юхса выртаççĕ. Пирвай пĕри тепринпе пĕрлешет, унтан вĕсемпе — виççĕмĕшĕ. Ку юханшывсемпе кимĕпе е сулăпа никамах та ишсе хăпараймĕ, анчах вĕсем самай тулли, ĕçмелĕх те, пахча шăвармалăх та шыв çителĕклĕ. Çинех вĕсен тăрăхĕнче вуншар çăлкуç тапса тăрать. Чăн та, таврара талккишпех вăрман та-ха, ăна кăкласси Эпеçпе ывăлĕсемшĕн темех мар. Пĕр сăмахпа, пурăнмашкăн питĕ меллĕ вырăн.

— Çĕнĕ яла çакăнта лартатпăр, — терĕ Эпеç аллипе аялалла кăтартса.

— Эсир хирĕç пулмасан эпĕ кунтах, çӳл енче, юлăп, — терĕ Асан. — Пирĕн ялсем хушши пысăк пулмĕç, кирлĕ чухне эпир пĕр-пĕрин патне те çурĕпĕр, пĕрне-пĕри пулăшма та пултарăпăр.

— Анчах кунта, тӳпемре, эпир юханшыв курмарăмăр-иç, — иккĕленчĕ Эпеç.

— Вăрман шывсăр пулас çук, эпĕ тупăп, — хăйĕннех печĕ Асан. — Кирлех тĕк пусăсем чавса тухăп. Кунта, çӳл енче, вăрманĕ чаплă. Эпĕ вара сĕтел-пукан, урапа-çуна туса пурăнас тетĕп.

— Ну, хăвăнне ху пĕл эппин, — килĕшрĕ Эпеç.

Каярах вĕсем кунĕпех çывăхри тавралăха тĕпчерĕç. Пĕр виçĕ çухрăмра тепĕр пысăкрах юханшыв тĕлне тухрĕç. Ун тăрăх анса пăхрĕç те вăл тата пысăкрах юханшывпа пĕрлешнине курчĕç. Хальлĕхе Эпеç кил-йышĕ çав юханшывсенчен пĕри — Хум, тепри Кĕтне ятлине, паллах, пĕлмерĕ-ха.

— Çук, эпир вĕсен хĕррине вырнаçмăпăр, — терĕ Эпеç. — Халăх кунталла куçма тытăнсан чи малтан çавнашкал шывсем тăрăх саланать. Вăрă-хурах таврашĕ те ялсене вĕсен хĕрринче шырать. Пирĕн вара вăй иличчен ытлашши палăрмасан та юрĕ. Чăн та, леш пĕчĕкрех юханшыв тăрăхĕнче ейӳ йĕрĕ сарлака, унта утăлăх курăк чаплă ӳсме кирлĕ. Ытти тесен, пирвайхи çулсенче таçтах сĕкĕнмĕпĕр.

Çапла сăмах татса каялла, икĕ пĕчĕк, анчах тулли юханшыв пĕрлешнĕ тĕле таврăнчĕç те çавăнта çĕр каçрĕç, пулă шӳрпи пĕçерсе çирĕç. Унтан уçăлмалла тесе уткаласа çӳрерĕç. — Атте, эпĕ хамăн киле çакăнта, аялти юханшыв хĕррине лартăп, — терĕ Кутюк.

— Вара мĕн, пурте пĕрле пулмăпăр-им? — тĕлĕнчĕ Эпеç.

— Çакнашкал ирĕклĕ вырăнта ма хĕсĕнсе пурăнмалла пирĕн? — ăнлантарчĕ Кутюк. — Май пур чухне çĕре кирлĕ чухлĕ илсе юлар. Унсăрăн çак инçете куçса нушаланнин мĕн усси?

— Апла тесен эпĕ çӳл енчи юханшыв хĕррине вырнаçăп, — пĕлтерчĕ хăйĕн шухăшне Ешлек. — Мана çӳллĕрех вырăн ытларах килĕшет.

—  Ну, мĕн тăвăн сирĕнпе, — ĕнсине кăтăрт-кăтăрт хыçкаларĕ Эпеç. — Апла тесен эпĕ, сирĕн аçу пулнă май, сирĕн хушша вырнаçăп.

— Вăт ку тĕрĕс!

— Питĕ тĕрĕс каларăн, — савăнчĕç ывăлĕсем.

— Хуньăм, эс вырнаçнă вырăн сирĕн ялăн Аслă урамĕ пулĕ вара, — терĕ ашшĕпе ывăлĕсен калаçăвне тăнласа пыракан Асан.

— Асан, кĕрӳшĕм, тен, эсĕ те пирĕнпех вырнаçăн? — хистерĕ ăна Эпеç. — Кур, мĕн чухлĕ паха вырăн таврара.

— Çук, эпĕ çӳлтех вырнаçăп. Маншăн унтинчен меллĕрех вырăн çук, — хăйĕннех печĕ Асан.

Çапла татăлса пурте ырă кăмăлпа çĕр каçрĕç те ирпе каялла Çĕрпĕве, кил-йыша куçарса килме тухса кайрĕç.

Эпеçпе ывăлĕсем те, Асанпа арăмĕ те пĕр-пĕрне тăванла та нимелле пулăшса хĕл çитиччен çурт-йĕрпе хуралтăсем чиперех лартса ĕлкĕрчĕç. Чăн та, тăранасса вĕсен хальлĕхе ытларах сунарпа тăранса пурăнма тиврĕ, хăйсемпе турттарса килнĕ тырă пашалупа пăтă пĕçеркелеме те аран çиткелерĕ. Ара, тыррине тата вăрлăхлăх упрамалла-çке. Какай тесен вара ăна кунта мĕн чухлĕ кирлĕ çавăн чухлĕ хатĕрлеме пулать. Таврари вăрманта куянран пуçласа пăши таран темĕн тĕрлĕ чĕрчун пурăнать. Куçса килнĕ çынсем аш-пăша çуллана та пухутлах хатĕрлесе хучĕç. Темиçешер хир сыснипе пăлан тушкисене вакласа пăр антарнă нӳхрепсене вырнаçтарчĕç. Кашнин килĕнче тăварланă какай та темиçешер катка ĕнтĕ.

Хĕл каçа ирĕксĕртен сунара çӳренĕскер Асан хайхи çак ĕçе явăçсах кайрĕ. Эпеçпе тата унăн ывăлĕсемпе танлаштарсан, вăл хăй валли çуркунне çĕр те нумаях хатĕрлемерĕ темелле, çапах кăшт ирĕклĕрех кунсенче вăрман хăртассишĕн питех çунмарĕ, сунара е пулла çӳреме тăрăшрĕ. Пĕррехинче вăл упа йĕрĕ çине ӳкрĕ те утамана тытма шутларĕ. Ара, уга çăвĕ чылай чир-чĕртен сип кӳнине кашни чăваш пĕлет, анчах ăна хатĕрлес тесен упине тытмалла-çке. Асан васкаварлăн килне кайса икĕ юплĕ сенĕк, ухă тата ятаган илсе тухрĕ те йĕр патне таврăнса ун тăрăх кайрĕ. Тинтерех çеç çумăр çуса иртнĕччĕ те упа йĕрĕ çĕр çине аванах çапăнса юлнă. Енчен пĕр-пĕр тĕлте çухалсан та, унталла-кунталла кускаласан вăл малалла хăш енне тăсăлнине курма пулать.

Упи ку çул çӳреме ухутаскер курăнать, йĕрĕ тăсăлать те тăсăлать. Асан килĕнчен кăнтăр-хĕвел тухăçнеллетемиçе çухрăм аяккарах кайрĕ ĕнтĕ. Кĕтне шывĕ патнех тухрĕ. Унта Хум юхса кĕрекен вырăнтан виçĕ çухрăм аяларах тинех утамана курчĕ. Çывăхрах. Юрать çил хирĕç вĕретчĕ, уйсăрăн утаман Асана сиссе тапăнма та пултарнă. Тепĕр тесен упан халĕ унашкал шухăш пулман. Вăл шыва чĕркуççи таран кĕрсе тăнă та пикенсе пулă тытать. Юпа пек хытса тăрать-тăрать те сасартăк лаппипе шыва шаплаттарать, çавăнтах самай пысăк çупаха е шампа пулла туртса кăларать, теме кура хăшне тӳрех туртса çурать те çиме тытăнать, хăшне вара çырана перет. Асан тискер чĕрчуна вăл шывра чухне тапăнма меллĕрех тесе шутларĕ те сенĕкне хатĕр тытса малалла йăпшăна пуçларĕ. Анчах çавăнтах тăп чарăнса тăчĕ, тĕрĕсех куртăм-ши тесе куçне сăтăрса илчĕ те упаран чылай леререхрине, юханшыв леш енчех пулса иртекеннине сăнама тытăнчĕ.

Унта Сĕверен Сăр еннелле вĕçĕ-хĕррисĕр çар куçать! Юланутлисемпе çураннисен ушкăнĕсем, çĕршер — икçĕршер çарăç, пĕр-пĕрин хыççăн черетленсе пыраççĕ. Вĕсен хушшинче — çапăçу хатĕрĕсем тата шăналăкпа витнĕ темсем тиенĕ вуншар лав. Урапа кустăрмисене тикĕтпе лайăх сĕрнĕ курăнать, Асан тăракан вырăнтан нимĕнле сасă та илтĕнмест. Çар вара куçать те куçать. Тупата, кунта пиншер, тен, вуншар пин çарăç пухăннă. Асан упапа мĕн тумалла-ши тесе чĕрчун тăракан енне пăхса илчĕ. Утаманĕ шывра тăман та тейĕн! Тарса вĕçтернĕ ăслăскер. Асан вара çыран хĕрринех çывхарса тĕм хыçне пытанчĕ те тимлĕрех сăнама тытăнчĕ. Тумĕсенчен те, хăш-пĕр çарăç пĕр-пĕринпе темиçе сăмахпа кăна перкелешсе илнинчен те ку çар тутарсен пулни палăрчĕ. «Пире тĕп тума килмеççĕ-ши кусем? — вĕлтлетрĕ шухăш Асан пуçĕнче. — Çук, пирĕншĕнех çакăн чухлĕ çар пухса çӳрени кулăшла пулнă пулĕччĕ. Тата çулĕ те вĕсен пирĕн ялсенчен чылай айккинерех иртет». Апла мĕн тăвать ку çар? Ăçта кайма тухнă?

Асан тутарсен çарĕ иртсе каясса кĕтсе илеймерĕ, кутăн чака-чака вăрмана шаларах кĕчĕ те çаврăнса Эпеç ялне утнă çĕрте утса, чупнă çĕрте чупса вĕçтерчĕ. Асанкасси сăрчĕ çинчен аялалла аннă чухнех вăл тимĕрçĕ лаççинчен тĕтĕм йăсăрланнине курчĕ, вара тӳрех унта, хуньăшĕ патне васкарĕ. Мĕн курни-илтнине вăл Эпеçе ĕçлеме чарсах каласа кăтартрĕ. Ватă çын сăмах мĕн пирки пынине тӳрех тавçăрса илчĕ.

— Тутарсем такампа вăрçма каяççĕ, — терĕ вăл. — Эс каланă тăрăх, вĕсен çарĕ çавтери пысăк. Эппин Муром е Чулхула кнеçĕсемпе кăна çапăçасшăн мар вĕсем. Нивушлĕ Мускавах çул тытнă?

— Мускав аякра, — иккĕленчĕ Асан. — Тата вăл Муромпа Чулхула йышши мар, вĕсенчен нумай вăйлăрах теççĕ.

— Çапла пулĕ те, вырăс кнеçĕсем вĕсем пĕр-пĕринпе туслах мар. Енчен Мускав тутарсемпе хăй тĕллĕн çеç çапăçас тăк, çĕнтереймессе те пултарать. Пулат хан каласа кăтартнă тăрăх, Хусан халĕ çав тери хăватланса кайнă. Мускава тавăрасси вара тутарсен юнра. Ма тесессĕн Уксах Тимĕр Аслă Пăлхара тапăнса тĕп тунă хыççăн темиçе çултанах мускавсем çавнашкалах тискеррĕн Кивĕ Хусана пырса аркатнă. Тен, Хусан ханĕ халĕ çавăншăн тавăрма шутларĕ, э?

— Пулма пултарать, — килĕшрĕ хуняшшĕпе Асан. — Чим, енчен тутарсем пире тапăнас тесен?

  
   Камай хирĕ

Ватă Эпеç эрне ытла ĕнтĕ вырăнпах выртать. Çитмĕл урлă çичĕ çул каяллах каçнăскер вăл, темскер, юлашки вăхăтра час-часах чирле пуçларĕ. Пĕтĕмĕшпе илсен пит нимех те ыратмасть пек унăн, анчах утма-хускалма май çукки пĕтерет. Ура çине тăрса темиçе утăм тума хăтлансанах чĕркуççинче яш кăна чикет те Эпеç ыратнипе ăçта тăнă çавăнтах лаш ларать. Ку эрнере вара вăл вăй вуçех пĕтнине туйрĕ. Çавăнпа арăмне каçпа ачисене пухма хушрĕ.

Чĕкеç пирвай Асанкассине, хĕрĕпе кĕрӳшĕ патне кайрĕ. Сарине нумай шухăшласа тăмарĕ, пулăшмалла пулĕ тесе амăшĕпе Эпеç ялне анчĕ. Асан вара хуняшшĕне пулă шӳрпи вăй кĕртĕ тесе пирвай Кĕтнене пулла анчĕ.

Кăнтăрлапа ашшĕ килне Кутьукпа Ешлек пычĕç. Пăртакран пĕр витре пулă йăтнă Асан та çитрĕ, хĕрарăмсене тасатма витрипех парса мал енне утрĕ, хуняшшĕ выртакан путмар çумне пырса ларчĕ. Сывлăх пирки ыйткаласан тата ватта лăплантаркаласан вăл сасартăк тĕлĕнмелле хыпар пĕлтерчĕ:

— Атте, анне, Сарине, пултăрсем, итлĕр-ха. Паян эпĕ пулă тытма Кĕтнене Хум юхса кĕнĕ тĕле антăм. Нумай иртрĕ-и вăхăт, сахал-и — пăхатăп, Хум шывĕпе турпас татăккисем юхса анаççĕ. Пуртăпа та наструкпа чутласа-якатса тунисем. Мĕн шутлатăр, ку мĕне пĕлтерекен япала?

Пурте ашшĕ еннелле пăхрĕç. Кун пек чухне чи ăслă сăмаха ваттин каламалла. Эпеçĕн вара кĕрӳшĕ пĕлтернине илтсен чун хавалĕ кăштах çĕкленнĕн туйăнчĕ.

— Ку вăл, ачамсем, пирĕн тăрăхра татах такамсем пурăннине пĕлтерет, — хавхаланса каларĕ вăл. — Шутланă эпĕ кунта халăх килмеллех тесе. Ара, вырăнĕ ытла та чаплă, чăваша пурăнма мĕн кирли пĕтĕмпех çителĕклĕ.

Эпеç чавсаланса кăштах çĕкленчĕ, арăмĕ пырса хул калаккисен айне тепĕр минтер хурсан çурма выртса-ларса малалла каларĕ:

— Ачамсем, пушă вăхăт тупăнсанах сирĕн Хум тăрăх хăпарса унта камсем куçса килнине пĕлмелле.

— Эпĕ вăл çынсем чăвашсемех пулĕ тетĕп, — шухăшне пĕлтерчĕ Асан. — Турпасĕсем чăваш каскаланине асаилтереççĕ.

— Ку аван. Çапах ку чухне чăвашсем те тĕрлĕрен пулма пултараççĕ. Вырăнтан вырăна куçакансем вĕсем хăйне евĕр çынсем. Хăшĕ ырра шырать, хăшĕ такам умĕнче айăпа кĕнĕ те тавăрасран тарса пытанать. Çамрăк чухне хам та тĕнче касса нумай çӳренĕ, такама та курнă. Çавăнпа пирвай эсир çапах та вĕсене хăвăра палăртмасăр сăнакалăр. Кайран мĕн тумаллине хăвăрах чухласа илĕр. Ырă çынсемех килнĕ тĕк питĕ аван пулĕччĕ. Кӳршĕсем усал шухăшлă тăк вара...

Эпеç каласа пĕтереймерĕ, йывăррăн ӳсĕрме тытăнчĕ. Чĕкеç пурне те упăшки патĕнчен хӳтерсе ячĕ.

...Ашшĕ хушнине кĕрӳшĕ те, ывăлĕсем те тӳрех пурнăçлаймарĕç. Тепĕр тăватă кунтан вĕсен ăна пытарма тиврĕ. Ун пек чухне пуçра такамсене шыраса çӳрес шухăш мар. Самантрах сӳнсе кукăрăлнă çуртана асаилтерекен амăшне те лăплантармалла, вил тăприне йĕркене кĕртмелле, Киремете чӳк тумалла. Вăхăт çитсен пĕрле пухăнса вилнĕ çынна асăнмалла. Çапла сисмесĕрех кун хыççăн кун, эрне хыççăн эрне иртрĕ те иртрĕ, утă çулса кĕртес вăхăт та çитрĕ.... Шăпах утăçи хăтарчĕ те Асанпа пултăрĕсене Хум тăрăх çул çӳресе вăхăт ирттересрен.

Çанталăк уяр тăратчĕ те, утта вырсарни кунччен типĕтсе капана лартас терĕç. Çав шутпа ытларикун ирпе Чĕкеç ывăлĕсемпе кĕрӳшĕ тата унăн ывăлĕ вунтăваттăри Няка Хум хĕрринчи улăха анчĕç. Курăк кăçал вăйлă ӳснĕ, вăштăр çил ăна хумăн-хумăн чӳхентерет те анлă Атăл хĕррине тухнăнах туйăнать. Хумĕсем кăна кунта кăвак мар, сип-симĕс. Таврара вара пĕтĕм çутçанталăк ырлăхпа рехетленсе савăнать. Çӳл тӳпере куçа курăнман тăри юрлать, курăк ăшĕнче путене пĕтпĕлтĕклетет, шăрчăк çатăртатать, Хум енчен тата вĕсемпе ăмăртакан шапасем шарлаттарса юрлани илтĕнет. Çутçанталăк илемĕпе киленнĕ май тăвансем пирвай Хум леш енчи халиччен пулман хуралтăсене асăрхамарĕç те. Асăрхасан вара тĕлĕннипе тăп! чарăнса тăчĕç. Тамаша-а! Çуркунне çеç унта нимĕн те çукчĕ, халĕ вара самай капмар пӳрт, ун тавра тĕрлĕ хуралтă тинтерех шуратнă-çурнă пĕрене-хăмапа çуталса лараççĕ.

— Атте, ку мĕне пĕлтерет? — ыйтрĕ Няка.

— Мĕне пĕлтерни паллă-ха. Пирĕншĕн ырра-и ку е хурлăха — çавă паллă мар, — хуравларĕ Асан. — Ну, юрĕ, кайрăмăр. Патне çитсен курăпăр.

Улăха ансан вĕсем пурте пирвай пĕр тĕмеске çине ларчĕç, хăйсемпе илсе килнĕ апат пайĕпе чӳк турĕç. Асан тĕмеске тӳпине хупах сарчĕ, ун çине типĕтнĕ аш, пашалу татăкĕсем, симĕс сухан кăларса хучĕ. Унтан хĕвел тухăçнелле пăхса çĕре тав турĕ:

— Эй, Аслă Турă, пилле! Утта чипер çулса чипер пуçтарса кĕме пар. Курăк пирĕн пĕтĕм выльăха хĕл каçмалăх пухутлă пултăр.

Çĕр Турри, Çĕр Пӳлĕхçи, Çĕр Турă амăшĕ, Çĕр Турă çулĕ, Çĕр Пихампарĕ, Çĕр хĕрлĕ çырĕ, Çĕр ашшĕ, Çĕр амăшĕ, Çĕр йышĕ, Çĕр Сулу, Çĕр — шыв кĕтен, Çĕр ними, Çĕр кăвапи, Çĕр укçи, Çĕр мăйăрĕ, Çĕр курăкĕ. Çырлахăр!

Вара пурте ĕçе пикенчĕç. Асан вăй питти-ха, Кутьукпа Ешлек те тахçанах вăя кĕнĕ арçынсем. Няка вара вĕсенчен юласшăн мар. Вшик! те вшик! тутарать кашни çава, кăшăл тӳнет умри кăвапа таран курăк унпа кашни сулмассерен. Вăхăтран вăхăт арçынсем çависене лапаткапа çупкăçласа янраттарса илеççĕ. Çава вшиклетни, курăк чăшăлтатни, хурçă юрлани, арçынсем кăшт-кашт сăмахпа перкелешсе илни пĕр шава — утă çи шавне пĕрлешет те кашнин ĕçлес кăмăлне хушса вăйлатать. Хыçра шакла кастарнă улăх якалса пырать, ун çине харăсах тăватă хулăн паккус выртса юлать. Таврана сарăлакан тин çулнă курăк шăрши сиплĕхĕпе чуна уçса хăпартлантарать. Унпа пĕрлех сăмсана кĕпене витĕр çапнă тар шăрши те кĕрет. Унсăр епле-ха ку шăрăхра...

Çапла хĕвел пуç тӳпи тĕлне хăпаричченех ĕçлерĕç, вара хӳшĕ пекки хăпартса сулхăн вырăн турĕç те апата ларчĕç. Типĕтнĕ какайпа пашалăва лĕп уйранпа сыпа-сыпа тăраниччен çисе лартсан тăваттăшĕ те сулхăна тăсăлса выртрĕç.

— Ачасем, асăрхарăр-и, леш çурт çывăхĕнче кун каçа пĕр çын курăнмарĕ, — терĕ Асан. — Кайса пăхар мар-и унта, мĕн шутлатăр?

Хул-çурăма выртса кантарса илсен тем пекехчĕ те çав, асли каланине итлемеллех. Тата çĕнĕ кӳршĕ пирки пурин те пĕлес килет. Кам вăл, ăçтисем, кил-йышĕ мĕнлерех?

Арçынсем чи çамрăккине Някана канма хăварчĕç те хăйсем Хум хĕррине анчĕç, çара уранскерсем ăшăхрах вырăн тупса шăлаварĕсене чĕркуççинчен çӳлерехе çити тавăрчĕç те шыв урлă каçса çĕнĕ пӳрт патне утрĕç. Çитесси çĕр хăлаçсем юлсан картишĕнче йытă вĕрсе ячĕ. Вăл унта та кунта çӳресе хамлатнине шута илсен ăна сăнчăртан вĕçертсе хăварнă пулас. Сассине кура анчăкĕ пысăках мар пек туйаннăран виçĕ арçын пурпĕр çурт патнех пычĕç. Ун таврашĕнче кун каçа мĕншĕн никам та курăнманни тин паллă пулчĕ. Çуртĕнче хальлĕхе никам та пурăнмасть иккен, унăн чӳрĕчисене те ни кантăк лартман, ни вăкăр хăмпипе хупламан. Çапах, йыттине килĕнче хăварнă япала, хуçи килмеллех. Хăй вăл ахăртне питĕ ĕçлĕскер, çуртне туса пĕтермен пулсан та таврашне типтерлеме ĕлкĕрнĕ. Турпаса пĕр çĕре шăлса пуçтарнă, усă курман хăма татăккисене купаласа хунă. Пӳрчĕ самай пысăк, хуралтисем те тĕреклĕ. Вăхăтлăха килнĕскер мар ку хуçа. Çапах хальлĕхе çук çынпа тĕл пулса калаçаймăн, тата ĕç те кĕтмест, çавăнпа арçынсен каялла улăха хăпармалла пулчĕ.

Хум хĕррине куçса килнĕ çын утă çулакансем патне тепĕр икĕ кунтан хăй пычĕ. Çав кун шăпах ĕнтĕ Асанпа пултăрĕсем çулнă утта чиперех типĕтсе капана хывсан хĕл каçмалăх пухутлах тесе шутларĕç те çулма пăрахса каçпа хĕвел аничченех киле кайма пуçтарăнчĕç.

— Атте, кур-ха, пирĕн пата пĕр юланутçă килет! — терĕ çак самантра Няка аллипе Хум енне кăтартса.

Пурте унталла çаврăнса пăхрĕç. Вĕсем патне, чăнах та, лутра та тĕреклĕ лаша утланнă арçын çывхарать. Акă вăл лашине чарчĕ те çаплипех çаран çине ячĕ. Çынни ку çирĕмсенчи çамрăк-мĕн. Лутра та кĕрнеклĕскер, кăкăрĕпе хулпуççи çинчи серленке мăкăрĕсем кĕпе айĕн те аванах палăраççĕ. Çумĕнче хăйĕн ятаган таврашĕ мар, лашине çапкалама саламат та çук. Сарлака пичĕ лăпкă, кăвак куçĕ, лапчăкрах кĕске сăмси çынни ку хаяр маррине, анчах хăракан йышши пулманнине палăртаççĕ.

Çамрăк çын пурне те сывлăх сунчĕ, хăйпе паллаштарчĕ. Ишек ятлă-мĕн вăл. Сăмах хыççăн сăмах, хайхи калаçу та явăнса кайрĕ. Вара Асанпа тăванĕсем, тин çеç-ха киле кайма хатĕрленнĕскерсем, ку çамрăкпа мĕн çĕрлеччен, кăвайт чĕртсех пуплешсе ларчĕç. Тĕрĕсрех Ишек хăйсен кил-йышĕ ку тăрăха епле лекни çинчен каласа пачĕ, ыттисем вара ăна çăвар карсах итлерĕç.

Хусан ханлăхне туса хуни Капан турхана тӳрех килĕшмерĕ. Ун шучĕпе, Ылтăн Урта вăйсăрланнипе усă курса Пăлхар патшалăхнех чĕртсе ямаллаччĕ. Чăн та, Хусанта халĕ пăлхарсем мар, тутарсемпе кăпчаксем хуçа пулнине турхан, паллах, ăнланнă. Анчах ханлăх вăл тĕл хуларан кăна тăмасть. Енчен Чăваш тăрăхĕн пуçĕ Юсуф эмирпа ытти тăрăхсен пуçĕсем çине тăрас тăк, тутарсем çаплах ашкăнайман пулĕччĕç. Ханлăхра вара хăватлă тăрăхсем пиллĕк таран. Туен тăрăхĕнче, урăхла каласан, Атăлăн сылтăм енче ытларах чăвашсем — 300 ытла кил, туçи çармăссем, пăртак ирçесем пурăнаççĕ. Атăлăн сулахай енче, Галица тата Алат тарăхĕсенче, ытларах çармăссемпе чăвашсем. Ара тăрăхĕнче те ытларах çармăссем, утмăртсем, чăвашсем. Шур Атăлăн анат енчи кукăрĕнчен пуçласа Атăла çитичченхи çĕр çинче чăваш тата нухай тăрăхĕсем вырнаçнă, анчах вĕсенче те чăваш-пăлхарсем ытларах пурăнăççĕ, вĕсĕн хушшинче тутарсемпе пушкăртсем палăрмаççĕ те темелле. Анчах тăрăхсен пуçĕсем, темшĕн-çке, ханлăха Пăлхар сĕмĕ кĕртессишĕн вуçех те çине тăмарĕç. Мĕн пуласси пулчĕ вара, Хусан ханлăхне пуçласа ячĕç, ханне те пил пачĕç. Пурăна киле тутарсем пур тăрăхсенче те тымар ячĕç. Йышлах маррине пăхмасăр вĕсем, хăюллă та чăрсăрскерсем, часах пур çĕрте те пуç пулса тăчĕç. Пĕр чăваш тăрăхĕ çеç халăх асĕнче юлнă Пулат хан витĕмĕпе халĕ те сумлă Юсуф эмира пула хăйĕн уйрăмлăхне пĕтермерĕ. Çавна май Хусан ханĕ кунта та пулин чăваш-пăлхарсене хăйсем пĕлнĕ пек пурăнма ирĕк парасса кĕтнĕччĕ Капан турхан. Пирвай вăл кĕтни тӳрре тухнăн та туйăнчĕ. Анчах темиçе çултан Хусан ханĕ чăваш тăрăхне те хĕсе пуçларĕ. Ватăлса çитнĕ Юсуф эмир ăна хирĕçлесе нимех те тăваймарĕ. Кĕçех вăл вилсе выртрĕ. Пĕлекенсем каланă тăрăх, хăй вилĕмĕпе мар. Чăваш эмирĕн тарçисем хуçине ирпе кĕтсе илеймен тет те çывăрмалли пӳлĕмне кĕрсе пăхнă тет. Юсуф вырăн çинче месерле выртнă тет. Унăн чĕри тĕлĕнче кукăр вĕçлĕ кинжал кăнтарса тăнă пулать...

Темшĕн-çке Хусан ханĕн çыннисем Юсуф эмира кам вĕлернине тĕпчесе аппаланмарĕç, хăвăрт кăна ун вырăнне тутар эмирне лартрĕç те çавăнпа çырлахрĕç. Кĕçех Хусан ханĕ улшăнчĕ, ватăлнă Улăк-Мăхаммат хăй вырăнне патшалăх пуçне ывăлне Махмута лартрĕ. Ку вара ашшĕнчен чылай хаяртарах çын. Хайхи чăваш тăрăхĕнче пурăнакансене те тем тĕрлĕ ясак тӳлеттерме тытăнчĕ: çĕршĕн, кăмакашăн, кил-çуртшăн, пĕтĕм ялшăн, илекен тупăшшăн, чикĕ урлă каçса çӳренĕшĕн. Унсăр пуçне тата ханăн унта та кунта вĕçĕмсĕр çӳрекен элчисемпе тӳре-шарине лаша тупса памалла, тăрантармалла...

Паллах, Капан турхан хăй пĕрех выçăпа аптраман, кĕлмĕçе тухман. Çинех вăл тем ĕçе те пĕлнĕ. Тумтир, атă-пушмак, ут таврашĕ, сĕтел-пукан — çаксене вăл пĕтĕмпех хăйĕн кил-йышĕпе тунă. Тата Капан сунар ĕçĕпе те пурăнма пултарнă, шутсăр юратнă çак ĕçе. Анчах турхан вăл ялта пĕрре. Нумай ал ĕçне пултаракансем те сайра. Ытти чăвашсем епле нушаланнине курса тăмашкăн вара Капан тӳсме пултарайман, çакăншăн вăл хăй айăплă пек туйнă. Халăхшăн нимĕн тăвайман пирки турхан чĕрипе те чунĕпе пăвăнса пурăннă. Вара пĕррехинче тӳсеймен, аслă ывăлĕпе Юманпа чăвашсем татах пурăнакан çурçĕр-хĕвел анăç енне кайса çĕнĕ вырăн шырама шут тытнă. Халăхра çӳрекен сăмах тăрăх, унта пурнăç кунтинчен чылай уйрăлса тăрать-мĕн. Вăл енчи чăвашсем хăйсен тĕнĕпе, хăйсен йăли-йĕркипе пурăнаççĕ иккен. Хусана вĕсем пăхăнсах каймаççĕ. Хырçă-марçă та унти чăвашсен аптратмалла нумай мар. Пуçĕ вара вĕсен те мухтавлă Пулат хан ывăлĕ, Пулат-Керим ятлăскер. «Апла тăк ун хӳттинче пурăнмашкăн шанчăклăрах мар-ши?» — тăтăшах шухăшлама тытăннă турхан. Вара пĕр çулхи çу пуçламăшĕнче Капан аслă ывăлĕпе Юманпа çула хатĕрленнĕ. Палланă тимĕрçĕсене ятарласа сунар хатĕрĕсем — упа тытмалли пĕр пăт ытла таякан темиçе капкăн, ахаль капкăнсем, хурама авăр ларттарса икĕ юплĕ сенĕксем — тутарнă.

Калас пулать, Капан хăй çав тери тĕреклĕ çын пулнă иккен. Çӳллĕскер, кервенскер, Ишеке ĕненсен, вăл кашни аллине икшер çын тытса вĕсене çĕр çине ним мар хĕреслесе хума пултарнă. Ывăлĕсем, чăн та, ашшĕ пекех çӳллĕ ӳсмен, анчах, кăклă тымарлă юман пек, самай тĕреклĕ те вăйлă çитĕннĕ. Вăя ниçта хурайманран пулĕ ĕнтĕ вĕсем пурте çав тери сунара çӳреме юратнă.

Çапла вара ашшĕпе аслă ывăлĕ икĕ лаша кӳлнĕ те урапасем çине пăчкă-пуртă, капкăнсем, сенĕксем, çавăн пекех пĕр пичке сăра, апат пĕçерме хуран, шăрттан, пĕр пĕтре тинкĕле хурса çула тухнă, пирвай Атăл, унтан Сĕве урлă каçса анăçалла кайнă. Капан пысăк юханшыв хĕрринче пурăнас пулман. Ма тесессĕн пысăк кимĕсемпех çӳреме май пур шыв тăрăхенче халăх нумай хĕвĕшет, çавна май ун пек çĕре час-часах ырă мар çынсем, тӳре-шара та пырса тухма пултараççĕ... Çапла ашшĕпе ывăлĕ тăватă кун та тăватă çĕр çӳренĕ, пиллĕкмĕш кунне сĕм вăрманта йĕри-тавра вак юханшывсем шарласа юхакан вырăна пырса тухнă. Çулĕ вĕсен çăмăл пулман. Пĕр тарăн çырма тĕлне пырса тухсан унăн пуçне хăпарсах çаврăнса иртме, тепĕр çĕрте тата юханшыв урлă кĕпер хывма та, час-часах чăтлăх касса çул уçма тивне. Çавăнпа, ывăнса çитнĕскерсем, вĕсем пĕр кун канса илме шут тытнă. Лайăхрах вырăн тупас тесе Капан ывăлне çӳллĕ йывăç çине хăпарса таврана пăхса çаврăнмашкăн хушнă. Юманшăн йывăç çине хăпарасси мĕн вăл — хайхискер чи çӳллĕ юмана суйласа илет те йăпăр-япăр унăн чи çӳлти туратти çине улăхса ларать.

— Атте! Кунтан инçех те мар, тухăç енче, тĕлĕнмелле айлăм курăнать! — илтет часах Капан ывăлĕн сассине. — Атя çавăнта каяр.

Ахаль те лайăх вырăн шырама тухнă япала, ма каяс мар. Кĕçех çав айлăма çитсе тухаççĕ хайхисем. Ун варрипе авкаланчăк шыв юхса иртет. Ытла пысăк та мар, пĕчĕк те мар. Кирлех тĕк пĕчĕк кимĕпе çӳреме пулать, анчах пысăк йыш вырнаçмаллипе ишеймĕн. Шывĕнче пулă лăк тулли, тăрă шыв вĕсене пытараймасть те чĕмсĕр чĕрчунсем куç умĕнчех каллĕ-маллĕ ишсе çӳреççĕ.

— Ывăлăм, эппин чарăнар çакăнта. Паян кăштах канар та ыран пĕтĕм таврана тишкерсе çаврăнăпăр, — хушать Капан Юмана.

Вĕсем лашисене тăварса курăк çине янă. Капан кĕсйинчен пĕчĕк хутаçра ялан илсе çӳрекен çулупа вут чулĕ тата ăвă кăларнă та кăвайт тивертнĕ. Юман пуртă илсе вĕрлĕк-шерте касса хатĕрленĕ. Ара сĕм вăрманта тем курас пур, çĕр каçма выртиччен хăйсем вырнаçнă вырăна кашкăр каçайми карта тытса çавăрмалла. Унтан икĕ арçын килтен илсе тухнă юлашки апата çикеленĕ.

— Ну, ывăлăм, пирĕн апат пĕтрĕ. Эппин сунара каймалла, — тенĕ Капан ывăлне. Вара вĕсем лашисене картана кĕртсе тăратнă та хăйсем пуртăпа сенĕк илсе вăрман ăшне уттарнă. Инçе те кайман хайхискерсем, пĕр пĕчĕкçĕ юханшыв хĕрринче упа йĕрри курнă. Пăртакран çăра курăк хушшинчен ура айĕнчен тенĕ пек куян сиксе тухнă, Капанпа Юмана чарăнса тăрсах кăсăкланса пăхкаланă. Эккей, ара кунти чĕрчунсем этеме курман та пулас, вĕсенчен шик те тумаççĕ. Хавхаланнă сунарçăсем куян тытмалли темиçе серепе туса вырнаçтараççĕ, кăшлама юратакан чĕрчуна илĕртме вĕсен варрине çамрăк ăвăс хуппи сӳсе пăрахаççĕ. Нумай та çӳремеççĕ, çĕр каçма тесе карта пăтне таврăнма çаврăнаççĕ. Ак ĕнтĕ, чылай серепене куянсем çакланма та ĕлкĕрнĕ. Питĕ селĕм пулнă вара ашшĕпе ывăлĕн каçхи апачĕ. Вут çинче вĕтнĕ вĕри какая çăлкуç шывĕпе сыпса çининчен тутлăраххи тĕнчере тата мĕн пултăр!

Тĕрĕслесе пăхма тесе сунарçăсем тепĕр кун сăсар тытмалли серепесем хатĕрлеççĕ. Чее чĕрчунсене илĕртме вĕсен варрине ĕнер тытнă куян татăкĕсене хураççĕ. Серепе лартма кайнă чухне Юман шыв хĕрринче каллех упа йĕрри курать. Эппин утаман шыв ĕçме ялан кунта анать. Ывăлĕ каланине илтсен ашшĕ ăна упа сукмакĕ çине капкăн лартма хушать. Тĕрĕслес тĕк тĕрĕслес ку вăрмана! Пĕр тесен, кунти вăрман тискер кайăкпа, кайăк-кĕшĕкпе тулли ахаль те паллă ĕнтĕ. Вара Капанпа Юман вăхăта сая ярас мар тесе каялла васканă. Пĕлекен çулпа вĕсем килне виçĕ кунранах таврăннă, кил-йышне хăйсем мĕн-мĕн курни, çĕнĕ çĕр паха тирлĕ чĕрчунсемпе, пăчăр, ăсан, карăк йышши кайăксемпе, мăйăрпа, хăмлапа, кăмпа-çырлапа çав тери пуянни çинчен тĕплĕн каласа кăтартнă. Кил-йыш тек шухăшласа тăман, çĕнĕ çĕре куçса кайма шут тытнă.

Тепĕр кун Капан хушнипе унăн тăватă ывăлĕ тӳрех ултă лав кӳлнĕ. Кашни лав çине мул-пурлăх, чăх-чĕп, апат-çимĕç, сăра пички тиенĕ, урапасенчен тата вăкăр, икĕ ĕнепе пушмак пăру кăкарнă. Унсăр пуçне лавсем хыççăн икĕ теçетке сурăх хăваланă. Çапла темиçе кунран вĕсем çитес çĕре çитнех. Капан пирвай ывăлĕсене Юман улăхса таврана сăнанă юман патне илсе кайнă, йывăç тавра тăратса тухнă, ун кутĕнче кăвайт чĕртнĕ те пĕр чĕрес сăра ăсса кĕлĕ кала пуçланă:

— Сывă-и, вăрман хуçи! — тенĕ тĕреклĕ юмана пуç тайса. — Эс пулăшнипе эпир çак чĕресрен ялан сăра ĕçĕпĕр, сăра пичĕки пирĕн нихăçан пушă ан тăтăр. — Унтан кăпăклă сăрана пĕр алтăр ăсса виçĕ сыпкăм сыпнă та юлашкине юман айне тăкнă, кĕллине малалла тăснă: — Манăн ывăлăм та сан ятлă, вăл санăн вăрманна килчĕ, ăна пур енчен те ырлăх сун, ăна та мана юратнă пек юрат.

Кĕлĕ вĕçлесен Капан пашалупа шăрттан татăкĕсем илнĕ, вĕсене юман айне тĕпретсе тăкнă. Ăна кура ыттисем те çаплах тунă. Ун хыççăн пурте сăра ĕçнĕ, апат çинĕ. Унтан черетпе сăрнайпа шăпăр каланă, черетпе ташланă, юлашкинчен пурте чĕркуçленсе юмана пуççапнă. Чӳк ĕçки ирттерсен кил-йыш çак юман çумĕнчех çĕр каçнă.

Тепĕр ир вĕсем унччен Капанпа Юман тупса палăртнă вырăна çитнĕ, тӳрех ĕçе пикеннĕ. Юман унччен лартса хăварнă серепесене пăхса çаврăннă. Тĕлĕнмелле, пĕр серепи те пушă пулман! Вăл куянсемпе сăсарсене пухса таврăннă тĕле унăн шăллĕсемпе ашшĕ вăрман касса пĕрене хатĕрлеме пуçланă та ĕнтĕ. Пурте туслă ĕçленĕрен ĕç кал-кал пынă. Каçпа Юман упа капкăнĕ çинчен аса илнĕ те сых енне сенĕк илсе ăна пăхма кайнă. Вырăна çитнĕ те хайхискер шалт тĕлĕннĕ: ара упа мар, капкăнĕ те çук иккен! Чăн та, курăк çинче ăна айккинелле сĕтĕрнине палăртакан йĕр юлнă. Юман çав йĕре йĕрлесе кайнă, вара кĕçех упа-утамана курнă. Ун патне пыма хăрушă пулман ĕнтĕ, ма тесессĕн упа икĕ йывăç хушшипе иртме хăтланнă та капкăнĕпе вĕсенчен çакланнă ларнă. Шухăшласа тăрсан-тăрсан Юман тискер кайăк патне çывхарнă та ăна сенĕкпе хырăмран пĕррех тăрăнтарнă. Упа çавăнтах вилсе выртнă.

Çав кунранпа Капанпа ывăлĕсем темиçе эрнелĕхе сунара çӳреме пăрахнă. Ара, куян-сăсаршăн вăхăт сутса çуремелли тапхăр мар халĕ вĕсен пурнăçĕнче. Тата вунпилĕк пăт упа ашĕпе çăвĕ пилĕк çынна нумайлăха çитме тивĕç. Вăй питти те тĕреклĕ, пур ĕç те ал çемми арçынсем çĕрне-кунне пăхмасăр ĕçлесе часах аванах пурăнма май килекен хуçалăх туса лартнă. Мăрье кăларнă кăмакаллă аслă çурт ун çумне тĕксе лартнă пысăк кĕлет, выльăх вити, лупас, мунча — мĕн кирли пурте пулнă ĕнтĕ кунта.

— Ну, ывăлăм Юман, эсĕ халĕ кунта тĕплен, — тенĕ вара Капан аслă ывăлне. — Хам эпĕ ял турханĕ пулнă пирки халăха пăрахса каяймăп, анчах кăмăл тĕвакансене çак тăрăха куçса килме сĕнĕп. Çапла вара эсĕ кунта пĕччен пулмăн.

— Эпĕ юлма хирĕç мар, — килĕшнĕ Юман. — Анчах пĕччен арçын вăл пурнăç хуçи мар. Мана арăм кирлĕ.

— Чăн сăмахăн суйи çук, — хуравланă ăна ашшĕ, вара кăшт шухăшлакаласан хальлĕхе кунта вăталăх ывăлĕсене юлма, выльăха, хуçалăха пăхса пурăнма хушнă. Хăй вара Юмана тăван ялне илсе кайса хăвăрт кăна авлантарнă. Çакăн хыççăн çамрăк мăшăр тӳрех çĕнĕ хуçалăха куçнă, çĕнĕ пурнăçпа пурăнма пуçланă.

Кун иртет те çĕр иртет, çула çул ылмаштарать. Юманăн пурнăçĕ те, ĕçĕсем те ăнса пыраççĕ. Вăл ака-суха лаптăкне çулсерен сарать. Кил-йыш та хушăннăçемĕн хушăнать. Çинех Турă ăна ывăл хыççăн ывăл пиллĕк таран парнелет. Пурăннăçемĕн хайхи аслине, Камая, авлантарма та вăхăт çитет. Юман хĕр шырама хăйĕн тăван ялне каять, çĕр те пĕр тенкĕ калăм укçи парса ывăлĕ валли пулас кинне çураçать. Туйне çав тери хăвăрт та чаплă ирттереççĕ, хĕре хупса та тăмаççĕ васкаканскерсем, çамрăк упăшкапа арăмĕ туйранах ут утланса Юманăн çĕнĕ хуçалăхне вĕçтереççĕ. Каярах Юман çапла ытти ывăлĕсене те черетпе авлантарса пырать. Хайхи кил-йыш пĕтĕм хастарлăхпа çĕр аслăлатнă, хуçалăха тĕреклетнĕ. Юманăн кинĕсем те упăшкисенчен юлман, вăй питтискерсем, вĕсемпе тан тунката кăкланă, суха тунă, тырă акнă, вырса кĕртнĕ.

Анчах пурăна киле Юман аслă ывăлĕ Камай сӳрĕкленнине сисет. Калас пулать, Камай вăл аслашшĕ пекех тĕреклĕскер те хăюллăскер, ĕçрен хăраманскер пулнă. Юман та, Капан та унпа яланах мухтаннă. Çавăнпа-и, Камай сӳрĕкленни Юмана самай пăшăрхантарнă. Пĕррехинче вăл унпа кун пирки калаçса илет. Камай хăй мĕншĕн хуçалăх ĕçĕнчен писнине пытарса тăмасть, ашшĕне куçран пăхса тӳррĕн хуравлать:

— Атте, санăн хуçалăху аслă. Кил-йышу та пысăк. Анчах эсĕ самрăк мар ĕнтĕ. Эс вилсен манăн тӳпе кунта мĕн чухлĕ пулма пултарĕ? Кам татса парĕ çакна? Шăллăмсемпе пурлăхшăн вăрçăнса каймăпăр-и эпир?

— Вара? — ăнланмасть ашшĕ.

— Манăн хам тĕллĕн пурăнас килет. Ун чухне мана санран нимĕн те кирлĕ пулмĕччĕ. Шăллăмсемпе те хирĕçмĕттĕмччĕ, — тет Камай.

— Мĕнех, уйрăлса тух эппин, — хирĕçлемест Юман. — Эпĕ сана тытса тăмастăп. Хăвăн пайна та хам пĕлнĕ пек тӳрех уйăрса парăп.

Камай вăйлă та хăюллă çеç мар, шухă та пулнă. Ашшĕ уйрăлса тухмашкăн ирĕк парсанах вăл пирвай кил-йышĕпе кунти тĕрĕс мар патшалăхран таçта аякка-аякка, кăнтăра, ăшă çĕре кайма шут тытнă. Анчах ывăлĕсем инçе çула тухассине хирĕçлеме пăхаççĕ. «Пурнăç вăл эпир çук çĕрте кăна лайăх теççĕ халăхра, — ăнлантараççĕ вĕсем ашшĕне хăйсем мĕншĕн хирĕçленине. — Ют чĕлхене пĕлмесĕр епле вырнаçăпăр ытти халăх хушшине?» «Эпир çын пач çук çĕрте вырăн тупăпăр», — иккĕленерех çине тăнă Камай. «Эпир лайăх вырăн тупасшăн. Анчах лайăх вырăн пушши пур-ши? — килĕшмен каллех ывăлĕсем. — Ку тăрăх тата мĕнрен япăх? Çĕрĕ кунта — мĕн чухлĕ тасатма пултаран — пĕтĕмпех хăвăн. Вăрманта тискер кайăк кĕшĕлтетет. Тир тума та, какай хатĕрлеме те ан ӳркен кăна». Хайхи ывăлĕсем ӳкĕтлесе çитереççĕ-çитереççех ашшĕне.

Калас пулать, Камайăн тăватă ывăл пулнă: асли — Кăкшăм, вăталăххисем — Паттăрпа Ишек, кĕçĕнни — Керемет. Камай вĕсене çамрăклах авлантарса пынă. Хайхи черет вунпиллĕкри Керемете çитет. Çакна пĕлсен Юман Камая çапла хушать:

— Ывăлăм, кунта пирĕн пурнăç питă ăнса пырать. Эсĕ пирвай аслаçу патне кайса ăна пуççап, унтан хамăр юмана кайса пуç тай. Унсăрăн турăсем пире çилленме пултараççĕ, — тет.

Камай пĕчĕк пичĕке сăра, упа ашĕнчен пĕçернĕ шăрттан, типĕтнĕ ăсан ашĕ илнĕ те аслашшĕ патне кайнă. Анчах Капан унччен вилсе те выртнă иккен, аслă мăнукĕ ăна пытарма та ĕлкĕреймен...

Çав тери хуйхăрса таврăнать Камай килне, çав хуйха пусарма хăйсен асамлă юманĕ патне пырать. Анчах юманăн йĕрри те юлман. Ăна Сăр леш енчен килнĕ вырăссем касса кайнă-мĕн, вуллинчен пĕр пăрăс касса кăларнă та, пуленесемпе чуптарса ăна Сăр шывне сĕтĕрсе тухнă, унтан Атăла çити юхтарнă. Ахăртне, çĕршер çулхи юманран вĕсем карап текен пысăк кимĕ чутласа кăларнă. Çав хăватлă юманран юлнă турат-тымарпа турпас пӳрте çулталăк ăшăтмалăх пулнă теççĕ, анчах вĕсене Юман кил-йышĕ тĕкĕнме хăяйман. Каярах çав тĕле аслатиллĕ çумăр вăхăтĕнче аçа çапать те юман юлашкине вут хыпса илет, таврари вăрман пĕтĕмлех çунса пĕтет. Çавăн хыççăн темшĕн-çке Камай кил-йышĕн пурнăçĕ ăнма пăрахать. Тырă начар пулать, выльăх-чĕрлĕх чирлеме тытăнать, икĕ ĕни те хĕсĕр юлаççĕ. Аптранă Камай ашшĕ патне кайса канашласа пăхать.

— Камай, ман шутпа, санăн урăх çĕре куçмалла, — сĕнет Юман ывăлне. — Асамлă йывăçа касса вырăссем пысăк çылăх тунă, çавăнпа турăсем унти çĕре тухатнă пулмалла.

— Ăçта куçса каймалла тет вара? — аптрать Камай. — Анăçалла куçас — унта вырăссем. Çурçĕрелле хăпарас — унта лайăх вырăнсене ытти чăвашсем йышăнса пĕтернĕ теççĕ. Тухăçалла каяс — вăл енче талккишпех сĕм вăрман çеç пулас.

— Акă мĕн, — тенĕ вара ашшĕ ывăлне, — эпĕ сана пĕтĕ кĕсре парнелĕп, вăл кĕç-вĕç хăмламалла. Çав кĕсре ăçта хăмлать — çавăнта юл пурăнма.

Нимĕн тума аптранă Камай ашшĕне итлет, пĕтĕм кил-йышĕпе çула тухать. Кил-йышĕ унăн пĕчĕк пулман ĕнтĕ. Ĕçлеме пултараканнисем çеç вуннăн: хăйпе арăмĕ, авланнă виçĕ ывăлĕпе кинĕсем тата хальлĕхе хусах ывăлĕпе хĕрĕ. Вунă лавпа çула тухаççĕ хайхисем, пĕтĕ кĕсре хыççăн каяççĕ. Вăрман çулĕ çăмăл мар, вĕсен чăтлăх касма та, кĕпер хывма та тивет. Капла хĕнпе çӳресен кĕсре те вăрман варринчех хăмласа пăрахма пултарать. Пурăн вара çак чăтлăхра... Çапла шутласа Камай пĕр тĕлте вăхăтлăха чарăнать те ыттисене вырăнтах тăма хушать, хăй тӳпеме хăпарать. Ăçта таврăнмалли паллă пултăр тесе йывăç вуллисем çине пуртăпа картсем туса хăварать, чăтлăхрах вырăнсене тасатса пырать. Пăртакран вăл пĕр юханшыв хĕррине çитнĕ. Унăн шывĕ хура, анчах уçă пулнă. Çавăнпа Камай юханшыва «Хура шыв» тесе ят панă. Чи пахи — юханшыв çыранĕсем сĕвек пулни. Шывĕ те тарăн мар. Кăшт пăхкаласа çӳресен Камай унта лавпа каçмалли вырăн та тупса палăртать. Леш енче тăваллă вырăн асăрхать те пĕр çӳллĕ йывăç çине улăхса таврана тинкерет. Вара тĕлĕнсех каять. Кун çути таçта çитиех саланать, вĕçĕ-хĕрри курăнмасть. Камай малалла каяс йĕртен тухăçалла лапам тăсăлать, унăн та вĕçĕ палăрмасть. Чылай сăнаса ларать турат çинче Камай тавралăха. Вара çапла шут тытать: тĕпленсе ларма кунтинчен лайăхрах вырăн тупасси тек пулмĕ. Вăл йывăç çинчен анать те виçĕ-тăватă çухрăмра юлнă кил-йышĕ патне таврăнать, ывăлĕсене калать: «Инçех каймăпăр, канма чарăнăпăр. Çав хушăра пурте тавралăха лайăхрах пăхса çаврăнăпăр. Ман шутпа, умри вĕçсĕр лапамра пирĕн валли вырăн çителĕклех», — тет.

Кĕçех вĕсем çитес çĕре çитеççĕ, пĕр чăнкă çыранлă юханшыв хĕррине канма чарăнаççĕ. Арçынсем лашисене тăвараççĕ, вĕсене тăлласа, кĕсрине вара çаплипех курăк çине яраççĕ, хуран çакма юппĕ икĕ шалча çалса вĕсен урлă хурпашка хурса параççĕ. Унтан хĕрарăмсем апат пĕçерме хатĕрленнĕ хушăра таврана пăхса çаврăнаççĕ. Пĕр-икĕ сехет çӳреççĕ — пур çĕрте чаплă курăк ӳсекен çаран. Юханшыв çыранĕсем аяларахра икĕ енĕпе те сĕвекленме тытăнаççĕ. Камай ывăлĕсене шыв тарăнăшне пĕлме хушать. Лешсем хывăнаççĕ те шыва кĕреççĕ кăна, çак самантра таçтан-çке вăйлă хум капланса килет, вăй питти арçынсене çырана турпас пек кăларса ывăтать. Вара Камай ывăлĕсене чарать те шыва чӳк тăвать: хăйпе илнĕ çăкăр татăккине унта тĕпретет. Унтан кĕлĕ тăвать: «Эй, пĕсмĕлле! Шывра пурăнакан ырă, сана эпир пуççапатпăр. Элĕ кунта пурăнма килтĕм, мана, манăн кил-йышăма, пĕтĕм выльăхăма ĕçтер. Манăн çăкăра йышăн, эпир паянтан пĕр-пĕрне пĕлекен пулăпăр», — тет. Хăй пăхать — çăкăр тĕпренчĕкĕсем самантрах пута-пута куçран çухалаççĕ. Камай тӳрех тавçăрса илет: ку юханшывра пулă тулли кĕшĕлтетет. Вара арçынсем васкасах лавĕсем патне таврăнаççĕ, пĕрин çинчен чĕркесе хуна сĕреке илеççĕ те шыва кĕреççĕ, иккĕ сĕрсех тулли витре пулă тытаççĕ. Çак вăхăталла Камай кинĕсем те вăрмантан серте татса таврăнаççĕ. Питĕ тутлă та техĕмлĕ шӳрпе пĕçерсе çиет вара кил-йыш.

Çакăнтанпа ĕнтĕ вĕсем ку юханшыва Хум теме тытăнаççĕ. Çапли çапла-ха, пурте аван темелле, анчах кĕсре темшĕн халĕ те хăмламасть. Çавăнпа Камай çĕр çывăрмасăр шухăшлать, ирпе вара аслă ывăлĕсене, Кăкшăмпа Ишеке, калать: «Пире кунта юлмашкăн турăсем хушмаççĕ пулинех. Кĕсре, ав, çав-çавах хăмламасть. Урăх вырăн тупма тивет. Çăкăрпа пуртă тата сенĕк илĕр те шыв урлă каçăр, хамăр çул тытнă еннелле кайăр, таврăннă чухне аташса каясран хăвăр иртнĕ вырăнсене паллăсем туса хăварăр. Кунта ыран каçхине таврăнмалăх çӳрĕр», — тет.

Ывăлĕсем ашшĕ хушнине нимĕн пăркаланмасăр итленĕ. Каç енне хайхисем самай пысак юханшыв тĕлне тухнă. Юханшывĕ питĕ меллĕскер: шывĕ нумай, пулăсем сике-сике выляççĕ. Çыран хĕррипе хырлăх ӳсет. Анчах çĕрĕ хăйăрлă, ун çинче вăрман хăртса уй тусан та тырă тулăх çитĕнтереес çук. Тавралăха каç сĕмĕ аннă май пиччĕшĕпе шăплĕ малалла кайман. Анчах Кăкшăмĕ йывăç çине улăхса таврана тинкерсе илнĕ. Талккишпех сĕм вăрман çеç курăннă. Вара, вăрманта çĕр каçсан, пер тăвансем каялла таврăнма шут тытнă. Ара, ку тăрăхра тыр-пул акса ӳстересси çинчен ĕмĕтленмелли те пулман.

Тепĕр кун кăнтăрла иртсен Кăкшăмпа Ишек ашшĕ патне таврăнаççĕ, ăна хăйсем мĕн курнине каласа параççĕ. Шăп çав самантра калаçакан арçынсем патне Камай хĕрĕпе мăнукĕ пыраççĕ те савăнăçлă хыпар пĕлтереççĕ: «Асатте, пирĕн кĕсре хăмларĕ!» Халĕ ĕнтĕ пӳрт-çурт вырăнĕ пирки мĕн калаçмалли, Камайăн ашшĕ хушнине итлемелле. Вăл çавăнтах пĕр чĕлĕ çăкăр илет те ăна çĕре тĕпретсе сапать, хăй çав хушăра кĕлĕ тăвать: «Эй, çĕр, йышăнсам манăн çăкăрăма, эпĕ ăна сана парнелесе паратăп. Эпĕ кунта пурăнма килтĕм, йышăнсам мана, манăн кил-йышăма, выльăх-чĕрлĕхĕме. Эсĕ ман çăкăрăма çимесĕр эпĕ санăн çăкăрна çимĕп, эсĕ мана мĕн чухлĕ тырăпа курăк ӳстерсе парăн, çавăнпа çырлахăп». Çак самантран Камай тек ĕнтĕ ăçта пурăнас пирки пуç ватман, кăмăлĕ те унăн самаях çĕкленнĕ.

Каçхи апат çисенех вăл пурне те çапла каланă:

— Урăх эпир ниçта куçса каймастпăр, çакăнтах тымар ярăпăр.

Вара çийĕнчех пурне те ырана валли ĕç хушса тухнă.

Тепĕр кун арçынсем ирпе ирех выльăх карти тытса çавăрнă. Унтан тырă акма меллĕрех вырăн суйласа илнĕ те пулас уя унта та кунта тĕл пулакан уйрăм йывăçсемпе тĕмсенчен тасатнă. Тепĕр виçĕ кун хушшинче кил-йыш самай пысăк лаптăка çурхи тырăсем акса хăварнă. Акана вĕçлесенех пĕр лăш канмасăр çурт-йĕр тума пуçăннă. Вăй питти пилĕк арçынпа пилĕк ĕçчен хĕрарăм ĕçе пикенсен вăл еплерех ăнса пынинчен тĕлĕнме кирлĕ мар. Часах кунта капмар çурт, ун çумне тĕксе лартнă кĕлет, выльăх вити, лупас, мунча ӳссе те ларнă. Чăн та, кун çинчен калама канас, Камай кил-йышĕн вара ĕнсе хыçса илмелĕх ерçӳ тупăнман, арçынсем çĕрле арăмĕсемпе йăпанмалăх вăй юлмиччен ĕçленĕ. Çапах чăтать чăваш, вăйне кун каçа пĕтĕм шăм-шак сăрлатма тытăниччен пĕтерсен те тепĕр кун çывăрса тăнă-тăман арçынни каллех алла пуртă-пăчкă тытать, хĕрарăмми выльăх пăхать, апат пĕçерет, пахчара аппаланать. Акă ĕнтĕ мĕн кирлине пĕтĕмпех туса лартрĕç темелле, пӳртре мăрьеллĕ кăмака купаласа хăпартрĕç, мунча çумне лаç тĕксе лартрĕç. Ĕнтĕ кăштах сывлăш çавăрса яма пулатчĕ пек. Анчах Камай никама та канса ларма памарĕ.

— Акă мĕн, ачамсем, — терĕ вăл ирхи апат вăхăтĕнче ывăлĕсене, — çĕр хальлĕхе кунта ирĕк. Май пур чухне ăна ытларах çавăрса илмелле. Сирĕн каярах уйрăлса-аппаланса нушаланиччен тӳрех хăвăр хуçалăхăрсене йĕркелесе ямалла. Кун пек ырă тăрăха пурăна киле пирĕн йĕрпе ытти çынсем те хаваспах куçса килĕç, унччен пирĕн йăхăн кунта тĕп хуçа пулса тăмалла.

Çавăнтах камăн ăçта вырнаçмалли пирки калаçса татăлаççĕ. Паттăр Хум тăрăх ашшĕ хуçалăхĕнчен пĕр-икĕ çухрăм çӳлерех çурçĕрелле хăпарать те унта вырăн йышăнать. Кăкшăм унран кăшт айккинерех вырнаçать. Керемет, чи кĕçĕн ывăл пулнă май, ашшĕпех юлать. Ишекĕн вара Хум тăрăх аната анма тивет. Тĕпленсе лармашкăн кашнинех черетпе пĕтĕм кил-йышпа пулăшаççĕ. Ишеке черет чи юлашкинчен çитет. Çапах вăл та Хум хĕррине çурт лартма ĕлкĕрет. Ыттине вара кил-йыш утă çипе вырма вĕçленсен туса пĕтерме шутлать-мĕн.



* * *

— Вара мĕнле, эпĕ кунта куçса килнĕшĕн эсир хирĕç мар пуль? — ыйтрĕ Ишек калавне вĕçлесен Асанран. — Эпĕ Хум шывĕн ку енне каçмăп, мана леш енчи çĕр те çитет. Шывĕпе те пĕрлех усă курăпăр, сире эпĕ нихăçан та чăрмантармăп.

— Ку тĕлĕшпе сан ак çак ачасемпе сăмах татмалла, — пултăрĕсем енне пуç сĕлтсе каларĕ Асан. Хам эпĕ ку тăрăхпа çыхăнман. Куратăн-и, хĕвелтухăç енче сăрт пуçланать. Эпĕ унта пурăнатăп. Манăн яла ят та панă ĕнтĕ, ăна Асанкасси теççĕ.

— Ара, пирĕн валли ку енче çĕр пухутлах, — терĕ ыттисемшĕн Ешлек. — Анчах çак çаранпа кунта çити хир пĕтĕмпех пирĕн пулĕ. Эпир улăхпа Эпеç ялĕ хушшинче пĕтĕмпех тырă ӳстерме палăртнă, уя кашни çул тĕмсенчен тасата-тасата сарса пыратпăр.

— Апла алă çапар, — килĕшрĕ Ишек. — Кӳршĕре ялсем пурри аванрах та. Ĕмĕрĕпе упа пек пĕччен пурăнаймăн.

Çапла калаçса татăлнăшăн пурте хавас пулчĕç.

Пурнăç тути-масине лайăх пĕлекен Юман витĕр курса тăнă тейĕн. Кĕçех Хум тăрăхне Хусан ханлăхне лекнĕ чăвашсем куçса килме тытăнаççĕ. Вĕсем тахçанах çĕре кĕнĕ Капан турхан ялĕпе ун таврашĕнчен пулнă. Юман хăйĕн ентешĕсене кăмăлтан кĕтсе илнĕ, пурне те хăйĕн тавра вырнаçтарма тăрăшнă. Ентешĕсем ăна ырă кăмăлшăн тав тунă, ял пуçĕ вырăнне хурса итленĕ. Тĕрĕссипе Юман вĕсене хăйĕн çывăхне ырă кăмăлтан мар, пач урăх сăлтавпа вырнаçтарнă. Анчах кун пирки вăл никама та, çав шутра ывăлĕсене те шарламан.

Куçса килекен чăвашсем, паллах, пурте таса чунлă пулман. Ытларахăшĕ тутарсенчен хăпас тесе тарнă та-ха Хусана пăхăнакан Чăваш тăрăхĕнчен, анчах вĕсен хушшинче айăпа кĕнĕрен тавăрса çӳрекенсем те тупăнкаланă. Çавнашкаллисен пĕр ушкăнĕ Эпеç ялĕ çывăхĕнчи тӳпемре вырнаçнă, яла Вăтаел тесе ят панă. Çыннисем кусем, тупата, нимĕнрен те, никамран та хăраман. Вĕсемпе хирĕçме турă ан хуштăр темелле. Хаярланса кайсан Вăтаел арçынни пит нумай калаçса тăман, тӳрех чĕрре кĕнĕ, кирлех тĕк хăйĕнпе хиреçекен çынна ятаганпа та яшлаттарма пултарнă. Вăтаелĕнчи хăш-пĕр çын вара уйрăмах лаша вăрлама ăсталанса çитнĕ. Мĕнле кăна меслет ăсласа тупман-ши вĕсем янаварсене çĕрле пĕр шавсăр илсе тухас тĕлĕшпе. Чĕрĕ чунсем те пăч çухалнă. Чи чаплă сунарçă та, чи çивĕч сăмсаллă йыта та ӳкеймен Вăтаел вăррисен йĕрĕ çине. Лашасене тӳрех тутарсем патне, тахçан хăйсем пурăннă тăрăха ăсатнă. Юман лашисене те икĕ хутчен вăрласа кайнă. Халĕ ĕнтĕ, Юман кил-çурчĕ ыттисен хуçалăхĕсен варринче тăрса юлсан, вăрăсем ун патне пырас хăрушлăх самаях чакнă.

Кăкшăм вара ашшĕне пăхман, вăл хăйĕн çывăхне никамах та яман. «Ют çынсем мана мĕн тума кирлĕ, манăн хамăн та ывăлсем пур. Кĕçех мăнуксем çуралĕç. Пурне те çĕр кирлĕ пулать», — шухăшланă вăл. Çавăнпа Кăкшăм ялĕ питех ӳсмен, пĕчĕк ял пулса юлнă.

Çапла тата çул хыççăн çул иртнĕ. Камай ашшĕ Юман ватăлса çĕре кĕнĕ ĕнтĕ, унăн вил тăприйĕ ял масарне пуçарса янă. Майĕпен вăл та тулма тытăннă. Таврари ялсенче вара халăх йышлансах пынă. Çавна май нумайăшĕ кăмăлсăрлана пуçланă. «Ма-ха вара çав Камай çавăн чухлĕ çĕрпе усă курать, пирĕн кашнин унăннинчен темиçе хут сахалрах», — час-часах тарăхса калаçкаланă хресченсем хăйсен хушшинче. Çав сăмахсем, паллах, Камай хăлхине те кĕнĕ. Ăслăскер, вăл унашкал калаçусем ырри патне çитермессе лайăх ăнланнă, вара хăй тытса тăракан çĕре яланлăхах хăй аллинче çирĕплетсе хăвармалли меслет шухăшласа кăларнă.

Пĕррехинче Камай çĕр ыйтăвне ял çыннисем умĕнче хăех пуçласа янă та, тавлашу хĕрсе çитсен сасартăк каласа хунă:

— Ял-йыш, эсир мана ахалех ятлатăр. Эпĕ пĕр хăлаç çĕре те хам ирĕкпе ярса илмен.

— Кам ирĕкĕпе илнĕ тата? Эсĕ кунта куçса килнĕ чухне çак таврара пĕр çын та пурăнман, нимĕнле хуçа та пулман. Мĕн тăвас тенĕ çавна тунă эсĕ, çĕре те пĕтĕмпех çавăрса илнĕ — хирĕçлеççĕ ăна.

— Çук, тăвансем, эсир тĕрĕс мар калатăр, — çине тăрсах ăнлантарнă Камай. — Çĕрĕн тĕп хуçи — Çĕр хăй. Вăл каланă мана: «Камай, эсĕ мана çав тĕлтен пуçласа çав тĕле çитиччен сухала, унтан ак, тырруна пуçтарса кĕр», — тесе. Ĕненмесен Çĕр-аттемĕртен хăйĕнчен ыйтма пултаратăр.

— А мĕн, кирлĕ пулсан ыйтăпăр та, — хĕрӳленнĕ пуçтахрах арçынсем.

— Ыйтăр ара, — парăнман Камай. — Атьăр халех ман уйăн тăватă кĕтесне те çитсе курар, кашни кĕтесрех Çĕртен ку кам çĕрĕ тесе ыйтар. Енчен Çĕр сирĕн алла куçма хапăл тусан, эпĕ хирĕç мар, илĕр вара.

Хайхисем çаплах тунă. Камай хăй тытакан уйăн пĕр кĕтессине çитнĕ те чарăнса тăнă.

— Çĕр-аттемĕр, кала, ку камăн çĕрĕ? — хыттан ыйтнă вăл.

— Санăн, Камай, санăн! — илтĕннĕ çĕр айĕнчен хупă сасă.

Çакна илтсен нумайăшĕн сехре хăпнă, хăшĕсем хăранипе тара панă.

— Чимĕр, ан тарăр! Çĕр сире тивмест. Эсир вăл тата мĕн капанине итлесе пĕтерĕр, кайран-малтан сăмах ан пултăр! — чарнă вĕсене Камай.

Çынсем каллех ун тавра пуçтарăннă.

— Эй, Çĕр, эсĕ урăх хуса аллине куçма килĕшетĕн-и? — ыйтнă Камай.

— Çук, эпĕ санăн кăна пулма пултаратăп! — илтĕннĕ сасă. Камай çынсене уйăн тепĕр кĕтессине ертсе кайнă.

— Эй, Çĕр, эсĕ камăн? — ыйтнă унта татах.

— Камайăн! — илтĕннĕ каллех çĕр айĕнчен хулăн сасă.

— Эсĕ малашне кама пулăшса пырасшăн? — ыйтнă Камай.

— Сана, Камай, пĕр сана çеç, — тенĕ сасă.

Çынсем текех Çĕр мĕн каланине итлесшĕн те пулманнине пăхмасăр Камай вĕсене тепĕр икĕ кĕтесе те çитерет. Унта та çавнашкал хуравсемех пулаççĕ. Вара шăппăн саланаççĕ.

Тĕттĕмленсен Камайпа арăмĕ кĕреçе илсе уй кĕтессисене черетпе çитеççĕ, алтса тунă шăтăксен тăррисене сирсе вĕсенче ларакан ывăлĕсене кăлараççĕ. Кайран вара пĕтĕм кил-йышпа шăпăр каласах çĕрĕпе савăнаççĕ. Вĕсем савăннине пĕтĕм Кăкшăм ялĕ илтнĕ, анчах сивлесе никам пĕр сăмах калама пултарайман. Унтан кил-йыш Паттăр патне кайса кунĕпе савăннă. Хум юханшывĕн пуçĕнче пурăнакан Паттăр ялне ун чухне Хумпуç-Патăрьел теме тытăннă. Çав ял çыннисем те пуян пурăнакан Камай ывăлне пĕр сивĕ сăмах калама хăяйман.

Пурăна киле вара çак пĕтĕм тăрăха Камай хирĕ теме пуçланă. Çак ят хуçи вилсен те халăхра юлнă. Тепĕр тесен, Камай ячĕ те пĕтмен. Черетлĕ ывăл çуралсан Паттăр ăна аслашшĕ ятне хунă. Çапла вара Камайсем те, Камай хирĕ те халăх асĕнче пурăнать.

  
   Вĕçленмен сăмах

Пулат-Керимшăн çак кун çав тери пăлхануллă иртрĕ. Ирпе ăна Эпеç ялĕнчен килнĕ çынсем савăнтарчĕç. Вĕсем каласа панă тăрăх, Эпеçпе ывăлĕсем тата кĕрӳшĕ пуçласа янă икĕ ял — Эпеçпе Асанкасси — чиперех аталанаççĕ. Вĕсене таçтан та вуншар кил-йыш куçса пынă ĕнтĕ. Шел, ватăлса çитнĕ Эпеç хăй вилнĕ иккен. Çапах унăн ĕçне ывăлĕсем тăсса пыраççĕ. Эпеçре икĕ тимĕрçĕ лаççи ĕçлет. Асанкассинче вара Асан ертсе пынипе пысăк ушкăн сĕтел-пукан, çуна-урапа, катка-пичке ăсталать. Çав хушăрах таврара тата темиçе ял çĕкленет. Çурçĕр енче таçта çити авкаланса выртнăран Вăрăм тесе ят панă юханшыв пуçĕнче Вăрăмпуç ялĕ йĕркеленнĕ. Ăна Асан тусĕсем Хачăм ятлă çармăспа унăн пиччĕшĕ пуçласа янă. Чăн та, хăйсем ытларах сунар ĕçĕпе тăранса пурăннă, вĕсене кунти вăрмансем тискер кайăкпа пуянни илĕртнĕ. Каярахпа вĕсен çумне тĕрлĕ çĕртен куçса килекен чăвашсем вырнаçнă, çапла майĕпен Вăрăмпуçран та пысăк ял пулса кайнă. Эпеçпе юнашар халĕ çав тери шеп ял — Хумри Ишек пур иккен. Унтан хĕвеланăçнерех тата тепĕр пысăк ял — Хурамал вăйлăн аталанса пырать. Унта пасар уçăлнă. Ялĕ те ку ытларах хулаша асаилтерет, ма тесессĕн ун тавра теркеç хӳнĕ туса лартнă. Çак яла пуçласа яраканĕ Юсуф хан ертсе пынă чăваш тăрăхĕнчен тарса килнĕ чăваш, унта çар хĕсметĕнче тăна пысăк çын пулнă тет. Хурамал çапла аталанни таврари нумай яла малалла туртнă. Эпеç тимĕрçисем, Асанкассинчи йывăç ăстисем хăйсем тăвакан япаласене унти пасарта сутаççĕ, кунта ютран килекен сутуçăсем урлă аяккарăхри ялсемпе те çыхăнаççĕ. Эпеç çыннисем каланă тăрăх, чăваш ялĕсем халĕ Эпеçрен чылай кăнтăртарах та пур тет. Камай хирĕнчи чăвашсем те çĕр хĕсĕкленнине пула тата кăнтăрарах куçа-куçа лараççĕ-мĕн. Çапла Хумпуç-Патăрьел хуçин ывăлĕ, ашшĕ пекех Патер ятлăскер, уйрăлса Пăла юханшывĕ хĕррине пурăнма кайнă. Эпеç ялĕнчен харăсах икĕ тăхăм — пĕри кăнтăр-хĕвеланăçнелле, тепри — кăнтăр-хĕвелтухăçнелле куçнă та — Эпеç ятлă çĕнĕ ялсем пуçарса янă.

— Илтетĕн-и, Пинеслу, сан шухăшу епле тĕл килчĕ! — хавхаланчĕ çак калава итлесе пĕтерсен Пулат-Керим хăйĕн мăшăрне. — А ну, халех нӳхрепрен сăра ăсса тухтар, хăналар ырă хыпарпа çӳрен çынсене! Эй, Пулат! — кăшкăрчĕ тата аслă ывăлне. — Эсĕ те пирĕнпе калаçса лар. Санăн халĕ хамăр чăвашсем ăçта-ăçта тата еплерех пурăннине пуринчен лайăхрах пĕлмелле.

Чылай сăмахласа ларчĕç ханпа унăн аслă ывăлĕ кăнтăр енчен килнĕ çынсемпе. Вĕсене ăсатса ĕлкĕрчĕç кăна, сасартăк Хусан хăни персе çитрĕ. Вăл палланă çынах — Киям бек пулчĕ. Чăн та, Киям халĕ бек мар-мĕн, эмир шутланать.

Юсуф патĕнче тĕл пулнăранпа Пулат-Керим бек-эмира тепре Хусанта ханлăх туса хуни çинчен пĕлтернĕ чухне аякран курнăччĕ. Ун чухнех Киям пĕкĕрĕлсе çӳренĕн туйăннăччĕ. Халĕ вара, пĕр сĕтел хушшине ларсан, Хусанханĕн элчи ватăлнă çеç мар, çав тери ватă пулни уççăнах палăрать. Тупата, вăл тăхăрвунна та çитсе пырать ĕнтĕ. Енчен ун вырăнне халĕ те урăх çын тупайман тăк, Хусан ханне пултаруллă элчĕсем çитменни кĕретех. Çынпа калаçса татăласси вăл хĕçпе вăшлаттарасси мар çав.

Киям пирвай Пулат-Керима Махмут ханран ăшă салам каларĕ. Унтан Хусан ханлăхĕн юлашки çулсенчи пурнăçĕпе паллаштарчĕ. Тутарсем Ылтăн Урта шутĕнчен тухнă патшалăхсемпе тачăрах çыхăнассине пуринчен мала хураççĕ иккен. Вĕсем пуринпе те — Крым, Аçтăрхан, Çĕпĕр, Казах ханлăхĕсемпе, Нухай уртипе çыхăну элчĕ шайĕпе йĕркеленĕ, хăшĕн те пулин тулаш хăрушлăх пулас тăк вĕсем пурте пĕрне-пĕри пулăшма сăмах панă.

— Вырăссем тĕлĕшпе мĕнле тата? — кăсăкланчĕ Пулат-Керим. — Вĕсем те Хусан ханлăхĕпе юнашарах пурăнаççĕ...

— Вырăссем тĕлĕшпе-и? — ахаль те хĕсĕкрех куçне тата хĕсерех пăхса илчĕ эмир хуçа çине. — Вырăссем пирĕнпе туслă пурăнасшăн мар. Пачах урăхла, вĕсем пире пăхăнтарасшăн. Астумастăн-им Уксах Тимĕр Аслă Пăлхара тĕп тунă хыççăн вырăссем те Хусана тапăнса аркатнине. Анчах пире пăхăнтарма халĕ май çук ĕнтĕ. Эпир çав тапăнушăн юлашки ултă çул хушшинче Мускава икĕ хутчен кайса тустарса килтĕмĕр. Пирĕн ханлăх халĕ питĕ анлă. Халăх йышĕпе те эпир аптрамастпăр. Çинех тата аслă Улăк-Мăхаммат хыççăн ун вырăнне ывăлĕ Махмут ларсан эпир Урал тăрăхĕнчи пуянлăха та хамăр алла илме шут тытрăмăр, çав пуянлăхпа хамăр пĕлнĕ пек усă курма вĕренсе çитĕпĕр.

— Мĕнле-ши тата? — каллех кăсăкланчĕ Пулат-Керим.

— Ну, калăпăр, хурçă шăратма тытăнăпăр. Вара çарĕç хатĕрĕсене ют çĕршывсенчен турттарма пăрахăпăр, хамăрах пулат хурçăран хĕç те, сăнăпа çĕмрен вĕçĕсем те тума пуçлатпăр. Пăхăра, хăвах пĕлен, эпир Хусанта шăрататпăр. Анчах пăхăр вăл илемшĕн, хурçă вара — пурнăçшăн кирлĕ япала. Пирĕн ăстасем кантăк шăратма та вĕренсе çитрĕç. Малашне пирĕн хуласемпе аулсенче чӳречесем пурте кантăкран пулĕç. Сан улусунта вара, пăхатăп та, халĕ те вăкăр хăмпипе хупланă чӳречесем пур-ха.

— Çапла, кантăка çителĕклĕ турттарса килейместпĕр-ха, — килĕшрĕ Пулат-Керим. — Ытла йывăр япала, турттарма та меллĕ мар, кăшт асăрханмасăр тыткаласанах ванать. Анчах мана нумаях пулмасть пирĕн улусра та кăнтăр-хĕвеланăç енче кантăк шăратма юрăхлă хăйăр нумай терĕç. Чăн та, çав таврара талккишпех вăрман, çавăнпа ĕçе йĕркелесе яриччен нумай аппаланма тивет. Тата унта, Сăр çывăхнелле, хырлăх вăрманĕсем чылай иккен, сăмала юхтарма лайăх. Тикĕтпе суту тума тытăнăпăр акă.

— Эсир мĕн, кăнтăралла та, Сăр еннелле те талпăнатăр-им? — каллех куçне хĕсерех тинкерчĕ Киям эмир хуçана.

— Халăх йышланса пырать. Пурне те таса çĕр çитмест. Çавăнпа нумайăшĕ тĕрлĕ енне кайса вăрман хăртать, çерем уçать. Çапла майпа эпир те пултарнă таран сарăлса-аталанса пыратпăр, — сăпайлăн хуравларĕ Пулат-Керим.

Эмир илтнине хакласа кăштах шухăшларĕ те каласа хучĕ:

— Аван, питĕ аван. Эпир хамăр ханлăх чиккине Сăр таран тесе палăртнине эсĕ пĕлетĕн. Эсир çĕре унта çитиех йышăнса питĕ тĕрĕс тăватăр. Пирĕн май килнĕ чухне вырăссен çулне пӳлсе хумалла.

Пулат-Керим хăна çине калас-и — калас мар-и тенешкел пăхса ларчĕ-ларчĕ те шарламасăр тӳсеймерĕ:

— Хисеплĕ эмир, эпĕ сана итлетĕп те, эсĕ пирĕн çинчен эпир çут тĕнчере вуçех çук пек калаçнăн туйăнать. Анчах эпир пур-çке-ха. Эпĕ те, чăвашсен ханĕ, санпа пĕр сĕтел хушшинче ларатăп. Халăхăм та манăн питех аптрамасть, аталанать, вăй хушать хăй пултарнă таран.

Элчĕ сасартăк ярт! тӳрленсе ларчĕ. Самантрах сахалтан çирĕм çул çамрăкланчĕ тейĕн. Унăн типшĕм пичĕ çинчи йăл пулман та тейĕн, шĕвĕ сухалĕ те çăралнăн туйăнать.

— Чăвашсем сан халăху мар, вĕсем Хусан ханне пăхăнса пурăнаççĕ, çавна ан ман, — хыттăн асăрхаттарчĕ Киям. — Эсĕ те тек чăвашсен ханĕ мар. — Çавăнтах тата сассине çемçетрĕ те хушса хучĕ: — Тепĕр тесен, эпĕ сана савăнăçлă хыпар пĕлтерем: пирĕн ырă кăмăллă Махмут хан сана эмир ятне парса чыс турĕ. Тӳрех калам, эмирсем пирĕн ханлăхра сахал, çав чыслă ята тивĕçлисенчен тивĕçлисем кăна илеççĕ. Чăвашсенчен ăна пуринчен малтан сан пиччӳ Юсуф тивĕçнĕччĕ... Махмут хан сана малашне те кунти халăха çирĕп тытса тăма хушатъ. Тата акă мĕн. Хăвах каларăн, улусу санăн аталанса пырать терĕн. Эппин сирĕн те хан хыснине хырçă-марçăпа ясак тӳлеме тытăнмалла пулать. Эпĕ вĕсене çын пуçне еплерех шутламаллине вĕрентекен хут илсе килтĕм. Эсĕ ăна пирвай хăв вуласа тух, кайран тӳресемпе турхансене унта мĕн çырнине пурнăçа кĕртме вĕрент.

— Каçар, эмир, эпĕ арабла вулама пĕлместĕп, — суеçтерчĕ Пулат-Керим.

— Ма апла тата? — ĕненесшĕн пулмарĕ эмир-элчĕ. — Сан пиччӳ Юсуф питĕ чаплă вулатчĕ-çке. Эсир иксĕр те ĕмĕр хисепри Пулат хан ывăлĕсем, пĕри вулама пĕлни, тепри пĕлменни пулмалла мар пек.

Пӳлĕмре пĕр хушă кăмака хыçĕнчи шăрчăк сасси çеç илтĕнчĕ. Унтан хăна сасартăк сиксе тăчĕ те сĕтел çинчи чей чашăкĕсене вăшăл! шăлса сирпĕтрĕ. Фарфор савăт-сапа урайне ӳксе чăл-пар саланчĕ.

— Е эсĕ пире пăхăнма шутламастăн-и?! — хаяррăн кăшкăрса ячĕ Киям эмир. — Хăвна халĕ те хан тесе шутлатăн-и? Çук, пирĕн аслă ханлăхра икĕ пуç пулма пултараймасть. Енчен ăçта та пулин иккĕмĕш пуç ӳсме тытăнсан, эпир ăна самантрах касса тататпăр.

Пулат-Керим хăйне çапла кăшкăрса пăрахнине тӳссе параймарĕ.

— Сирĕн ханлăхра тем те пулĕ, — терĕ вăл ура çине çирĕппĕн тăрса. — Анчах чаваш улусĕ Хусан ханлăхне кĕмен-ха. Пирĕн Хурал канашĕ хальлĕхе сирĕнсĕрех пурăнма йышăннă. Пире Хусантан нимĕн те кирлĕ мар, эсир те пиртен нимĕн ан ыйтăр. Пĕр-пĕрне парас-илессине суту-илӳ йĕркипе туса пырар та çавăнпа çырлахар. Унран лайăххи эпĕ курмастăп.

Элчĕ хуçана тарăхнипе хĕрелсе кайнă куçĕпе шăтарасла пăхса тăчĕ-тăчĕ те, кăштах лăпланса, каллех ларчĕ.

— Ав еплерех пуплешетĕн эсĕ, ами. Ну, юрать... Савăтна ватнăшăн каçар, — терĕ нимĕн калама аптраса.

— Темех мар, — лăплантарчĕ ăна хуçа хăй те ларса. — Ку чашăксем пирĕн мар, санăн. Тахçан эсĕ вĕсене Юсуфа парнеленĕччĕ. Ванма вăхăчĕ çитрĕ пулас.

Киям вуншар çул ĕнтĕ элчĕре. Ку ĕçе вăл Хусан ханĕ Ичкиле Хасан-оглы пулнă чухнех пуçăннă, унăн ывăлĕ Улăк-Мăхаммат Хусан ханлăхĕ туса хунăранпа вара çак ĕçпе çеç пурăннă. Ăна, ват кашкăра, ытарлă калани мĕне пĕлтернине ăнлантарма кирлĕ мар. Çавăнпа Киям тек пуплешсе лармарĕ, тăчĕ те пурçăн кушшакĕпе чалмине тӳрлетсе илчĕ, вара унчченхи пекех курпунланса тулалла лăкăштатса утрĕ. Алăка уçсан самантлăха чарăнса тăчĕ.

— Эпĕ эсĕ те пулин пирĕн, ĕлĕк Пăлхар патшалăхĕнче пĕрле пурăннă халăхсен, ӳлĕм те пĕрлех пулмаллине ăнланан тесеччĕ, — терĕ хăрах урине алăк урати урлă куçарса. — Хальлĕхе манпа килĕшмерĕн пулин те çак шухăш патнех çитессе шанатăп. Çавăнпа сана шухăшламалăх тата вунă кун паратăп. Енчен те çав вунă кун хушшинче Махмут хана санран ырă хыпар çитмесен, эсĕ пирĕнпе килĕшмен тесе шутлăпăр. Асту вара, кайран-малтан ан ӳпкелеш.

Пулат-Керим хирĕç шарламарĕ, кĕтмен хăнана пĕр чĕнмесĕр хапхаран кăларса ăсатса ячĕ.

Темиçе кунран вăл Хурал канашĕ пухрĕ. Канаш çыннисем иртен пуçласа мĕн каç пуличчен хĕрӳллĕн калаçрĕç.

Киям эмир Çĕрпĕве килсе кайнăранпа эрне иртрĕ, икĕ эрне, анчах Пулат-Керим Хусана хăй те каймарĕ, хыпарçă та ямарĕ.

Хурал канашĕн сĕнĕвне шута хурса Пулат-Керим ывăлне Алие сых енне çарăçсен ушкăнне хатĕр тăратма, унта Çĕрпӳ çывăхĕнчи арçынсемсĕр пуçне улусăн кăнтăр енче пурăнаканнисене те явăçтарма хушрĕ. Тутарсем килме пултарас енсене сăнавçăсемпе хыпарçăсем вырнаçтарса тухрĕ. Хусан çырăçĕсем 1444-45-мĕш çулсенче Мускава иккĕмĕш хут вирлĕн аркатса килнине вăл, паллах, лайăх пĕлет. Çавăн хыççăн Улăк-Мăхаммат влаçа ывăлĕн аллине панине, ывăлĕ вара хаяр та çирĕп кăмăллă çын пулнине те пĕлет. Енчен Махмут хан Пулат-Керим улусне пăхăнтарма шут тытнах-тăк вăл, паллах, хăйне итлеменшĕн улус пуçне тавăрас теме те пултарать. Чăн та, Пулат-Керим чăвашĕсем вырăссем мар, вĕсем Хусана хирĕç тăмаççĕ, хăйсем пĕлнĕ пек çеç пурăнасшăн. Ку енчен илсен тутарсен чăвашсене тавăрма сăлтав та çук темелле. Çинех чăвашсен тепĕр пысăк пайĕ йышĕпе Хусан ханлăхĕнче халĕ те тĕп халăх шутĕнче, вĕсем хăйсен тăванĕсемпе çапăçас тейĕç-ши? Çапах, Хурал канашĕнче ваттисем каланă пек, ку чухне сыхă тăни пăсмасть.

Киям эмир вара чăнласах асăрхаттарнă пулас. Пĕр ирхине Пулат-Керим патне хыпарçă вĕçтерсе çитрĕ.

— Пулат хан, унта тутарсен çарĕ килет, — хыпăнса пĕлтерчĕ вăл сывлăш çавăрса янă-яман.

— Ăçта — унта? — тĕплĕнрех пĕлесшĕн пулчĕ хан.

— Унта, — терĕ каллех хыпарçă хĕвеланăçнелле алă сулса. — Тутарсем Сĕве урлă каçнă ĕнтĕ, Вăрмар çулĕпе килеççĕ. Çур тӳмен терĕç.

— Çур тӳмен? Пилĕк пин çын?! — тĕлĕнчĕ Пулат-Керим. — Пире хирĕçех килеççĕ-и вара?

— Урăх ку еннелле мĕн тума килччĕр тата? — аптрарĕ хыпарçă.

Ку та тĕрĕс. Урăхран ку енче нимĕнле хула та çук. Шупашкарсăр пуçне. Анчах халь хаççăн Хусан Шупашкарпа хирĕçнине илтменччĕ. Çапах та пилĕк пин! Пулат-Керимăн сыхă тăракан çарăçĕсем пурĕ те пилĕк çĕр. Анчах шухăшласа тăма вăхăт çук. Пулат-Керим пĕр пулăшуçине тӳрех çарăç картине Али патне чуптарчĕ, элтепере халех çарĕпе Çĕрпĕве тухса килмелли çинчен пĕлтерме хушрĕ. Ытти пулăшуçисене хулари тата çывăхри ялсенчи арçынсене пуçтарма ячĕ, кашнинех пуртă е пăчкă илсе тухма хушрĕ. Çур сехетрен хан керменĕ умне çĕр юланутçăпа тăватçĕр çуран çарăç килсе çитрĕç. Кĕçех пуртă-пăчкă йăтнă арçынсем те пухăна пуçларĕç. Пулат-Керим, чĕрĕлĕхне пула вырăнта тĕк тăрайман шурĕ урхамаха утланнăскер, пурне те кĕскен лару-тăрупа паллаштарчĕ.

— Акă мĕн, халăх, — терĕ вăл пăлханнине пытарма тăрăшса, — пирĕн пата тутарсем тапăнса килеççĕ. Пилĕк пинлĕ çарпа.

— Тутарсем?

— Пилĕк пинлĕ çарпа? — тĕлĕнчĕç хăшĕсем, теприсем, çарăç маррисем, тата сехĕрленчĕç те пек.

— Халăх, шăпланăр! Хан хушăвне итлесе пĕтерме парăр, ахаль те вăхăт çук, — хăватлă сасăпа кăшкăрса чарчĕ вĕсене Али паттăр.

Пулат-Керим сăмахне малалла тăсрĕ:

— Вĕсен йышĕнчен хăрама кирлĕ мар. Тутарсем хăш çулпа килессе эпир пĕлетпĕр. Вĕсен кирек мĕнле пулсан та Кĕçĕн Çавал леш енчи тӳпемпе иртмелле пулать. Унта талккишпех вăрман, çул хĕсĕк. Пирĕн халь пĕртен-пĕр тĕллев — çав çула тутарсем килсе çитиччен хамăра кирлĕ пек хатĕрлесе çитересси. Атьăр, халех çула тухар. Ыттине çул çинче тата вырăна çитсен ăнлантарăп.

Тӳпеме хăпарса вăрмана кĕрсен Пулат-Керим пуртăллă-пăчкăллă арçынсене çухрăм ытларах тăршшĕне тăратса тухрĕ, çул икĕ айккипе тĕреклĕрех кĕрешсене кирлĕ самантра тӳнтермелĕх пăчкăпа касма хушрĕ. Али вара çулăн çав сыпăкĕн икĕ енĕпе хăйĕн çуран çарăçĕсене пытарса тăратрĕ, юланутлă нукерĕсене икке пайласа çуррине çул сыпăкĕн пĕр пуçне, тепĕр пайне — тепĕр пуçне çуран çарăçсенчен кăшт айккинерехре пытантарчĕ.

Анчах чăвашсен вăхăт çителĕксĕртерех пулчĕ çав. Вĕсем пит нумай кĕрешех тӳнтерес шая çити касса хатĕрлеймерĕç, аякри сăнавçăсенчен хыпар çитрĕ: тутарсем çывăхрах. Эппин, вĕсен умĕнчех йывăç касма юрамасть, унсăрăн тунă ĕç те харама кайĕ. Çул сыпăкĕн Вăрмар еннерехри вĕçĕнче ĕçлекен арçынсен кĕçех пытанма тиврĕ, ку енчисем кăна тăшмана кĕтсе илмешкĕн аванах хатĕрленсе çитрĕç.

Ака тутар çарĕ курăнчĕ. Малта — сăнавçă нукерсен пысăках мар ушкăнĕ юрттарса килет. Чăвашсем ăна чиперех ирттерсе ячĕç. Сăнавçăсем хыççăн юланутçăсем пыраççĕ. Ытла нумаях мар, икĕ çĕрсем. Çуран çарăçсен вара шучĕ çук. Ку ĕнтĕ Атăл урлă каçма тивнĕрен. Ара, инçе çул мар, чăвашĕсем те вăйсăр, мĕн нушаланмалли лавсем-мĕнсемпе аппаланса терĕç пулĕ тутар элтеперĕсем. Кĕçех тăшманăн тĕп вăйĕ Пулат-Керим палăртна çул сыпăкĕнче вырнаçрĕ.

Хан чукмарĕпе çывăхри юман вуллине виçĕ хутчен тӳнлеттерсе илчĕ. Çавăнтах малта пыракан тутар çарăçĕсем çине юман кĕрешсем пере-пере ана пуçларĕç, хăшĕсене хăйсем айне турĕç, теприсенне çулне пӳлсе хучĕç. Анчах кунашкал ăнăçлăх çулăн ку енче çеç пулчĕ, тăшманăн хыçалахри çарĕ çине икĕ-виçĕ кĕреш çеç ӳкрĕ, ыттисене, касса çитерейменнисене, арçынсем тĕкĕсемпе тем пек тĕртсен те хускатаймарĕç. Йывăç тӳнтерме хăтланакансене асăрханă тутарсем вара вĕсене тапăнма хатĕрленчĕç.

Çак самантра таçтан çӳлтен сасартăк шурă акăш вĕçсе анчĕ те çул çийĕн хăюллăн вĕçрĕ. Çунаттисемпе хăватлăн авăсса вăл ним çук çĕртех асар-писер çавра çил кĕрлеттерсе ячĕ. Хайхи кăшт каснă йывăçсем шăрт-шарт кăна тӳне-тӳне кайрĕç, тăшман çарăçĕсене хăйсен айне туса хучĕç. Кĕрешсен айне лекмен тутар нукерĕсем ним тума аптраса каллĕ-маллĕ кускалаççĕ. Халĕ ĕнтĕ Али çарăçĕсен вăхăчĕ çитрĕ. Хаяррăн кăшкăрашса вĕсем анранă тăшман çине ыткăнчĕç, нимĕн тума пĕлмен тутарсене хĕçпе те сăнăпа урлă та пирлĕ илтере пуçларĕç. Анчах тăшман çав тери йышлă, пĕр чăваш пуçне вунă тутар тивет. Хайхи Али çарăçĕсем те çухату тӳсме тытăнчĕç. Çакна курса Али паттăр учĕ çинчен сиксе анчĕ те пĕр тӳннĕ юмана тăрринчен ярса тытрĕ, «чăвашсем, сыхланăр!» тесе асăрхаттарчĕ те кĕреше унталла та кунталла ахаль чукмара вылянтарнă пек суллама тытăнчĕ. Юман кĕрешрен пăрăнса ĕлкĕреймен тутарсем Али паттăр пĕрре сулмассерен вуншарăн таçта çити вĕçе-вĕçе ыткăнчĕç, çĕре ӳкичченех леш тĕнчене ăсанса пычĕç. Хайхи сехре хăпнă тăшман çарăçĕсем каялла пултарнă таран тара пачĕç. Кӳпе тăхăннăскерсем хăйсем урлă-пирлĕ выртакан кĕрешсем урлă час каçаймаççĕ, çапла мăшаланнине пула нумайăшĕ татах чăвашсен хĕçĕ-сăнни тĕлне лекрĕç. Уçăрах çул çине тухсан та вĕсемшĕн çăлăнăç тупăнмарĕ, хайхискерсене чăваш юланутçисем хăваласа çитрĕç, хĕçпе те чукмарпа çапа-çапа антарчĕç. Тутар нукерĕсем вара хăйсен çуран çарăçĕсене нимĕнпе те пулăшаймарĕç. Каккуй пулăшма халĕ, вĕсен хăйсен те çăлăнмалла-иç. Хайхисем учĕсене те, хĕçĕ-сăннисене те пăрахса юлташĕсем хыççăн вĕçтерчĕç.

Çапла хăвăрт вĕçленчĕ çапăçу. Çĕнтерӳпе хавхаланнă чăвашсем кĕçех тăшман виллисене пуçтарчĕç, аманнисене тыткăна илчĕç, унтан каллех çула уçма тăрмашрĕç. Çĕршер çулхи юман кĕрешсене шалалла сĕтĕрнĕ май вĕсенчен нихăшĕ та çак кĕрешсене кам тӳнтернине аса илмерĕ. Пулат-Керимсăр пуçне. Вăл вара уçă тӳпене, унта тахçанах ĕнтĕ нимĕнле акăш курăнман пулсан та, чылайччен пăхса тăчĕ. «Тавах сана, йăмăкăм, тавах пире манманшăн», — пăшăлтатрĕ хăй ăшĕнче.

Чăвашсем тутарсене тĕлĕнмелле хăватлăн çапса аркатрĕç пулин те халăхра ку çапăçу пирки сăмах нумая тăсăлмарĕ. Кĕçех улусра пурне те унран нумайрах калаçтаракан-шухăшлаттаракан хыпар саланчă.

Тутарсемпе пулса иртнĕ çапăçу хыççăн Пулат-Керим никампа та хутшăнмарĕ, çĕнтерӳшĕн халăхпа пĕрле савăнмарĕ. Пач урăхла, вăл ялан пĕччен пулма тăрăшрĕ. Хăй вара шухăшларĕ, шухăшларĕ...

Шухăшламалли темĕн чухлех. Тутарсем кунашкал мăшкăла тӳссе ирттереймесси Пулат хана та, ăслă-тăнлă ытти чăваша та паллă ĕнтă. Эппин мăлашне вĕсенчен мĕн кĕтмелле? Чи хăрушши — вĕсем ĕлĕкхи монголсен тĕслĕхĕпе чăвашсене вуçех тĕп тума хăтланса пăхмĕç-и? Мĕн вара, тутарсем халĕ хăватлă, пĕр улус халăхне касса тухмалăх вĕсен вăй пур. Çапах ку шухăша Пулат хан тӳрех сирсе пăрахрĕ. Тем тесен те Хусан ханлăхĕнче чăвашсем хальлĕхе йышпа тĕп халăх. Вĕсенчен ытларахăшĕ ислама йышăннă, тутара куçма тытăннă пулин те юнпа тăван çынсене касса тухнипе килĕшмĕç. Чăн та, малашне унашкал вăхăт та çитме пултарĕ. Анчах темиçе ăруран, пурăнаканнисем аслашшĕ-асламăшĕсене те, хăйсем хăш халăх çыннисем иккенне те манса пĕтсен. Эппин мĕн тăвĕ-ши Махмут хан чăваш улусне тавăрас, пăхăнман халăха парăнтарас шутпа? Енчен вăл Çĕрпĕве тепре тапăнас тесен? Ун пек шут тытсан вăл чăвашсене тӳмен, кирлех тĕк икĕ-виçĕ тӳмен çарпа та килсе тапăнма пултарать. Ун пек вăя хирĕç тăма Пулат май тупĕ-ши? Е Махмут хан урăх шут тытсан? Калăпăр, чăваш сутуçисене Хусана кĕртме пăрахсан? Ку та чăваш улусне çав тери пысăк сиен кӳнĕ пулĕччĕ. Вара мĕн, пăхăнмаллах-ши чăвашсен Хусана? Урăхла нимĕнле май та çук-ши?

Пуç тавра тем тĕрлĕ çавăрттарсан та Пулат-Керим хурав тупма мар, ыйтăвĕсене те пайăрлăн палăртаймарĕ. Вара каллех Хурал канашне пухма шутларĕ. Канашĕ ку тĕрĕссипе курултай шайĕпех пуçтарăнчĕ темелле. Унта Хурал канашĕн çыннисемпе пĕрле халăх пурнăçĕн шайĕпе шухăшлакан кашни чăваша пыма ирĕк пачĕç. Çавăнпа, хан картишĕнче пурте шăнăçайманран, пухăвне хула çывăхĕнчи çар картинче ирттерчĕç.

Халăх умне Пулат хан тухса тăчĕ. Юлашки кунсенче вăл палăрмалла йăшнăн туйăнчĕ. Хуллен утать, пуçне мăнаçлăн каçăртма пăрахнă. Мăкланнă куç харши айĕнчен çиçĕмле витерсе пăхма пултаракан куçĕ шупкалнă, хуçи вĕсене халĕ ытларах ура айнелле тĕллет. Эх çав, иртет вăхăт, иртет. Халĕ тин шур сухалсем чăваш ханĕ ĕнтĕ тахçанах çитмĕл урлă каçнине аса илчĕç.

— Халăх! — калама пуçларĕ Пулат хан. Сасси унчченхилле янăрамарĕ, çапах ăна пурте илтрĕç, ма тесессĕн пухăннисем хытăрах сывлама та хăранă пек шăппăн лараççĕ. Пулать-çке çавнашкалли — хăш-пĕр самантра пĕтĕм сывлăша темĕнле ăнланма çук яваплăх витернĕн туйăнать. Унашкал самантсем кашни çыннăн, кашни халăхăн хăçан та пулин пулаççех, вĕсене чипер ăслă-тăнлă, сисĕмлĕ этемсем хăйсем ăнланмасăрах туяççĕ. — Халăх! Эпир сирĕнпе ĕнтĕ чылайранпа пĕрле пурăнатпăр. Тем те пулнă пирĕн пурнăçра. Хури те, шурри те, ырри те, усалли те. Ку таранччен эпир вĕсене çĕнсе пытăмăр. Анчах иртнĕ çапăçу хыççăн пирĕн пурнăçăмăрта пач çĕнĕ тапхăр пуçланчĕ. Ун пек яваплă самант, тен, çĕршер çулта пĕрре килет. Пирĕн пăлхар халăхĕн пурнăçĕнче унашкал самантсем халиччен пач пулман темĕпĕр. Анчах — ан тив, çав тери пысăк инкексем тӳссе ирттерсе, çав тери пысăк çухатусемпе пултăр — эпир ку таранччен пĕрех пăлхар халăхĕ пĕтес шая çитмен. Халĕ вара çав чикке пырса тăрăнтăмăр. Çавăнпа эпир паян çакăнта мĕн шухăш патне çитнинчен пирĕн ачасемпе мăнуксен, пирĕн пĕтĕм пăлхар халăхĕн малашлăхĕ килет. Эпир, пăлхарсем, çут тĕнчере ӳлĕм пулăпăр-и, пулмăпăр-и — акă еплерех шая çитнĕ пирĕн яваплăх тӳпи.

Пулат хан самантлăха шăпланчĕ, сулахай алпипе кăкăрне чĕре тĕлĕнчен шăлкаласа илчĕ. Ăнсăртран-ши? Пăлханнине пусарас тесе-ши? Пинеслу çумра пулас тăк ăна-кăна тӳрех тавçăрса илетчĕ, паллах, анчах Хурал канашĕнче арçынсем кăна. Вĕсем вак-тĕвеке асăрхамаççĕ, вĕсене халĕ тĕнче анлăшлĕ шу-хăш тыткăнланă.

— Халăх! Туссем! — пăртакран сăмахне малалла тăсрĕ Пулат хан. Унтан сасартăк чалăша-чалăша пуçларĕ те ăçта тăнă çавăнтах çĕре тĕшĕрĕлсе анчĕ. Çывăхри çынсем ун патне чупса пычĕç, йăтса тăратма хăтланчĕç, анчах халăх пуçĕн чĕри тапма та пăрахнăччĕ ĕнтĕ...

Пулат хана пытарас ыйтăва пĕтĕм халăхпа татса пачĕç. Ăна, вăл ĕмĕр тăршшĕпех улуса сарса пыма тăрăшнăран, Çĕрпӳ çывăхĕнче мар, унран вунултă çухрăмри тӳпеме пытарас терĕç. Ан тив, унтан вăл хăйĕн улусне аякка-аякка пахса вырттăр. Тата халăх Пулат хана паттăр ятне парса чыслама йышăнчĕ. Ăна пытарнă тӳпем çывăхĕнчи яла Патăрьел темелле турĕç.

...Пулат хана пытарма улусри кашни ялтан çынсем килнĕ. Çĕрпӳ тесен, унтан çур хула та пынă пулĕ. Пытарнă çĕре кашни пĕрер ывăç тăпра илнĕ. Чăвашсем пурăнакан çĕрсен тăприне.

Акă хан тупăкне антарчĕç, виле шăтăкне тăпра тултарма тытăнчĕç. Пытаракансемпе пĕрле кашни чăваш хăй илсе килнĕ пĕр ывăç тăпрана пăрахать. Пин-пин çын, пин-пин ывăç. Хайхи куç умĕнчех унчченхинчен чылай çӳллĕрех тĕмеске пулса тăчĕ. Чăн-чăн улăп тăпри. Тăрринче — юман юпа касса тунă пысăк палăк. Хăçанччен ларĕ вăл кунта? Хăçанччен упранĕ çак улăп тăпри? Ăна упрас текенсем ӳлĕм пулĕç-и? Кам пĕлет-ши çакна...



* * *

Каç енне çеç пушанчĕ Патăрьел тăрăхĕ. Тин чавнă çĕр шăрши пĕтĕм таврана хурлăхпа витернĕ. Аякранах хăватлăн курăнакан юман кĕреш-палăк умĕнче пуç уснă тăватă çын чĕркуçленсе лараççĕ. Малта — хĕрарăм, ун хыçĕнче — виçĕ арçын. Пинеслу. Пулат, Юсуф, Али. Йывăр хуйхă пуснă вĕсене. Тен, унтан та ытларах — пысăк яваплăх. Тепĕр тесен, хăйсем шухăшлаççĕ-ши вĕсем кун çинчен çак самантра?

Çӳл тӳпере вара шурă акăш хурлăхлăн кăриклетсе явăнать. Ниçталла вĕçме пĕлменрен вăл юпа-палăк çийĕн çаврăнать те çаврăнать, çаврăнать те çаврăнать, çаврăнать те çаврăнать...

  